
УДИРТГАЛ

	 

	Хууч яриа хүмүүсийн дунд эртнээс түгээмэл тархсан боловч түүнийг аман зохиолын нэг төрөл болохын хувьд тусгайлан анхаарч судалсан нь сүүл үед хамаарна. Судлаачид жирийн дурсамж, аман зохиолын бие даасан төрөл гэсэн хоёр чиглэлээр маргах нь цөөнгүй байсан бөгөөд хууч ярианы талаар нэлээд өгүүлэл нийтлэгдсэн боловч тусгайлан судалсан ном гараагүй байлаа. Харин Оросын эрдэмтэн И. Э. Ярневский 1969 онд “Устный рассказ как жанр фольклора” гэдэг ганц сэдэвт зохиол бичсэн нь судалгааны тусгай номын хувьд бараг анхдагч бүтээл юм. 

	Монгол аман зохиол судлалын хувьд энэ төрөл зүйлд судлаачдын анхаарлыг хандуулах зорилгоор академич Ц. Дамдинсүрэн “Аман өгүүллэг” гэсэн оршилтойгоор сурвалжлан тэмдэглэсэн хоёр хууч яриаг “Аман зохиол судлал” цуврал бичгийн 1969 оны дугаарт нийтлүүлсэн ба 1974 онд Хэл зохиолын хүрээлэнгээс эрхлэн хийлгэсэн эрдэм шинжилгээний Бага хуралд илтгэл тавьсан нь мөн цуврал бичгийн 1975 оны дугаарт хэвлэгджээ. Энэ төрөл зүйлийн талаар судалгааны ном зохиолд оросоор “сказ, устный рассказ, народный рассказ” гэж янз бүрээр нэрлэсэн байдаг. 1930-аад оны үед судалгааны ном бүтээлд Сказ гэдэг нэр томьёогоор реалист чиглэл бүхий ардын хүүрнэл (проза) зохиолуудыг нэрлэх нь түгээмэл байв. Мөн хүүрнэл болоод шүлэглэсэн зохиолуудыг ч хамааруулдаг тал бий. Орчин үед аман зохиолын уламжлалт хэлбэрээр бүтээгдсэн шүлэглэсэн бүтээлийг нэрлэж байна (Ярневский 1969, стр. 5). 

	Монголоор энэ төрөл зүйлийг аман өгүүллэг гэж нэрлэж болох боловч ардын дунд “хууч хөөрөх" гэсэн хэллэг баттай тархсаныг бодолцон “хууч яриа” гэвэл илүү зохистой. “Монгол оронд хэдэн хүмүүс чөлөөтэй цагтаа цуглараад элдвийн юм ярилцаж байх нь олон тохиолддог. Тэднээс та нар юу яриа вэ? гэж асуухад “Бид хууч хөөрч байна” гэж хэлдэггүй. Жишээ нь: Бэлчээр сонгож нүүхийг зөвлөх буюу хаана очиж хадлан хадвал дээр вэ? гэх мэтийн асуудлыг ярилцаж байсан бол энэ нь... хууч хөөрсөн биш юм. Ойрмог шиг болсон нэгэн явдалд оролцсон буюу үзсэн хүмүүсийн дурсамж үнэмшмээр аман яриаг ардууд хууч хөөрөх гэдэг бөгөөд бид үүнийг аман өгүүллэг гэж нэрлэж байна” (Дамдинсүрэн 1975, 123-р тал). Иймд хууч хөөрөх гэдэг нь тухайн ярьж буй хүнд тохиолдсон эсвэл дам сонссон боловч тэр нь харьцангуйгаар саяхан болсон түүнээс сонссон гэх гэрчийн эзэнтэй явдлын тухай нэмэр чимэг оруулсан дурсамж бөгөөд аман зохиолын энэ төрөл зүйлсийг хэлэлцэх явдлыг нэрлэсэн нэр юм. 

	Мөн хамрах он цагийн хувьд хязгаарлагдмал бөгөөд хамгийн цаад хугацаа нь зуу орчим жилийн явдлыг өгүүлдэг. 

	Хууч яриа гэдэг бол нийгмийн болон хүний хувийн амьдралд тохиолдсон онцлог сонин явдлын тухай бага зэргийн уран сэтгэмж, таамаглал, нэмэр хачир оруулсан дурсамж буюу аман өгүүллэг юм гэж түүний онцлогийг тодорхойлж болно. Үнэхээр болсон явдлыг өгүүлдгээрээ төстэй боловч хууч ярианы нэг онцлог бол дурсамжаас үйл явдал, тодорхой дүр, уран хэтрүүлэгтэй байдгаараа ялгарна. Дурсамж нь үйл явдалгүй жирийн л нэг хүүрнэл байдаг. Мөн хууч ярианы өгүүлэгч нь уг явдлыг нүдээр үзсэн буюу эсвэл түүнийг сайн мэдэх гэрч болох хүнээс сонссон байдаг онцлогтой. Хууч ярианд гарч буй зүйл нь тун саяхны зүйл байдаг бөгөөд түүний “үнэн магадтай байдал нь өгүүлэгчийн хувийн туршлагаар эсвэл тухайн үеийн хэн нэгний яриагаар батлагдсан зүйл байдаг” (Кравцова, 1971, стр. 137) учир хууч яриаг өгүүлэгч нь тухайн үйл явдалд оролцогч буюу гэрч болдог. Ийм учраас олонх хууч яриа өгүүлэгчийн ажил төрөл, газар нутгийн хамаарал, насны тухай намтрын холбогдолтой зүйлээр тогтмол эхэлдэг. Тухайлбал: Академич Ц. Дамдинсүрэнгийн хэвлүүлсэн “Аз”, “Дарлан банди”, “Гулын Равжаа” зэрэг хууч яриа “Би туулай жилтэй. Тэгэхлээр 1891 онд төрсөн хүн. Булган аймгийн Хутаг—Өндөр, Сэлэнгэ мөрний хавиар нутаглаж явлаа”, “Урьд Сэлэнгийн жанжин гүний хошуу тамгын газар гэж байлаа. Тэнд би багадаа бичээч хийж байсан юм” гэсэн үгээр эхэлж байна. Энэ тогтмол эхлэл нь хууч ярианы зохиомжийн чухал хэсэг бөгөөд өгүүлж буй зүйлийн үнэн магадтайг гэрчлэх нэгэн баримт болдог. Гэвч хууч ярианд ийнхүү ямагт буух эзэнтэй буцах замтай үнэн зүйлийг өгүүлдэг боловч энэ нь амьдралын жинхэнэ үнэнтэй ягштал таарах албагүй. Энэ нь баримтыг уран сайхнаар тайлбарлах эрмэлзлээс хамаардгийн зэрэгцээ хууч хөөрч байгаа хүн өөрийн мэдэж байгаагийн хэрээр өгүүлэх тул энэ нь жинхэнэ үнэнээс заримдаа зөрж болох юм. Хууч яриа нь үлгэр, домог зэргийн адил аман зохиолын хүүрнэл буюу үргэлжилсэн үгийн зохиолын төрөлд хамаарна. Иймд эдгээрийн хооронд нэлээд нийтлэг болоод ялгаатай талууд бий. Юуны өмнө хууч яриаг ердийн дурсамж буюу аж байдлын жирийн хүүрнэлтэй хутгаж болохгүй. 

	Хууч яриа нь хүмүүсийн дурсамж ярианд үндэслэдэг боловч болсон явдлын тухай ерийн өгүүлэмжээс тодорхой үйл явдал, дүр, уран хэллэг зэрэг уран сайхны онцлогоороо ялгагдана. Хууч хөөрч буй хүн амьдралынхаа бүхий л явдлыг бус хамгийн сонин содон хэсгийг ярихын зэрэгцээ үнэн баримтыг ягштал тоочих биш яриагаа сонирхолтой болгохын тул болсон явдлыг уран сайхны нэмэр хачраар баяжуулан хамгийн сонирхолтой байдлаар өгүүлдэг бөгөөд домогтой зарим талаараа төстэй. Үлгэр нь цэвэр уран саналгаар бүтсэн зохиомол дүр, үйл явдлын тухай өгүүлдэг бол домог, хууч яриа зэрэг нь тийм биш, ямагт үнэн бодитой зүйлээс үндэслэгдсэн байдаг. Мөн хоёул хэмжээний хувьд төдий л их бус хэвшмэл эхлэл төгсгөл байдаггүйгээрээ үлгэрээс ялгардаг. Түүнчлэн хэлбэрийн хувьд тогтвортой бус хэл найруулга нь дүрслэг агаад оновчтой товч, үйл явдлыг дэс дараалан тоочсон өгүүлэмжтэй. Иймд хууч ярианд өгүүлж буй зүйл тухайн цаг үеэсээ нэлээд алслагдан хувийн намтрын холбогдол нь багасан нийтлэг шинжтэй зүйл нь элбэгшин уран сэтгэмжээр баяжвал домог болж хувирч болох юм. Гэвч хууч яриа, домгийн хооронд ялгаатай зүйл цөөнгүй 

	1. Домогт үеэс үе, амнаас ам дамжин яригдсаар ирсэн зүйл аль эрт өнгөрсөн үеийн тухай өгүүлдэг тул амьд гэрч байхгүй. 

	2. Домогт эрт өнгөрсөн түүхийг яруу сайхнаар ухамсарласан ард түмний ертөнцийг үзэх үзэл илэрдэг. Заримдаа энэхүү яруу сайхнаар ухамсарласан зүйл нь уран хэтрүүллийн шинжтэй боловч өгүүлж буй зүйлийн үнэн магадтай чанар алдагдахгүй. 

	3. Тухайн гарч буй үеэс хойш олон жил өнгөрөхөд домог нь ардын аман яруу найргийн урын санд ордог. Мөн ард олны зүгээс хийсэн засвараар баяжин өөрчлөгдөж уран сайхны хэлбэр, үйл явдал нь тогтвортой болдог. 

	4. Хууч ярианд өгүүлэгч нь гэрч болох буюу түүнд оролцсон үйл явдлыг өгүүлдэг. Өөрөөр хэлбэл яг өнөөгийн явдал биш боловч бүр эрт өнгөрсөн зүйл ч бус саяхны үйл явдал гардаг. Өгүүлэмж нь ямагт нэгдүгээр биеийн зүгээс өгүүлэгдсэн байдаг. Мөн тодорхой эхлэлтэй байдгаараа домгоос ялгардаг. 

	5. Хууч ярианд тухайн өгүүлж буй үеийн ард түмний ертөнцийг үзэх үзэл хувь хүний өгүүлэмжид тусдаг. Түүхийн хувьд үнэн баримт, үйл явдал, дүрийн тухай өгүүлдэг. 

	6. Хууч яриа бол болсон хэрэг явдлыг түргэн тусгадаг маш шуурхай орчин үеийн аман зохиолын төрөл зүйл юм. (Ярневский 1969, стр. 106—107)

	Энэ бүхнээс үзэхэд домог, хууч яриа нь хоёул уран сайхны онцлог бүхий бие даасан төрөл болох нь тодорхой байна. Оросын эрдэмтэд нэгэн саналтайгаар хууч яриаг а. түүхэн (исторический), б. намтарчилсан (автобиографический), в. туурилаг (новеллистический) гэж сэдэв агуулгаар нь гурав ангилж байна (Ярневский 1969, стр. 138). Бид энэ ангиллын зарчмыг үндсэнд нь баримталж буй боловч монгол хууч яриаг түүхэн, аж байдлын, туурилаг гэж ангилж байна. Учир нь хууч яриа болгон намтарчилсан байдаггүй. Өгүүлэгч өөрийн үзсэн сонссоноо буюу өрөөл бусдын хэрэг явдлын тухай өгүүлэх нь ч байдаг. 

	Улс нийгмийн хамаарал бүхий үйл явдалд оролцсон, эсвэл нэрт хүмүүстэй уулзаж явсан хүмүүсийн хууч яриаг түүхэн хэв төлөвт хамааруулж болно. Шарын шашны хутагт, Богд хаан болон Далай лам монголд ирсэн тухай түүнчлэн гамин цэрэг монголд ирсэн хувьсгалын эхэн үеийн хэрэг явдлын тухай Жамбал Донирын ярьсныг академич Ц. Дамдинсүрэнгийн бичиж авсан хууч яриа түүхэн хэв төлөвт хамаарна. “Далай лам монголд ирсэн нь” хэмээх хууч ярианд 13-р Далай лам Английн цэргийн довтолгооноос дайжин Монголд ирсэн түүхийг өгүүлсэн бол “Наймдугаар богд Жавзандамба гэрлэсэн нь” хууч ярианд шарын шашны дэг жаягаар бол лам хувраг хүн эхнэр авах ёсгүй боловч Богд Жавзандамба монголын шашин төрийг хосолсон хаан болсон тул хаан хүн зайлшгүй хатантай байх учиртай тул түүнд хатан сонгон шилж “Эх дагина” цол өгсөн түүхэн үнэнийг тусгажээ. Мөн 1921 оны Ардын хувьсгалын партизан болон хувьсгалт тэмцлийн ахмад зүтгэлтэн зэрэг ахмад хүмүүсийн дурсамжид хууч ярианд хамааруулж болмоор зүйл цөөнгүй байдаг. Тухайлбал 1921 оны хавар Дайтунгийн Өлөнт гэдэг газар нутгийн ард олны хадсан өвсийг гамингийн олон цэрэг булаан авч ачиж явах гэж байхад нь Сүхбаатар цөөн тооны партизан цэргийг орчны бургасанд бүгүүлээд өөрөө дагуул цэргийн хамт очиж “Та нарыг бид бүсэлсэн бууж өг” хэмээн сүрдүүлэн буулгаж авсан тухай партизан Д. Дашзэвэгийн дурсамж бол (Дашзэвэг 1961, 228-р тал) жанжин Сүхбаатар аймшиггүй чин зоригтой, цэргийн эрдмийн хувьд хосгүй хүн болохыг харуулсан хууч яриа мөн. Түүнчлэн ардын сайн эр, алдар цуутай бөхчүүд түүхэнд тодорсон нэрт хүмүүсийн тухай хууч яриа бол түүхэн хэв төлөвт хамаарна. 

	“Америк элч” хууч ярианд 1945 онд АНУ-ын дэд Ерөнхийлөгч Уоллес Монголд айлчлахад манайхан аль өнгөтэй өөдтэйгөө үзүүлэх гэж чармайсан боловч “Шарай голын гурван хаан” жүжгийн эхэнд морьтон гурван хаан зогсож буйгаар гарахдаа нэг морьтон нь хэмжээнээсээ урагш зогссоноос хөшиг хаагдахдаа морины хүзүүнээс ороосноос морь нь туйлж хөгжимчдийн суудаг байр луу уначих шахсанд Уоллес “ёстой жинхэнэ жүжиг боллоо” хэмээсэн гэх буюу монгол айл ямар байдгийг үзүүлэх гэж хөдөө талд таван ханатай бүрэн тавилгатай гэр төхөөрч гадуур нь мал хотлуулан ардын жүжигчин Цагааны Цэгмид гэрийн эзэн болж гавьяат жүжигчин Рэнцэнноров эзэгтэй нь болж тогоо дүүрэн сүү самарч ноён Уоллесийг дайлж цайлсанд гарсан хойноо Уоллес “энэ айлын эзэн эзэгтэй хоёр чинь ёстой жүжигчин шиг хүмүүс байна даа” гэж ёжилжээ. Харин хааны музей үзээд англи хэлээр тайлбарлагч хийсэн эрдэмтэн Б. Ринченг дэд ерөнхийлөгч ихэд сонирхон “Та эрдэм чадалтай хүн байж яагаад ийм ажил хийж байна” гэхэд Б. Ринчен “Надад олдож байгаа ажил нь энэ дээ” хэмээн түүний ёжлолыг мохоосон гэж гардаг. Энд гадаадын зочинд аль өнгөтэй өөдтэйгөө үзүүлж, зочирхог ханддаг монгол түмний занг тусгахын зэрэгцээ хүндэт зочин юм уу удирдагчдадаа бүх юмыг сайн сайхан болгон харуулах гэж жүжиглэдэг хувьсгалч үзэл суртлыг шүүмжилсэн аяс бий. 

	Эд хууч ярианд АНУ-ын дэд Ерөнхийлөгч 1946 онд Монголд айлчилсан үнэн түүхт явдлыг тусгасан боловч Уоллесийн ёжилсон тохуурхсан аясаар хэлсэн үг нь дээрх шүүмжлэлт санааг илэрхийлэх гэсэн уран хэтрүүлэг байж магадгүй. Бөхийн тухай хууч яриа нь түүхэн хууч ярианы бүрэлдэхүүн хэсэг юм. Учир нь ийм хууч ярианд түүхэн бодит хүмүүс буюу алдар цуут бөхчүүлийн тухай гардаг. Өөрөөр хэлбэл жирийн нэг бөх биш бяр хүч, мэхээрээ алдар цуунд хүрсэн нэрт бөхчүүлийн тухай өгүүлдэг. Энэ нь бөхийн домогтой төстэй мэт боловч бөхийн домогт үеэс үе дамжин хувирч өөрчлөгдсөн түүхийг хожим үеийн хэн нэгэн өгүүлдэг бол бөхийн тухай хууч ярианд тухайн бөхийн барилдахыг харж ярихыг нь сонсож явсан хүн өөрийн зүгээс ярьдаг онцлогтой. Мөн бөхийн домогт аль эрт өнгөрсөн буюу олон арван жилийн өмнөх үеийн тухай өгүүлдэг бол бөхийн хууч ярианд харьцангуй орчин үеийн буюу хамгийн эртнийх гэхэд л зуугаад жилийн өмнөх явдлыг тусгасан байна. Бидний сурвалжлан олсон Лувсанжамбаа аварга, Цогбадрах арслан нарын тухай ярианд 1921 оны хувьсгалын өмнөхөн даншиг наадамд барилдсан тухай өгүүлж бусад олонх хууч ярианд Ардын хувьсгалын жилүүдэд тодорсон алдарт аварга Түвдэндорж, Батсуурь, Дамдин, Мөнхбат, Баянмөнх, Цэрэнтогтох, Бат—Эрдэнэ нарын тухай голлон гарах ажээ. 

	Бөхийн тухай хууч ярианд тухайн бөхийн барилдаж явсан түүхээс хамгийн сонирхолтой хэсгийг тодорхой үйл явдал өгүүлэмжтэй өгүүлэх бөгөөд бөхийн барилдах арга туршлага, бөхийн мэх, бяр хүч, авхаалж самбааг бахархахын зэрэгцээ тэдний хэрсүү ухаан, цайлган сэтгэл, хэнэггүй гүндүүгүй зан, бас ов залийнх нь тухай өгүүлж өөрөөр хэлбэл зан төрхийг нь тодорхой тусгасан байдаг. Аман зохиолын үлгэр домог, тууль зэрэг өгүүлэлт төрлүүдэд дүрийнхээ зан төрхийг гаргах нь хомс байдаг бол хууч яриа үүгээрээ давуутай гэж болно. Түшээт хан аймгийн Дайчин вангийн хошууны алдарт бөх Лувсанжамбаагийн тухай хууч ярианд түүний биеийн томыг өгүүлэхдээ ойн гүнд явсан хүнд алмас, баавгайтай эндүүрэм аварга том хүн ирж явсан нь Лувсанжамбаа байсан гэх буюу хүч чадлыг үзүүлэхдээ шаварт гүн шигдсэн гүүг сүүлнээс нь хоёр гараараа барьж хэд дахин холхиулж байснаа суга татан гаргаад явахад түүнийг харсан хэдэн залуу хүчээ туршихаар шийдэн шаварт хонь оруулаад хоёр хоёроороо татаад гаргаж чадсангүй. Харин хэдүүлээ нийлж байж арай гэж гаргасан гэж өгүүлжээ. Олонх хууч ярианд бөх хүн гэдэг бол дан ганц хүч тэнхээтэн бус хэрсүү ухаан, овсгоо самбаатай бас барилдаж буй бөхийнхөө мэхний алдааг анддаггүй шигээ хүний үгний алдааг соргог мэдэрч уран үгээр ёжилдог уран цэцэн үгтэй болохыг харуулсан нь бий. 

	Мөнгөн арслангийн өгүүлсэн “Бөхийн цагаан толгой заасан багш минь” хууч ярианд Түвдэндорж аваргын багшилдаг бөхийн дугуйланд суралцаж байхдаа нэг удаа бэлтгэлд зодгоо мартаж ирчхээд багшаасаа “Танд илүү далбаа (зарим нутагт зодгийг ингэж нэрлэдэг) байна уу? Би мартчихаад иржээ” гэсэнд “Хүү минь надад юуны илүү далбаа байх вэ? Тэр далбаа чинь Засгийн Газрын ордны орой дээр мандаж байгаа” гэж амыг нь тагласан” гэж гарч байна. Улсын далбааны тухай аваргын хэлсэн энэ үг залуу бөхөд улсын наадамд зодоглон давж улсынхаа далбааг хүндэтгэлтэй ёслон дэвж тойрохыг бэлгэдсэн үг ч байж болох юм.

	Бөхийн тухай хууч ярианд барилдахдаа сагсууран бардамнах, бусдыг басамжлахын гэмийг өгүүлсэн нь цөөнгүй. Ж. Дамдины “Монгол бөх” номд алдарт бөхчүүдийн тухай олон хууч яриа орсны дотор “Бөхийн сануулга” гэдэгт сумын наадамд түрүүлсэн залуу начныг дэндүү шаралхуу, дээрэлхүү зангаа дарж явахыг ахмад бөх Чойнзон сургамжлахад хүлээж авахын оронд хариуд нь “хөгширч үхэх гэж байж амаа мэдэж яв” хэмээн доромжилдог. Гэвч хойтон жил нь аймгийн наадамд 63 настай Чойнзон өвгөн зодоглож хорин хэдэн настай нөгөө шартай залуу бөхийг дөрвийн даваанд амлан авч угсраа мэхээр хаяж сагсуу занг нь дарж ахмад бөхийн сануулга өгсөн тухай өгүүлдэг. (Дамдин 1971, 88-р тал). Энэ хууч ярианд зөвхөн нэг жилийн явдлыг өгүүлсэнгүй хоорондоо холбоо бүхий хоёр жилийн явдал буюу ахмадын сургаалыг хүндэтгэн дагавал зохих талаар утга төгссөн санаа гарч байгаа нь зохиомжийн өвөрмөц шинжтэй юм. “Гурван хөгшин бараг юухан байх вэ” гэдэг хууч ярианд дархан аварга Мөнхбатаас та аатай ч, амтай ч байсан гэдэг аваргуудыг ихэд басдаг байсан юм уу гэж асуухад “Тийм юм болох нь ч болчихсон гээд хуучилсан нь Улс хувьсгалын 40 жилийн ойгоор түрүүлчхээд 8-р сард төмөр замчдын баяр Сонгинын буланд болоход барилдахаар очжээ. Тэгсэн их аварга Түвдэндорж, Ш. Батсуурь, Чимэд—Очир нар ирчихсэн байхаар нь тэдэн дээр очоод “Гурван хөгшин борог сайн байцгаана уу? Би өсөж яваа залуу ногоо гэчихжээ. Барилдаан болдгоороо болж хоёрын даваа дуусаж гурвын даваанд Б. Түвдэндорж, дөрвийн даваанд Чимэд—Очир аваргыг тус тус амлуулж хаяад байтал тавын даваанд Ш. Батсуурь аварга амлаад тахимаар нь давхар гүйгээд тэнгэр харуулчихсан ажээ. Тэд нарын намайг дараалан амладаг нь “Гурван хөгшин борог” гэснээс болохгүй юу даа” гэжээ. Энэ нь өмнөх хууч яриатай адил бусдыг басамжлан сагсуурахын гэмийг өгүүлсэн утгатай. Тэгвэл “Дамдиныг дор нь пурхийлгэнэ” хэмээх хууч ярианд Улсын арслан Мижиддорж, Дамдин аваргад улсын наадамд олон удаа унаж гаршчихсан байжээ. Хожим Дамдин аварга нэлээд харимагдуу болсон хойноо зургаагийн даваанд арслан Мижиддоржийг амлачихжээ. Тэгэхэд нь арслан Мижиддорж засуулдаа “Би энэ муу Дамдиныг хаяна, олон ч жил уналаа, хаячхаад цээжин дээр нь нидрээд шороо пурхийлгэнэ одоо нэг нэг хаях цаг ирлээ” гээд шуудаг элэг бүсээ чангалуулаад барилджээ. Гэтэл Дамдин аварга ид барилдаж байх үеийнх шигээ шүд нь тачигнаж ирэнгүүтээ баруун хөлд нь хүрэх аядтал нөгөө аваргыг дор нь пурхийлгэнэ гэсэн арслан маань өөрөө пурхийгээд хэвтээд өгчээ. Тэгж пурхийхээ мэдэхгүй урьд нь тэгж сур бадруулаад яана аа. Бөх бөхөө гаршуулна гэдэг энэ байх даа” гэж засуул нь хуучилсан тухай өгүүлдэг. Эдгээр нь сагсуурах бардамнах, бусдыг басамжлахын гэмийг өгүүлснээрээ бөхийн түүхэнд үнэхээр болсон явдлын өгүүлэмж төдий биш дараа үеийн бөхчүүлд ер нь хэн бүхэнд сургамжтай. 

	Нэлээд хууч ярианд бөхчүүл аархуу юм шиг атлаа гэнэн цайлган сэтгэлтэйг тусгасан байдаг. “Мөнхбат аваргыг салам зодно” гэдэг хууч ярианд “Мөнхбат аварга ид барилдаж байхдаа улсын баяр наадамд Булганы “дүүгүүр” хэмээх Гомбосүрэнг 2— 3 удаа амлаад хаячихсан гэдэг. Хамгийн сүүлд 1965 онд зураагийн даваанд начныг амлаж хаячхаад тахимаа авсан чинь “чамайг салам зодно доо” гээд тахимаа өгчээ. Тэгтэл тэр жилийн наадамд аварга мөн л түрүүлэхэд нөгөө зодно гээд байсан Гомбосүрэн начин жаахан халчихсан Мөнхбат аваргыг татаж үнсэн баяр хүргээд “ийм сайхан амьтныг хаана нь зодох билээ, өвгөнийгөө уучил уучил” гэж байсан тухай өгүүлэн бөх хүний уужим талбиун сэтгэлийг илэрхийлсэн байдаг. Бөхчүүл барилдахдаа уран мэхийг уралдуулан хийдэг шигээ бас элдвийг амлан үгийн мэх ч хийдэг. Заримдаа ов заль гаргах нь ч байдаг тухай хууч ярианд нэлээд гардаг. Нэгэн хууч ярианд “Наймын даваанд арслан Дагвасүрэн Мөнхбат аваргад амлуулж барилдаж байхад аварга барьц олдохгүйд бухимдахдаа арсланг “Чиний наадах зодгоос чинь барьц олдохгүй юм. Хурдан солиод ир гэж уурлажээ. Арслан тэр дор нь “за” гээд аваргаас нэлээд холдонгуут зодгоо эргүүлж нөгөө өнгөөр нь (улаан) эргүүлж өмсчхөөд хүрээд ирсэн чинь “муу хогт чинь зодог бүхэн барьцгүй таарах юм” гэж барилдсаар унасан” гэж гардаг. Энэ хууч ярианд аваргын хүчиндээ төдийгүй бусдад итгэдэг занг хошин аястай өгүүлжээ. 

	Хууч хөөрч буй хүн өөрийн болон бусдын амьдралын хамгийн сонирхолтой сургамжтай хэсгийг хүүрнэн өгүүлбэл, энэ нь аж байдлын хэв төлөвт хамаарч болох юм. Академич Ц. Дамдинсүрэнгийн хэвлүүлсэн “Аз" хэмээх хууч ярианд бусдад гэмгүй хандан итгэж явсныхаа ачаар наймаа хийхдээ санамсаргүй хурдан морь худалдан авч түүнийгээ наадамд уралдуулж түрүүлэхэд нь хүмүүс шохоорхон өндөр үнээр худалдан авсан тул аз тохиолдож ядуу зүдүү байдлаасаа салсан тухай өгүүлж буй нь аж байдлын буюу намтарчилсан шинжтэй юм. (Гаадамба, Цэрэнсодном 1968, 218—221-р тал). Энэ хууч ярианд арилжаа наймаа хийхийг сурталчилсан биш харин хэзээ ч бусдыг хожих гэж бодолгүй хүмүүст итгэж явсны ач тусыг сургамжилсан байна. Аж байдлын хууч яриа нь хүн ардын өдөр тутмын амьдралаас сонин содон болон сургамжтай явдлыг уран хэтрүүлэгтэйгээр тусгасан байдаг. 

	Тухайлбал “хонь муулсан нь” гэсэн хууч ярианд хүүхэд төрүүлсэн эхэд шөл уулгахаар хонь төхөөрөх болоход Хар Лувсан гэгч хонь гаргаж (муулж) чадахгүй мөртөө чадна гэж сагсууран хонины голыг таслалгүй улаан хоолойг тастаж муужруулсны дараа түр амсхийх үед нөгөө хонь сэргэж гэдсээ цувуулан босож зугтаан сүйдтэй юм болсон тухай өгүүлж, мэдэхгүй чадахгүй байж сагсуурахын гайг сануулан аливаа зүйлд хянуур болгоомжтой байхыг сургамжилсан байдаг. Мөн анчдад тохиолдсон адал сонин хөгтэй явдлын тухай өгүүлсэн хууч яриа нэлээд бий. Ийм хэв төлөвийн ихэнх хууч ярианд анчин хүний авхаалж овсгоо, араатантай өрсөлдсөн эрэлхэг явдлыг өгүүлдэг бол “Машинтай анчныг чоно дагасан нь” хууч ярианд машинтай анчдад хөөгдсөн чоно амиа аврах гэж ямар их авхаалж, арга мэх хэрэглэсэн тухай өгүүлнэ. Үүнд, говь нутагт машинтай явсан дөрвөн анчны замд гэнэт чоно зам хөндлөн явах нь тааралдахад хойноос нь хөөжээ. Машины хурданд арга буюу гүйцэгдэх үедээ чоно гэнэт хажуу тийш зайлан зугтаж бараа сураггүй алга болох мэт болсонд дөрвөн зүг найман зовхист дурандавч бараа нь харагдсангүй. ГАЗ—69 машинд суусан дөрвөн анчны нэг нь санамсаргүй хойд талын цонхоор харахад нөгөө чоно машины яг ард амаа ангайн шүдээ ярзайлган машинаас хэн түрүүлж гарсан руу дайрахад зэхсэн мэт зогсож байв гэнэ. Ингээд машинаа ухрааж чоныг хөөснөө зугтахад нь машинаа эргүүлж гүйцэн очиход чоно гэнэт үсрээд машины нь дээр гарчихжээ. Ерөөсөө бид аль эрт буудахгүй дэмий хөөж чононд дээрэлхүүллээ гэж анчдын зарим нь уурлаж дороос нь хэд хэд буудаад чимээгүй болохоор нь үхсэн чоныг авах гэж гадагш гарахад чоно сураггүй алга болсон байжээ. Чоно хаачдаг байна аа гэж бие биеэсээ асуухад жолооч “Та нарыг буудахаас өмнө машинаас буугаад хойшоо арилсан” хэмээгээд “Чоно бол маш гүйлгээ ухаантай, эрэлхэг зоригтой, эр чадлаараа өөрийгөө тэжээж явдаг амьтан шүү дээ. Бид бол гэдсээ тэжээх гэж яваа биш замд тохиолдсон амьтныг тохуурхан тоглоом хийж байгаль сүйтгэж байна” гэхэд нь “Нам засгаас малын дайсан гэсэн чоныг өмөөрлөө” гэж сүржигнэхэд “чоно чинь өлсөж үхэхгүйн тулд юм барьж идэх л болно шүү дээ. Энэ бол байгалийн жам хууль, тэр хуулийг та бид өөрчилж чадахгүй байх аа” гэж мохоожээ. Энэ хууч ярианд чонын овсгоо, эрэлхэг чадал, анчдын бүтэлгүй явдлын тухай өгүүлсэн төдий бус байгалийн жам хууль, экологийн талаар гүн санаа сэдэж байна. 

	Аж байдлын зарим хууч ярианд сайн эрсийн явдал арга заль, хууль цагдаагийн байгууллагуудын ажилтан нарын гярхай авхаалж самбаатай үйл ажиллагааг тусгасан байдаг. “Малынхаа ихэнхийг ядууст тараагаад өгчихдөг байж” хэмээх хууч ярианд 1950-аад оны үед Наваантав гэгч зартай хулгайч байсан бөгөөд түүнийг барих гэж олон байцаагч хөөцөлдөөд чадаагүй атал мөрдөн байцаагч Цэнд тун амархан баривчилсан тухай гардаг. Хоёр зуун бодын хэрэгтэй Наваантавыг баривчилж ир гэж дарга нар нь үүрэг өгчээ. Тэр бээр туслах Данзаны хамт Наваантавын гэрт очиход тэр байсангүй. Тэд түүний ирэхийг хүлээн ойролцоо нууц туршуул тавин саахалт айлд нь арваад хоножээ. Наваантавыг гэртээ байна гэж хүн хэлээд ирэхэд тэр бас л байсангүй. Ер нь урьдах мөрдөн байцаагч нар ч ийм байдалтай олон удаа тулгарсан юм санж. Нэгэн өдөр туршуул нь амьсгаадчихсан гүйж ирээд “Яг одоо өнөөх чинь гэртээ байна” гэж хэлэхээр нь Цэнд, Дамдин хоёр яаравчлан мордож мориндоо ташуур өгч гэрт нь яваад очжээ. Гэтэл Наваантав бас л гэртээ байсангүй. Авгай нь зүүн хойд орныхоо хөлийн үзүүрт хатаж хорчийсон үхрийн адасга дээр сууж байв. Ер нь тэднийг гэрт нь ороход авгай нь тэрхүү адасга дээр суучхаад огт хөдөлдөггүй байж. Энэ нь Цэндэд сэжиг төрүүлжээ. Цэнд гэрийн доторхыг ажиглан байснаа эхнэрт нь хандаж “Наваантав хаана байна” гэхэд авгай нь “Юун Наваантав. Тэр чинь энд ирэхээ байсан шүү дээ” гэж жишим ч үгүй хэлжээ. Цэнд түүн рүү хуруугаа чичиж “Аан тийм үү? чи бос” гэхэд авгайнх нь царай хувьсхийгээд явчхаж. Цэнд улам уурсаж “Бос гэж байна шүү, чамайг” гэж зандрахад дуртай дургүй босжээ. Цэнд үхрийн адасгыг авч хаяхад доор нь нүх байсан бөгөөд Данзаныг дагуулан доош ороход Наваантав тэнд ор дэр засчихсан, лаа асаагаад чанасан мах идэж архи уугаад сууж байжээ. Зартай хулгайч Наваантавыг ингэж баривчилсан түүхтэй. Энд хулгайчийн арга заль, мөрдөн байцаагчийн ажигч гярхай чанар гарч байна. 

	Хятадын гол цөм болсон Хан үндэстэн эрт үеэс өөрийн соёл иргэншлийг орчлонгийн төв хэмээн үзэж улсаа “ Дундад иргэн улс” гэж нэрлэж байв. Мөн хятад хүний толгой дээр нар шингэх ёсгүй хэмээн дэлхийн бүхий л тив, ихэнх улс оронд хятад цагаачид очихыг дэмждэг байлаа. Хятад цагаачид олноор ирсэн орны нэгэнд хөрш зэргэлдээх монгол улс орсон нь мэдээж. Иймд 1921 оноос өмнө Манжийн дарангуйллын үед ч Хан үндэстэн, олон Хятад иргэн монголд суурьшсан агаад монгол орны бэлчээрийнх нь хөрсөнд тарианы үр цацаж эмс хүүхнүүдийнх нь хүйсэд хан үндэстний үр цацна гэсэн зорилгоор ч юм уу эсвэл жирийн аж амьдралын учрал хүний ёсоор монгол эхнэр авах нь цөөнгүй байв. “Ноцтой мэдээ” сонины 2000 оны N2 41 (129)-д хэвлэгдсэн “Хужаа нар үхэхдээ мөнгөө үлдээж зүрхэлдэггүй” гэсэн хууч ярианы өмнөх үгэнд “Хужаа нар хүн шоргоолж шиг хөдөлмөрлөж ажилчин зөгий бал цуглуулах шиг хөрөнгө зоорио арвижуулдаг атал тэрхүү хуримтлуулсан мөнгө төгрөгөө насан эцэслэх үедээ хааш нь хийдэг нь маш учир битүүлэг байдаг. Дотор хүмүүс өсөхөөс өтлөхийг хүртэл үнэтэй хувцас өмсөж илүү дутуу зугаа цэнгээнд мөнгөө үрнэ гэдэг санахын хазгай. Тэгэхээр тэр их мөнгө хаашаа ордог хэрэг вэ? Энэ тухайд хар багаасаа усны гудамжинд хятад хүүхдүүдтэй тоглож өссөн өвгөн сонирхолтой хуучийг дэлгэж билээ. Тэр/—бээр ярианыхаа эхэнд “Хятад хүн ямар/—ч байсан монгол эхнэрээсээ гарсан хүүхдэдээ хөрөнгө хогшлоо бүтнээр нь үлдээх хүсэлгүй байдаг юм билээ. Харин амьд ахуй үедээ бол юугаар ч дутаадаггүй юм” гээд доорх явдлуудыг ярьсан юм” гээд хоёр хууч яриа нийтлүүлжээ. “Ваадантай мөнгөө тэврээд амьсгал хураасан Намсрай Луухаан” гэдэг хууч ярианд өгүүлэх нь: Амгаланд монгол эхнэртэй Намсрай гэж Луухааных долоон хүүхэдтэй өнөр өтгөн айл байсан бөгөөд хашаандаа жимсний модтой, хавар моддын завсраар нарийн ногоо тарьдаг, хувийн дэлгүүр гуанзтай чинээлэг нэгэн байв. Гэтэл 1960-аад оны сүүл болоход төр засгаас хоршооллын бодлого баримтлан хувийн гуанз дэлгүүрийг хааж мөн тэр үед хятад монголын харилцаа муудаж эхлэх үеэр хувийн гуанз дэлгүүрээ хаалгасан Намсрай Луухаан хайяа хайяа гэж бухимдан “Ай чү шатамат” гэж хараах ерөөхийн алин болох нь мэдэгдэхгүй үг хэлэн “Та нар муусайн үхэр монгол далд орвоо” хэмээн эхнэр хүүхдээ ад шоо үзэх болжээ. Удалгүй Намсрай луухаан хэвтэрт орон бие нь муудсаар үхэх өдрөө хүлээхдээ мэдээж хэрэг авсаа бэлдчихсэн байжээ. Үхэхийн өмнө захиасаа хэлэхдээ “намайг тэр луухаан оршуулна. Та нарт үлдээх юм байхгүй баа. Бүгдийг монгол булаасан” гэжээ. Гэтэл хэвтэрт ороод өндийж чадахгүй шахам байсан Намсрай луухаан нэг шөнө сэрчхээд юм түжигнүүлээд ухаад байжээ. Тэгснээ сарны гэрэлд нэг баадантай юм бариад пийшин рүүгээ мөлхжээ. Дүрэлзтэл шатаж буй галтай пийшингийнхээ амыг онгойлгохоор нь хөнжлийнхөө завсраар харж байсан хүү нь гайхахдаа “Дааяа та яах гэж байгаа юм бэ?” гэж асууж орхижээ. Үүнийг сонссон Намсрай хужаа цочин “хайяа” гээд таг болчхов. Гэрийнхэн нь сэрэн, гэрэл асаахад Намсрай пийшингийнхээ аман дээр ваадантай мөнгөө тэврээд амьсгал хураасан байх нь тэр. Мөнгөө нуусан газар нь унтдаг ханзных нь хойгуурх хөндийд байсан гэдэг. Ер нь хятад луухаан нар үхэхдээ хөрөнгөндөө сүнс нь хоргодож сууж байсан байшиндаа буг болсон тухай олон домог хууч яриа бий. 

	Мөн “Заяат данжаадын гагцхүү үхлийн ирмэг дээр өвлөх хөрөнгөө олжээ” гэдэг хууч ярианд 1960-аад оны эхээр Есөн гудамж буюу одоогийн Нарны титэм дэлгүүрийн хавьцаа Заяат нэртэй баян хужаа байжээ. Түүний Монгол эхнэр орь залуугаараа нас барсан тул Түмэнбилэг хүүтэйгээ хоёулхнаа амьдардаг байжээ. Түмэнбилэг 10-р ангиа төгсөөд сургууль, цэрэгт ч явсангүй зугаа цэнгэл хөөцөлдөн архи дарсанд оржээ. Заяат луухаан элдвээр ятган бас уурлаж загнаад ч нэмэр болсонгүй. Бүр сүүлдээ цөхрөөд юу ч хэлэхээ больжээ. 

	Гэтэл удалгүй Заяат луухаан авсаа маш гоёмсгоор бэлтгэж нэг удаа Түмэнбилэгийг гэртээ ирэхэд аав нь “За би маргааш үхваа. Намайг хамар хашааны жан хуй лай даа яа оршуулваа. Би мөнгийг өгсөн шүү. Чи битгий оролцаа, би чамд арваад мянган төгрөг орхиваа (Тэр үеийн мөнгөний ханш маш өндөр байв). Үүнийг дуусахаар чи тэр модноос дүүжилж үхваа” гээд байшингийнхаа зүүн урд булан дахь илүү гарсан модыг зааж хэлжээ. Үнэхээр ч маргааш нь Заяат луухаан нөгөө ертөнцөд одож оршуулгын бүх ажил хэлсэн ёсоор нь болжээ. 

	Заяат данжаадыг үхсэний маргаашаас Түмэнбилэг ногоортлоо архидаж 10000 төгрөгөө гурван сарын дотор дуусгахад мөнгөгүй болсон түүнээс хамт архиддаг нөхөд нь ч дайжин оджээ. Тэгээд нэг сар орчим гэрийнхээ доторх эд хогшлоос зарж уугаад тартагтаа тулахад гэнэтхэн аавынх нь хэлсэн санаанд орж олс аваад мөнөөх заасан мод руу нь очжээ. Дүүжилж үхэхээр салганасан гараараа санамсаргүй цохиход нь хананы муутуу цаас цаашаагаа цөмөрчээ. Гайхсандаа босоод харахад цаад хана нь хөндий байжээ. Тэндээс зуугаад мянган төгрөг, алт мөнгө, шүр сувд гээд бүхэл бүтэн баялаг гарсан гэдэг. Тэр цагаас Түмэнбилэг архи дарс огт амсаагүй бөгөөд элбэг дэлбэг амьдарч эхнэр хүүхэдтэй ч болж сайхан амьдарчээ. 

	Энэ хууч ярианд гарч байгаагаар Заяат луухаан үрэлгэн хүүгээсээ эд хөрөнгөө харамлаж нуусан байж болохын зэрэгцээ эцгийн сэтгэлээр аз нь байвал олог гэж мөнгө төгрөг, эд хөрөнгөө нуусан газрын ойролцоох модонд дүүжилж үх гэж заасан ч байж магадгүй юм. 

	Аж байдлын хууч ярианд хүний амьдралд тохиолдсон содон зүйлс, сайн эрс, анчдад тохиолдсон адал явдал, алмасын тухай хууч яриаг оруулж болох юм. Европын орнуудад “цасны хүн” гэдэг бол монгол түмний дунд алмасыг “хүн гөрөөс”, “загийн сэгсгэр”, “зэрлэг хүн” гэж янз бүрээр нэрлэж түүнтэй тааралдсан тухай элдэв сонин хууч яриа элбэг байдаг. Энэ нь уран сэтгэмжээр бүтсэн зохиомол зүйл биш бололтой. 13-р зууны үед Монголд ирсэн италийн жуулчин Плано Карпини “Татаарууд тэднийг (алмасыг) элдэн хөөж нум сумаар харвахад тэд шархаа өвсөөр таглаж хурдан зугтдаг” тухай “Монголчуудын түүх” номдоо бичсэн нь эрт үед монголд алмас элбэг байсныг гэрчилнэ. Түүнчлэн ХVIII зууны үед Жамбалдорж гэгч маарамба “Омбон түмбий” хэмээх эмийн зурагт номын доторх амьтны гаралтай эмийн зүйлдээ хүн гөрөөсний зургийг зурж цөсийг нь эмчилгээнд хэрэглэдэг байсан тухай бичсэн ажээ. 

	Монголын ШУА-аас эрдэмтдийн санаачилгаар 1962, 1963, 1964 онд алмас хайх шинжилгээний ажилд Ардын хувьсгалын партизан, зохиолч Ж. Дамдин, судлаач, зохиолч Р. Равжир нарыг Баруун монгол, Алтайн нурууны орчим нутгаар томилон явуулсан тайланд алмастай учирсан гэх хорин найман учралын тухай дурсамж яриа, хүмүүсийн аман мэдээгээр зурсан зураг нь (Содной. 2003, 7—26) алмасын тухай хууч яриад гардагтай төстэй буй нь ийм сэдэвт хууч яриа үнэний хувьтайг харуулна. Алмастай тааралдсан тухай хууч яриа болон дурсамж газар нутгийн хувьд Алтайн нуруу зэрэг өндөрлөг газрыг хамарч буй нь мөн үүнийг батлах мэт. 

	Алмастай тааралдсан тухай хууч, дурсамж яриа олон боловч эдүгээ хүртэл түүнийг барьж чадаагүй нь зугтахдаа хурдан шалмагийн зэрэгцээ зарим үед харагдахгүй болдог чадвартай холбоотой байж болох юм. “Хий үзэгдэл шиг хүнд харагддаггүй алмас миний толгойг илсэн” гэдэг хууч ярианд Ээж Хайрхан ууланд ийм явдал болсон тухай алмасын бие нь харагдахгүй атал мөр нь газар дээр үлдэж дуу нь сонсогдож байсныг өгүүлээд Энэтхэгийн иогийнхон, хятадын хийн тамирынхан, бясалгалын хүчээр өөрсдийгөө харагдахгүй болгож чаддаг гэдгээр үүнийгээ тайлбарласан байна. 

	Туурилаг хууч яриа нь адал явдал, уран сэтгэмж ихтэй бодит үнэнтэй төдий л таарахгүй мэт боловч тухайн өгүүлэгч үнэхээр болсон явдал мэтээр ярьдаг байна. Энэ хэв төлөвийн хууч ярианд алмас, сүнс, чөтгөр, хий үзэгдлийн тухай голлон өгүүлнэ. 

	Туурилаг хууч яриа нь орчин үеийн явдлыг тэр тусмаа өнөөгийн бидний үед болсон явдлыг уран сэтгэмжийн гэмээр хэлбэрээр өгүүлэх нь цөөнгүй. Үүнд “Цэнхэр цувтнуудтай харьцдаг үл мэдэгдэх хачин хүмүүс” хууч ярианд од гарагийг дурандан судалдаг эмэгтэй харь гарагийнхныг санамсаргүй олж харснаас эрхшээлд нь орж Цэнхэр цувтны дүрээр ирсэн тэдний даалгаврыг биелүүлж энэ ертөнцийн тухай мэдээлэл цуглуулж өгөх болж улмаар сэтгэл мэдрэлийн өвчтөний тухай мэдээлэл олохоор сэтгэлийн гажигтай хүний дүрээр эмнэлэгт хэвтэж мэдээллээ хүргэхээр цэнхэр цувтнуудын эрхшээлд орон эмнэлгээс оргож байсан тухай өгүүлдэг. 

	Лус савдаг чөтгөр шулам, сүнс, хий үзэгдлийн тухай өгүүлэмж туурилаг хууч ярианд нэлээд байрыг эзэлдэг. Чөтгөр, шулам, хий үзэгдэл, сүнсний тухай хууч яриаг тус тусад нь ангилан үзэж болох боловч хойд төрлөө олоогүй төөрөлдсөн сүнс чөтгөр шулам болсон тухай өгүүлэмж түгээмэл тул харилцан холбоотой гэж хэлж болно. Чөтгөр зарим хүнд харагддаг, зарим хүнд харагддаггүй гэж хууч ярианд өгүүлнэ. Тухайлбал, жолооч Гончигийн хууч ярианд машиных нь кабинд хөх торгон дээлтэй хүүхэн гэнэт орж ирэн суусан байхыг хараад машинаа зогсоон арын машины жолоочид хэлэхэд тэр бээр юу ч харагдахгүй байна гэжээ. Хүнд муу ёр орохоор элдвийн муу юм харагддаг. Муу ёр нь ороогүй хийморьтой яваа хүнд элдвийн муусайн юм харагддаггүй, дайралддаггүй гэж үүнийгээ тайлбарлах нь түгээмэл. Ингээд Гончигийн хийморь доройтсон учир хэдэн сарын дараа өвдөөд удалгүй нас барсан гэж дээрх хууч ярианд өгүүлж байна. Энэ тухай “Ачаатай үхэр”, “Жолооч Гончигт тохиолдсон нэг явдал”, “Үхсэн Хятад” зэрэг хууч ярианд өгүүлж байна. 

	Чөтгөр шуламс, хий үзэгдлийг харах нь тухайн хүний сэтгэцийн онцлогтой холбоотой байж болох юм. Хойд төрлөө олоогүй сүнс чөтгөр болсон гэж гардаг. “Талийгаачийн шарил дээр муур шээснээс чөтгөр болсон нь” гэдэг хууч ярианд “муур эзнээ үхээсэй гэж шөнө бур гурав тойрдог, харин нохой эзнээ үхчих вий гэж мөн л шөнө бүр гурав тойрдог” гэсэн яриа байдаг тухай өгүүлээд нэгэн айл талийгаачийн шарилыг банаг буюу илүү гэртээ оруулж гурав хонуулахдаа хаяа хатавчийг нь сайн хамхиагүйгээс болж тэжээвэр муур нь орж талийгаачийн толгой руу шээчхээд нүүрийг нь долоосноос болж сүнс нь чөтгөр болж гэрэлтсэн нов ногоон нүдтэй нүүр биеэрээ дүүрэн үс бүрхсэн адгуус хүн хоёрын аль нь үл мэдэгдэх амьтны дүрд хувилан оршуулсан газрынх нь дэргэдүүр явсан машины жолоочид харагдаж айлгасан тухай гардаг. Буг чөтгөр хүний дүрээр гарах нь олонтоо бөгөөд зайран Чагнаагийн ярьснаар бол хөх хөтлийн чөтгөр нь зэвхий цагаан царайтай гөлийсөн нүдтэй хүүхэн байжээ. Энэ мэтээр “Ачаатай үхэр”, “Хөх торгон дээлтэй залуу хүүхэн”, “Хувин барьсан хүүхэн” гэх мэт янз бүрийн дүрээр явуулын хүнд харагдан айлгасан тухай өгүүлдэг. Үүний учир нь талийгаачийг оршуулах үеийн явдал хувцас өмсгөлтэй холбоотой гэнэ. Чөтгөр хий үзэгдэл гэрэлтэй үед харагдахгүй, харин харанхуйд үзэгдэхээр барахгүй дуу чимээ гаргадаг гэж хууч ярианд өгүүлэх агаад дүрс нь харагдавч барих биегүй гэж гарах боловч зарим хууч ярианд биетэй бодитой сүнс буюу чөтгөртэй нөхөцсөн тухай өгүүлж байна. Тухайлбал хөдөөгөөс хотод ирсэн нэгэн эр байр сууц сураглаж байтал оршуулгын газрын ойролцоох эзэнгүй хаягдсан байшин байдгийг дуулаад тэнд нүүж ирэн суурьшсанд шөнө гэрэл унтарсан харанхуй үед хөнжлийг нь сөхөн нэгэн эмэгтэй өвөрт нь орж үзэхэд эхлээд айж байснаа тэмтэрч үзсэнд үнэхээр биетэй бодитой эмэгтэй хүн шиг байсан төдийгүй хүзүүгээр нь тэврэн янаглахад тэсэж ядан эр эмийн ажил үйлдэн энэ нь байнга давтагдах болсон тухай гарч байна. Чөтгөр шулам хий үзэгдлийн тухай хууч яриаг зарим талаар өрнө зүгийн аймшгийн зохиолтой адилтгаж болно. Өрнө зүгийн аймшгийн зохиолд чөтгөр шуламсын дүр олонтоо гардаг бөгөөд монгол түмэн дэлхийн бусад улс үндэстний нэг адил аймшгийн зохиолын өвөрмөц хэлбэрийн бүтээсэн нь чөтгөр шуламс, хий үзэгдлийн тухай хууч яриа домог бий. Аймшгийн зохиол нь жирийн нэг чамирхал бус хүүхэд залууст айн эмээх мэдрэмж бий болгох зориулалттай. Айх эмээх мэдрэмжгүй бол адал балмад явдал үйлдэж болох юм. Хүний сүнс сайн төрлөө ололгүй гэртээ хоргодвол буг болдог гэх агаад буг нь дуу чимээ гаргах, янз бүрийн дүрс үзүүлэх, үүд хаалга нээх, хаах, хуулга хуулах, гэрэл унтраах, асаах, аяга таваг хагалах, чухал эд юмыг нуух зэрэг үйлдлүүдийг гүйцэтгэнэ. Харин шууд хорлох нь ховор байдаг, бас тус нэмэр болж, гэр орон, мал сүргээ хамгаалах явдал ч байдаг ажээ. Мөн сүнс төрлөө ололгүй төөрөлдвөл хээрийн чөтгөр болдог ч ёс бий. Чөтгөр нь хээр гадаа оршиж, газар усны эзэдтэй харшилдаж хашхирах, муухай дуу гаргах, ер бусын дүрс үзүүлэхээр барахгүй бурхны дүрийг хуурамчаар үзүүлж элдвээр хорлох зэрэг үйлдэл гаргаж чаддаг. Харин буг, чөтгөрийг бурхны номын хүчээр даран тонилгож болдог. 

	Чөтгөр шуламс нь хүний сэтгэл санааг төөрөлдүүлэх, бурууг зөвтгөх, зөвийг буруутгах зэргээр ил далд хорлолыг учруулдаг. Энэ талаар академич Ц. Дамдинсүрэнгийн олон жилийн турш сурвалжлан цуглуулсан хууч ярианд тодорхой өгүүлсэн байна. Академич Ц. Дамдинсүрэнгийн сурвалжлан цуглуулсан “Лус савдаг, чөтгөр шуламстай учирсан хүмүүсийн яриаг” 1990 хэдэн онд шавь Р. Отгонбаатар тусгай ном болгон хэвлүүлснийг Ц. Дамдинсүрэнгийн “Бүрэн зохиолын түүвэр”-ийн хоёрдугаар ботид оруулсан байна. Энэ нь аман зохиол судлалд шинэ эх хэрэглэгдэхүүн болох төдийгүй сүнс, буг, чөтгөрийн судлалд үнэ цэнтэй юм. 

	Замд тохиолдож, нүдэнд харагдсан хий үзэгдэл бүхэн хүнд хор хүргээд байдаггүй бас тус болдог тухай зарим хууч ярианд өгүүлнэ. “Хар цагаан морьтнууд буг чөтгөр үү? Бурхан савдаг уу?” хэмээх хууч ярианд Ховд аймгийн Мянгад сумын Баянбулаг багийн нутагт өвөг дээдсийн шарилыг оршуулан хэдэн үеэрээ онголсоор ирсэн. Баянхар, Цахир гэдэг хар цагаан хоёр уул бий бөгөөд ад зэтгэр, хий үзэгдэлтэй тул нутгийн хүмүүс тэр бүрийд тийш зүглэхээ болгоомжилдог ажээ. Гэтэл нутгийн нэг хүн айлаас халамцуухан мордож Баянхар уулын хавьд мориноосоо буун унтаад өгчээ. Шөнө дунд хүн дуудаад байх шиг болохоор нь өндийгөөд бостол өмнө нь хар морьтой өндөр хар хүн сарны гэрэлд бараантан харагдав гэнэ. Хүчлэн босоод мориндоо мордох гэтэл морь нь хөдлөхгүй байсанд байдлыг гэнэтхэн мэдэрч айх гайхах зэрэгцэн мориныхоо хөл рүү шээчхээд хөдөлжээ. Нэлээд явсаар эргээд хартал мөнөөх хүн хойноос нь дагаад байв гэнэ. Нэлээд явсаар Цахир уулын бэл рүү орж иртэл өмнөөс нь цагаан морьтой, цагаан дээлтэй хүн ирж яваа үзэгдэж гэнэ. Энэ үеэр хойноос нь дагасан хар морьтой хүн алга болжээ. Цагаан морьтон түүнийг дагуулж явсаар Цахир уулнаас буулгаж гэр нь буй Баянбулагийн эх рүү оруулж өгөөд буцжээ. Хор хүргэхгүй зам зааж тус болж буйг нь мэдээд элдвийг асуусан боловч хариу дуугараагүй гэж гарч байна. Энд гарч буй хар цагаан морьтон бол буг чөтгөр бус харин Баянхар, Цахир уулын савдгууд байсан гэж болох бөгөөд бөө мөргөлийн харын зүгийн болон цагаан зүгийн тэнгэрийн ойлголттой холбоотой гэж болно. Мөн “Алаг үхэр, халзан өвгөн, зэвтэй хутга" хэмээх хууч ярианд хээрийн дадлага хийж байсан оюутны нэгийнх нь шүд өвдөөд байсанд багш нь түүнийг майхандаа оч гээд явуулжээ. Хоёр саахалтын зайтай буй майхан руугаа явж байтал замд нь хэдэн алаг үхрийн дэргэд өл халзан толгойтой өвгөн зогсож байв. Хаанаас энэ бүхэн бий болсныг гайхан хартал нөгөөх өвгөн хүрч ирээд, — Өө хүү минь чиний шүд өвдөж дээ гээд өвдсөн шүдний тэнд хацрыг илээд “Чи сайн санаатай хүн байна. Одоо ийм зэлүүд газар байх хэрэггүй. Олон хүнтэй газар оч гээд зэвтэй хутга өгч гэнэ. Оюутан залуу хаанаас гарсан үхэрчин өвгөн зэвтэй хутга өгдөг юм бол гээд гайхан хартал өвгөн ч үгүй, алаг үхэр ч үгүй байв гэнэ. Майхандаа ирээд мань залуу ухаан алдаж, татаж унаад сүйд бонсонд сумын эмч авчирч эм тариа хийлгэн сэхээжээ. Сумын эмч, энэ газрыг гүйдэлтэй газар гэдэг юм. Чи хот орохоо бодсон дээр гэсэн ёсоор хот орж эмчлүүлсэн төдийгүй Ганданд очиж лам нараар арга засал хийлгэсэн” гэж гардаг. Энэ хууч ярианд гарч буй алаг үхэртэй өл халзан өвгөн бол бурхны шашны ойлголт ёсоор үхэр сүргийн бурхан гэгддэг Мялзангийн цагаан өвгөн байж магад. Хууч ярианд гарч буйгаар бол буг чөтгөр, шуламс байнга байгаад байдаггүй. Эрдэм номтой лам, увдистай бөө нар бясалгал арга засал хийн буг чөтгөрийг дарж төөрөлдсөн сүнсний зүг чигийг олж явуулдаг ажээ. “Зайран Чагнаа чөтгөр дарах эрдмийг Чойжоо зайрангаар заалгасан нь” хэмээх хууч ярианд “Орой бүрий болохын үед үхсэн хүний хувхайрчихсан сүүжний яс авчирч түүгээрээ даллан шившиж чөтгөр шуламсыг дуудан ирүүлж арвайн гурил шатаан хэншүү гаргаад давс шатаан өргөстэй улаан харганаар хий ороолгон үүр цайтал бөөлж буг чөтгөрийг дарсан гэж гарч байна. Арвайн гурил шатаан хэншүү гаргадаг нь гэдэс дотор нь ороод тэсэрч егүүтгэхийн учиртай, өргөстэй харганаас буг чөтгөр айдаг учир түүнийг айлган хөөж буй гэж ойлгодог ажээ”. Дашрамд тэмдэглэхэд нагаан сараар монголчууд гэрийнхээ тотго дээр нэг талд нь мөс, нөгөө талд нь өргөстэй харгана тавьдаг нь гаднаас ирж болзошгүй буг чөтгөр, хий үзэгдлийг айлган хөөх зориулалттай гэж болно. Чөтгөр шуламсын тухай хууч яриа нь өгүүлэгчийн уран сэтгэмжээр бүтсэн байж болох боловч түүнийг ярихдаа үнэхээр харсан үзсэн гэж баримтаар нотлон өгүүлдэг байна. Чөтгөр шуламс үзэгддэг газрыг гүйдэлтэй газар гэж нэрлээд тухайн газрыг мэдэх нутгийнхан түүгээр явж чөтгөр шуламсыг харсан тухай өгүүлэмж түгээмэл. Хууч ярианд өгүүлж буйгаар бол гүйдэлтэй гэгддэг газраар явбал морь тушдаг, тэмээ сөгтгөн хэвтүүлдэг, гал гардаг, дуу дуулдаг, тачигнатал инээдэг, хашхирч дуу чимээ гаргадаг байна. 

	Ийм тохиолдол гарвал мориныхоо хөл рүү шээх, тарни унших зэргээр гацаанаас гардаг ажээ. Ийм хууч ярианд үнэний хувь байхыг үгүйсгэж болохгүй боловч чөтгөр шуламсыг харж айж зугтаасан хүмүүс ихэвчлэн халамцуу юм уу согтуу байсан тухай гардаг бөгөөд энэ нь “айхад аргал хөдөлнө” гэдэг үгийг санагдуулна. Зарим хууч ярианд сүнс төөрч буг чөтгөр болох төдийгүй хүн нас барах буюу түүнийг оршуулах үед ойролцоо байсан хэн нэгний биед шингэснээс болж тэрхүү зүүдэндээ сүнсний дуугаар ярьдаг болсон гэж гарна. “Сүүдэр хүн буюу сүнсний ертөнцөд” хэмээх хууч ярианд Лувсанцэрэн хэмээх нэгэн ажилчин эр унтангуутаа эрэгтэй эмэгтэй хүний дуугаар хослон ярьдгийг сонссон сүнс судлаач гэрт нь очиж орных нь урдуур хэвтэн магнитофоны бичлэг хийхэд эхлээд Лувсанцэрэн өөрийнхөө дуугаар хүүхдүүддээ амьдралын гачигдал зовлонгоо учирлаж байснаа дараа нь залуувтар эмэгтэй хүний дуу гарч нөхөртөө гоморхсон, бас анх танилцс...

	 

	үрс болж өөр лүү нь гүйжээ. Гэтэл түүнийг чиглэн гүйж явсан дүрс гэнэтхэн ногоон дээлтэй эмэгтэй хүн болоод түүнийг бариад авах нь уу даа гэтэл чухам юу болсныг мэдэхээ больж ухаан алджээ. Түүнийг нөхөд нь юм үнэрлүүлэн сэхээж эмнэлэгт авчран хэд хоног эмчлүүлжээ. Үүнээс хойш унтахдаа эрэгтэй эмэгтэй хүний дуугаар ярьдаг болсон гэж уг хууч ярианд өгүүлж байна. 

	Нас барсан олонх хүний сүнс буг чөтгөр болох юм уу өөр хүний биед оршин төөрөлдөөд байдаггүй биеэсээ гарч тэнгэр огторгуй өөд оддог ажээ. “Сүүдэр хүн буюу сүнсний ертөнцөд” хэмээх хууч ярианд “Нэг залуу нагац ахыгаа оршуулж байхад зэргэлдээ нь бас нэг айл хэн нэгнийгээ оршуулчхаад уй гашуу болж буцахад саяын оршуулгын дээр нэг харахад сүүдэр шиг нөгөө харахад хүн шиг бүдэгхэн бараан дүрстэй хүн дээш харан хэвтэж байснаа нэг босмоор болж дараа нь дөрвөн хөллөж мөлхөөд цементэн дээрээс бууж хоёр гараа алдлан дээш босоод хэд сарвалзсанаа хөл нь газраас тасарч дээш явах тусам бие нь томорч бүдгэрсээр огторгуйн уудамд уусаж алга болсон” гэж гарч буй бол “Амь авдаг цагаан шувуу”гэдэг хууч ярианд Дорнод аймгийн Гурван загал сумын Гүнжийн Цэрмаа гэдэг эмэгтэй далдыг хардаг үзмэрч агаад сүнс биеэс тасрахыг олон удаа харж тэр сүнсийг амь авдаг цагаан шувуу гэж нэрлэжээ. Түүний ярьснаар бол Дүгэрээ гэгч нас нь нөгчихөд цагаан шувуу зүрхний тэндээс хэд хэд булталзан цухуйж байснаа аажуухан цагаан зам татуулан тооноор гарч цаашаа явсаар байгаад нарны наагуур очоод замхарсан ажээ. Мөн “Сүнстэй зэрэгцэн сууж явлаа” хэмээх хууч ярианд “Эмнэлэгт нас барсан ганц бие өвгөнийг ах дүү нь оршуулахаас татгалзсан тул эмнэлгийн морин тэрэгчин оршуулах болжээ. Шарилыг морин тэрэг дээрээ хучин ачаад шогшуулж яваад нэг хартал баруун гар талд нь нэг хүн ч юм уу сүүдэр ч юм уу хар юм морин тэрэг дээр сууж явна гэнэ. — Юу вэ, чи? гээд ташуураар шавхраадахсан чинь биегүй бололтой ташуурын сур тэрэгний цаад талыг ороолгож байжээ. Ингээд яван явсаар оршуулгын газар ирж хүүрийг нүхэнд булахад нөгөө сүүдэр хүн байрандаа байсаар байжээ. Морин тэрэгчин уншдаг тарниа 21 удаа уншсан чинь нөгөө сүүдэр хүн гараа савчин тийчлэх шиг болсноо резин шиг эгц дээшээ сунаж толгой тал нь тод бөгсөн тал нь бүдгэрсээр морин тэрэг дээрээс тасарч огторгуйн уудам руу замхарсан гэж гарч байна. Сүнс тухайн хүнийг амьд байхад нь ч биеэс салж одох удаа байдаг агаад тэр хүн удалгүй үхдэг ажээ. “Амь авдаг цагаан шувуу” хууч ярианд гарч буйгаар бол “Дашцэрэн гэгч архи ууж согтуу байхдаа омголон моринд мордон салхи сөрөн давхихад морь нь үлийд бүдэрч Дашцэрэн мориноосоо унаж зөв талынхаа дөрөөнд чирэгдэн явах үед сүнс буюу цагаан шувуу нь тасраад дээшээ яваад өгөхийг Цэрмаа харжээ. Дашцэрэн дөрөөнд чирэгдэн айлын хэртэй газар яваад гутал сугарч амьд үлдсэн боловч гэртээ арваад хоног хэвтэж ухаан санаа нь орж гарсаар нас нөгчсөн гэнэ”. Хийморь нь доройтож сүнс нь зайлсан хүн гэж монголчууд ярьдаг нь амьд байхад нь сүнс ийнхүү биеэс салж одсоныг хэлсэн ойлголт бололтой. 

	Энэ бүхнээс үзэхэд хүнд сүнс байдаг бөгөөд тэр нь биеэ орхиод яваад өгдөг, бас эргээд ирдэг ажээ. Эргэж ирэхгүй бол тэр сүнсгүй махбод хэсэг хугацаанд сулбайж яваад ойчоод өгдөг юм байна. Биедээ сүнс яваа эсэхийг хянаж байхад ч илүүдэхгүй ажээ. Гадаадын зарим сүнс судлаачдын бүтээлээс үзвэл сүнс нь зайлсан хүнд ажиглагдах хэд хэдэн онцлог бий гэнэ. 

	1. Өвчин зовлон ороож, юуны өмнө бэртэж өртөж байх болдог. 

	2. Ажил үйлс нь ердөө бүтэхгүй байнга уур унтуутай биеэ зовооно. 

	3. Хамгийн дуртай зүйлдээ ч хааш яаш хандах бодно. 

	4. Амьдралд итгэл муутай, үхэх юм сан гэдэг бодол байнга төрнө. 

	5. Хань ижил, үр хүүхэд, аав ээжээ харах бүр өрөвдөж эд минь яана даа гэж бодогдоно. 

	6. Амьдрал ажил үйлсийн ямар ч хэтийн зорилгогүй зөвхөн өнөө маргаашаа өнгөрөөж явна. 

	7. Юм сурах судлах, шинийг үзэж мэдэх эрмэлзэлгүй болно. 

	8. Номын бол хамгийн зүдүүр зовлонтой, дууны бол хамгийн гунигтайг шилж авна. 

	9. Хорвоогийн сайн сайхан амьдралын өгөөмөр баяслыг огт тоохоо больж тэр бүхнээс уйдна. 

	Ийм 9 зүйлийн ажиглалт хийж байхад илүүдэхгүй гэнэ. Иймэрхүү байдалд орсон хүмүүс сайн ламд очоод үзүүлэхэд их төлөв л:

	— Сүнс чинь зайлаад төдий хугацаа өнгөрчээ. Дуудахгүй бол болохгүй гэсэн уг сонсдог гэнэ. Энэ 9 зарчмаар өөрийгөө болон гэр бүлийнхнээ хянаж байхад илүүдэхгүй ажээ (Жамъян. 1995. 15). 

	Хууч ярианд нас барсан хүний сүнсийг эргүүлж дуудан авчирч тухайн хүнийг амьдруулж буй өгүүлэмж бий. “Амь авдаг цагаан шувуу” хууч ярианд “Саахалт айлын нэг охин галзуу чононоос айгаад ухаан мэдрэлийн өвчтэй хэвтэж байдаг байжээ. Нутгийн ламд үзүүлсэн чинь сүнс нь зайлж гээд сүнс дуудах ном уншихдаа шаазан аяганд ус дүүргээд охинд дээлийг нь өмсүүлж бүс бүслүүлээд ээж нь орон дээр түшээд суужээ. Ном уншиж дуусахын үед тооноор цагаан шувуу орж ирэн охины өвөр лүү шургах шиг болсонд охин уртаар санаа алдан гэр доторхыг харж улмаар өдрөөс өдөрт тэнхэрсээр эдгэсэн гэж гарч байна. Мөн “Сүнс нь явж явж эргэж ирсэн” гэдэг хууч ярианд хүний сүнс бүсээрээ дамжин гарч, ирэхдээ ч бүсээрээ дамжин биед ирдэг учраас бүс шиг эрхэм дээд зүйл байдаггүй юм гээд сүнсийг нь дуудаж байгаа хүнд заавал бүс бүслүүлсэн байдаг сан. Тэгээд биед сүнс нь эргэж ирсний дараа бүсээ зангидан нандигнаж хадгалж яв гэдэг байсан. Монгол хүний бүсээ дээдэлдэг учир утга ч үүнтэй холбоотой болов уу. 

	Сүнс дуудах эрдэм чадварыг эзэмшсэн Дарьгангын их ламтан Инлай нэг мянга есөн зуун жараад оны үед өсөж төрсөн нутаг Дарьгангаар явж байгаад нэг айлд буусан чинь бөөн уй гашуу болцгоож байжээ. Дашдорж хэмээх ид дундын насны эр жаахан халамцуу яваад мориноосоо чирэгдэн нас бараад удаагүй байв. Аав, ээж, ах дүү эхнэр хүүхэд нь уйлж унжчихсан толгой дээр нь зул мандаагаад эцсийн замд нь үдэх тийшээ хандаж байв. Инлайг ирсэнд бүгд баярлан хойдохыг нь унших лам ирлээ хэмээн олзуурхаж байжээ. Инлай ямар ы байсан энэ хүний сүнсийг дуудаж үзье хэмээн бодоод дөнгөж амьсгал хураагаад байгаа гэх тэр хүний биеийг бүсээр нь ороож байгаад ном уншиж эхэлсэн байна. Цаг хэртэй болсны дараа цогцос хөдлөх шиг болжээ. Хүмүүс бүгд дуу алдсан байна. Удсан ч үгүй гүнзгий амьсгаа авчээ. Дахиад гучаад минут болсны дараа нүдээ нээж тойрч байгаа хүмүүсийг бүгдийг эргүүлж тойруулж харсан байна. Бүгд баярлалдан уйлалдлаа. Ийнхүү үхсэн хүн номын чадлаар дахин амьдарсан юм. Инлай: Нэг их гэмтсэн, цусаа юүлчихсэн юм байгаагүй. Сүнс нь зайлчихсан байлаа. Сүнс эргэж ирэхээр аяндаа өөрөө амьдарч эхэлсэн гэж ярьж байсан сан” гэж гарч байна. Мөн уг хууч ярианд Хэнтий аймгийн хувилгаан Минжүүр гуайн хүний сүнс дуудаж байгааг хэдэн удаа харсан. Сүнс зайлсан хүнд бүс бүслүүлж суулгачхаад шаазанд ус хийн цаас хөвүүлдэг юм билээ. Тэгээд номоо уншаад байхад нөгөө цаас гэнэт өөрөө дээшээ тэгширч босож ирэх нь ажиглагддаг. Тэр л үед бид сүнс эргэж ирлээ гэж үздэг байсан. Сүнсээ дуудуулагчаас:

	Тэр үед юу мэдэгдэв гэхэд. 

	— Хамаг бие чичирч хачин тавгүй байснаа уртаар санаа алдмаар болж нэг их сайхан тайвширсан. Унтмаар санагдан нойр хүрсэн гэж билээ гэж гарч буйгаас үзвэл сүнс дуудахад бүс бүслүүлэх, шаазанд ус хийж тавих уг зан үйлийн салшгүй хэсэг бололтой. Уг хууч ярианд “Дашдорж гуай хэдэн жилийн өмнө эсэн мэнд амьдарч байсан. Таны сүнс зайлаад эргэж ирсэн гэсэн. Танд мэдэгдэх юм юу байв гэхэд тэрээр их л сонин зүйл хуучилдаг байжээ. Зүүдлээд л байх шиг байсан. Тэр зүүдэнд үзсэн уулзсан зүйл маш тод байна. Би нэг их уултай газар очсон. Уулын бэлээр газар байхгүй, нэлэнхийдээ шатаж байгаа гал байлаа. Тэр гал дотор өч төчнөөн хүн байсан. Би тэдний дээгүүр ойрхон эргэлдээд байлаа. Тэр гал дотор сарвалзаж байгаа хүмүүсийн дунд олон танил царай харагдсан агаад мөн танихгүй хүмүүс ч байжээ. Тэд цөм амьдралаа дутуу орхисондоо харамсаж энэ гал дундаас гаргаж өгөхийг гуйж байжээ” гэж өгүүлнэ. 

	Хүний сүнс цагаан шувуу хэлбэртэй биеэс тасарч огторгуй өөд оддог тухай “Амь авдаг цагаан шувуу” хууч ярианд гарч буй нь шинжлэх ухаанд хийсэн туршилттай дүрсийн хувьд ойролцоо бөгөөд судалгаанаас үзвэл нас барсан хүмүүсийн сүнс эхлээд цэцгэн хэлбэртэй үүссэн гэрлэн цацраг хурц тод толбо болон хувирч хүний биеийн дүрсгүй оюун билэг шингэсэн нэгэн зүйл болдог ажээ. 

	Бурханы шашны ойлголт ёсоор бол сүнс гардаг есөн төрлийн зам байдаг ажээ. Хамгийн сайн гаргах нь Эсруагийн нүх буюу орой дээрх нүхээр сүнсийг егүүтгэх увдис юм. Энэхүү увдисыг эзэмшсэн лам хуврагууд тусгай зайгаар олон олон янзын зан үйлийн дагуу хийдэг юм. Сайн заяанд сүнсийг хөтлөх зан үйлийг л хойдохыг хөтлөх гэж хэлдэг ажээ. Сүнс сайн хөтөлдөг ламын увдисаар оройгоор сүнс гарвал шүүс гардаг. Сүнс биеэс гарсны дараа хамрын нүхнээс шунхан шүүс, бэлгийн үзүүрээс цагаан дусал үзэгддэг байна. Хөлийн ул, бөгсний нүх зэргээр доошоо гарах аваас муу заяанд очих нь буй. Ер нь сүнс хаашаа гарахаас шалтгаалж тэр хүн ямар заяанд баригдах вэ гэдэг зуурд бүтчихдэг л дээ. Муу заяанаас сайн заяанд урвуулах тун хэцүү бөгөөд хүн нас барсны дараа 49 хоног буюу зуурдын үед нь ном уншиж сүнсийг нь гэтэлгэдэг (Пүрэвбат. 2003. №094, 095). 

	Валлона Рахула “Будда чухам юу сургасан нь” гэдэг бүтээлийнхээ 31-р талд “Бие махбод ажиллагаагүй болж зогсоход эрчим хүч нь түүнтэй хамт үхэхгүй. Харин ямар нэгэн өөр дүрс хэлбэрт орж үргэлжлэх бөгөөд түүнийг өөр амьдрал (хойд нас) гэж нэрлэж байгаа юм” гэснээс үзвэл сүнсний тухай хууч ярианд гарч буй зүйлс буддын шашны ойлголттой ч таарч буй юм. Түүнчлэн буддын энэ санаа үхсэний дараа сэтгэхүйн эрчим хуч устаж үгүй болдоггүй” гэсэн шинжлэх ухааны үзэл онолтой агаар нэгэн сонстом бус уу хэмээн утга зохиол судлаач, доктор Ц. Хасбаатар “Нутаг буцахуй” эсээ өгүүлэлдээ бичжээ. Олонх хүний сүнс нас барсан биеэс нь тасарч огторгуйд оддог боловч замхран алга болдоггүй харин дэлхийд хаа нэгтээ хүний төрлийг олон төрсөн гэж хууч ярианд гарна. Хууч ярианд гарч буйгаар бол нас барсан хүний бие дээр хүж асаан төөнөж мэнгэ тавих, тарни номын үсэг бичих зэрэг янз бүрийн тэмдэг тавьдаг ажээ. 

	“Мичидмаагийн сувраг” гэдэг хууч ярианд Дорноговь аймгийн төв хавиар нутагладаг Чимэдравдан охин Мичидмаагаа нас барахад хүж асаан гарын зүүн шуун дээр төөнөж тэмдэг тавьжээ. Тэгээд охиныхоо сүнс хаана хүн болж төрсөн бол гэж сураглахад сураг чимээ сонсогдсонгүй, харин оршуулсан газрынх нь ойролцоо явсан хүний морь тушдаг, тачигнатал инээдэг, дуу дуулдаг болж чөтгөр болсон нь дуулджээ. Ингээд Дорноговь аймгийн төвийн нэг хэсэг Ар сайн шанд өргөжин олон барилга байшин барьж Оросын мэргэжилтнүүд ирж суурьшин олны хөлийн газар болжээ. Чимэдравдан саналаараа Ар сайн шандын бүтээн байгуулалтад ирж оролцжээ. 1956 онд Ар сайн шандад ирж суурьшсан орос айлд охин төрсөн чинь зүүн шуун дээрээ томоо улаан мэнгэтэй байж, орос охин шар биш цайвар царайтай, бордуу нүдтэй, жижгэвтэр хамартай бөгөөд том болох тусмаа Мичидмаагийн зан аашийг яг дуурайж байсан бөгөөд Мичидмаагийн сүнс төөрсөөр орос охин болж төрсөн гэж гардаг бол “Эргэж төрсөн хүүхдүүд” хууч ярианд Дорноговь аймгийн Хар айраг сумын өндөр настан Б. Намсрайн хуучилснаар бол “1940—өөд онд хүүхэд төрсөн нь хоёр хөхний хооронд номын үсэг шиг биржгэр товруун мэнгэтэй хүүхэд байсан агаад түүнийг лам байсан нэг хүн үзээд “Еэ гэгээн тэнгэр минь энэ чинь ум мани бад мэ хум” гэсэн маанийн зургаан үсэг байна. Том гэгээний сүнс байна гэжээ. Учир нь Зараагийн хурлын их лам Тодонг таалал төгсөхөд эгэм дээр нь маанийн зургаан үсэг бичиж оршуулсан бөгөөд Цэнд хэмээх тэр хүү түүний сүнс учир түүний бие дээр ийм мэнгэ бий болсон гэж нутгийнхан итгэдэг байсан” гэж гарч байна. Мөн зориуд тэмдэг тавиагүй ч гэсэн бие дээр нь байсан содон тэмдэг, эсвэл талийгаачийн нас нөгчих үеийн үйл явдлын ул мөр бие дээр төрөхөд тэр содон тэмдэг бие дээр бас гардаг гэж хууч ярианд өгүүлнэ. 

	Тухайлбал “Мэс засал хийлгэсэн эмээгийнх нь хагалгааны ул мөр гэмээр таван зураас сорвитой хүүхэд тэднийд төрсөн”, “Жолооч нөхөр нь машинтайгаа даваанаас гулсан онхолдож нас барсан бөгөөд эхнэр нь өөр хүнтэй суугаад төрүүлсэн охин баруун шуун дээрээ давхиж яваа морины хэлбэртэй улаан мэнгэтэй төрсөн нь нас барсан нөхрийнх нь баруун шуун дээр яг энэ мэнгэ шиг давхиж яваа морины дүрс шивсэнтэй таарч байсан учир анхны ханийн минь сүнс гэдэгт итгэдэг”, “Архангайн нэг жолооч Бадарчийн хоёр гар яг шууныхаа тэрүүгээр гүнзгий сорви шиг хонхорхойтой, бас шагайных нь эргэн тойрон ийм гүнзгий хонхорхойтой бөгөөд эхээс төрөхдөө л ийм төрснийг өөрөө “Би Тариатын хүн, манай сум сүм хийд элбэгтэй, лам хувраг олонтой газар байсан юм. 1937 онд лам хувраг хувилгаадыг баривчлан тарчилган зовоож хороосны дараа төрсөн юм. Нэг хувилгаан ламыг тарчилган зовоож хороосон гэдэг. Түүний сүнс нь намайг гэдэг” гэж тайлбарлажээ. “Эргэж төрсөн хүүхдүүд” хууч ярианд буй Далай ламын төлөөний хүнээр Улаанбаатарт ирсэн Пунцагийн Жамбааг 1937 онд хэлмэгдүүлэн буудан хорооход гарсан сумны ул мөр гэмээр зүүн далныхаа орчим сумны нүх шиг мэнгэтэй, тэр орчим зүүн эгэмдээ сум задарсан юм шиг сорвитой (мэнгэтэй) хүү эгчээс нь төрснийг Жамбаагийн эхнэр байсан Намсрайжав “Миний ханийг зүрх орчимд нь араас буудан хороожээ. Түүний минь сүнс хэмээн итгэж хүүг үрчлэн авчээ. Зарим хууч ярианд сүнс нь эхийн хэвлийд орох үеийн явдлыг эсвэл урьдах насныхаа тухай хүүхэд 4—5 насандаа дурсан санаж ярьсан мэтээр гарна. Тухайлбал “Эргэж төрсөн хүүхдүүд” хууч ярианд 4 настай Амгалан гэдэг хүүхэд би тэр чулуунаас (шарилын дээрх цементэн хавтанг хэлсэн бололтой) холдож чадахгүй байсан. Нэг өдөр би зугтаагаад холоо явж байсан чинь засмал зам дээр улаан автобус эвдэрчихсэн байлаа. Олон хүн автобуснаас буугаад хагарсан дугуйг хараад л. Ээж жолоочийг шоолоод. Муу жолоочийн дугуй нь ингэж хагардаг юм гэсэн. Жолооч ээжийг махир төмөр барьж хөөгөөд л. Би тэгээд л ээжийнхээ өвөрт орчихсон юм шүү дээ гэж ярьсныг ээж нь “Энэ бүгд үнэн, 1989 онд бил үү дээ. Би Баянхошууны хойгуур явдаг автобусанд суугаад явж байсан чинь шарил оршуулдаг Далан давхрын зэрэгцээ ирээд дугуй нь хагарсан” гээд хүүгийн ярьсныг давтан хэлээд үүний дараахан би хөл хүндтэйгээ мэдсэн. Ямар амьтных нь сүнс ирсэн юм. Осолгүй л миний хүү ээждээ Далан давхраас ирсэн юм даа гэж ярьснаар гарч буй бол уг хууч ярианд Дорноговь аймгийн Их хэт сумын малчин А. Норовдоржийн хуучилснаар бол Их хэт сумын нэртэй уяач, олон адуутай айлд нэг хүү мэндэлж Төгсөө гэдэг нэр өгчээ. Хүү дөрвөн ой хүрч байхдаа гэнэт аавдаа ийнхүү ярьжээ. 

	— Миний олон олон адуу бий. Миний адуу Хөх Хайрханы ар өврөөр бэлчиж байгаа шүү дээ. Тэр адуун дунд миний сартай хар саарал даага байгаа. Тэр чинь миний морь гэж ярьсан гэнэ. Аав нь гайхан:

	— Юуны чинь адуу мал гэхэд хүү үнэхээр учирлан: 

	— Миний сартай хар саарал даага байгаа би морио л унамаар байна гэжээ. Төгсөө хүү аавдаа энэ үгээ хэд дахин хэлжээ. Тэгээд хүүгийн эцэг бодож бодож нээрээ л Хөх хайрхан гэж нутгийнхан нь нэрлэдэг тахилгатай жижиг овоо бий. Тэр хавиар Даваанамжил гуайнх л олон адуутай. Түүнийг миний хүү үзэх нь байтугай нэрийг нь ч сонсоогүй гэж бодоод уг газар, очиж тэр айлын адуун сүргийг шинжихэд хүүгийн хэлсэн сортой хар саарал даага зүсээрээ байсанд эзэнтэй нь уулзан дааганы наймаа хийж тэр даагыг хөтлөөд ирсэнд Төгсөө хүү “Миний морь, миний морь” гэж баярлан даага руу очсонд хүнд унуулж үзээгүй онгон даага үргэсэн ч үгүй. Ижил дасал болсон амьтан шиг толгойгоо өргөн хүзүүгээ маажуулж гэнэ. Түүнчлэн урьд төрөлдөө амьдарч байсан гэр, үр хүүхдээ таньсан тухай хууч ярианд цөөнгүй гардаг. Хөвсгөл аймгийн шинэ Идэр сумын малчин Г. Нямбаяр хуучилсан нь таван нас хүрэхэд даахийг нь үргээн бараг долоо хоног найрлахад Хэнтий аймгаас энэ нутагт ирж суурьшсан Шаравын хүү улаан Дондог найрын гурав дахь өдрийн орчим найрт иржээ. Эмээ өвөө нь хүүд монгол заншил ёсоор даахийг нь боосон хадгийн үзүүрт хайч бариулаад Дондог руу очуулсанд хүү жигтэйхэн танимхайрч Дондогийн хүзүүгээр тэврэн миний муу хүү гээд үнсэж гарсан төдийгүй Дондогийн эгч дүү 6 хүнийг зургуулыг нэрээр нь асуун миний хэдэн хүүхэд сайн л яваа юм байна даа гэсэн гэнэ. Мөн энэ муу “улаан” Дондог чинь миний хүүхэд шүү дээ. Багадаа яасан их зовоож байсан гээ. Бараан дээрээс унаж хөлөө гэмтээчхээд хэчнээн сар би чиг барьж боочхоод элгэндээ тэвэрч явлаа. Тэгсэн чинь одоо хөл нь зүгээр. Ийм сайхан эдгэрчих юм. Аймагт сайн барилдсан шүү. Би хөлийн нь гэмтэл сэдрэх вий гэж хазайхад нь дагаж хазайгаад л байж билээ гэхчлэн ярилаа. Үүнийг сонсоод:

	— Яах аргагүй үнэн ярьж байна. Аавын сүнс байна гээд уйлж жигтэй юм болсон гэдэг. 

	Мөн өөр нэг хууч ярианд Даринчулуун, Юндэнгийнх гэдэг хоёр айл олон жил айл саахалт амьдарчээ. Гэтэл Даринчулуун нь тавь хэвийгээд нас нөгчжээ. Үүний дараахан Юндэнгийнх нэг хүү төрүүлжээ. Хүү таван настай байхдаа ээжтэйгээ Даринчулуун агсны хотоор хэссэн гэнэ. Гэтэл эднийд анх удаа орж ирсэн дөрвөн настай хүү хэзээний өөрийн гэр шиг хоймор нь гарч орон дээр нь тонгочоод, энэ манайх шүү дээ. Би одоо явахгүй гэртээ байна гэсэн гэнэ. Тэр битгий хэл хөгшөөн миний мод толгой аваад ир гэсэн гэнэ. Тэгээд оройхон буцах болсон чинь би явахгүй, гэртээ байна гээд босго руу уллачихсан байсан гэнэ. Тэгээд аргагүй л Даринчулууны сүнс байна гэдэгт итгэн бэлэвсэн эхнэр хүүгээ болгон үрчилж аваад Даринчулууны Насан гэж нэрлэжээ” гэж өгүүлдэг. 

	Зарим хууч ярианд дөрвөн настай хүү урьдах төрлөө бусдад хэрхэн алагдсаныг тодорхой ярьсан төдийгүй хожим үүнийг эхээсээ сонсож мэдээд эрийн цээнд хүрсэн хойноо уг алуурчныг мөшгөн олж өш хонзонгоо авсан тухай өгүүлнэ. Үүнд: Мижээхүүг арван хэдтэй байхад ээж нь нас барахын өмнө хүүдээ нэгэн дурсамж хэдэн удаа ярьсан гэнэ. Ээжийнх нь ярьсан нь: миний хүү дөрвөн ой хүрч байхдаа гэнэт нэгэн өдөр ийнхүү ярьж билээ. “Ээж ээ, би танд холоос ирсэн шүү дээ. Олон уул бий, ус бий. Би бүгдийг нь гатлаад ирсэн. Намайг нэг муухай хүн алаад булчихсан юм. Эхлээд энэ рүү (зүрх рүүгээ заагаад) тэгээд л ингээд хэрчээд байсан гээд малын мах эвдэж байгаа дүр үзүүлжээ. 

	Ямар хүн миний хүүг тэгсэн юм гэхэд хүү бас ийнхүү хариулсан гэнэ. 

	— Муу согтуу ах намайг Гэрлээтэй суулгахгүй гэж харанхуй пиндээ оруулж байгаад алсан юм шүү дээ. 

	— Хаана байдаг юм бэ?

	— Тэртээ тэнд Хэрлэнгийн хөвөөнд Галтай гэж жижигхэн толгой байгаа. Түүний дэргэд бригадын төв бий шүү дээ гээд дөрвөн настай хүүхэд үнэн худлыг мэдэхгүй түүх ярьжээ. Хүүхдийн яриаг ээж нь тун сайн бичиж тэмдэглэж авсан байв. Тэгээд үхэхийн өмнө энэ тухай ярихад Мижээхүүгийн сэтгэлд юу ч буусангүй. Тэгээд ээж нь өнгөрч хүү 18 нас хүрээд Хэрлэнгийн хөвөө, Галтай хэмээх тахилгат

	 

	... 

	 

	үхийг олж сонсож Дугарсүрэн гэдэг залуугийн сүнс гэдэгтээ баттай итгэсэн байна. Тэгээд өөрийнхөө урьдах төрлийг хөнөөсөн архичин хадам ахтайгаа тооцоо хийхээр шийджээ. Хадам ах нь Улаанбаатар хотод шилжин ирж таван буудлын баруун хойд талд хашаа байшинтай болж суурьшсаныг олж мэдэн хэдэн удаа отолт хийн гэртээ ганцаар байхад нь орж хоёр ханцуйнаасаа хутга гарган тулгаж 

	— Арван есөн жилийн өмнө миний урьдах төрлийг алсан алуурчин та юу? Таны гарт хөнөөгдсөн Дугарсүрэнгийн сүнс өнөөдөр өөрийг чинь тонилгохоор ирлээ гэхэд царай нь хувхай цайн хэргээ хүлээжээ. Тэгээд урьдах төрлийг нь мөчилж алаад булсан газрыг заалгаж аваад 

	— Чи өнөөдөр нүглээ эдэлж миний гарт тонилох чинь энэ гээд зүрхэн тус газар хутгалахад эвхрэн унажээ. Мөн хэд хутгалчхаад хашааны хаалга руу ухасхийхэд зэргэлдээ хашааны хүн таарч хөөцөлдөн гудамжаар нэг дуу шуугиан болж баригджээ. Ийнхүү Мижээхүү урьд насны өшөө хонзонгоор нэгнийг хөнөөн мөрдөнд сууж байцаагдахдаа болсон явдлыг ний нуугүй ярьж өшөөгөө авсан гэхээс өөр үг дуугарсангүй. Байцаагч үүнд нь итгэсэнгүй. Ингээд хүн алсан хэргийн учир 12 жил шоронд хоригдохоор шийтгэгдэн хорих ангид 10 жил ял эдлэн гарч ирсэн ажээ. Сүнс, чөтгөр шулам байдаг, тэрчлэн урьдах төрлийнхөө явдлыг эхнэр хүүхэд төрөл төрөгсөд, оршин байсан газар нутаг гэр орон, хэрхэн яаж нас эцэслэсэн тухай бага насны хүүхэд тодорхой ярьж тэр нь баримтаар нотлогдсон тухай хууч яриа бол зөвхөн монголд байдаг бус, дэлхийн олон оронд болсон тохиолдлыг хэвлэл сониноор байнга мэдээлж байдаг билээ. 

	Дэлхийн олон орны үлгэр домогт ч энэ тухай өгүүлсэн нь олон. Түүгээр ч үл барам хүнд сүнс байдаг, тэр нь нас барж буй хүний биеэс хэрхэн салж одохыг шинжлэх ухааны туршилтаар нотолж зургийг нь авч жин хэмжээг нь тогтоосон нь бий. Хүн амьтны сүнс бол түүний зүрхэнд оршдог өндөг хэлбэртэй тун цагаан гялтан хальсан бүрхүүлтэй шар будаанаас жижиг маш нарийн бие буюу ухаан мөн. Энэ сүнс буюу ухаан нь дээш цацран тархины олон живаа эс эдийг ухаанлан гийгүүлж бодох, сэтгэх, мэдээллийг дотогш хүлээн авах, гадагш дамжуулах ба хадгалах үйл ажиллагааг гүйцэтгэдэг ажээ (Агваандондов, 1994. № 13(472)). Иймд сүнс чөтгөр шуламсын тухай хууч яриаг зөвхөн уран сэтгэмжээр зохиогдсон юм уу, айсандаа хий үзэгдэл харсан хүний яриа, төдийгөөр ойлгож болохгүй нь тодорхой. 

	Бүхий л хууч ярианд бодит үнэн агаад онцлог сонин явдлын тухай хувийн дурсамж гардаг учраас түүхэн, аж байдлын туурилаг хэлбэрүүдийн хооронд эрс зааг тавих боломжгүй харилцан хутгалдсан зүйл элбэг байдаг. Харин тухайн хууч ярианд эдгээр хэв төлөв хэр зэрэг содон ажиглагдаж байгааг харгалзан ангилж болох юм. Шинжлэх ухаан техникийн дэвшлийн эрин үед реалист уран сайхны сэтгэлгээ голлох болж буй нь амьдралыг үнэн бодитой байдлаар тусган харуулдаг хууч яриаг улам дэлгэрэх бололцоог нөхцөлдүүлж байна. Иймд хууч яриа нь орчин үеийн аман зохиолын нэг гол төрөл зүйл болон хөгжиж байгаа юм.

	ТҮҮХЭН ХУУЧ ЯРИА

	 

	Түүхт хүмүүсийн тухай

	 

	НАЙМДУГААР БОГДЫГ МОНГОЛД ЗАЛСАН НЬ

	 

	Долоодугаар Богд өөд болсны дараа наймдугаар Богдыг залахаар Монголын төр, шашны төлөөлөгчид Лхас хотод очиж учрыг мэдүүлжээ. Энэ үед Төвөдийн дээрэмчин удамтай Ариунгун аймгийн Голын гэдгийн нэг бага түшмэл эхнэртэйгээ хамт дээрмийн хэрэгт баригдаж ял хүлээх болжээ. Тэр түшмэлийн эхнэр их аргатай хүн байсан ба тэр үед бие давхар, урьд нь олон амаржсан тул хэвлийдээ байгаа хүүхэд төрөх ойртож байгааг тооцоолж энэ хүүхдээ Ар Монголын богд багшаар тодруулах аргыг эрэлхийлжээ. Тэр үеийн заншлаар Далай лам, Ванчин—Эрдэнэ, Найчин Чойжин гурав нийлж Богдыг тодруулдаг байжээ. Иймд тэр эхнэр эдэнтэй тус тусад нь уулзаж хээл хахуулиар худалдан авч хэвлийдээ байгаа хүүхдээ тодруулах талаар ам тангараг авч чаджээ. Тэгээд тэр хүү төрөхийг хүлээж, цаг хугацаа тохирохгүй байна гэдэг нэрийдлээр цааргалж эхлэхэд Ар Монголын төлөөлөгчид уул нууц хуйвалдааныг мэдэж сэжиглэн Богдыг тодруулах ажлыг түргэлэхийг шаардсан байна. Тэр үед төрсөн хүүхдүүдийн нэрийг бичиж алтан бумбад лацаджээ. 

	Удалгүй түшмэлийн эхнэр амаржиж хүүдээ өгсөн нэрийг тэдэнд мэдээлэхэд Далай лам тэрхүү лац дийзтэй албан бумбын ёроолыг нээж урьд хийсэн нэрсийг аваад түшмэлийн хүүгийн нэрийг бичиж хийжээ. Ар Монголын Богдыг тодруулах ёслол болж алтан бумбыг нээж нэрийг уншвал түшмэлийн эхнэрийн хүүгийн нэр гарсанд монголын төр шашны төлөөлөгчдийн нэг хэсэг нь зөвшөөрөөд, нөгөө хэсэг нь татгалзаж хагарал үүсжээ. Энэхүү хагарлыг манжийн амбан сайд л таслах эрхтэй байсан тул нөгөө түшмэлийн эхнэр бас л хээл хахууль өгч өөрийнхөө хүүг тодруулахаар амбан сайдтай зөвшилцсөн байна. 

	Ар Монголын төр шашны төлөөлөгчдийг очиход манжийн амбан сайд “тодрох ёстой газраа тодруулах ёстой хүнээ тодруулдаг жамаар нь тодруулсан тул би хувьдаа хүчин төгөлдөр гэж үзнэ. Та нар дургүйцэж байгаа бол орхиод яв даа” гэсэнд арга буюу залж Монголдоо аваачжээ. 

	Ар Монголын төлөөлөгчид эргэж ирээд, юу болсныг нэгд нэггүй айлтгахад тэр зүүд манадаг нэгэн сайн ламд даатгаж хувь заяа төөргийг нь үзэхээр тохиролцож гэнэ. Тэр лам гурав хоног зүүд манаад:

	— Богд мөн үү, биш үү? гэдэг талаар мэдэгдэх юм зүүдэнд буусангүй. Иймд Богд мөн ч байж болох талтай. Гурав дахь шөнийн зүүд манахад миний нүднээ “хүүгийн эцгээ (бэлгээ) бариад цавдаж байгаа нүцгэн эр үзэгдлээ. Архи, хүүхэн хоёрт их л талтай хүн байж болзошгүй” гэж хэлсэн юм. 

	 

	 

	ДАЛАЙ ЛАМ ХҮРЭЭНД ИРСЭН НЬ

	 

	1904 онд Далай лам хүрээнд заларч ирэв. Баруун зуугаас гарахдаа Оросын цагаан хааныд очно гэж гарсан юм гэдэг. Буриад Агваан Лхаарамба Петербург хотод сүм байгуулж дуусгаад баахан “Санжайг—үсүг” гэдэг хоргойтой баруун зууд очсон юм гэдэг. Үүнийг өөрөөс нь сонссон билээ. Тэр хоргойд төвөдүүд их дуртай юм. Түүгээр өргөл хүндлэл үйлдэж, нэг хоёр жил болоод Далай ламын цанид хамбын нэг болсон юм байжээ. 

	Цагийн түйвээний үед Далай ламтай хэлэлцэж түүнийг зүүн зүг Агваан хамба аваад гарахаар ярьж тохирч байсныг төвөдүүд мэдээд, Агваан хамбыг Далай ламаас тусгаарлан уулзуулахгүй болгожээ. Тэгэхээр Агваан хамба ном хаяж алга ташингуут дэвсгэр доогуур нь бичиг хийж түүнийг Далай лам үзэж харилцаж байсан юм гэнэ лээ. Тэгж бичгээр нэлээд харилцаж байгаад Далай ламтай хамт нууцаар босож явахаар шийджээ. Тэгтэл Далай ламд нэг өдөр Агваан хамба хэлсэн нь:

	“Өнөөдөр явъя, би таван хүнтэй өөртэйгөө зургаа, чамтай долуулаа явна. Юу авч явах хэрэгтэй вэ?” гэж асуужээ. “За одоо бидэнд хэдэн луус, жаахан алт хэрэгтэй. Ондоо юм хэрэггүй” гэжээ. “Нөгөөдөр төдий цагт явна” гэж цагаа тогтооцгоов. Агваан хамба “Шөнө мэдээ өгнө” гэжээ. Тэгээд шөнө дундын үед Далай лам хэдэн луустай, жаахан алт авч Агваан хамбын хамт нойр хоолгүй гурван өдөр, гурван шөнө явахад цааш явах тутам хүн нэмж, хөсөг нэмээд улам өтгөн болоод явсан гэж Агваан хамба ярьж байсан. 

	Далай лам нутгаасаа зугтаж гарсан шалтгаан бол англи цэрэг Төвөдөд орж ирсэн явдал гэдэг. Шөнийн хоног өнгөрөх тутам Андуу төвөд хүн олширч олуулаа болжээ. Тэгээд Дээд монголын Хүрлэг бэйсийнд Далай лам хүрч иржээ. Хүрлэг бэйсийнх Далай ламыг сайхан залж авсан байжээ. Тэр бэйсийнхээс хойш эргэвэл Цагаан хааныг чиглэх ба нааш явбал Богдын хүрээ чиглэх байжээ. Хүрлэг бэйсийнхийг хүртэл хөсөг, хүнс хоол, өргөл хүндлэл цөм Агваан хамбын мэдэлд явсан юм гэдэг. Хүрлэг бэйс Далай ламд айлтгажээ. “Та ямар хүнтэй аль орох гэж явна вэ?” гэж асуужээ. Тэгэхэд Далай лам “гадаадын цэрэг Төвөдөд орж ирэхэд буриадын Агваан хамбатай хамт зугтаж гарсан” гэжээ. “Одоо хаашаа чиглэж залрах вэ?” гэсэнд “Агваан хамба мэднэ” гэжээ. Хүрлэг бэйс Агваан хамбыг дуудаж уулзаад “Чи ямар учиртай Далай ламыг тэр газраас энэ газар хүртэл дагуулж явдаг хүн бэ?” гэхэд Пийлин (англи) цэрэг орж ирэхээр Далай лам Цагаан хааныд заларна гэсэн. Тэгээд би аваад нааш гарсан үнэн гэж хэлжээ. “Энэ бол чиний мэддэг хэрэг биш. Чи мөрөөрөө дагаж явах уу? Эсвэл чамайг зохих газарт чинь барьж хүргүүлнэ. Далай ламын хүрэх газар чамд хамаагүй. Хүрэх газарт нь би хүргэж өгнө” гэжээ. “Аа би яах вэ, танай хэлсэн ёсоор Далай ламыг би дагаж явъя” гэжээ. Тэгэхээр Хүрлэг бэйс Далай ламд айлтгасан нь: “За та одоо Богдын хүрээ, Цагаан орос хоёрын алинд хүрэх зорилготой явна вэ?” гэжээ. Далай лам: “Би уг нутгаас Оросын хааныд очно гэж гарсан. Гэвч хаана ч очсон яах вэ дээ” гэж хэлжээ. “За Жавзандамбын Хүрээнд залруулъя. Би өөрөө бараа болж явна” гэхэд Далай лам “За тэгье” гээд хамт явжээ. Үүнээс хойш Агваан хамба ямар ч мэдэлгүй, Далай ламд бараалхдаг ч үгүй, дөнгөж хөсөгт нь багтаж ирсэн юм. Хүрлэг бэйс Богдын хүрээнд ирээд, Далай ламын дэргэдээс огт салдаггүй байжээ. 

	Богдын хүрээнд Далай ламыг ирэхэд Гандан дээр одоо хурал хурж байгаа “Богдын ордон” гэдэг тавдугаар, наймдугаар Богдын суварга байсан хашаанд олон гэр бэлтгэж буулгасан. Далай ламын хувьд тугдам, үүднийх, дотоод сан, уншлагын лам нарын хоёр гэрийг Гандангийн дуганд бэлтгэсэн. Гадуур Гандангийн айлын хашаанд тавь жараад гэр байсан байх. Далай ламын юмыг оёдог хүмүүс ба бурханч төвөд нар байсан. Эхнэр хүүхэд нэг ч үгүй, дандаа харчуул төвөд байсан. Далай ламын зоог бэлтгэдэг төвөдийн гэрүүд гэж олон гэр барьсан байв. Нэг гэр бэлтгэхэд галын гэрийн хамт барьдаг байсан. Эдгээрийг халхын дөрвөн аймаг, шавь таван газраас бэлтгэсэн билээ. 

	Далай лам, өвлийн тэргүүн (зул) сарын хоринд Хүрээнд ирээд өвлийн гурав, хаврын гурав, зуны гурав, намрын хоёр сар хагас суусан. Дөрвөн аймаг, шавь таван газраас хамаг хэрэгслийг гаргаж байв. Далай ламын орд, үүднийх, уншлагын ламын гэрүүдийг Хүрээний баян дацангууд бэлтгэсэн билээ. 

	Далай ламыг эргэж ирэх замд нь Толгойтын аманд майхан, гэр тугдам бариад, Далай ламд цай барьсан. Олон дацангийн лам, гэсгүй нар морьтой, барга малгайтай, тавь буюу тавиад лангийн мандалтай угтаж очсон. Хамба Да лам, Шанзав энэ тэр ч очсон байх. Хэд нь мандал өргөж мөргөсөн байх. Олонх нь мөргөх байтугай төвөд нарын цаазын хар ташуурт гуядуулан арай гэж зугтаж ирсэн юм. “Мөргөх гэж чихэлдэв” гэж хүмүүсийг учир хамаагүй, суман ташуураар зодсон юм. Тэгээд Гандан дээр Далай лам залраад цай идээ амсаад Гандангийн ордны үүдэнд хар дээлтэй гадаа гараад бараа болсон төвөдүүдийн хамтаар зогссон олон лам нар бас мөргөх гэж чихэлдээд төвөд нарт суман ташуур, цаазын хар ташуураар ороолгуулж их зодуулсан юм. Богд, Ханчин сойвон, Шүхэрч хаалгач нарыг явуулж угтуулсан. Тэднийг огт хайхарсангүй. Гэрэлтийн хөндий хүртэл угтуулсан. Далай лам тэргээр ирсэн ба Далай ламын өртөө гэж тусгай өртөө байв. Далай ламын дэргэд Богдын албаны хүн огт байхгүй байсан. Богдын дэргэд төвөдөөс албаар ирж суусан Ханчин сойвон гэж төвөд лам байсан. Богд тэр сойвонг төвөд хэлтэй хүн гэж Далай ламыг угтуулсан юм. Гэтэл тэр сойвон Далай ламынд очоод, Богдтой дахин нэг ч уулзсангүй. Тэндээ хоргодож байгаад Далай ламтай хамт явсан болно. 

	Богд хэлэхдээ: “Би бол Жавзандамба гэж монголд төвөдөөс албан ёсоор залагдаж суугаа лам юм. Далай лам их боловч тэндээс зугтаж миний албаны газраа амь хоргодож ирсэн хүн болно. Тэгэхдээ Далай лам надад амгалангийн хадаг илгээж болох байсан” гэж байсан гэдэг. Далай лам нь: “Би шашны хаан хүн. Жавзандамба надад амгалангийн хадаг бариулахад болох юм” гэж байсан гэдэг. Бас Богд “Би донир сойвонгоо явуулж угтуулахад тэднийг хэрэгшээсэнгүй” гэдэг юм гэнэ билээ. Далай лам, Жавзандамба өөрөө тосож ирэхгүй яасан бэ?” гэж бодсон байх. Энгийн лам нарын ярьдаг нь: Далай лам уригдаж ирсэн хүн биш учраас Богд тосохгүй нь зөв юм гэж ярьдаг байлаа. 

	Ханчин сойвонд Богд: “Чи буцаж ирж албаа хий” гэж хэлүүлэхэд тэр албаа хийгээгүй юм. Хамаг учир нь Ханчин сойвон хов жив хэлж “Таныг Богд тоохгүй байна. Тоссонгүй” гэж эвийг алдагдуулсан гэж ярьдаг. Тэгээд Далай лам Богдтой уулзаагүй байсаар байгаад одоогийн Намын сургуулийн дэргэд луу, загас зэрэг элдэв юмаар эрээлж хийсэн шилэн тугдамд Богд, Далай лам хоёр нэг шөнө уулзсан гэж хүмүүс ярьдаг байсан. 

	Хүрлэг бэйс, Далай ламтай хамт нааш гарахдаа: “Далай лам Оросын хааныд залрах гэж байна” гэж Манжийн хааныханд бичиг явуулаад гарсан юм гэнэ билээ. Тэгээд Манжийн хаанаас тусгай амбан гаргаж, Далай ламыг авсан гэж Хүрээнд ирж Далай ламын дэргэд үргэлж байж байсан болно. Тэр амбан Далай ламтай хамт Ханд вангийн хүрээн дээр сууж байгаад Далай ламтай Бээжин очсон юм. Далай лам Богд хоёр уулзаагүй юм гэж би боддог юм. Би тэр жилийн зун нэг өдөр Далай ламын үүдний өргөөг сахиж суув. Гаднаас орсон гарсан хүн заавал үүднийхээр дамжиж өнгөрдөг юм. Тэгж байтал Жадарын аймгийн Цэвээн хаалгач морь унаад ёслолын хантаазтай хүрээд ирэв. Энэ бол Богдын дэргэдийн шадар хаалгач хүн бөгөөд өдөр шөнөгүй Богдын дэргэд байдаг хүн болно. “Далай ламын мэдлийн ямар хүн байна” гэв. Тэгээд би Шанзвынд очоод; “Богдын дэргэдийн нэг хаалгач ирээд шанзавтай уулзах гээд байна” гэхэд төвөд хэлмэрч уламжлан хэлэв. Тэр шанзав монгол хэл муу мэддэг төвөд байв. 

	Цэвээн хүн дуудуулаад, хэлмэрчийн хамт шанзвынд оров. Их л удсан, юу ярьсныг мэдэхгүй. Одоогоор бодвол гурав дөрвөн цагаас доошгүй болсон байх. Удаж удаж Цэвээн хаалгач гараад ирэв. Тэр морио унаад яваад өгөв. Ер нь нар жаргаснаас хойш үдэш, сойвон донир нь Далай ламын дэргэдээс тархаж гэр гэртээ харьдаг байв. 

	Тэр үдэш Далай ламын ордны дэргэдүүр явж байтал Далай ламын хөллөгийн цоохор морь өдөр эмээлтэй байсан, одоо мөн эмээлтэй хэвээр байв. Далай лам морь унахдаа сайн, хэдэн цоохор морийг ээлжлэн унадаг байсан. Бас тэр эмээлтэй цоохор морины дэргэд өөр хоёр морь эмээлтэй байсан. Төв өд нар шөнө орой болтол унтдаггүй юм сан. Тэр орой шөнө дундаас урьдхан, бодвол 11 цагийн орчим би гарч Далай ламын хашааны баруун хаалгаар гараад зогсож байтал Далай ламын үүдний хаалганы дэргэд сүүдэрт нэг морьтой хүн морио бариад сууж байлаа. Гэртээ би ороод, жаахан байзнаж байтал монгол хэлтэй хоёр төвөд над дээр ирэв. Тэд орж ирээд: “Цай байна уу?” гэв. Цай авч өгөхөд тэр хоёр тавтай цай уув. “За танай хойгуур юу байна” гэж асуувал “Далай лам морьтой гадагш заларсан” гэж хэлэв. Тэр хоёр цай ууж байгаад явчхав. Маргааш нь нөгөө хоёр төвөдөөс нэг нь над дээр ирэв. Тэгээд тэр төвөд гутлаа арчиж миний дэргэд сууж байв. “Далай лам урьд шөнө хаашаа заларсан бэ?” гэж би асуув. “Хаашаа заларсныг хэн мэднэ” гэж байлаа. “Хэдийд заларч ирсэн бэ” гэхэд “Үүрээр заларч ирсэн” гэв. Үүнээс хойш Далай лам Богдтой уулзсан гэж хүмүүс жиг жуг яриад байдаг болсон. Би тэр шөнө Далай лам Богдтой уулзсан гэж боддог. 

	Хүрээний амбан, Далай ламыг харгалзах амбан хоёр “Богдтой Далай лам уулзаж байна уу? Үгүй юу? Далай лам яах гэж ирсэн юм бэ? Юу гэж хэл авалцаж байна” гэдгийг их ажиглаж, харгалзаж хянаж байсан. Далай лам Богд хоёрын харилцааг хянаж байх тусгай хүмүүсийг өдрийн 10 лангийн хөлстэйгөөр ажиллуулж байв. Тэдний нэгэнд оготор Сандаг гэдэг хүн байсан юм гэж хүн ярьдаг байсан. 

	Богд, Далай лам хоёр бас нэг уулзсан байх. Түүний баримт бол Далай ламыг залраад явчихсанаас хэзээ хойно, Богд хаан ширээнд суухаас урьд нэг зун Богд, гандангаас зүүн хойш Тасганы овооны урдах дэнж дээр нэг жижигхэн гэр бариад гурав хоног суусан юм. Тэр гэрээс хойш нэлээд зайтай газар нэг майхан байсан. Түүнд дэргэдийн хүмүүс суудаг байлаа. Би тэр гэр майхан хоёр байхыг харсан гэж Бизьяагийн цорж Лувсандэндэв, хүнд ярьсныг би дам сонссон нэг зүйл байна. 

	Нэг өдөр Богд “Бизьяагийн цоржийг шоотой нь аваад ир” гэж морьтой хаалгачид морь хөтлүүлэн явуулжээ. Бизьяагийн цорж лам тэр моринд эмээлээ тохоод орхимжоо нөмөрсөн хэвээрээ мордож (цорж хүн моринд орхимжоо бүслэхгүй, нөмөрч мордох хэрэгтэй юм) хаалгачаар хүргүүлж Богдын дэргэдэх майханд очоод буух гэтэл Богд, эх дагина хоёр гаднаа байж байгаад Богд хэлсэн нь: “Ламбугайг тэнд буулгах хэрэггүй, нааш ир, энд ир” гэж дуудсанд, хаалгач, цорж ламыг морьтой нь хөтөлж Богдын гэрийн үүдэнд хөтлөн зогсоож, ламын тохойноос түшиж буулгажээ. Эх дагина үүдээ өргөж ламыг гэрт оруулжээ. Бусад лам хүн бол тэгэхэд ухаан алдаж болох юм. Тэр цорж лам бүдүүн хээгүй хүн болохоор ажиггүй ороод, тавьсан шар цоохор олбог дээр суужээ. 

	Ламд цай идээ өгч хүндлээд Богд асуужээ: “За бид хоёр ингээд нэг айл болох гэж байна даа. Ямар байна? Ламбугай үзэж хайрла” гэсэнд лам шоо орхиж үзээд “Зүгээр л юм байна. Улам сайн больё гэвэл Гомбо тахиулаад, бас нэг лүйжин тавиулбал бүр сайн юм байна” гэжээ. Богд: “За тэгвэл ламбугай түүнийг уншиж аль” гэжээ. “Аа тэгвэл яах вэ, би уншиж өгье. Би харин балин тахилыг төхөөрч чадахгүй шүү дээ” гэжээ. “Ламбугайд балин тахил хийх хүн бий биз дээ” гэж Богдыг асуухад: “Бий бий. Манай гэрт балин тахил хийдэг нэг хүн бий. Түүнийг авчраад хийлгэе” гэв. Тэгээд “Модон хятад” цолтой нэг лам байсныг Богд морь явуулж авчруулжээ. 

	“Орох юм юу байдаг юм бэ?” гэхэд “Нэг хонины хаа, нэг таваг идээ орно” гэв. Түүнийг цөм бэлтгээд ном унших болоход цорж ламын хонх дамрыг гэрээс нь авчруулж дээ. Тэгээд лам Гомбыг тахиж номыг уншиж дуусгажээ. Дараа нь Богд: “Ламбугай лүйжинг тавьж хайрла” гэжээ. “Та хоёр л уншуулъя гэж байгаа юм бол яах вэ, би уншаад өгье. Харин миний гэрээс хонх дамрыг авчрах хэрэгтэй” гэв. (лүйжин тавихад том бүдүүн дамар хэрэгтэй юм) Түүнийг дор нь авчруулжээ. Цорж лам лүйжинг тавьжээ. Богд ч лүйжингийн ном мэддэггүй юм байх. Цагаан дар лүйжингийн ном сайн мэддэг байжээ. Цорж ламыг ном уншихад нь сайхан хоолойгоор дагаж уншилцсан гэдэг юм. Богд, эх дагина хоёр, цорж ламд нэг зуун лан барьсан юм байжээ. Тэгээд цорж лам ч гэртээ хариад иржээ. Түүнээс хойш хэд хоноод Богд, тэр гэрээ буулгаад хуучин ордондоо иржээ. 

	Түүнээс хойш намрын үед цогчны хамбо гэсгүй нар цогчин жасад цуглараад ба

	...

	зар чинь Богдын Далай ламтай уулзсан газар юм байна шүү. Богд өөрөө хэлж байна билээ. Богд, Далай лам хоёр нэг шөнө тэнд уулзсан юм байна” гэж ярьж байсан гэдэг. Үүнийг цогчны 60 дуганчийн дарга Жамьян гэдэг хүн өөрөө дуулсан гэж ярьж байсан. Тэр Жамьян 1949 оны орчим нас барсан. Тэр байсан бол хуучны явдлыг их мэддэг хүн байсан юм даа. Богд, Далай лам хоёр тэгж хоёр удаа уулзсан байх. Далай лам, шилэн тугдамд Богдтой уулзаад дараа нь “Жавзандамбын Пэрэнлэй (үйлс) бас их байна. Би их сүрдлээ” гэж хэлж байсан юм гэдэг. Ингэж манж амбанаас нууж уулзсан юм байх. Манжийн хаан амбан нар ер нь их хардаж байсан байх. Далай лам Богд хоёр нийлж чухам яах гэж байна аа. Цагаан хааныд очих гэж байгаа юм уу?” гэж хардаж байсан байж болох юм. 

	Богд, Далай лам хоёр ил үзэх өнгөнд найрамдалгүй юм шиг байсан. Хожим нь ч мөн найрамдалгүй юм шиг байсан. Далай ламыг буцсаны дараа Даху Бүрулгү гэдэг ламыг Богдын ёнзонгоор явуулжээ. Ер нь Богдын ёнзонгоор (ном заах багшаар) Далай лам хүн явуулдаг. Богдын хачингаар банчин Богдоос хүн явуулдаг заншилтай юм. Богд тэр Даху Бүрүлгүг хүлээж аваагүй “Би ном үздэг нь өнгөрсөн хүн. Над ёнзон хэрэггүй” гэсэн юм байжээ. Тэгэхэд тэр лам манж амбанд хэлсэнд манж амбан бас хайхарсангүй. Тэгэхээр тэр лам жил тойрон Хүрээний Намдэлэн аймгийн хувилгаан ламын хашаанд сууж байгаад Бээжинд Богдтой заргалдах гэж явсан юм гэдэг. Тэгээд заргалдсан юм уу, үгүй юм уу бүү мэд. Тэр нь Бээжинд нас барсан гэж дуулдсан. 

	Тэр ламынд би ноёны аймгийн Дамдинсүрэн гэдэг нэг сайн хүнтэй хамт очиж үзсэн юм. Тэр Дамдинсүрэнгийн дүү Няммөр гэдэг хүн гэнэт ухаан алдаад үхэх гэж байхад тэр ламаас аврал эрж очсон юм. Тэгэхэд монгол хэл мэдэхгүй, цал буурал толгойтой өвгөн лам байсан. “Миний дүүгийн ухаан баларч үхэх гэж байна. Түүний амийг аварч хайрла. Манай энд хүний амь мянган лан гэдэг юм. Та түүний амийг аварч хайрлавал би мянган лан барья” гэж Дамдинсүрэн хэлээд хадаг барьсанд тэр лам шоо орхиж үзээд нэг хар үрэл өгч “Үүнийг хамраар нь ут. Тэгээд сэргэхгүй бол дахиж над ирэх хэрэггүй” гэсэн. Тэр үрлээр Няммөрийг утсанд нэг амьсгаа ороод эргэж хэвтээд удахгүй үхсэн юм. 

	Тэгээд Богд ёнзонгүй байсан боловч банчин Богдоос Лувсанхаймчог гэдэг лам Богдын хачингаар ирээд байсан юм. Эх дагина тэр ламаар жавтуй тавиулснаас өөр Богд жавтуй тавиулаагүй байжээ. Нэг өдөр Богд зүүн хүрээний Шар ордны тугдамд заларч байгаад Дувсанхаймчог хачинд урьдын ёнзонгийн нэг солидив ном байсныг үзүүлж, “миний нүд муу, юм харахгүй юм. Миний дэргэд байгаа хүн цөм асман юм. Та түүнийг уншиж аль” гэхэд “За тэгье” гэж хачин лам тэр номыг уншаад өгчээ. Тэгэхэд дэргэдээ нууц тавьж байсан хадаг ембүү хоёрыг гаргаж хачинд барьж... ”За би танаас лүн авлаа. Багш шавь боллоо” гэсэнд хачин: “Үгүй яаж болдог юм бэ?” гэж хадаг ембүүг авахгүй байсан юм гэнэ. Тэгэхэд Богд хэлжээ. “Та над солидив өг өө биз дээ”. “За уншиж өгсөн”. “Одоо тэр ч бүр боллоо” гэхэд Лувсамхаймчог хадаг ембүүг тогтоон авсан байжээ. Богд тэр ламаар өөр ном заалгаагүй юм гэнэ лээ. Ингэж Богд Далай ламын ирүүлсэн ёнзонгоо хайхрамжгүй буцаагаад Банчин Богдын явуулсан хачин ламыг ёнзон багш болгосон юм. 

	Далай ламд мөргөх гэж мөргөлчид ирээд шавалдаж байхад Богдын мөргөл их ховор байсан юм. Мөргөлчин Богдод очих нь их цөөн болсон юм уу, Богд өөрөө мөргөл тавихгүй байсан юм уу мэдэхгүй. Тэр үед Далай ламын үүднийхэнд 8 хүн, зургаа зургаа хоногоор жижүүрлэдэг байсан. Би хэд жижүүрлэсэн юм даг. Жижүүрлэхэд олзтой байдаг. Далай лам, гандан дуганд өдөр бүр Цэвээн тавьдаг байсан. Тавгийн гурил, чихрийн үлдэгдлийг үүдний жижүүр авдаг. Цэвээнийг нэг тавихад хоёр цаг хэртэй болдог. Далай ламын нярав нар мөргөлчний барьсан хадгаас хэдийг ч хамаагүй бүхлээр өгдөг байсан. Бас өдрийн хугас махыг түүхийгээр өгнө. Гандангийн дуганд Богдын сэнтий гэж байдаг. Түүний өмнө Далай лам явган ширээ засаад түүн дээр сууж ном тавьдаг байлаа. Цагаан сарын шинийн гурванд Богд, доод сүмийн Өндөр гэгээн, гандангийн тавдугаар, долоодугаар Богдын сувраг ба гандан дуганы бурханд мөргөдөг ёстой. Богдтон тэр жилийн цагаан сарын шинийн гурванд тавдугаар, долоодугаар Богдын суваргад мөргөөд, гандан дуганд оржээ. Тэгээд Богдоос сэнтийн өмнө байсан явган сандлыг үзээд: “энэ хэний сандал юм бэ?” гэж хэлээд тэр сандлын түшлэгийг өшиглөсөн юм гэнэ. Үүнийг өшиглөхөд Шүтээний аймгийн Дашдэндэв гэдэг тахилч лам үзээд “Хүүе энэ чинь Далай ламын сэнтий юм шүү” гэж хэлсэнд “Хэнийхийг би сайн мэдэж байна. Энэ тахилчийг сайн шийтгэ” гэсэнд түүнийг шанзвын яаманд аваачаад есөн ес наян нэгэн лангаар торгоод тахилчийн ажлаас 14 хоног халж дараа түүнийг дахин тахилчийн ажилд нь оруулсан юм. 

	Богд тэндээсээ гараад Бадма ёгын дацанд залраад байхад цай, зоог, ганзай архи бэлтгэж барив. Би тэр үед Бадма ёгын дуганч байв. Хурлын лам нар цөм Богдод мөргөв. Тавьхан ламтай газар юм. Тэгэхэд нь үүд нь нээлгээтэй гадаа үүдэнд олон лам нар цуглараад хашаа дүүрэн болж Богдыг харж байхад Богдоос: “Би сонирхдог лам чинь биш. Та нар сонирхдог ламыгаа үзэж сонирх” гэж бараа бологч нарыг явуулж хашаа доторх лам нарыг хөөлгөж байхыг би сонссон. Тэгэхэд Богд: “Би үнэнээсээ Тагтан Янсангынхаа өмнө та нарт хэлж байна. Тагтан Янсан бол миний зүүдэнд орж миний хэргийг ёсоор бүтээдэг бурхан” гэж байв. Ингээд Бадма ёгынд заларч, дараа нь Очирдарынд заларсан болно. Очир дард шинийн нэгэнд мөргөөд, бас дахин шинийн гурванд мөргөөд урагш явахдаа хамба багшийн гүндэнд мөргөж буцдаг билээ. Богд гадагш явах бүрдээ Очирдард мөргөдөг юм сан. Дашчоймболд Далай лам долоон сарын (хаврын сүүн сар болно) дамжаанд залрав. Тэгэхэд дөрвөн хүн гавж болж байсан. Далай лам орж ном хаясан юм. Далай ламыг ороод ирэхлээр зэрэг Хайнзан гэдэг лам урьд сууж байсан ламтай сольж суугаад номыг хариулсан юм. Далай лам ном хаяж горсомдоод байсан. Хайнзан тачигнаад их сайн хариулж байв. Энэ үе Далай лам номд их алдаж гартсан юм гэдэг. Далай лам амьсгаадаж ядрахдаа жавдан сууж байсан лам нарын өвдөг дээр сууж амарч орондоо өөр төвөдийг босгож ном хэлэлцүүлж байсан юм. Дашчоймболын дуганы даавуу туургыг лам нар сөхөж хаяад хашаа дүүрэн лам нар цуглаад сонсож байсан. Далай лам тэгж ном их хэлэлцсэн юм. Уг нь өдөр дундаа сайхан эхлээд нар унь дунд байхад тархдаг юм. Тэр дамжаа шөнө дунд хүргэсэн юм. Олон лам нар лаа бариад сууцгааж байв. Далай ламын сангаас цай авчирч Далай ламд өгч байсан. Түүнийг Далай лам хурдхан уучхаад ном хаялцсаар тэгж шөнө болгосон юм. Түүнээс хойш Далай лам “Жавзандамбын Пэрэнлай их байна. Ганц лам ийм байхад бусад олон лам нар улам хэцүү байх” гэж байсан юм гэдэг. Түүний дараа Хайнзан, Далай лам хоёр бие биедээ шавь болсон юм гэнэ билээ. Тэр Хайнзан нь сүүлд Дархадын Хүрээний хамбо болж олон жил суугаад 1932—1933 оны орчим нас барсан байх. Түвдэнжамц Далай лам есөн сарын (зуны дунд сарын) шинийн таванд мэндэлсэн юм байжээ. Далай лам байгаа газартаа төрсөн өдрийн хурал хуруулж, чойнхор цогчин өргөж, найр хурим хийж байсан. Далай ламын сангаас ирэх жил Далай ламын төрсөн өдрийн хурал хурахад зориулж Дашчоймбол, Гунгаачойлон хоёр дацанд мянга мянган лан, Бадма ёго Ламрин хоёр дацанд тус бүр таван зуун лан өгч байв. Дандаа ембүү өгч байсан юм. Би тэгэхэд Бадма ёгын дуганч байсан учир нярав нарын хамт очиж арван ембүү үүрч ирж байв. “Энэ мөнгөний хүүгээр жил бүр Далай ламын төрсөн өдөр ном уншиж бай” гэж өгсөн болно. Бадма ёго дацан, тэр мөнгийг Орхоны усан сээрт тарианы ажил эрхэлдэг Хар хорхойн пүүст хүүлж өгсөн болно. Жилийн хүүд тариа будаа өгч авахаар хэлэлцэж тохирч байсан. Чухам хэчнээн будаагаар хэлэлцсэнийг одоо мэдэхгүй байна. Далай ламын пог гэж түүнээс хойш жил дараалан нэг ламд 20 жин нарийн гурил, сайн болсон будаа 10 шанагыг Далай ламын төрсөн өдрөөс нэлээд урьд өгч байсан. Мөн төрсөн өдөр нь хурал хураад лам бүрд нэг цаасны зэд барьж байв. Бадма ёгын тоотой сан тавийн дээр тушаалтан хорь гаруйн хамт 70 гаруй хүн болдог юм. Лам нар үүнд их дуртай, сайшааж байсан. Далай ламыг заларч ирснээс хойш Заяын гэгээнийг өлгийтэй авчруулж мөргүүлсэн юм байжээ. Тэгэхэд Далай лам өвөр дээрээ авч жижиг алтан хайчаар даахийг хайчилж аваад энэ над их хэрэгтэй юм гэж авсан гэдэг. Тэгээд хэлсэн нь: “Энэ ламыг 18 нас хүрэхээс урьд Баруун Зуугийн газар заавал над хүргэж өгнө шүү” гэсэн юм байжээ. Гэвч түүнийг хүргэж өгч чадаагүй юм гэнэ билээ. 

	Далай лам Хүрээнд байхдаа маш их юм худалдан авч байв. Тэр үед Бээжингийн нарийн юмыг хятад пүүсийнхэн ихээр авчирч өгдөг байсан. Түүнийг Далай лам ард олны өгсөн мөнгөөр худалдан авч байв. Хятад пүүсүүдээс өдөр бүр шахам олон хасаг тэргээр торго дурдан, орос цэмбэ, хивс, паалантай элдэв хэрэглэл, ваар, нарийн шаазан, сайн чулуун эдлэл, завьяа аяга зэрэг тоймгүй их юмыг авч явсан билээ. 

	Далай лам өөрөө буюу төвөдүүд нь хятадын пүүсээр ер очиж байгаагүй. Хятадууд өөрсдөө авчирч тэргээр ачиж ирээд үүднийд үзүүлэн наймаа хийдэг байсан. 

	Далай лам намрын дунд сарын 16-нд Ханд вангийн дээр залрах болов. Ханд вангийн багш Дандар Аграмба гэдэг лам ирж Далай ламд мөргөөд Далай ламыг нутагтаа залрахыг урьсан юм (Тэр Дандар аграмбыг их эрдэмтэй хүн гэж хэлэлцдэг билээ/

	Далай ламыг Ханд вангийнд залрахад хоёр зуугаад тэмээ ачаа урьдчилан явсан. Дараа нь бас 200 шахам тэмээ ачаа явсан. Далай ламыг залрахад 100 гаруй тэмээ ачаа явсан. Түүнд өргөө тугдам элдэв зүйлсийг ачсан юм. 

	Ханд вангийнх даншиг, мандал өргөжээ. Тэнд хоёр сар шахам ном тавьж өргөл хүндлэл болжээ. Далай лам, Дандар аграмбын шавь болж Дандар аграмба Далай ламын шавь болж гэж дуулдсан. Далай лам, Дандар аграмбатай ном их хэлэлцсэн, ном дүн авсан юм гэнэ билээ. Далай лам, Ханд вангийнхаас 300—400 тэмээ ачааг Баруун зууд явуулсан юм гэж дуулдсан. Тэнд Далай лам өвөлжөөд хавар нь Заяын Хүрээ дээр очиж зусаад намар нь Бээжинд заларсан юм. Заяынд залрахдаа Ханд вангийн нэг хар хүүг дагуулж яваад Бээжинд явахдаа мөн дагуулж явсан юм гэнэ. Бээжинд задраад эзэн Тайху цэвээн (насыг уртасгах ном) өгсөн. Тайху цэвээн хүртээд 7 хоноод өнгөрлөө гэж дуулдсан. Тайху бол манжийн гурван хааны үед төр барилцсан хүн гэж ярьдаг. Хойд хавар нь Далай ламыг Баруун зууд залрав гэж дуулдсан. 

	Буриадын хамбо Агваан, Ханд вангийн руу хамт яваагүй. Хүрээнд байж байгаад Далай ламыг Ханд вангийн залрахаас урьд Орос нутагтаа буцсан болно. Хятад, төвөд нутгийн завсар дээр Далай лам, Өвөр монгол, Халх монголоос олж авсан юмнаас зарим бараа, эд цай зэрэг хэрэггүй зүйлийг овоолж байгаад шатаасан юм гэнэ билээ. Олон газрын лус савдаг дагах магадгүй гэж тэгж шатаасан юм гэнэ билээ. Ингээд баруун зууд буцсан юм гэнэ билээ. Юан Шикай, Тайху-г үхсэнээс хойш Далай ламыг их хүндэтгэж байсан юм гэнэ билээ. Далай лам Баруун Зууд очоод гурван жил Жигжидийн нинчин хийсэн юм гэнэ. 

	Тайхуг үхэхэд манай Монголд 49 хоног цагаалсан. Богд өөрөө бас цагаалсан, лам нар үс сахлаа авч болохгүй, мах идэж болохгүй гэж чанга цаазтай байсан болно. Далай лам Монголоос буцахдаа Джовуу шанзав гэдэг хүнд Монголд байгаа төвөд нарыг захирч байх ба Монголчуудын өргөсөн хэдэн мянган малыг борлуулж аваад Баруун зууд буцах үүргийг даалгасан юм гэнэ билээ. Тэгээд Джовуу шанзав дөрвөн аймаг, шавь таваар улаагаар явж Далай ламын барьцын малыг цуглуулж аваад дор нь худалдаад өдий төдий их мөнгийг цөм өөрөө идсэн юм. Джовуу шанзав нутагтаа буцаагүй. Монголд суусаар байгаад 1942 оны орчим үхсэн болно. Тэр монгол эхнэр аваад нэг охин төрүүлээд тэр нь үхсэн ба түүний хүргэн болж явсан хүн одоо буй. Төвөд нар Джовууг “Сүнсгүй хүн, өчнөөн төчнөөн өглөгийн эздийн өргөсөн юмыг газар нь хүргэлгүй идэв” гэж ярьж байсан. Бас энд өвийг эзэмших хүнгүй зарим төвөдийн юмыг эзэмшиж хурааж аваад олзолдог байсан гэж ярилцдаг. 

	Далай лам, дагуулж явсан Ханд вангийн хүүг Бээжинд үлдээгээд дараа нутагтаа буцаарай гэж захиад Баруун Зууд явжээ. Гэтэл тэр хар хүү нь Монголд буцсангүй. Бээжинд сууж байтал “Муу ажил хийж байсан” гэж манжийнхан барьж авсан гэж дуулддаг. Тэгээд Ханд ванд “Хүү чинь муу байна, ир” гэж цахилгаан утас өгчээ. Ханд ван, зүүн замаар галт тэргээр явж Бээжинд очоод байтал “Хүү чинь их муу байна. Маргааш уулзуулъя” гэжээ. Гэтэл маргааш нь хүүгийн нь толгойг тавагт хийж шар хив хадгаар бүтээгээд Ханд ванд авчирч өгчээ. Ханд ван түүнийг үзээд их уй гашуу хийгээд уур нь ч хүрч “манж хятадын шаахайн мөрийг Жанчхүүгийн даваанаас нааш гаргахгүй” гэж тангарагласан юм гэдэг. 

	(Эдгээрийг Ц. Дамдинсүрэн “Бүрэн түүвэр” III ботид буй Жамбал Донирын хууч ярианаас авав.)

	 

	БОГДЫН ЭХ ДАГИНЫН ТУХАЙ ХУУЧ ЯРИА

	 

	Богд гэгээнтэн Жонон вангийн шар хүүхэнтэй нөхцөж Дашчойнхорын хийдэд очиж ном хаялцаж өргөмжлөлийн элч болж байхад нь нутгийн ихээхэн номтой нэг ядуу лам тэр бүхнийг мэдээд:

	— Богд эзэнтэн маань Жонон вангийн шар хүүхэнтэй шалиглахаас өөрийг санахгүй, Дашчойнхорын хийдэд Богд ч очсон, тэмээ ч очсон гавж болдог юм байна гэж ярьжээ. Энэ яриаг Богдод хов хошуу хүргэж тэр ламыг дуудахад тэр бээр таньдаг нэг ламаасаа ёслолын хувцас гуйж өмсөөд очиж бараалхжээ. Богд ойр дотно шадар нөхдийн хамт их сүрийг үзүүлэн байв гэнэ. 

	Түүнийг бараалхсаны дараа Богд гэгээнтэн “Чи намайг юу гэж хэлдэг гэнэ ээ хө. Чин үнэнээр хэл” гэхэд нөгөө лам "Би задгай амтай чалчаа хүн тул юу хэлж байснаа мартжээ. Гэгээнтэн таныг сонордсоноо сануулж хэлбэл би өчье” гэхэд Богд түүний өмнө хэлсэн үгийг давтахаас цээрлэж тойруу маягаар:

	— Чи эх дагина бид хоёрын тухай юу ярьсан бэ? гэхэд нөгөө лам “За би саналаа. Эр эм хоёр хүн юм хойно эгэл бидний адилаар үйлддэг байх гэсэн” гэвэл Эх дагина инээмсэглэж, Богд хаан мишилзэж, шадар хүмүүс жуумалзаж байжээ. Богд хаан дахиад, 

	— Чи намайг тэмээтэй жишиж юу хэлсэн бэ? гэхэд нөгөө лам:

	— Дашчойнхор хийдийн ус зөөж өгдөг тэмээ ариун номын эздэд манз барих усыг ойртуулж өгдгөөрөө бас бурхны номд айлдсан ёсоор сайн үйлтэн гэж хэлсэн гэвэл Богд түүнийг яаж ч баалж чадсангүй явуулахдаа хормой дүүрэн хугархай боовоор шагнасан гэдэг. 

	 

	 

	БОГДЫН ТАМГЫГ ХИЙЛГЭСЭН ТУХАЙ

	 

	Богд эзэнтнийг хаан ширээнд залах болоход төрийн тамгыг шинээр хийх, хийх хийхдээ хаш чулуугаар хийх болж гэнэ. Тэр үед Хятадтай харилцаа муудаж байсан тул Хятадаас хаш авах боломж муу байжээ. Гэтэл Цэнд баян гэдэг хүн хээрээс хаш чулуу олж түүнийгээ хятад урчуудад худалдах гэсэн боловч үнэ бага өгсөн тул ер нь хошуу ноёндоо өргөн барья гэж шийдээд ноёндоо өргөжээ. Тэр ноён нь Богд хаанд төрийн тамга хийх хаш чулуу хэрэгтэй болсныг сонсоод уул чулуугаа Богд хаанд өргөн барьж зайсан цол шагнуулжээ. Түүнийг Цэнд баян мэдээд Богд хаанд очиж заргалдан бас хэргэм цол хүртсэн ажээ. 

	Ингээд хаш чулуугаар тамга хийлгэх болж уран хүнийг эрсэнд хар гарт Жамба гэдэг дархан лам хийх болжээ. Тэр лам архинд их дуртай байсан ба хаш гэдэг хатуу чулуу бөгөөд их хортой байдаг юм. Би үдээс хойш хийгээд үд хүрэхэд хордож цааш хийх чадалгүй болдог оо гэж худал шалтаг зааж хорыг гаргахад сайн юм хэмээн шошинжуу гэдэг хятад сайн архи байна хэмээн өгүүлж Богдын зарлигаар ордноос өдөр бүр тийм нэг сав архи авдаг болжээ. Богдыг хаан ширээнээ залах ёслолын хугацаа болоход тамга бэлэн болоогүй байсан учир их сандралд оржээ. Нөгөө хар гарт лам Жамба үнэхээр үдээс өмнө хийгээд үдээс хойш архи уун согтож унадаг байсан тул тамга хугацаандаа бэлэн болсонгүй. Ингэхэд түр аргацаахаар шийдэж дархан Барайшир гэдэг ламаар мөнгөн тамга хийлгэжээ. Тамгын үгийг номч Бат—Очир гуай бичиж өгчээ. Дархан лам Барайшир нь мөнгөн тамга хийсэн учир бэйс цолоор шагнагдсан байна. Тэгж байтал хар гарт Жамба дархан хаш чулуун тамгаа дуусгаж Богд хаан түүнийг 50 лан мөнгө, мутрын адисаар шагнасан байна. Богдын өмнө сууж байсан Жамба дархан энэ багахан шагналд гомдож хүзүүгээ урагш сунгаж суучхаад босохгүй байхад Богд хаан түүний учрыг олохоор юу болж байгааг асуувал “Төрийн тамга хийсэн хүнийг нэг бол их сайн хөхиүлэн шагнах, үгүй бол толгойг нь авах ёстой гэж би дуулсан юм байна. Та тун бага шагнасан тул би толгойгоо авхуулахад бэлэн байна” гэж өчжээ. Богд хаан түүнийг сонсоод “Нэг удаа биш ээ! Жил бүр 50 лан шагнаж байх учиртай юм шүү” гэж айлдсан ба дархан Жамба энэ шагналыг Богд эзэн таалал төгссөн 1924 оныг хүртэл хүртсэн юм гэдэг. 

	Богд эзэн хааны тамга нь “Шашин төрийг хослон баригч наран гэрэлт Богд хааны тамга” гэсэн үгтэй. Богдын эх дагинын тамга нь "Шашин төрийг тэргүүлэгч Эх дагинын тамга” гэсэн үгтэй байжээ. 

	(Дээрх хуучуудыг доктор Б. Ринчен Богд хааны тухай ярьсан зүйлийг Профессор Цэндийн хувийн архиваас авч зохиолч Ч. Арьяасүрэн “Алмасын үлгэр” Уб., 1992 номд хэвлүүлснээс авав)

	 

	 

	НАЙМДУГААР БОГД ЖАВЗАНДАМБА ГЭРЛЭСЭН НЬ

	 

	Сүхбаатарын районы ...-р хорооны иргэн 90 настай Дугарсүрэн гуай эмнэлэгт хэвтэж байхдаа ийн хуучилсан юм:

	— Хүүхэд байхдаа би Зүүн хүрээнд шавилан сууж төв өд ном заалгаж арваад жил болсон юм. Лам нарыг баривчлах үед хөдөө гарч малчин болсон билээ. Хүрээнд сууж байхдаа Богд хааны тухай олон л юм сонсож байсан даа. Түүнээс санаанд ганц хоёр юм үлдсэн байна. Манай улсын төр шашныг хослон баригч хаан эзэн байсан болохоор хатантай байх учиртай байжээ. Багш лам Богд хааныг хатантай болохыг цааргалж хорьсон боловч бусад ван гүн, бэйл, бэйс, шадар туслагч, тойрон хүрээлэгч бялдууч нар нь хатан болгох бүсгүйг монгол даяар эрж хайх, шинжиж олох их ажил орон даяар явуулжээ. Ингээд шинжээ онжоонд таарах бүсгүй Сэцэн хан аймгийн Жонон вангийн хошуунд одоогийн Хэнтий аймаг Дадал суманд л тодорсон юм байжээ. Тэр арван найман настай охиныг Богд өөрөө очиж үзэх болжээ. Тэгээд Богд хаан Жавзандамба нууцаар Сэцэн хан аймгийн Жонон хошууны нутагт морилон очиж хатан болгох арван найман настай Дондогдуламын гэрт хэд хоножээ. Бүсгүйн бие цогцос, зан ааль Богд хааны таалалд тохирч Нийслэл хүрээ рүүгээ дагуулаад буцжээ. Богд хааны багш лам шавийгаа үзэгдэхгүй болохоор:

	— Жавзандамба яагаад үзэгдэхгүй байна? Тэр хаашаа алга болов? гэж бараа бологчдоос нь асуухад мэдэх хүн байхгүй байжээ. Тэгэхэд багш ламтан

	— Тэр чинь авгай эргүүлдэг болжээ гэж байсан гэдэг. Дондогдулам бас ухаан сэргэлэн, уян зөөлөн ааш араншинтай, эрүүл чийрэг бие цогцостой бүсгүй байжээ. Тэр бүхэн нь Богд хаанд таалагдсан байжээ. Жонон вангийн хошуунаас Богд хаан буцаж ирээд багш ламдаа бараалхаагүй хэд хоносон юм байжээ. Тэгэхээр багш лам нь:

	— Богд хаан эхнэр аваад намайг тоохоо байжээ, эхнэрээ ч үзүүлэхгүй нуугаад байна, би л өөрөө очихоос доо гээд Богдын өргөөнд очсон гэнэ лээ. Багш ламыг ороход Дондогдулам айж ичихдээ хөшигний цаагуур орчхоод нүүр нь булталзаад байжээ. Тэгэхэд нь багш ламтан:

	— За за, би харлаа, хатан болох л юм байлгүй гэж айлдаад эх дагина гэсэн өргөмжлөлийн нэр хайрласан юм гэнэ билээ хэмээн Богдыг сайн мэдэх шадар хүмүүсээс нь сонсож дуулснаа Дугарсүрэн гуай хуучлав. 

	Өндөр настай боловч Дугарсүрэн гуай ухаан сэргэлэн, бие чийрэг, яриа хөөрөөтэй хүн билээ. Бидэнтэй хамт эмчлүүлж байсан 77 настай Дашням өвөө хажуугаас ярианд оролцож:

	— Богд хаан Жавзандамба чинь манай нутгаас хоёр дахиж хатан болгох авгайгаа авсан (хаан хүргэн) байжээ гэж яриа үүсгэв. Богд хааны их хатан Дондогдулам нас барж Богд хаанд дахин залуу хатан авч өгөх санаа өнөө шадар сайд, ноёдод төрсөн юм байлгүй. Улс орон даяар арван хуруу тэгш сайн сайхан бүсгүй олох шинжээ сонжооны хүмүүс эрэл хайгуулд явах болжээ. Гэтэл их хатан Дондогдуламын төрсөн нутаг Цэцэн хаан аймаг Жонон вангийн хошуунаас бага хатанд тохирох бүсгүй дахин тодорчээ. Цэцэн хаан аймаг Жонон вангийн хошуу (одоогийн Хэнтий аймаг Дадал сум)-аас цагаан адуут баян Наваанлувсангийн ганц охиныг шинжиж тодруулжээ. Бага хатанд тодорсон арван найман настай охинд эх дагина хэмээн цоллон Цагаан дарь эх болгон өргөмжилж хатан болгон Богд хаан Жавзандамба хоёр дахь удаагаа гэрлэжээ. Ардын хувьсгал мандан Богд хааныг төрөөс тусгаарлаж зөвхөн шашнаа удирддаг болсон байна. 

	Богд Жавзандамба 1923 оны хулгана жил таалал төгсөж тэнгэрт халихад бага хатан нь төрөлх нутаг хошуундаа буцаж эцэг Наваанлувсангийн адуучин байсан начин цолтой бөх Лувсандамбатай сууж амьдарч байтал 1937 онд Дотоод яамны төлөөлөгч баривчилж хотод авчраад сураггүй болгосон юм гэнэ билээ. Богд хаан их хатан Дондогдуламтайгаа байхдаа нэг хүү өргөж авсан юм гэдэг. Харин бага хатнаас нэг охин төржээ. Тэр охин одоо ч амьд мэнд байх ёстой. Дондогдулам нэртэй эмэгтэй манай Хэнтийд олон байсан юм. Тэдний нэрийг Дэндэвдулам болгож өөрчлөв шүү дээ. Хааны хатны нэрийг хэн хүн хэрэглэж болохгүй “алдас” болно гэж нэрийг нь цээрлэж байв шүү дээ. Нэг ёсондоо эцгийн нэрийг хүндэлж байгаатай адил төстэй л юм даг уу даа гэж Дадал сумын иргэн 77 настай Дашням гуай хуучлав. Хоёр өвгөний яриа улам халж:

	— Дондогдулам хатан сэргэлэн ухаантай, төв төвшин хатан байсан гэж хүмүүс ярилцдаг байлаа. Ялангуяа төрийн хэрэг шийдэхэд нь зөвлөгч болж байсан гэдэг. Жавзандамба бол төвөд гарлын хүн болохоор Монгол ёс заншил, ард түмний аж байдал, хэл ярианы талаар бага мэддэг байжээ. Тэр бүхнийг Богдод Дондогдулам хатан л зааж залж байсан гэж ярилцдаг юм. Мунхаг бидний бодоход үнэн л болов уу гэж санагддаг юм. Хүний хань юм болохоор хамгийн шадар ойр дотнын хүн нь хатан Дондогдулам байсан байж таарна. Харин шашны талын юманд оролцдоггүй байсан байх гэж хоёр өвөө хөөрөлдөн хуучилж байхад миний бие тэмдэглэж авсан нь энэ болов оо. 

	 

	 

	АВТОНОМИТЫГ ЗАРЛАСАН НЬ

	 

	Дам сонсож байхад Хүрээнд ноёд цугларч байна гэж байлаа. Тэгэхэд Цэцэн хан, Ханд ван, Сайн ноён хан, Түшээт ханы Эрдэнэ ван Намсрай зэрэг ноёд ирж цугларах болж гэж ярилцдаг байв. Сүүлд нь дуулахад Ханд ван Хүрээнд ирээд нутагтаа буцжээ гэж байлаа. Ханд ван Билгүүн гэдэг ууланд хэдэн хүмүүстэй нууц бүгж байна гэнэ гэж ярилцдаг болов. Тэр үед Цэрэнчимэд Да лам, Да ламаа үгдэж сул болоод байсан юм. Тэгээд хөдөө гарна гэж нэг хүнтэй хамт морьтой ачмаг богц аваад явахдаа Богдод мөргөхөөр очиход нь Богд тугдамдаа хүн байхгүй цагаар оруулжээ. “За Цэрэнчимэд чи явах гэж ирэв үү” гэж асуугаад өөрөө өмсөж байсан цамцаа тайлж өгөөд “Үүнийг өмсөөд яв, хэргээ бүтээж иртэл битгий тайлаарай” гэж хэлсэн гэж сүүлд Цэрэнчимэд өөрөө над ярьж байсан юм. Цэрэнчимэд Билгүүнд байсан Ханд ван дээр очиж, тэндээсээ Ханд ван, Цэрэнчимэд хоёр, хэдэн хүмүүсийн хамт Орос улсад очихоор явсан гэдэг юм. Энэ нь Манжаас тусгаарлах гэж явсан гэж хүмүүс хэлэлцдэг билээ. Тэгээд намар нь ноёд цугларч байна гэнэ. Цэрэнчимэд Да лам Орос улсаас тусламж авч гэнэ гэж дуулдсан. 

	Өвлийн тэргүүн сарын 15-нд Дашчоймболын дацанд Их сахиус гэж хурал хурдаг юм. Түүн дээр Богд заларч ирэв. Өдөр дундын үед хамбын шанзав хоёрыг дуудуулж авчраад: “Би хэдэн муусайн шавь нартайгаа өнөө шөнийн дотор Манж амбаныг барьж Орос консулд өгч тусгаарлана. Та хоёр зөвшөөрөх үү” гэж асуусанд хамба нь “За” гэсэн ба Бадамдорж нь “Хэдий тусгаарлаж болох боловч зарлигийн сайдыг тэгж бариулж болохгүй” гэх зэргээр Богдыг их сурталчилж гэнэ. Ингэхэд Богдоос “Чамаас болох болохгүйг асуусан юм биш, би далан таван махгал бурхандаа даатгаж нэгэнт тусгаарлахаар шийдсэн” гэж хэлээд, шанзвын тамгыг дор нь авч хамбад шилжүүлэн тушааж, Бадамдорж ямар ч эрх мэдэлгүй нэг хэсэг гэртээ суух болжээ. Тэгээд зул (өвлийн тэргүүн) сарын 15-наас өвлийн дунд сарын шинийн долоон хүртэл хамба, шанзвын тамгыг давхар барьж байв. Мөн өвлийн дунд сарын шинийн 8-ны үед шанзвын тамгыг Бадамдоржид эргүүлэн өгөв. 

	Цагаагчин гахай жилийн (1911 он) өвлийн дунд сарын шинийн есөнд Богд, хаан ширээнд суусан юм. Богд, хаан ширээнд суухдаа дөрвөн аймгийн хаад, ван, гүн, засаг, хошууны ноёд цөм цугларч Хүрээний 30 аймгийн хамба, цорж 30 аймаг, 10 дацангийн лам гэсгүй нар цугларч дөрвөн аймгийн хаад ноёд есөн цагаан хүргэж, олон аймаг, дацангууд цөм өөрсдөө есөн цагаан адуу, тэмээ, цэмбэ, тэрэм, мандал, хадаг зэргийг өргөв. Маргааш нь цогчин дуганд 4 аймаг, шавь таваас түмэн лангийн мандал өргөв. Олон газрууд өөрсдийн хэрээр мандал өргөв. Ингээд даншиг мандал өргөж байх үед Алтанбулагаас Тогтох тайж олон цэргийн хамт орж ирээд тэр даншиг дээр Богдтой нүүр учран уулзсан билээ. 

	Тогтох тайжийг ингэж үзсэн хүмүүсээс: “Олон хүний амийг үрсэн хүн, хаан ширээнд суусны маргааш ирж байгаа нь муухан хэрэг болов. Манай хаан удаан сууж чадах болов уу даа” гэлцэж байв. Тэгээд хааны албан хаагчийг томилов. Үүнд: Тэргүүн сайд, дэд сайд, Сангийн яамны сайд, Цэргийн яамны сайд, мөн яамны дэд сайд, Шүүх яамны сайд, мөн дэд сайд, Цэргийн яамны сайд, мөн дэд сайд ба олон зуун бусад албан тушаалтан хүмүүсийг томилсон, тэр бүгдийг хэлж мэдэхгүй байна. 

	 

	 

	
ХЯТАД ХАР ЦЭРЭГ МОНГОЛД ДОВТОЛСОН ТУХАЙ

	 

	Богд, хаан ширээнд суугаад жил болж байхад хар цэрэг, Монголд довтолсон юм. Их хүрээний Зоогой аймгийн хашаанд дэргэдийн Хангал хурж, Богд тэнд тусгай тугдам бариад заларч байв. Энэ бол өвлийн дунд сарын 26—27-ны орчим болно. Богд, олон лам нартай сууж хуралд хурах буюу архи ууж байсан юм. Би тэр үед Богдын хаалгач болоод Зоогой аймгийн хашаан дээр хоногт хоноод (жижүүр) байж байлаа. Хаалган дээр намайг зогсож байтал шөнө дундын алдад хоёр морьтой хүн яваад ирлээ. Хаалга тогшив. Би “Хэн бэ?" гэж очсон чинь “Би байна" гэв. “Би гэж хэн бэ?" гэхэд “Ерөнхий сайд Цэрэндорж байна. Богд хаанд айлтгалтай яваа” гэв. Тэгэхлээр би хойш очиж Богдын тугдмын гаднаас ханиаж чимээ өгөв.

	Их харанхуй шөнө байсан юм. Тэгтэл Богдын дэргэдийн хүн гараад ирлээ. “Ерөнхий сайд Цэрэндорж бараалхъя гэж байна" гэж би хэлэв. Тэр хүн ороод гарч ирэхдээ “оруул” гэж хэлэв. Ерөнхий сайдад би хаалга онгойлгож өгөв. Цэрэндорж морио гадаа хүнд бариулаад, өөрөө шар хүрэмтэй орж ирэв. (Хаанд бараалхдаг түшмэд ноёд шар хүрэмтэй явдаг байсан)

	Би ерөнхий сайдыг дагуулаад тугдмын үүдэнд очиж ханиав. Нэг хүн гарч ирээд, Богдод айлтгаж “оруул” гэв. Цэрэндорж оров. Би буцахын оронд саваагүй хэрэгт дурлаж, гэрийн гадаа зүүн хойд талд нь очоод чагнаад байлаа. Тэгсэн чинь улс их ярьж хөөрч байсан, Цэрэндоржийг орсноос хойш чив чимээгүй боллоо. Би амьсгаагаа дараад чагнаж байтал Цэрэндорж Богдод мөргөж байгаа бололтой. “За ерөнхий сайд Цэрэндорж сайн уу?” гэж дуугарав. Сайн л гэж байгаа бололтой олигтой дуулдахгүй юм. Тэгсэн чив чимээгүй байна. “За ерөнхий сайд Цэрэндорж юу гэж ирсэн бэ?” гэж Богд асууж байна. Тэгсэнд нь Цэрэндорж: “Манжийнхнаас манайханд довтолгоогоор бичиг ирлээ”. 

	“За юу гэж байна? Наадахаа унш” гэв. Юу гэж уншсан юм мэдэхгүй. Цэрэндорж амаар хэлсэн нь: “Манай монголд нэг хүнд мянган цэрэг гаргаж хятад цэрэг ирж явна. Үгүй бол цэргээ гаргаж ир. Байлдъя, үгүй бол бууж өг гэж тулгасан бичиг иржээ. Үүний хариуд юу гэж хэл өгөх вэ? Үүнийг айлтгая гэж хүссэн билээ” гэж байна. “Ноёд цуглаж хэлэлцэв үү” гэж Богд айлдаж байна. Гол дээр Сайн ханы тэнд хурлын өндөр байшин байсан. Тэнд ноёд хуралддаг байсан юм. “Цугларсан”. “Тэгээд юу ярив?” “Бид тогтвортой юм ярьсангүй. Хаанд айлтгая гэж наашаа гарав” гэж Цэрэндорж хэлэв. “Тэгээд юу гэж хариу өгөв дөө?” гэж Богд Цэрэндоржоос асууж байна. “За даа, Богд минь тийм хариу өгье гэх шийдвэргүй байна даа” гэж айлтгав. “Шийдэж ядах юу байх вэ, хариу бичгийг өг” гэж Богд айлдаж байна. "За” л гэж байна. “Манайх цэргээ гаргаж дайтна аа. Тэднийх манайд нэг хүнд мянган хүн оноосон биз дээ?” “За тийм ээ” гэж Цэрэндорж хэлж байв. “Яах вэ, үс олон ч гэсэн нэг хутгаар авдаг юм. Манайх тэр адил бичээд хариу өг” гэж айлдав. “Ерөнхий сайд Цэрэндорж оо! Ер нь тийм биз дээ. Үс нь олон ч бол нэг тонгоргоор авдаг шүү дээ", “Заа тийм ээ”, “Тэр адил гэж хариу өг. Ерөнхий сайд Цэрэндоржоо би чамд хуучин үг юм уу, үлгэр юм уу, нэг юм ярья”, “За” л гэж байна. 

	"Гөлөглөж үзээгүй гөлгөн гичий байна шүү дээ. Тэр одоо идэр есийн хүйтэн эхлээд байхад яах вэ? Хуучин гөлөглөсөн гичий бол нөмөр саравч газар олохыг бодно оо доо. Гөлөглөөгүй гичий хүйтэнд гудамжинд явж байгаад гөлөглөвөл тэр гөлөг амьд гарах уу? Цэрэндорж оо” гэв. “За богд минь яаж тэсэх вэ? Үхэлгүй яах вэ” гэж Цэрэндорж хэлж байх юм. “Муусайн хар хятад тэр шиг үхнэ л дээ” гэж Богд айлдаж байна. Цэрэндорж “За” гэж байх юм. “За тэгээд бичиг хийгээд явуулчих даа. Чи буц даа” гэхтэй нь зэрэг би хол хол алхаж гүйгээд хаалган дээр очоод зогсож байв. Цэрэндорж морио унаад яваад өгөв. 

	Тэгээд чив чимээгүй байтал өвлийн сүүл сарын хорьдоор урдаас хар цэрэг хязгаарт тулж ирж явна гэж дуулдаад байх боллоо. Нэг өдөр би морио услаад явж байтал, Дүнжингаравын хүрд хориод хөх майхан шаагаатай байх юм. Хүн ганц хоёр орж гарч байгаа харагдах юм. Гадна нь дөрвөлжин, дөрвөлжин цагаан хайрцагтай юм байх ба түүний дэргэд тэмээ уяатай байв. Түүнийг би ёотон юм болов уу гэж бодож байлаа. Өвлийн сүүл сарын 29-нд Хүрээ 30 аймаг, 10 дацан Богдын зарлигаар Чадраабалын Дордог гэдгийг нэг дуугаар хураад, өдрийн морин цагт урагш нь залав. Богд тэнд морьтой заларсан билээ. 200 гаруй цэрэг мордож байна. Цэрэг дагасан лам нь шарын даяанч лам хамт мордов. Жанжин нь Хатанбаатар Магсаржав байв. Цэргүүд Дээд сүм дээр Богдод мөргөөд, сор дээр ирээд сүүлийн сор хаяхтай зэрэг нэг нэг буудахад уухай хийгээд Богд уулын баруун сугаар мордоод явав. Цэрэг явчихлаа. Сор нь тарчихлаа. 

	Монголын нагаан сар боллоо. Тэр монгол цэрэг нь ганц үхэр буутай юм гэнэ билээ. Цагаан сарын аравдаар, манай монгол цэрэг хятад цэрэгт их түрэгдэж байна гэнэ. Үхэх нь гайгүй юм байх гэж дуулдах боллоо. Тэгж байтал монгол цэрэг дийлж байна гэнэ гэж хэлэлцэх боллоо. Хатанбаатар ван, ганц үхэр буугаа шившиж буудсанд сум нь хятад цэргийн их бууны амаар орж дэлбэрээд олон хятад цэргийг хядаж, тэр дийлдэж зугтаагаад монгол цэрэг хойноос нь хөөж Хөх хот гэдгийг орсон юм гэдэг. Хятад цэргүүд ингэж тэгж дарагдлаа гэж Хатанбаатар вангаас Богдод бичиг бичиж ирүүлсэн юм гэнэ билээ. Богд эндээс бичиг явуулж үхэр бууг “Жанжин буу” гэж цол өгөөд Хатанбаатар ванд гүн ван цол өгөөд одоо бууж ир гэж зарлиг буужээ. Хаврын дунд сарын хорьдоор Хатанбаатар ван, цэргийн хамт үхэр буутайгаа даасан ламтайгаа Дээд сүм дээр ирж Богдод мөргөж байхыг би үзсэн юм. Цэргүүд нь их цог жавхлантай явж байсан. Тэр том буу нь олон хадаг зүүсэн буу байсан. Хатанбаатар ба олон цэргүүд цөм хадаг барьж буундаа мөргөсөн юм гэдэг. 

	Хатанбаатартай би танил байсан. Түүнээс асуухад хэлж байсан нь: “Хятадын хүний олон нь айхтар, буудах нь ч бууддаг юм. Хүйтэнд яаж ч чаддаггүй юм шүү. Гэсэн ч хүний олон гэдэг айхтар юм. Нөмөрч ирээд бүсэлж авах гээд байдаг. Хэчнээн унагаасан ч тоо нь хорогддоггүй юм. Хамгийн сүүлд сандрах үед ганц үхэр буу маань аварлаа шүү” гэж ярьж байсан юм. 

	 

	 

	БАДАМДОРЖ ШАНЗАВ

	 

	Манжийн Гүй сайдыг ирэхийн өмнө тойн шанзав Гомбожав, Бадамдорж Даа лам, Ринчин Даа лам гурав шавийн эрхийг барьж байсан юм. 

	Сүнгийн аймгийн Доргижав гэдэг нэг баян хиа лам жин бан их тээдэг хүн байсан. Сүнгийн Мөржав, Дандарлингийн Мөрдоной нярав нарын зэрэг олон баян хүмүүс Бээжинд очиж “Шавийн алба ихдэв” гэж гомдол мэдүүлсэнд дараагаар нь Гүй амбан, сан байцаахаар ирсэн юм гэнэ билээ. Гүй амбаныг бурхан амбан гэдэг байсан. Шавийн хуучин шанзав нь урт гарт агсам Дашдорж гэдэг байсан бөгөөд хөдөө Сонгинын өвөр, Алтан булаг гэдэг газар нутаглаж байсан. Тойн шанзав Ноёны аймгийн Дугаржав бараа бологчийг дуудаж “Чи эрхмийн өвгөн ноён Дашдоржид идээ адис хүргээд ир” гэжээ. Нэг хаалгачтай хос морьтой идээ будааг Богдоос өгч байна гэж явуулсан. Үүнийг Богд мэдээгүй хэрэг. 

	Амбан ирвэл тэн шанзав хамаг дутагдлыг илчилнэ. Түүнийг үгүй болгоё гэж арга гаргасан юм. Түүнийг Богд мэдээгүй юм гэдэг. “Битгий хоноорой. Бушуу буцаж ир” гэж явуулсан. Түүнийг очиход нэг хоол хийж өгөөд дээлийн торго, хадаг өгөөд “Унт” гэхэд унтсангүй. “Яаралтай явна” гээд буцаж ирсэн. Тэр үдэш “Богдоос өгүүлсэн юм аль вэ” гээд Дашдорж шанзав базааснаас идээд тэр дороо өнгөрсөн юм. Манай аймгийнхан шагшаан болоод “Дугаржав өөдлөхгүй дээ, их муухай хэрэг хийв” гэж улс ярьж байсан. Дугаржав их баян хүн байсан. Найман сэвгийн тооны албаттай байсан. 800 бодоор нэг сэвэг болгодог байсан. Найман сэвгийн албатай байсан Дугаржавыг хоёр гурав хоногийн дотор хорьхон шар цайн албатай болгож хөнгөвчилсөн юм. Шар цай бол жилд татдаг алба юм. Гурван жил өөрчлөлгүй өгдөг алба болно. 800 шар цай нь нэг сэвэг болж байсан. Дугаржав сүүлдээ хоосорсоор хоосорсоор яваад Бадаргуулт төрийн хорин хэдэн онд үхсэн. Ноёны аймгийн Дугаржавын эгчийн хүү Манъалжав, шүтээний аймгийн Бөлдөг хоёр нэг шөнө зодолдоод Бөлдөгийн бэлгийг огтлоод хаясан учир Бөлдөг тэр дороо үхсэн. Манъалжавын нүүр эрэмдэг болсон. Тэгж яваад сүүлд нь үхсэн. “Энэ бол Хүрээнд урьд үзэгдээгүй муухай хэрэг боллоо” гэж байсан. Ингээд тэр айл голомтгүй болсон. Нэг оны дараа халдварт өвчин гарч сүйд болсон. Тэр зодолдсон хэргийг байцаан шүүх болоход түнш бүдүүн Лувсангийн пүүсээс шилжих хэрэгслийг гаргуулж майхныг 30 төгрөгөөр хөлсөлж барих, гэрийг 50 төгрөгөөр бариулсан, бүслэх улаан дурдан, хонины бөгс, хоёр лонх хар архи 150 лангийн хахууль өгсөн. Өөрөө өөрийн бэлгийг огтолсон гэж хэлсэн. Манъалжав бараг “Би алсан” гэж улайх шахаж байтал шинжээч “Өөрөө огтолсон” гэж хэлснээр баримталж өнгөрсөн. Гүй амбан, санг шалгаад Тойн шанзав, Бадамдорж, Ринчин Даа лам гурвуулыг тушаалаас халсан юм гэдэг. Их шавийн юмыг энэ гурав их идэж байсан нь илэрсэн байна. Тэр гурвын юмыг хурааж худалдсанд Бадамдоржийн юмнаас нэг сонин юм гарсан гэдэг. Тэр нь махны машин гарсан юм байжээ. Түүнийг үзэх гэж олон амьтан оволзож сүйд болж байсан. Орон гарсан шанзавт Андуу нарын аймгийн хар сахалтай нэг ламыг шанзав болгосон. Тэгээд Гүй амбан жил илүү болоод урагш буцсан. Дашзэвэг, Гончоо хоёрыг Даа лам болгоод буцсан. Энэ бол буман шавь захирсан Даа лам нар болно. Хоёр даа лам нарын нэг нь Дамбадаржаагийн Даа лам, нөгөө нь Амарбаясгалантын даа лам байсан юм. 

	Андуу нарын шанзав 6—7 жил ажиллаж байсан. Тэр нь өдөрт үндсэн хулаар нэг хар архи уудаг байсан. Хөдөө гарч Тосон Заамарт нутаглаж байгаад ардын засгийн үед үхсэн. 

	Эх дагина ил гарч Жалханз, Богдын дэргэд байх болсон. Цахрын Шагдар гүн, Богдын дэргэд бараа болох болсон. Бас цогчин умзад Чимид бараа болох болсонд шанзав их дургүй байсан. Андуу нарын ноён, Дашзэвэгийнд Богд тэр шадар хүмүүсийн хамтаар заларч очоод, хуралтай гэж архи ууж байсан. Тэгэхэд Андуу нарын ноён агсам тавьж “Эх дагина гэнэ. Жонон бэйсийн аягач байсан юм. Хэдийдээ эх дагина болов. Жалханз, Жалханз л гэнэ. Чи баруун аймгийн нэг шаврон тэндээ суухгүй яах гэж шавь нараа орхиод энд сууж байна? Манай буман шавиас бараа болох хүн олдохгүй гэж чи ингэж байна уу? Цахрын жалгын хохь тайж чи, буман шавьд бараа болох хүн олдохгүй гэж байна уу? Ич хэрээ мэд. Чамайг бариад хүргүүлнэ шүү” гэж агсам тавьсан юм гэдэг. Бадамдорж тэр үед албагүй, Богдод монгол бичиг зааж, нэлээд шадар байсныг Андуу нарын ноён Дашзэвэг сонсож байсан. “Богд минь ээ, шавийн шанзвыг надаас ав. Бадамдоржийгоо шанзав болго. Танай Бадамдорж Бужаа чавганцыг булан цайгаар тэтгэж чадаагүй юм. Буман шавийг чинь тэтгэх байх даа" гэсэн юм гэнэ билээ. 

	Бадамдоржийн эгч Бужаа чавганц бол одоогийн мах комбинатын тэнд зам тосож замын хүн угтаж амьдарч байсан юм гэнэ билээ. 

	Тэгж байтал Чимид унзад нэлээд согтуугаар “Ноёд минь тогтож айлд, тогтож айлд” гэж хүрмийг татсанд “Чи хэн бэ, хэн бэ? Чи яагаад миний хүрмийг татав?” гэж загнаж байжээ. Тэр үед тамгатай шанзвын хүрэмд хун хүрэх ёсгүй байсан. Богд, “Танай хэлдэг их зөв байсан. Чимид умзадыг өршөөж аль” гэж гуйсан нь: “Олон лам хуврагийн нэрд муухай юм гэж бодож байна. Би Чимидийн нэрийг бодоогүй байна” гэж хэлсэн юм гэнэ билээ. Андуу нарын шанзав түүнээс хойш сар гаруй болоод урагш буухиа явуулж шанзавтаа үглэж (чөлөө гуйж) байсанд урдаас хүлээлгэж байтал Бадамдорж түүнийг дуулаад Андуу нарын Жамбалдоо зайсан гэгчийг явуулж мөнгө цутгаж хэдэн сар хүлээсний дараа Бадамдорж, шанзав болсон юм. Богд бол манж амбаны гарт байсан юм даа. Бадамдорж тэгж байгаад шанзав болсон. Тэр жилээс эхлэн шавийг бүр хөнтөрч тавьсан хүн дээ. Шанзав болсон жилдээ нэг шар цай буюу бодоос 14 лан татаж, шавийг баллах шахсан. Дараагийн жил нь 13 лан татаад шавь нурж, пүүсээс хонийг 5 цэнгээр бодож өгөх зэргээр баларсан. Гурав дахь жилд хязаалан, соёолон насны хар, бор хээр, хүрэн зүсмийн дэл сүүл тэгш гүүнээс үй олноор нь урагш туусан. Тэгэхэд шавь их хохирсон юм. 

	Өвсөн толгойт амбантай Бадамдорж их муу байсан. Тэр амбан Улиастайн жанжин болоод “Бадамдоржийг барьж аваад ир” гэж тушаасан. Тэгэхэд Богд нууж дарж бариулаагүй. Хэдэн жил заргалдсанд олон ноёдын тамгыг Богдын лүндэнгээр даруулаад тэр цаасан дээр Бадамдорж бичиг бичиж, Бээжинд явуулаад өвсөн толгойт амбаныг дийлсэн. Бадамдоржийн ах гавьж лам, дүүгээ дөрвөн уулын дунд хүнд дийлэгдэхгүй арга хийж өгсөн гэдэг. 

	Бадамдорж, гамингийн үед тэдэнд их талархаж байхад, гэнэт хашааны үүдний өмнүүр машин дуугарч чимээ гарсанд, Бадамдорж “Гамин ирлээ” гэж бодоод асартай хаалгаа нээж, ёслолын хувцсаа өмсөж гарахад гамин байхгүй, харин цогчинд хурсан хэдэн хүүхэд гүйж явсан байжээ. Тэр хүүхдүүд машины чимээг дуурайж Бадамдоржийг хуурч гаргасан байв. Түүнээс хойш тэр хавийн бүх хүүхдүүдийг “Сайн захирч бай” гэж цогчин гэсгүйгээр дамжуулан тушаалгаж байсан. Тэр үед би, аймгийн гэсгүй нэртэй байсан тул түүнийг тодорхой мэдэх юм. 

	 

	 

	БОГД ГАМИНД БАРИГДСАН ТУХАЙ

	 

	1920 онд өвлийн тэргүүн сарын шинэдээр Барон Унгерн, Их хүрээнд ойртож ирсэн юм. Энэ үед гамин цэрэг чангарч Хүрээний хүмүүсийн морь уналга, эмээл хазаар зэргийг хураан авч байв. Нэг өдөр үдээс хойш цахар Самбуу, Го силин, шанзав Дашдорж нар нэлээд хятад цэрэг дагуулж Туул Доод сүм дээр Богдын ордонд очоод: “Хунхууз горьгүй болов. Бид таныг хамгаална” гээд Богдыг бараа бологчид ба шадар цэргийн нь хамт Эрдэнэ вангийн хоёр давхар байшинд аваачаад Богдыг таван хүнтэй үлдээж шадар цэргийн нь өөр газар тууж очоод морь, буу зэвсгийг хурааж авав. Тэгэхэд би хуучин ёнзон ламын шарилын газрын нярав байв. Хуучин Ензон Балданчоймбол бол наймдугаар Богдын багын ёнзон багш байсан юм. Далан настай үхсэн юм гэнэ. Түүний биеийг хатааж, Богдын өргөмжлөлөөр Чойжин ламын зүүн талд тусгай сүмд хадгалж байсан юм. Энэ газар бол Далай ламын сангийн мэдэлд байсан юм. Богдын хамт ёнзонгийн шарилын сүмийн сойвон Жанцан, Номчийн аймгийн Сэгз сойвон, Голын сүмийн тахилч жамц, хоол ундыг хийх Баатар зам, түүний зарц сангай лам Дэмбэрэл баригдсан юм. Сүүлийн хоёр нь гамингийн тогооны байшинд хоол унд хийж байсан. 

	Гурав хоног гаднаас хоол унд оруулахгүй, айлтгал ч оруулахгүй байсан. Тэгтэл нэг өдөр Богд багштаных (шарилын сүм)-аас “Нэг данх цай хийж өгнө үү. Эндхийн цай тун муу юм гэж байна” гэж сангай лам Дэмбэрэл хэлж ирэв. 

	“За тэгье” гээд (намар, зул сарын үед) цай бэлтгэж: “Хэн хүргэж очих билээ?” гэхэд “Шарилыг сахина” гэж хэлээд сойвон Манъалжав явсангүй. Хоёр тахилч нь: “Бид тахилч болохоос биш, зоог өргөхөд юуны хамаа байх вэ” гэв. Ингээд би тулгагдаж явах болов. Би сангай лам Пунцагцэрэнг дагуулаад Дэмбэрэлтэй хамт гурвуулаа явлаа. Хуучин засгийн газар байсны дэргэд Дотоод яамны гэж байсан газар очсонд хоёр гамин тохиолдож, олон хүн явж болохгүй гэхээр Пунцагцэрэн буцав. Дэмбэрэл бид хоёр цааш явж, гамингийн гал тогооны байшинд орж, тогоочийн дарга гэдэг хүн дээр очиж зөвшөөрлийн бичиг хийлгэж аваад, Богдын хоригдож байсан газар очив. 

	Эрдэнэ вангийн өндөр гэдэг байшинд байсан юм. Үүдэнд нь хятад цахар хоёр хүн байв. “Та юу гэж яваа хүн бэ?” гэхэд би, “Богдод зоог хүргэж яваа хүн” гэж хэлээд хятад бичгийг үзүүлтэл, нимгэн ногоон торгон хөшгийн цаанаас нэг хүн гарч ирэв. Богд төмөр орон дээр сууж байв. “Ямар хүн ирэв?” гэж асуухад “Жамбал нярав иржээ” гэв. 

	Богд: “Хоёр ноёнд айлтга. Энэ хүнээр өдөрт нэг удаа цай авчруулж байвал болно уу” гэсэнд цахар ноён: “Болно” гэв. “Тэгвэл бичиг хийж хайрла” гэв. Тэд гөлөнгөр дээр бичсэн тамгатай бичгийг миний зүүн ханцуй дээр хадаж өгөв. Би тэгэхэд нэг морь унаж явдаг байв. Маргааш нь 12 цагт цай аваад очиход хоёр ноён хоолонд ороод байв. Богдын хэлүүлсэн нь: “Хамба, шанзав хоёрт хэл. Миний бие сайн байна. Энэ хүнийг явуулахад албаны хувцасгүй явуулж байна шүү” гэв. Албаны хувцас гэдэг нь барга малгай, аяганы алчуур, хэт хутга, хиазтай дээл, орхимж зэрэг болно. Бас Богдоос ёнзон хамбад хэлүүлсэн нь: “Очирдар бурханд мандал өргүүл. Дар эхэд, дар эхийн мандал шиваа өргүүл" гэв. Би тэндээс гарч, ёнзон хамба Лувсанхаймчогт очиж тэр үгийг хүргэхэд, намайг байж байхад ёнзон хамба цогчин гэсгүй Шаравдоог дуудав. 

	Би шанзов ноён (бөгтөр Дашдорж)-д очихоор явав. Шанзвын үүднийд ороод аягачаар нь дамжуулан орох зөвшөөрөл айлтгуулав. Шанзав: “Хэлэх үгээ дамжуул” гэв. Дахин хэлүүлсэнд “Дамжуул” гээд хүлээж авдаггүй. Ингэхлээр Сандуй бичээч гэдэгт: “Би аргагүй биеэр орох хэрэгтэй юм сан” гэж хэлэв. Сандуй “За би нэг ороод хэлье” гээд Шанзав дээр орж ирээд “Луухаан ууртай л байна, ор гэж байна” гэв. Би шанзавт бараалхаж ороод: “Би өөрөө айлтгах юмгүй. Богдын зарлиг дамжуулах гэж яваа” гэв. “За их сайн байна. Буман шавь нарын дотроос Богдыг хоригдоод байхад унд хүргэх шавь нь ганц чи юм байна. Чамайг оръё, оръё гээд байхад бас л нэг нь үглэх дуулах гэж яваа биз гэж бодож байсан юм” гэв. Тэгээд шанзав: “Орой бүр ирж Богдын байдлыг над дуулгаж бай” гэсэн юм. Түүнээс хойш би шанзавт орой бүр үргэлж ордог болов. Богдоос шанзавт даалгах элдэв үүрэг бараг өгдөггүй. Ёнзон ламд, Ихийн зуу, Очирдар, Ганжуурын Аюуш, 21 дар эх энэ хэдэд их даатгал, түй мандал хийлгэхийг хэлүүлдэг байсан. Дараа өдөр нь Богдод цай хүргээд гартал түүний хэлсэн нь: “Шарилын санд хонож байгаарай. Чамайг би шөнө өдөр дуудах магадгүй” гэсэн ёсоор би 40 гаруй хоног үргэлж шарилын сүм дээр хонож байсан билээ. 

	Нэг өдөр намайг цай авч очиход “Маргааш өглөө эрт ир” гэв. Тэр ёсоор би эрт нар битүү байхад очив. Хаалганы цэрэгт үзүүлэх жимин (нэвтрэх бичиг) бичигтэй, бас зүүн ханцуй дээр хадсан бичигтэй учир аль дуртай цагтаа ордог байв. Богдыг хамгаалсан үүдний хүмүүс намайг хамаагүй оруулж гаргадаг байв. Намайг очиход Богд босчихсон байв. Зоог бариад ороход, хятад цахар хоёр байхгүй байв. “Үүнийг Дархан ванд аваачиж өгөөд ноён, ахайтан (ноёны хатан) хоёулаа сайн морилж ирэв үү? Намайг энд баригдаад сууж байна гэж дуулсан уу?” гэж хэлээд “тун бушуу буцаж ир” гэж хэлж явуулав. Тэр нь жаахан муутуу цаасанд боосон дөрвөлжин юм байв. Түүнийг авч гараад байдаг газартаа цайны савыг орхиод, тэр даруй Дархан вангийнд очив. Дархан вангийн өргөө одоогийн нэгдүгээр арван жилийн сургуулийн тэнд байв. 

	Энэ үед Дархан ван монгол амбанаар сууж байв. Тэр нь гамин, Самбуу цахар нартай их нийлж байсан хүн. Дархан ван, Богдыг бариулсан гэж хүн ярьдаг юм. Дархан ван Пунцагцэрэн 40 орчим насны хүн байв. Би тэнд очоод: “Оръё” гэсэн чинь хиа нар нь “Ноён дээшлээгүй хүлээж бай” гэв. Бушуу явах нь ч үхсэн нь байх вэ. Хүлээсээр байгаад нар үд дунд хүргэв. “Ноён дээшиллээ” гэж хиа нар цай цүй бариад гүйлдээд байв. “Гүдэн (шарилын) хамбын нярав Жамбал гэж хэлээрэй” гэж хэлүүлсэнд “Ор” гэв. Гэр дотор дулаахан гоо сайхан гэдэг нь учиргүй байв. Би ноёны амрыг эрээд суув. Цай идээ өгснийг амсав. “За та юу гэж яваа хүн бэ?" гэв. “Богдын заларч байгаа газраас ирлээ. Богдоос танд үүнийг хүргэж өгөөд ир гэж явууллаа” гээд өнөөх боодолтой юмыг өгөв. Түүнийг ноён шүүрч аваад: “Чи ямар ухаантай тэнд байдаг хүн бэ?” гэв. “Би тэнд богдод цай хүргэж өдөр бүр очдог хүн. Хамба багшийн түдэнгийн нярав хүн” гэж хэлэв. Ноён боодолтой юмыг бурхны өмнө ширээн дээр чулуудаж тавьсанд цаас нь урагдаж хэдэн мантуу хивс дээгүүр өнхрөв. Тэгээд ноён хэлэв. “За богдод айлтга. Мэдэж байна аа. Чадал мөхсөдөж байна. Лагшингаа тэгшилж заларч бай гэж айлтга. Ахай хөдөөгөөс морилж ирээгүй байна. Хэд хоногоос морилж ирнэ гэж айлтга” гэв. 

	Тэгээд буцаад Богдын зоогийг авч торгон вааданд хийгээд бага үдийн үед Богдод очиж вангийн хэлүүлсэн үгийг айлтгуулав. Гэтэл Богд хилэнтэйгээр хэлүүлсэн нь: “Чамайг хурдан явж ир гэж байхад яасан хүн бэ? Чи хурдан явж болдоггүй хүн юм уу? Би хэлдэггүй үг хэлээ юү?” гэж хэлэв: “Би урьд өмнө ноёд ихсэд бараалхаж явж үзээгүй уранхай дээлтэй туранхай царайтай хүн юм. Дархан вантан оруулахгүй байсаар удав. Вангийн ахайтан морилж ирээгүй, 2—3 хоногоос ирнэ гэж байна. Баруун урд хаяанд нь бага шигхэн хүүхэн нүүр гараа угааж байна (Тэр нь хатан нь биш юм байх). Хүүхэн авчирч хоноод байгаа юм санжээ” гэж дамжуулан айлтгуулав. “За хэр ээ хэр. Би мэдэж байна. Чиний зөв” гэв. “Одоо Ширнэн жонон ванд очоод ир. Миний бие муу байна. Намайг гаргаж авах арга байна уу гэж хэлээд ир” гэв. Би саваа орхиод явав. Ширнэн жонон вангийнх одоогийн төв театрын ард урагш харсан том хашаанд байв. Ширнэн ванд очиж бараалхаад, Богдоос хэлүүлсэн үгийг айлтгасанд орон дээр хэвтэж байсан ван босоод шарласан биеэ үзүүлэв: “Би ингээд өвчтэй нь аргагүй ядарч байна. Ламыгаа хүний гараас гаргахыг өдөр шөнийн бодол болж байна. Үнэхээр чадал хүрэхгүй байна. Урдаас нэг амбан ирэх гэж байгаа юм. Тэр таньдаг хүн шиг дуулдах юм” гээд хятад нэрийг хэлж байв. Одоо би тэр нэрийг мартжээ. “Түүнийг ирэхэд чадлаараа оролдъё. Ламыгаа хүний гараас гаргахыг хүсэж залбирч байна” гэж айлтгуулав. Тэгээд нэг төгрөг, нэг хадгийн хамт барьж өгөв. Тэндээс хүрч ирээд: “Ширнэн жонон ван, аргагүй өвчтэй шарлачхаад байна. Ламыгаа хүний гаргаас гаргахыг өдөр шөнийн бодлого болгож байна. Урдаас 2—3 хоногийн дараа нэг амбан ирэх юм гэнэ. Таньдаг хүн шиг дуулдах юм. Түүнийг ирэхэд чадлаараа оролдоно гэж байна” гэж Богдод айлтгав. “За буц даа” гэж савыг гаргаж өгөв. Маргаашаас эхлэн хэдэн өдөр цай зөөхөд гойд айлдвар гаргахгүй байв. Нэг өглөө цай хүргэхээр очсон чинь Богдоос: “Би хүний гарт ороод байна. Хятадын гараас мөд гарах нь уу, хэд хоноод гарах нь вэ? Ямар юмнаас шалтаж би хятадад баригдаж байна? Үүнийг Бандидийн аймгийн ловон ламаас асуугаад ир” гэв. Бандидын аймгийн ловон лам гэж нэг өвгөн лам байдаг юм. Тэр цогчинд бороо, шуургатай ч байсан хамаагүй тогтмол хурдаг. Ихийн зуу бурханд өдөр бүр мөргөдөг хүн байсан. Богд хэлсэн нь: “Багшийн сангаас хадаг авч очоорой. Миний төлөө юу гарсан бүгдийг тэмдэглэж байгаад сүүлд надаас аваарай” гэж айлдав. Би хадаг аваад саваа орхиод, Бандидын аймагт очиж ловон ламын гэрийг сураглавал Бандид ламын баруун хамар хашаа юм гэнэ. Тэнд нь очсон чинь зэвхий цагаан хаалга байна. Түүнийг цохиж дуудахад лам өөрөө гарч ирэв. Жижигхэн бор гэртэй. Хашаа нь дүүрэн өвс ургачихсан байв. Би морио гадна нь уяад оров. “Та сайн байна уу”, “Сайн байна”. “За юу гэж яваа вэ?”. “Би Богдод зоог хүргэдэг хүн. Богд айлдаж байна” гэтэл өвгөн лам “Богд” гэхтэй зэрэг босов. “Би хэчнээн хоног хятадын гарт байх юм бэ? Үүнээс гарах арга байна уу? Ямар шалтгаанаар ийм болов? Таныг айлдаж хайрла гэж байна” гэв. “За” гээд хадгийг авч бурхныхаа өмнө тавиад Богдод айлтга: “Өнөө шөнө бурханд айлтгана. Маргааш өглөө эрт хариугаа ав” гэв. Тэндээс буцаад сав юмаа бариад хүйтэн цайтай Богдод очив. Энэ үед өвс олддоггүй боловч би морьтой байсан ба хүрээний эмээл морийг цөм гамин түүсэн боловч миний гар дээр бичиг байх учраас над халдахгүй, би морьтойгоо үлдэв. Би ламынд очиж хаалгыг цохисонд ловон өөрөө хаалгаа тайлж оруулаад “За би урьд шөнө бурханд айлтгалаа. Би бурхны зарлигийг толгой барьж айлтгана. Гаминг ер нь үнсэн чандруу болгоно гэж айлдаж байна. Богдын шавдан бат 40—50 хоногоос нааш гарахгүй гэж айлдаж байна. Үүнийг би толгой барьж айлтгана. Юунаас шалтгаалав гэж бурханд айлтгалаа. Бурхан, намрын тэргүүн сарын эхээр Бадамдорж шанзав нэг олбог, түшлэг, санжай түсүг (орос хоргой) хэрэгсэлтэй малгай Богдод өргөжээ. Үүнээс шалтгаалсан байна. Үүнийг яаж аргалах вэ гэхэд үдэш бүрий болоход Шаравнямбуу уншаад тэр өргөсөн юмыг зүүн тийш нь гаргавал таарна. Богдын дэргэд тэр юмыг байлгаж болохгүй гэж бурхан айлдаж байна. Ламын шавдан, хар шар нийтэд юу уншуулбал сайн бэ? гэж бурханд айлтгалаа. Би үүнийг толгой барьж айлтгана. Бурхан, Дагва жинсрэг цутга. Го Силингийн дүрсийг адилхан хийлгэж өвөрт нь мөнгө торго хийгээд олон цэргийг нь тойруулж зогсоогоод мөн Бадамдоржийг түүний адил хийж албаны дээлийг өмсгөн Го Силингийн дэргэд инээмсэглэсэн янзаар зогсоож, тэр хоёрыг их баяртай хөөртэй ярьж байгаа шиг зогсоогоод тэр хоёрын дээр Дагва жинсрэг цутга. Энэ жинсрэгт гамингийн үсийг оруулбал сайн байна. Ингэвэл хар шар олон тайван болж, гамин үнсэн товрог мэт байхгүй болно. Тэгэхгүй бол болохгүй гэж бурхан айлдаж байна. Үүнийг Богдод айлтга. Бурхан айлдсаныг би хэлж байна. Би өөрөө юм мэдэхгүй хүн дээ” гэж хэлэв. “Би чамд хэлье. Орос цаас удаан зарагдахгүй байх аа. Энэ чинь Богдод айлтгах юм биш шүү” гэв. 

	Тэндээс нар гарах үед буцав. Богдын зоогийг бэлтгэж байгаарай гэсэн хүмүүст өөрийн учрыг хэлдэггүй байв. Гаднаас дуудаж цайг аваад Богдод очсон чинь өнөөх гамин цахар хоёр сууж байна. Богд цайг аваад: “Өдөр дахин нэг цай авчирч өг” гэж хэлүүлэв. “За” гээд буцав. Өдрийн 12 цагийн алдад бас нэг цай хийгээд аваад очсонд өнөө хятад цахар хоёр байхгүй байв. Өвгөн ламын хэлсэн үгийг цөм ёсчлон хэлүүлэв. Нэлээд удсаны дараа савыг гаргаж ирэв. “Энэ гүрмийг багштаны дээр хийлгэ. Жинсрэг цутгуул. Ямар янзтайгаар харуулахыг Ялгуусан ламтай ярьж гүйцэтгэ” гэв. Ялгуусан лам бол арваад настай байхад нь Богдын өргөж авсан хүүхэд юм. Тэр үед 14 орчим настай байсан. Богдын бүх мөнгө юмыг тэр хүн эрхлэн мэдэж байсан юм. “Хэзээ хурахыг над мэдэгдээрэй. Өөр үг над байхгүй” гэж хэлүүлэв. 

	Саваа авчирч тавиад ёнзон ламынд очиж Бандидын ловон ламын хэлснийг айлтгасанд “Үүнийг гүйцэтгэхэд хэцүү дээ. Одоо хурал ном хуруулахгүй цаг юм. Мойв (сүжиг сэтгэл хөнгөн) янзаар цутгана” гэж хэлэв. Тэгээд: “Том гэр бий юу?” гэв. “Хангал хурдаг дөрвөн баганатай том гэр бэлэн бий” гэж хэлэв. Түүний тулганы өр төмөр байна уу гэж надаас асуув. “Шавар туйпуутай юм” гэж хэлэв. “Тэр тулга туйпууг авхуулж, доош нь хоёр сугацаа (2 метр) ухуул” гэв. “Үүнийг хүнд мэдэгдэж болохгүй шүү” гэсэн билээ. “Багштанд үнэнийг айлтгая. Түлээ хагалдаг хоёр өвгөн бий. Тэр хоёрт хөлсийг нь ихээхэн өгөөд үнэнийг хэлээд ухуулъя. Бусад хүнд Жигжидийн цогчдыг ёнзон багшаар өргүүлнэ гэж хэлээд гүйцэтгэе” гэж хэлсэнд ёнзон, “Тэгье, түүнийг та гүйцэтгэ” гэв. “Үүнд юу орох вэ?” гэж асуусанд “Нохойн хошуу гурил орно. Би эндээс явуулъя. Шар тос орно. Би өөрөө хачинтайгаа хоёул хонх дамар хэрэглэж цутгая. Юм хийх хүн нь би эндээс өөрийн уншлагын Майрдаг гэдэг уран хүн бий. Түүнийг явуулъя. Нөгөөдрийн маргааш цутгана. Урьд өдөр нь түүнийг явуулж юмыг бэлтгүүлье” гэв. “За гэв. "Гамингийн үс гэсэн, түүнийг яах вэ?”, “Яах ч аргагүй мойвоор болгодог юм уу даа. Хар архи, шар тос нэлээд орно шүү. Го Силин, Бадамдорж энэ тэрийг Майрдаг хийнэ. Ялгуусан лам та нар юмыг бэлдэж бай. Цутгах өглөө би лоовуузтайгаа явна. Хонх дамрыг тэнд бэлтгэнэ. Манай хачин миний бараа харагдах газраас дагаж явна. Майрдаг тэндээ хоноод байж байг” гэв. 

	Би Ялгуусан ламд очиж уулзахаар явав. Бичигтэй учраас над саад болох юмгүй байв. Ялгуусан лам Дээд сүм (голын музей байсан) дээр байв. Тахилч нар дээр очиж “Ялгуусан ламтай уулзах гэсэн юм сан” гэж Мөрням тахилчид хэлэв. “За та эндээ байж бай. Би айлтгаад ирье гэв. “Хоёр давхар байшингийн хаалганы шатан дээр ир” гэв. Ялгуусан лам гарч ирээд: “Жамбал гуай сайн уу?” гэв. “Сайн” гэв. “Та юу гэж ирэв?” гэж яаран надаас асуув. “Богдын дэргэд би өдөр хүрч зоог өргөдөг юм сан”, “Аа тийм үү? Ямар янзтай байна. Сайн байна уу?” гэж асуув. “Дэргэд нь Жанцан сойвон, Мэгж сойвон, Жамц нар байна” гэж хэлэв. “Ямар янзтай байна? Хэцүү зовлонтой байна уу?” гэж асуув. “Үгүй, зүгээр сайн байна. Богдоос ловон ламд очуулсан. Дагва жинсрэг цутгуул гэсэн юм. Богдод Бадамдоржийн барьсан олбог түшлэг, малгай буй, түүнийг зүүн тийш нь Ширнэн уншаад гаргах хэрэгтэй гэж байна” гэв. “Тийм, тийм, тэр үнэн шүү. Юу болсныг мэдэхгүй. Нэг өдөр Бадамдорж олбог түшлэг хоёрыг ч яах вэ. Ширнэн уншиж зүүн тийш нь гаргаад зууханд шатаая. Малгайг нь яах билээ? Сайхан малгай юм. Богд түүнд дуртай байсан юм. Сүүлд надаас заавал асууж нэхэх болно. Түүнийг яадаг билээ?”, “Яахыг та мэднэ дээ. Би юу гэх вэ? “За түүнийг бид мэдэж аргыг олъё. Одоо биднээс юу хэрэгтэй вэ?”, “Го Силин, Бадамдорж хоёрын дүрсийг хийлгэж мөнгө цаас өвөртлүүл гэсэн юм” гэсэнд жижиг мөнгө, элдэв юм өгөв. Бас санжай, түсүг хоргой хэсгийг өгч Бадамдоржийн малгайн оройг хийлгэх болов. Жижиг хоргой, торго мөнгө зэргийг өвөрт нь хийлгэхээр өгөв. “За өөр юу хэрэгтэй вэ?” гэсэнд “Ёндон лам хачинтайгаа уг номыг уншина гэж байна. Тэр хоёр ламд барих барьцын юм хэрэгтэй болно” гэв. “Юу өгөх бил ээ? Торго өргөвөл зүгээр сэн. Одоо авч явж болохгүй байна. Ёндон ламд 100 цаасны алтан маниад (монет) өргөе. Хачин ламд нь 10 цаасны алтан маниад, Майрдагт 5 хятад цаас өргөе" гэж түүнийг над өгөв. Тэгээд над хэлсэн нь: “Та л хамаг ажлыг түүгээрээ гүйцэтгэ. Авах юмыг надаас аваарай” гэв. Тэр ёсоор сүүлд нь хоёр өвгөний хөлсөнд тус бүр 20 цаас, тос ба архины үнийг бодож Ялгуусан ламаас авсан болно. 

	Бичин жилийн өвөл гэхээс өөр өдөр, сарыг мэдэхгүй байна. Нөгөө жинсрэг цутгуулах өдрийн өглөө болов. Жинсрэгт орох хар архийг авахаар Гүдэн хамын сангийн түнш байсан бүдүүн Луусангийн пүүст (зүүн хойд харчуулд) муу морио унаад нэг галуун хүзүүт лонх тэврээд явав. Замдаа Сэлбэ дээр морьтойгоо халтирч унаад би нэг хавиргаа гэмтээгээд, морь хамраа шалбалж билээ. Арай гэж мориндоо мордоод, бүдүүн Луусангийн пүүст орсон чинь байшинд олон хүн шулганаад байв. Би гурван жин ордог галуун хүзүүтээ нэг хятадад өгч: “Хэдэн жин хар архи аль” гэв. Тэгээд галд дулаацаж суутал тэнд хоёр гамин хаалганы цаана үсээ авуулж байгаа харагдана. Үсийг нэг хятад хумьж аваад гадагш гарав. Цонхоор ажиглаж байтал тэр хятад өнөөх үсээ жорлонгийн дэргэд хаяж байлаа. Тэгээд хоёр гамин (буу сэлэмтэй юм) хоолонд орох шиг болов. Бүдүүн Луусангийн “Нүцгэн” гэж бидний нэрлэдэг хятадыг гуйж “Би мориноос ойчоод даарч ядарч байна. Чи намайг мордуулж аль” гэж хэлэв. Тэр хятад миний архийг бариад зогсож байв. Би морио үүднээс тайлж: “Чи энэ морийг хөтлөөд гарч бай. Би шээгээд ирье” гээд шээх дүр үзүүлж байгаад баруун гараар самардан өнөөх үснээс нэг атга шүүрч авав. Тэгээд мориндоо мордож, лонхтой архиа зүүн сугандаа хавчуулж гэлдэрсээр хамба багшийнд ирэв. Мориноос буух гэтэл гар бээрсэн учраас бууж чадсангүй. Хүн дуудаж архиа өгөөд өөрөө мориноосоо бууж Майрдаг дээр орж: “За би гамингийн үс олоод ирлээ” гэсэнд “Худал байлгүй дээ. Хаанаас гамингийн үс олдог юм” гэв. Би гараа арай гэж тэнийлгэн: “Энэ байна” гэхэд “За их сайн байна. Үүн дээр хий” гэж тулганы өрийн тэнд нүхэнд хийсэн Бадамдоржийн дүрсийг заав. Би өнөөх үсийг Бадамдоржийн толгой дээр цацав. 

	Тэгээд өдөр дундын үед жинсрэг цутгав. Дагва жинсрэгийг жигжид бурхны нэрийн өмнөөс цутгадаг юм байх. Жигжидэд цогчид өргөх нэрээр өргөл балин хийв. Ламын барих эрих хүртэл төмөр байх ёстой ба шөнө дунд төмөр бүрээ үлээж, хар хувцас өмсөх ёстой, хураангуй янзаар хийв. Бүрээ бишгүүр дуугаргахыг цөм хорьсон байж билээ. Го Силин, Бадамдорж хоёрын дүрсийг тохой хэмжээгээр маш гоё сайхан хийсэн байна. Бас олон цэрэг тойруулан зогсоосон байна. Түүнийг шатааж жинсрэг цутгаж дуусав. Тэгээд лам ч морилоод явчхав. Тэр нүхийг бөглөж туйпуу дэвсэж хуучин ёсоор болгов. Ингэж дуусав гэж Богдод айлтгав. Мөн өдөр хийнэ гэдгийг өглөө нь Богдод айлтгасан юм. Тэгэхэд “За” гэхээс өөр хариу хэлүүлсэнгүй. Бадамдорж бол Богдод монгол бичиг заасан багш нь болох учраас энэ хэрэгт Богд өөрөө оролцохгүй байгаа юм гэж Ялгуусан лам хэлж байсан юм. Тэгээд Ялгуусан ламд урагш очиж учрыг хэлсэнд: “За боллоо. Гарсан зарлага юмыг тэмдэглэж сүүлд надаас аваарай. Багшийн санг үрж болохгүй шүү” гэсэн тэр ёсоор уг зарлагыг сүүлд Ялгуусан ламаас авсан юм. 

	Би мөн цайгаа зөөгөөд явж байсан. Хэд хоносны дараа Богд бас Бандидын ловонд явуулав. “Тэр уншуулсан ном одоо болж уу? Би хэд хоноод гарах вэ? Үүнийг асуугаад маргааш өглөө цайны хамт хариуг авчир” гэв. Тэр ёсоор Бандидын ловонд очвол “За өглөө хариуг ав” гэв. Өглөө нь очтол “Бурханд айлтгалаа. За болжээ. Олон амьтан ба ламын шавданд харшлах юм одоо байхгүй. Гамин чандруу мэт болно. Богд одоо удахгүй гарна. Урдаас удахгүй хүн ирнэ. Тэр тусална гэж бурхан айлдаж байна. Би толгой барьж айлтгана” гэж хэлэв. 

	Үүнийг Богдод уламжлахад “За буц” гээд цайны савыг өгөв. Тэр Богдын ловон бол Лувсанцэрэн нэртэй шиг санагдаж байна. Утайд удаан сууж айхтар их юм мэддэг болсон юм гэж дуулсан. Би энэ явдлыг хүнд огт хэлдэггүй юм сан. 

	48 дахь хоногийн өглөө Богдын хоригдож байгаа газар очиход хашаагаар дүүрэн тав зургаан машин (форт), олон гамин цуглаад байсан. Цайгаа аваад ортол Богдын дэргэд Жалханз лам, дайчин, жонон ван Цогбадрах, дархан ван Пунцагцэрэн, Ширнэн жонон ван нар байлцав. Шанзав ноён Дашдорж байв. Намайг хараад инээж байв. Бадамдорж байхгүй. Богд одоо гарахаар босох гэж байв. Өнөөх бүрхүүлийн торыг ярсан байна. Богдтой тулж уулзав. “Багшийн (шарилын сүмийн) нярав Жамбал, зоог авчирчээ” гэж айлтгав. Богд “Аа цай авчрав уу? Нааш нь оруул” гэв. Цайг дор нь уув. Би очоод мөргөв. Сахал ус нь их ургажээ. Ер нь шоронд суусан янзтай байсан. “За багштаны шарилын нярав уу? Миний арын жанчийг багш таны нярав аваад сүм дээр хүргэж өгөөрэй" гээд босов. Шар пүүсүү өнгөтэй, улаан үстэй багван жанч нөмөрч байсан хэвээр хана түшиж байсныг татаж авахад торго нь ханатай наалдаж хөлдсөн байв. Торгоны гадар өнгө зулгаагдаж үлдэж байсан юм. Эд нар байшингийн хоёрдугаар давхраас буухад би саваа бариад, жанчаа мөрөн дээгүүрээ тавиад хойноос нь буусан билээ. Богд тэндээс машинд суугаад олон гамин бас машинаар явж өгөв. 

	Урдаас амбан ирээд хоёр хоноод Богдыг шоронгоос гаргасан юм. Тэр 48 хоног болж тохиолдсон юм. Би саваа сүмд орхиод жанчийг аваад голын сүм дээр очиж хоёр давхар байшингийн доод давхарт орж Мөрням тахилчид өгөв. Тэгэхэд хааш хаашаа алд хэр дөрвөлжин ширээ дээр хятад боов овоолсныг олон (50—60) гамин идэцгээж байсан юм. “Гамингийн ноёд байна” гэж хэлэв. Гамингууд тэндээс явахад хуй хуйгаар торго, хадагтай барьж өгч байсныг би харсан билээ. Тэр орой Жанцан сойвон, хамба багштаны сойвон тул буцаж ирэв. Богд чамайг “Их тус болов” гэж ярьж байсан гэж ярилаа. Нөгөөдөр нь Жанцан сойвонг Богд дуудуулсанд тэр уяа мориор өглөө 11 цагт яваад 2—3 цагийн үед эргэж ирэхдээ хоёр ембүү, тав таван цэн хоёр алтан бөгж, нэг дээлийн торгыг Богд хайрлалаа гэж авчрав. Жанцан сойвонгоор над нэг ембүү өгүүлсэн. Тэгээд: “Чи бид хоёр ямба ёсоор яах вэ? Чамд идэж уух юм л хэрэгтэй” гэж хэлүүлсэн юм. Хамт баригдсан бусад хүмүүстээ их юм өгсөн. Жанцан сойвонд хөөрөг, даалин зэрэг их юм өгчээ гэж дуулдсан. “Надад ганц ембүү өгдөг яасан юм бэ?” гэж би гомдож байсан билээ. Тэр цагт бүдүүлэг болохоор би мэдэгдэхгүй явж байсан юм. Хэрэв баригдвал гаминд толгой алдах ажилд оролцож явсан юм. Гэтэл намайг албаар явуулсан гэж үзэж, зөвхөн нэг ембүү өгсөн юм уу гэж үздэг билээ. Богдын дэргэдийн дээд доод албаны хүмүүст ихээхэн зүйлүүдийг өгч байсан юм. За үүнийг тодруулахад тэр хүмүүсийн нэр нь над тодорхой байна. Сум орон сайн сахиж байсан гэж нэг хүн бүрд 30 лан, дээлийн торго, 20 их хадаг өгч байсан юм. 

	 

	 

	БОГДЫН СОНИН ЮМ

	 

	Бадаргуултын сүүлийн үед Бадамдорж шанзав шавийн хөрөнгийг их татварлан аваад түүгээр хятадад хээл хахууль өгөх явдал их болоод ирэхэд шавийн Бүүвэй отгийн Мөрдоной нярав, Сүнгийн аймгийн Дүгэржав хиа лам, мөн аймгийн оготно Мөржав тэргүүтэй баячууд Бадамдоржийг эсэргүүцэв. Тэгэхэд Бадамдорж арга зохиож Богдод сонин юм өргөх ажлыг тогтоон явуулав. 

	Бадамдоржоос Богдод айлтгасан нь: “Халх нийтээр Богдын мэдэлд байгаа боловч манай их шавь болбол Богдын жинхэнэ дотоод шавь нар байгаа юм. Тэгэхээр шавь нар бид ламдаа өдөр бүр нэг сонин юм өргөж байвал ямар вэ?” гэхэд Богд дор нь зөвшөөрч зарлиг буулгажээ. Эрдэнэ шанзвын яамнаас Богдын зарлигийг зааж, их шавийн ард олонд зарлиг бичиг гаргаж, Богдод сонин юм өдөр бүр өргөх болжээ. 

	Ийм зорилгоор цуглуулсан хөрөнгөөс хэчнээн нь сонин юм олоход орж байна, хэчнээн нь Бадамдоржийн олз болж байгааг хэн ч байцааж чадахгүй боллоо. Тэр сонин юмыг дотоод сангийн нярав олж өргөдөг байв. 

	Үүний нэг жишээг ярья. Ноёны агийн Лувсанцэрэн, дотоод сангийн нярав байв. Тэр нярав нэг өдөр янз янзын юм өргөхөд Богд тоож авдаггүй буцаагаад байлаа. Орой болж байжээ. Богдоос хүн ирж сонин юм олж өгөхийг их шаардаж байв. Няравт юм олдохгүй яадаг билээ гээд сандарч байхад нар жаргах гэж байв. 

	Тэр өдөр ордны хогч лалга Мөржав гэдэг лам ордны хоногт (хоног) хонох болжээ. 

	Нярав түүнээс: “Сонин юм байна уу” гэж асуужээ. “Над сонин юм юу байх вэ. Гэвч над нэг сонин юм бий дээ” гэжээ. “Юу байна?”, “Над нэг гайгүй сайхан хүрэл хувин бий. Би түүндээ их хайртай юм. Тэр их ч үнэтэй юм” гэж хэлжээ. “Ямар үнэтэй юм бэ?", “500 лан өгөхөд би баярлахгүй л хүн дээ. Гэвч та бүгдэд өгөхөд 500 лангаас илүү өгөхгүй” гэжээ. “За аваад ир” гэхэд Мөржав аваад иржээ. Лувсаннэрэн “Аваад явъя” гэж хэлжээ. “За түүнийг аваад явбал 500 лан над өгнө шүү дээ" гэжээ. “Би Сономын пүүсээс дэнслээд өгнө. Зовох хэрэггүй” гэжээ. 

	Тэр хувинг Богдод хүргэж хариад “Лам минь тогтоож аваасай” гэж залбирч байтал үдэш бүрэнхий болоход Богдын ордны зүгээс хоёр морьтой хүн иржээ. “За сайн явав уу? Богд хувинг хүлээж авав уу?” гэсэнд “Аа. Авлаа. Их сонин юм явуулжээ гэж их сонирхон таалж авлаа” гэжээ. 

	Тэгээд лалга Мөржавт Сономын пүүсээс 10 ембүү авч өгчээ. Тэр Мөржав нь хүнд 500 лангийн өртэй байснаа түүгээр дарсан юм гэдэг. Тэр хүрэл хувингийн хийц маяг нь: Доод тал нь нарийхан, дээгүүрээ дэрвэгэр, гадуур нь навчин хээтэй, бүдүүлэг муухай шиг хувин байсан. Хавхаг байхгүй, хоёр талдаа сэнжтэй ийм хувин байлаа. Одоо тийм хувин нэг айлд байна лээ. 

	Богдын сонин юманд очсон хүрэл хувин нь хоёр жилийн дараа өргөлд гарч 25 орос цаасаар худалдагдаж билээ. Тэр өргөлд элдэв юм гарна. Богд нэг жил тэр үнэ дуудуулан худалдах өргөлд нэг хомт шаант гаргасан юм. Түүнд хүмүүс үнэ хаялцаад 500 гаруй цаас хүрсэн гэдэг. 

	Сонин юм оруулах явдлаар далимдуулан нярав нар их мөнгө идэж байна гэдэг яриа байсан. Ноёны аймгийн Лувсанцэрэн нярав уг нь баян хүн байсан боловч улам их баяжсан билээ. Лувсанцэрэн нярвыг үхсэний дараа Бадамдорж, Лувсанцэрэнг Богдын сан хөмрөгөөс идсэн гэж шалтаг зааж нэг түмэн лан санд төлүүлсэн юм. Лувсанцэрэнгийн дүү Дандий хиа лам тэр мөнгийг төлсөн дөө. Энэ бол бадаргуулт төрийн үед одоогоос 50-иад жилийн өмнө болсон хэрэг юм. 

	Тэр Лувсанцэрэнгийн их баян байсны жишээ нь Дандий хиа лам Ноёны аймгийн Дамдинсүрэн гэдэг ламд торгон тэрлэг 200 худалдаж байсан. Зөвхөн бурхны Номчийн аймгийн Лувсанбалдан зайсанд 500 лангаар худалдаж билээ. Тэр Лувсанбалдан нь автономитын үед сангийн яамны сайд болж байсан ба ардын засгийн үед Шанзав ноён болж явсан, хамгийн сүүлчийн шанзав тэр мөн байх. 

	Лувсанцэрэнг үхсэнээс хойш Богдод өдөр бүр сонин юм ирэхээ больж түүний оронд зөвхөн шавиас улиралд бүрд таван мянган лан өргөдөг болсон. 

	Богд хаан болохын урьдхан энэ мөнгийг тогтмол авахаа больсон юм. 

	 

	 

	СҮХБААТАР, ЧОЙБАЛСАН НАРТАЙ ТАНИЛЦСАН МИНЬ

	 

	Монголын ард түмэн гамин, баронд дарлагдан зовж байхыг үзээд энэ зовлон гашуунаас яаж гардаг билээ гэж сэтгэл зовж явсан юм. Энэ зовлон гашуунаас манай ардын хувьсгалт нам засаг, түүний тэргүүлэгч Сүхбаатар, Чойбалсан нартай танилцаж, тэдний хийж байгаа ажилд өчүүхэн төдий боловч тус хүргэхийг оролдсоор ирсэн юм. 

	Тэдэнтэй анх танилцсанаасаа ярихад би хуучин ёнзон хамба ламын гүдэнгийн (шарилын) газраа гамингийн буу дуугарахын өмнө нярав болсон билээ. Энэ газрын хөрөнгө, мал сүргийн ихэнх нь гамингийн хөлд үрэгдсэн юм. Харин тэдний ажилд хэрэглэдэг далаад үхэр тэрэг нь үлдсэн юм. Гаминг ирэхийн өмнөхөн Ханд вангийн дээр тэр үхэр тэрэг жин тээж очоод байтал гамингийн буу дуугарсан тул нааш буцах аргагүй болоход түүнийг баруун аймагт гаргаж өвөлжүүлэв. Тэдгээр үхэр тэрэг нь Бароныг хойш зугтсаны дараа Ардын засгийн газар Нийслэл хүрээг эзлэн авсны дараахан бүрэн мэнд буцаж ирэв. Тэгээд Шарын голд байсан Чойжин ламын тарианы газраас гурил будаа ачиж авчрахаар ярилцаж тохирсон боловч тэнд очиж ирэх зөвшөөрлийн бичгийг хаанаас хэн олгодгийг мэдэхгүй учраас түүнийг олж чадахгүй байлаа. Тэр үед Сүхбаатар гэж индэр дээр, өдөр бүр шахам илтгэл яриа хийдэг өндөр нарийхан хар хүн байж билээ. Сүхбаатарт л хэлбэл тэр зөвшөөрлийн бичгийг олгуулдаг юм гэнэ гэж улс ярилцдаг байсан. Тэгтэл нэг өдөр би морио услах гээд Туул гол руу явж байтал урдаас Сүхбаатар бас нэг хүн дагуулаад морьтой явж ирээд надтай халз тулгарав. Бид тэдний амрыг эртэл: “Сайн та сайн байна уу?” гээд “Та хэн гэгч вэ? Хаана, ямар албатай вэ? “гэж надаас асуулаа. “Миний нэр Жамбал гэдэг. Хуучин ёнзон ламын түдэнгийн нярав” гэсэнд “За гамин, барон хоёрт ямар өнгөрсөн бэ?” гэж асуув. “Гаминд мал түлшээ л их өгсөн дөө” гэв. Тэгээд би хэлэв: “Манайх далаад үхэр тэрэгтэй юм. Түүгээрээ Чойжин ламын тарианы газраас гурил будаа авах гэсэн юм сан. Түүнд зөвшөөрлийн бичиг олгоно уу?” гэж гуйсанд, “Болно, болно. Маргааш өглөө арван цагт та манайд очоорой. Манайх Цэцэн ханы хашаанд байгаа гурван гэрийн баруун хойдох гэр шүү” гэв. Би маргааш нь арван цагт очсонд Сүхбаатар гэртээ байлаа. Сүхбаатар “Та юу явна?” гэж надаас асуув. “Би Шарын голоос гурил будаа авчрах зөвшөөрөл эрсэн юм сан” гэв. “Тэр гурилыг авахаар хэн хэн хэчнээн тэргээр юу авч явах тухайгаа тодорхой бичээд маргааш 11 цагт ир. Тэгээд болно” гэв. Маргааш нь би явах дөрвөн хүний нэр, дал шахам үхэрт тэрэгтэй, түүнд цай хоёр хунз, тамхи нэг хунз, дөчин боодол даалимбан даавуу авч явах юм гэдгийг бичээд Сүхбаатар дээр очив. Тэнд хэдэн хүн байсан нь намайг ороход бүгд гараад явцгаав. Сүхбаатар миний бичгийг авч үзээд: “Би танаас нэг юм асууя. Та зөвшөөрөх үү?” гэв “За” гэв. “Шарын гол дээр Чойжин ламын тарианы газар гээд, олон хятад цугларсан газар байна лээ. Та тэнд очих хүн шиг байна. Та тэндээс өөрийнхөө тэргээр гурил тээж Дээд Шивээний Центерсоюз гэдэг газар хүргэж өгнө үү? Түүний хөлсийг би өгнө” гэв. Тэгээд Сүхбаатар цааш хэлсэн нь: “Энэ гурилыг хүргэх явдал бол тэднийх арга тасраад тэгж байгаа хэрэг биш шүү. Монгол Ардын Засгийн газар тогтож Хүрээг эзэлж аваад удаагүй байна. Ер нь юманд нэг учир байдаг. Монгол улсаас хэдэн тэрэг гурил бэлэглэж иржээ гэхэд тэдэнд аятайхан байхгүй юу? Түүнээс биш энэ хэдэн тэрэг гурил тэдэнд юу ч болохгүй. Хэрэв таныг зөвшөөрвөл би эндээс Центерсоюз, Сангийн яамны сайд Билигсайхан, Шарын голын адагт байгаа улаан цэргийн даргад тус тус бичиг өгч явуулна” гэсэнд би “За” гэж зөвшөөрөв. Сүхбаатар “Та нөгөөдөр 12 цагт ирж бичиг аваарай” гэв. Мөн өдрийн 12 цагт очиход над хоёр бичиг өгөв. Түүний нэг нь Гадаад яамны бичиг, нөгөө нь жанжин Сүхбаатарын бичиг гэж өгөөд: “Энэ хоёр бичгийг гартаа ойр авч явна шүү" гэж хэлээд Центерсоюз, Билигсайхан нарт, Шарын голд байгаа орос цэргийн дарга нарт өгөх гурван бичгийн хамт өгөв. “Энэ ажлын тухай хүнд битгий хэлээрэй” гэж захиад: “Та надаас юу авч явах вэ?” гэв. “Би гурилаа хүргэж өгөхийг бодъё. Одоо авах юмгүй, сүүлд бодъё” гэсэн билээ. “За тэгвэл сүүлд ирээд надаас юм аваарай. Тэнд орос хэл мэддэг хүн, Шарын голоос авч яваарай. Тэнд орос хүн олон буй. Та түргэн сайн яваад ирээрэй. Битгий удаарай” гэж хэлсэн юм. Гадаад яамнаас над олгосон бичиг, улсын архивд байхыг Ээндэн зайсан 1958 онд үзсэн байна билээ. 

	Би эндээс Шарын гол очиж, Чойжин ламын тарианы газарт авчирсан бараагаа өгөөд 65 тэрэг гурил авахаар болж, тэндээс Хазгар гэлэн гэдэг хүнийг 150 жин гурилын хөлсөөр тэрэг хөтөлгөхөөр ярилцаад Шарын голын адагт байгаа орос цэрэг дээр очиж, өнөөх бичгээ үзүүлж, дарга дээр нь орж, Сүхбаатараас явуулсан бичгийг өгөв. Орос дарга, тэр бичгийн авч надтай гар бариад цай өгөв. Тэгээд буцаж ирээд, хамт яваа хүмүүстээ: “Эндээс Алтанбулагт гурил аваачиж худалдъя. Тэнд одоо гурил үнэтэй байгаа гэнэ” гэсэнд тэд: “Та өөрөө л мэд. Бид юу гэх вэ?” гэв. Тэгээд би нэг хүнээ тарианы газар үлдээгээд гурван хүний хамтаар 65 тэргэнд гурил, хоёр тэргэнд хоол хүнс, майхан зэрэг юмаа ачиж 67 тэрэгтэй хойшоо гарахдаа орос цэрэг дээр очиж нэг цэрэг дагуулж, 5 хоног яваад Алтанбулагт очив. Сангийн яам гэдэг газар очиж, орос цэрэг, Хазгар гэлэнгийн хамтаар оров, Тэнд Сангийн яамны сайд Билигсайхан гэж хөх торгон дээлтэй, дөч гаруй насны хар хүн сууж байлаа. 

	Бид орж мэнд мэдэж суутал: “Сайн. Сайн байна уу? Нутаг хаана вэ?” гэж асуув. “Нутаг Хүрээнд” гэв. “Та юутай яваа вэ?” гэхэд бид: “Үхэр тэрэгтэй яваа” гэсэнд тэр хүн намайг их гайхан харж билээ. Тэгээд “Хэчнээн тэрэгтэй яваа вэ?” гэв. Гурил ачсан” гэж хэлээд Сүхбаатарын өгсөн бичгийг түүнд өгөв. Тэгтэл тэрэг минь гадаа хүрч ирлээ. Билигсайхан “Та нар тэргээ хашааны гадна тулгаж буулгаарай. Манай энд хэцүү шүү” гэж хэлээд хэдэн цэрэг гаргаж өгнө гэх шиг болсон. Үг нь сайн дуулдаагүй. Бид тэргээ буулгаж, дөрвөн талд нь зогсоов. Бид майхнаа шаагаад цай уух гэж байтал, Билигсайхан цэрэг явуулж намайг дуудуулав. Намайг очиход: “Та сууж бай. Би Центерсоюзтай утсаар ярина” гэв. Тэгээд утсаар яриад над хэлсэн нь: “Маргааш өглөө эрт дөрвөн морьтой цэрэг ирж та нарыг авна гэж байна. Бас эндээс дөрвөн цэрэг хамт явуулна. Өглөө эрт гараарай” гэв. 

	Маргааш нь бид, нар гарах үеэр дөрвөн монгол цэргийн хамт Дээд Шивээ орохоор явлаа. Тэгээд хил дээр очиж явтал тоомсог унасан, буу сэлэмтэй дөрвөн орос цэрэг биднийг угтаж авав. Биднийг Дээд Шивээ өгсөж явахад барон Унгерний хэрэглэл гэж монгол дээл, эмээлийг байшин шиг овоолсон байхыг харсан. Тэгээд Дээд Шивээнд очиж, Центерсоюзынх гэж нэг их том хашаатай газар буув. 65 тэргийг хашаандаа нэгмөсөн оруулж, орос цэргүүд гурилыг буулган, шуудайг нь сэлмээрээ хага татан пүүлж авч байсан. Чухам хэчнээн пүү болсныг мэдэхгүй. Гурилыг пүүлж авч дуусгаад, биднийг сайхан хоол ундаар зочлов. Центерсоюзын даргад нь “Бид шуудайгүй л боллоо доо” гэсэнд бүтэн шинэ шуудайнууд гаргаж өгч билээ. 

	Тэгээд орос цэрэг дагуулж дэлгүүр базаараар ороод гарья гээд түргэн явлаа. Тэгтэл “Барон Унгерн Орхоны баруун талаар зугтав” гээд учиргүй олон улаан цэрэг цувж явсныг бааз дээрээс харав. Центерсоюзын даргаас Сүхбаатарт бичиг өгөв. Нааш ирж Билигсайханы өгсөн бичгийг аваад, бид түргэн ирэхийг бодож явав. Тэгэхэд Барон Унгернийхэн их үймж байсан цаг билээ. Дөрөв тав хоног явж Шарын голд ирэв. Хамт яваа хүмүүстээ: “Одоо энд хөл үймээн их тул мөнгийг Хүрээнээс авахаар болов” гэж хэлэв. Шарын голд байгаа улаан цэргийн даргаас өгүүлсэн бичгийг аваад хамба ламын сангийн гурилыг ачиж хотод ирэв. 

	Тэгээд Сүхбаатартай уулзаж Центерсоюз, Билигсайхан, орос цэргийн дарга нарын бичгийг түүнд өгөв. Сүхбаатар: “Сайн явав уу? Хэрэг бүтэв үү?” гэж асуув. “Сайн явсан. Хэрэг бүтэв” гэж хэлэв. Гурил сайн хүргэсэн гэж Сүхбаатар над 50 лан өгч билээ. Тэгж би анх Сүхбаатартай уулзаж танилцсан юм. Сүхбаатараас: “Сайн байна. Хэрэг бүтээж ирлээ. Та манайхаар ирж байгаарай. Би ч танайхаар очиж байна” гэж хэлсэн. Түүнээс хойш би Сүхбаатартай хааяа нэг уулзаж байсан. Тэгээд нэг өдөр Сүхбаатар манай гэрт ирлээ. Тэгэхэд манайх Хүрээний зүүн хойно байсан юм. Онц ч юм болсонгүй. “Эргүүлийн ажилтай” гээд яваад өгсөн. Үүнээс хойш зарим орой манай гэрээр ирдэг болсон. 

	Нэг өдөр Сүхбаатарын гэрт намайг очиход тэнд нарийхан биетэй туранхай залуу хархүү сууж байв. Мэнд мэдсэний дараа Сүхбаатар “Нөгөө хэлдэг хүн чинь энэ шүү дээ. За танилц” гэв. Тэгэхээр тэр хүн “За” гэв. Би ч “За” гэв. Ингээд Сүхбаатараас Чойбалсандаа “Чи бид хоёрыг чин ван лам Дашдэндэвийнд очиход архи дарс өгөөд, дээлийн торго, хадагтай барьж өгч байсан. Чин ван лам бол бидний үүрдийн хань биш, харин энэ хүн түүнтэй адилгүй, манай талын хүн шүү” гэж хэлэв. Тэгээд: “Энэ хүнийг Ринчиновтой танилцуулаарай” гэж Чойбалсанд хэлсэн билээ. Чойбалсан намайг, “Маргааш Сангийн яаман дээр очоорой” гэсэн ёсоор очиж Ринчиновтой танилцсан билээ. Түүнээс хойш хоёр хоноод Сүхбаатар Чойбалсан хоёр орой морьтой манайд ирлээ. Цай ууж, нэлээд удаан сууж шөнө болгоод Сүхбаатараас: “Жамбал гуай Хүрээний гучин аймгийн лам нарын бүдүүвчилсэн тоог мэдэх хэрэгтэй байна. Үүнийг та мэдэж аль. Үүнийг авах ямар арга байна? Үүнийг та мэдэж аль” гэв. Тэгээд эргэж бид гурав шөнө, морьтой явж гучин аймгийг тойрч үзээд аймгуудыг зааж өгөв. Тэндээс эргэж манайд ирээд “Гучин аймгийн лам нарыг хэн захирдаг юм бэ?” гэж асуув. “Цогчин дөрвөн гэсгүй нийтэд нь захирдаг юм" гэлээ. “Шашны эзэн гэж ямар хүн байдаг вэ?” гэж асуув. “Хоёр хамба, таван цорж, энэ долоон хүнийг шашны эзэн гэдэг юм” гэсэнд бас тэмдэглэж авав. Тэгээд Чойбалсанд хэлсэн нь: “Чи бид хоёр Хүрээ хэдэн ламтайг мэдэхгүй байна. Энэ хүн бидэнд барагцаалсан тоог олж өгч их тус боллоо. Чи мэдэж байгаа биз дээ” гэсэнд Чойбалсан: “Мэдэж байна. Мэдэж байна” гэв. Тэгээд “Их хүрээний лам нарын тоог тойм төдий боловч мэдэж аль” гэж гуйгаад тэр хоёр шөнө орой болсон хойно явав. Их хүрээний байнга суудаг лам нарын тоог миний сурвалжилж багцаалж мэдсэн зүйл гэвэл: “Их хүрээнд мянган ламтай аймаг дөрөв байна. Энэ нь: 1. Шүтээний аймаг, 2. Сангай аймаг, 3. Зоогой аймаг, 4. Их дагинын аймаг эдгээр болно. Мөн Их хүрээнд 500 ламтай аймаг 15 байна. Энэ нь: 1. Цэцэн тойны аймаг, 2. Андуу нарын аймаг, 3. Дугарын аймаг, 5. Сүнгийн аймаг, 6. Дүйнхорын аймаг, 7. Эрхэм тойны аймаг, 8. Баргын аймаг, 12. Дондлингийн аймаг, 13. Жадарын аймаг, 14. Тойсголын аймаг, 15. Дархан эмчийн аймаг эдгээр болно. Мөн Их хүрээнд 350 ламтай аймаг 6 байна. Энэ нь: 1. Хүүхэн ноёны аймаг, 2. Бизьяагийн аймаг, 3. Жасын аймаг, 4. Номчийн аймаг, 5. Дандарлингийн аймаг, 6. Намдэлэгийн аймаг эдгээр болно. Мөн Их хүрээнд 250 ламтай аймаг 5 байна. Энэ нь: 1. Маха Маяагийн аймаг, 2. Чойнхорлингийн аймаг, 3. Хамбын аймаг, 4. Хувилгааны аймаг, 5. Бандидын аймаг эдгээр болно. Ингээд Их хүрээний гучин аймгийн байнгын суудаг бүх лам нар 14850 болно. Энэ бол бүдүүвчхэн тоо гэж бодож байна”. Зарим аймгийн дансанд байгаа лам нар жинхэнэ байгаа лам нараас цөөн төдий илүү дутуу байх боловч ерөнхийдөө их зөрүүгүй байдаг.

	Түүний дараа бас хоёр хоноод Сүхбаатар Чойбалсан хоёр нэг орой манайд ирлээ. Сүхбаатараас над хэлсэн нь. 

	— ”Богдын дэргэдийн хавийн юмыг яаж мэдэх вэ?” гэсэнд “Би ч мэдэхгүй л байна даа” гэв. “Та Богдын дэргэдийн хүмүүсээс хэнийг сайн таньдаг вэ?” гэв. “Богдын дэргэд үргэлж байдаг Бинт гэдэг хүнийг би сайн таньдаг юм” гэв. “Тэгвэл тэр Бинт гэдэг хүнийг сайн гуйгаад үз. Тэгэхдээ биднээс юм аваад яваарай. Юу ч хамаагүй өгье. Ардын засаг тогтож цаг хэцүү болов. Намайг Богдын дэргэд хишиг хүртээж аль гэж хэл. Манайхаас очиж тавин лан, хадагтай аваад оч” гэлээ. Бинтийн гэрээр нь хоёр гурав хоног эргэлдэж байгаад нэг орсонд сууж байлаа. "Чи яах гэж намайг эргээд байна?" гэж асуув. Түүний эхнэр нь хамт байв. “Би тантай уулзах нэг хэрэгтэй яваа юм сан” гэв. Тэгтэл Бинт дээлээ нөмрөөд надтай гэрээс гарч байшинд орж ярилцав. “Одоо ардын засаг гэдэг тогтож цаг хэцүү боллоо. Намайг Богдын дэргэд татаж аваач гэж танаас гуйх гэсэн юм” гээд тавин лангаа хадагтай барьсанд “За би маргааш Богдод бараалхана. Тэгэхдээ айлтгая. Чухам ямар албанд орох вэ?” гэв. Би “Та л өөрөө мэд дээ” гэв. Тэгээд хэд хоносны дараа Богдын дэргэдийн донир болгохоор намайг дуудаж билээ. 

	Би донир болсон тухайгаа Сүхбаатар, Чойбалсан хоёрт хэлсэнд “За сайн байна. Та одоо Богдын дэргэдийн юмыг сайн мэдэж байна шүү дээ. Тэгэхдээ нэг л зүйлийг юуны урьд мэдэх хэрэгтэй байна” гээд хэлсэн нь: “Богдын дэргэдийн уяа морь гэж арван хоног тутам Дээд сүмийн хүмүүс их олон морь хэрэглэдэг байна. Зарим хүн нь гурав, дөрөв хүртэл морь хэрэглэж байгаа гэнэ. Үүнийг та сайн мэдээд ирээрэй” гэв. Үүнийг мэдэх гэж хөөцөлдсөөр байгаад цөмийг нь мэдэж Сүхбаатар, Чойбалсан хоёрт мэдэгдэв. Түүний дараахан Засгийн газрын тушаалаар тэр уяа морьдын ихэнхийг хассан юм. Сүхбаатар бас нэг үдэш манайд ирээд: “За морь хассан явдлыг тэндэх хүмүүс юу гэж ярьж байна” гэж надаас асуув. “Унасан моринд хүртэл өлбөлзөж орж байна” гэж хүмүүс их дургүй байсныг хэлэв. “Богд танд юм хэлэх юм уу?” гэж надаас асуув. Богд “Чи манай эндхийн хүн боллоо. Доторх үг гадагш гардаггүй. Гадагш үг дотогш ордоггүй юм шүү дээ” гэж байсан гэж хэлэв. Сүхбаатар “Тэр чинь их муу хэрэг дээ. Учиртай үг” гэж билээ. 

	Ингээд явж байтал Чойбалсан манайд ирж: “Би одоо Сан бэйсийн хүрээ (Баянтүмэн) явах болов” гэж хэлээд явсан. Тэгтэл Чойбалсанг эзгүй хойгуур Сүхбаатар гэнэт өвчилж байгаад нас барав. Амьтан хүмүүс, Сэрээнэн оточ Сүхбаатарт эм өгч байсан гэнэ гэж ярилцаж байв. Тэр үнэн байсан. Түүний дараахан Чойбалсан манайд ирээд: “За бид сайн нөхрөөсөө саллаа даа. Миний сайн нөхрийн танилцуулж өгсөн та бид хоёр хэлхээ холбоо тасрахгүй шүү гэж билээ. Тэр зун нь Эх дагина нас барав. Чойбалсан над хэлсэн нь “Богдын тамгыг хэн эрхэлж, гаднаас орсон бичигт дарж байгааг сайн мэдэх хэрэгтэй байна” гэв. Түүнийг мэдэх гээд ядаж байтал, нэг өдөр Дүйнхорын даа лам Пунцагдорж Богдын дэргэд орж бичиг уншиж өгдгийг мэдэв. Харин тамгыг нь чухам хэн дарж байгаа нь мэдэгдэхгүй байлаа. Тэгээд хоёр хоногийн дараа Дүйнхорын даа ламыг Богдоос дуудуулав. Би түүний хойноос явж байтал Бинт бас явж байв. “Та хаачих нь вэ?” гэсэнд түүний хэлсэн нь: “Эртээр нэг өдөр, энэ Пунцагдорж бичигт тамга дарахдаа намайг гар гэж хөөсөн, тэгэхэд Богд гэгээн “энэ муугаар яах нь вэ?” гээд гаргаагүй юм. Тэгэхэд Пунцагдорж хоосон цаас тамгалж авч байгаа харагдсан. Одоо бас намайг гар гэж хөөж байхгүй юү. Богд ч юм хэлсэнгүй. Бас л тамга хулгайлж дарах гэж байгаа биз” гэж хэлэв. Түүнийг Чойбалсанд хэлсэнд: “үүнийг мэдсэн нь их сайн байна” гэж билээ. Түүнээс хойш нэг хоёр сарын дараа Пунцагдорж баригдав. Сүүлд нь Чойбалсан надтай уулзаад: “Өнөөх Пунцагдоржийн чинь тамга дарж байсан нь үнэн байна шүү” гэж байсан. 

	Богдыг нас барсны хойно Богдын юмыг комисслоно гээд олон хүмүүс бужигнаж бүх юмыг дансалж эхлэв. Тэр комисст Дотоодыг хамгаалах газраас Хаянхярваа, Төв хорооноос Баттөмөр зэрэг хүмүүс оролцсон юм. Би энэ үед ажил албагүй байлаа. 

	Түүний дараа Богдын юмыг комисслох комисст явуулах болж Дэлгэр уулын аймгийн дарга Цэе бэйсэд Чойбалсангаас: “Энэ ажилд явахад хэн их юм авч байна. Ямар албаны газарт юу юуг нь авч байгааг сайн мэдэх хэрэгтэй. Тэр ёсоор энэ комисст орж ажиллав. Энгийн хүмүүс ч хэр тааруу юм авч байлаа. Харин лам нар наймдугаар Богдын суваргад хэрэглэх юм гээд л өдий төдий мөнгө, алт, хивс, сайхан, хадаг зэрэг учир тоймгүй юм аваад байлаа. Үүнийг Чойбалсанд хэлсэнд: “За тийм байх даа. Мэдлээ” гэсэн. Хэд хонож байтал Чойбалсангаас “Та шавийн 88 дугаар үүрт гуйгаад гишүүнээр орох хэрэгтэй” гэв. Тэнд лам нар 200 гаруй гишүүнтэй байв. Би үүрийн дарга Чин ван ламаас гуйж гишүүнд оров. Үүрийн хурал хийх бүрд л “Есдүгээр Богдыг зална. Богдын юмыг Гэгээрүүлэх яам, Цэргийн яаманд өгөхгүй. Есдүгээр Богдыг залахад зориулж хэрэглэнэ” гэж хурал дээр ярилцдаг байв. Энэ тухай Чойбалсанд мэдэгдэхээр өдөр бүр шахам уулзаж байв. Тэр үед намын үүрийн хурлыг өдөр бүр шахам хийдэг. Түүн дээр Есдүгээр Богдыг залахад хэрэглэх зардал хөрөнгийг хэрхэн олох тухай ярилцана. Хэрэв Богдын хөрөнгийг өгөхгүй юм бол хөдөөгийн шавийн ардуудад дуулгахад юм өгөх сүсэгтэн гаралгүй яах вэ гэдэг байсан. Тэгэхэд Хараагийн отгийн Цэвэг зайсан гэдэг хүнээс арван морь, хоёр эрээн майхан бэлэглэхэд бэлэн байна гэж бичиг ирсэн гэж хурал дээр ярьж байсан. Ингээд энэ тухай Чойбалсанд хэлэв. Түүнээс хойш удсан ч үгүй 88 дугаар үүрийг тарааж билээ. 

	Дараа нь Чойбалсангаас над хэлсэн нь “Та шашны яамны нярав болохыг бодож үз” гэсэн. “Орон гарсан нярав байхгүй яах вэ” гэсэнд “Чагнаж явтал болох байлгүй дээ” гэв. Тэгтэл харин Шүтээний аймгийн Лувсанцэрэн нярав ажлаас чөлөө гуйж байна гэж дуулдав. 

	Түүнийг Чойбалсанд хэлсэнд “Та хамба ламаас гуйж нярваар ор” гэв. Хамбаас гуйж шашны захиргааны тэргүүлэгчдийн хурлаар хэлэлцүүлж намайг авахаар болов. Чойбалсангаас: “Тэндэх юмыг хүлээж авахдаа сайн үзэж, хэчнээн юу байгааг мэднэ шүү” гэв. Тэнд алт, мөнгө зэрэг маш их юм байв. Дотоод санд хэдэн том төмөр авдартай, түүний түлхүүр нь хоёр хамба, шашны захиргааны тэргүүлэгчид, нярав нарт явдаг байв. 

	Богдын юмнаас суваргад хэрэглэнэ гэж авсан бүх зүйлс тэнд цөм хэвээрээ байна. Энэ тухай Чойбалсанд хэлсэнд: “За эд нар тэр зүйлүүдийг есдүгээр Богдод хэрэглэхээр тэгж хадгалж байгаа юм” гэж байсан билээ. 

	(Дээрх хуучуудыг академич Ц. Дамдинсүрэнгийн “Түүвэр зохиол” дахь “Өвгөн Жамбалын яриа”-аас авав)

	 

	 

	ОДОНЬУУЛЫН МУУХАЙ ЗАНТЫГ ЯАЖ БАРЬСНЫГ СОНССОН МИНЬ

	 

	Билгийн улирлын аравдугаар жарны цагаагчин тахиа жил, аргын улирлын 1921 оны зун миний бие Ардын түр засгийн газрын Алтанбулаг хотноо сууж, Умарт хязгаарын хэргийг таслан шийтгэгч сайдын яамны тал бичээч байлаа. Манай багш Билигсайхан, хязгаарын яамны сайд болохдоо нэг бичээчийн орон тоонд шавь нараасаа одоо өмгөөлөгч ажилтай Хандыг тал бичээч, нөгөө нэг тал бичээчээр нь намайг авсан билээ. Би тэр үед зөвлөлтийн хоёрдугаар шатны хөдөлмөрийн нэгдсэн сургуулийг төгсгөсөн орос хэлтэй гэж сайд багштайгаа заримдаа Лосолтой (тэр үед Лосолчойжин гэж нэрлэдэг байсан бөгөөд лам захтай дээлтэй, цагаан хялгас сүлжмэл тоорцогтой явдаг хүн асан) заримдаа Хатанбаатартай Дээд шивээ гэдэг зөвлөлтийн консул Макстенек гэдэгтэй ардын журамт цэрэгтээ хэрэглэх зэвсгийн зүйл, барон Унгерний цэрэгтэй байлдаж, түүний үлдэгдлийг даран сөнөөж байсан Зөвлөлтийн улаан цэрэгт нийлүүлэх хүнс зэргийн асуудлаар хэлэлцэхэд хэлмэрчлэн явдаг байлаа. 

	Ярилцах, хэлэлцэх зүйлийг одоогийн адил нарийн тэмдэглэл хийдэггүй, зөвхөн амаар хэлэлцэж, тал бичээч миний бие орос, монгол хоёр хэлээр нэвтрүүлж гүйцэтгэдэг байж билээ. Чингээд нэгэн өдөр сайд багш минь намайг дагуулан Дээд шивээ орж, Бухольцев гэдэг айлын байшинд суудаг Макстенек консултай уулзаж билээ. Одоо миний бодоход, тэр консул латви хүн байсан бололтой. Дунд зэргийн нуруутай нэлээд зузаан шар хүн байсан. Үргэлж уулздаг тул, биднийг сайн таньдаг, маш элэгсэг, байшинд нь огт гоёл чимгийн зүйл байхгүй. Нэг өрөөнд бичгийн ширээтэй, цэргийн хээрийн утастай, цэрэг ногоон ортой, хоёрын зэрэг сандалтай, хоол ундыг нь зөөдөг нэг цэрэг хөтөчтэй. 

	Биднийг орж ирэх үес яг үдийн хоолны үе тааралдаж, хөтөч нь хавчиг цэргийн ногоон саванд ногоотой шөл, хэдэн хэрчим хар талх, хэмхэлдэг цагаан чихэр авч ирсэнд бид хоёрыг хоол ид гэж сэнжтэй аяга авчруулан надад хийж өгөөд өөрөө тэр хавчиг ногоон савнаасаа халбагадан гурвуулаа улаан цэргийн хоол хуваан идэж, багш тэр Макстенек консултай ярилцахдаа, Бишрэлт гүн Сундуйн биеийг түүний монгол цэргийн хамт бароны хамт явж, Улаан цэрэгт баригдсаныг буцааж авах тухай хэлэлцлээ. Консул ч, Сундуй гүн, цэргийн хамт Монгол улсын харьяат тул шилжүүлэн өгч гүйцэтгэхээр боллоо. 

	Тэгээд сайд багш, тэр Сундуй гүнг цэргийн хамт Алтанбулаг хотноо тушаан авалцах, өгөлцөх хугацааг хэлэлцэн тогтож, урьдаар цэргийг нь, чингээд зохих албан бичиг, харилцааны зүйл гүйцэтгэж, гүн Сундуйг буцаах тухай хэлэлцэж, тохирсонд сайд багш, Сундуйг би сайн таньдаг юм сан. Одоо түүнтэй уулзаж, хэдэн үг солих арга юу байна гэлээ. Макстенек утсаар ярилцаад биднийг Сундуй гүнтэй уулзуулах зөвшөөрлийн бичиг олголоо. Салах ёс хийх үес Макстенекийн захисан нь: 

	— Сундуй гүн, барон Унгернтэй хамт нэгэн дор хориотой байгаа. Та нар Сундуй гүнтэй уулзаж ярилцахдаа юу ярих нь та нарын хэрэг. Гагцхүү тэр баронтой ярьж болохгүй юм шүү. Тэр хүн манай шүүхээр хэргээ таслуулах гэмтэн хүн тул та нар тэр хүнээс юм битгий асуу. Барон та нараас юм асуувал хариу юм битгий хэл. Тэр тань бас монгол үг бага сага гадарладаг хүн гэж мэдээрэй гэж захиж билээ. 

	Чингээд багш бид хоёр, албаныхаа моринд мордон, өнөөх Сундуй гүн, Барон Унгерний хориостой газар заалган одлоо. Тэр үед бороон жанжин гэж их хэлэлцдэг тэр амьтан ямархуу янзын хүн байдаг бол? гэж сонирхон бодож дундад сургуульд герман хэл үзсэн тул барон Унгерн фон Штернберг гэдэг овог цол нь надад тун хачин санагдаж билээ. Штерн гэж олон гэсэн үг. Берг гэж уул гэсэн үг, нийлээд Штернберг гэж Одоньуул гэсэн нэр болдог нь дундад эртний үеийн герман феодал ноёд ямар нэгэн уулын оройд шилтгээнээ босгож тэр шилтгээн уулынхаа нэрээр овоглон нэрлэдэг байсан тул, бароны дээдэс нь Балтийн тэнгис, германаар Остзее гэж Дорнод тэнгис гэдэг газар Одоньуулын гэсэн нэртэн болж ирсэн угсаатны хүн юм байна. Унгерн гэдэг нь германаар ямар нэгэн юманд сэтгэл нь ханасангүйн учир ярвайсан муухай зан гаргасан гэдэг утгатай нэр хочоор овог болгосон нь, Одоньуулын Муухай зант гэдэг цол овогтой нь, түүний дээдэс мөн ч муухай харгис улс байж дээ. Балтийн тэнгисийн эстони, латви нарыг дээр цагт айхтар эзэрхэн дарлаж байсан герман загалмайтан ноёдын угсааны хүн байж дээ гэж, багшдаа тэр барон гэгчийн овог нь тийм хачин юм байна гэж ярилцсаар тэр хоригдсон газар нь хүрч очоод, харуулын дарга нарт Макстенек консулын хийж өгсөн зурвас бичгийг хун нь үзүүлж дотогш орох зөвшөөрөл олж, цэргийн дарга нар дагуулан нэг хашаанд орвоос гарааш мэтийн их том хаалгатай, хаалган дээрээ нарийхан шил цонхтой, тал талдаа буутай цэрэг зогссон байшинд хүрч очлоо. Гараашны хаалга шиг том хаалганы цоож түлхэж, нээгээд биднийг оруулбаас зүүн баруун талд нь хоёр цэрэг ногоон ор тавиастай, нөгөө булангаас баахан шээсний үнэр ханхалсныг үзвэл, нэг хувин тавиастай. Зүүн талын орон дээр наранд гандсан хөх торгон дээлтэй, дал мөр өргөн мөртөө цээж, хэнхдэг хавчиг хавтгай, олон хоног хусаагүй шуайз шиг шар сахалтай, зулай үс халцарч хожгор болж яваа бяцхан толгойтой аягүй хүйтэн царайтай, муухай гэгчийн харцтай нэг шар европ хүн, биднийг ороход өөдөөс маань ширтэн сууж байв. Баруун хойд талын ногоон орноос нэг залуухан монгол хүн, дээл нь бүсгүй, баруун гараар өмднийхөө захыг атган бариад босон ирж, багшийг ёслов. 

	Багш, Сундуй гүн хоёрын ёсны үг хэлэлцэж байх үес би, нөгөө зүүн орон дээр сууж байсан тэр шар хүнийг, өнөө Одоньуулын Муухайзант гэгч ийм хүн байдаг байжээ гэж сонирхон ажиж байтал тэр хүн босоод элгээ тэврэн, хойш урагш алхан явж эхлэв. Манай багшийг их л ажин харж явах бөгөөд нуруу өндөр, толгой нь арай жижигхэн төрсөн хүн юм байна даа. Харц нь яасан аягүй хүйтэн, ямар муухай нүдтэй хүн бэ? гэж би гайхан харж байлаа. Хөх торгон монгол дээл нь дал мөрөндөө наранд цайж гандсан бөгөөд мөр дээрээ алга дарам өргөн уртлаг газар торгоны өнгө нь гандаагүй, хөх хэвээрээ тул мөр дээр нь нэг юм хадаастай байж дээ түүний нь ханз татан авсан юм байна гэж харж байтал багш маань амар мэндийн үг хэлэлцэж гүйцээд зөвлөлтийн консул сайдтай ярилцан тогтлоо. Таны цэргийг манай хязгаарын яаманд тушааж өгөхөөр боллоо. Таны биеийг бас эндээ албан бичиг харилцааг гүйцэтгээд мөн манай яаманд хүргүүлж өгнө. Таны шадар хүнээс бас хэн байдаг вэ? гэхэд Банзар гэл үү, нэг эмчийн нэр хэлж билээ. Монгол эмчтэй явсан хүн байж л дээ. 

	Чингээд энэхэн тэрхэн гэж ярилцаж байсаар Сундуй гүн бароныг бариулж, зөвлөлтийн улаан цэрэгт тушааснаа ярьж гарав. Барон элгээ тэврээд хялан хялан харж, хойш урагшаа, зүүн туурганыхаа түүгээр явж байхдаа Сундуй гүний үгийг чих тавин чагнаж байв. Сундуй гүн монгол хүнтэйгээ үг хэлэлцэх завшаан тохиолдсонд өрөөсөн гараараа өмднийхөө захаас атгаад их л баяртай, бас мөдхөн тавигдана гэхдээ сэтгэл нь хөдөлсөн шинж царайд нь мэдэгдэж Одоньуулын Муухайзантын муухай муухай харж, хойшоо урагшаа алхахыг нь огт ажрахгүй ярьж байсан үгийн дотор орос, монгол хүний нэр олныг, явсан газар, бароныг барьсан газрын зураг нэрийг нэгд нэггүй тоочин ярьж байсан боловч би энэ завсар түүнээс хойш даруй 46 жил болж буй тул тэр олон хүн, газрын нэрийг онхи мартжээ. Сэтгэлд тэр Сундуй гүн, Одоньуулын Муухайзант хоёрын царай, хоригдож байсан газрын байдал нь цээжнээ тов тодорхой байна. 

	Сундуй гүний хэлсний тойм нь: Бароны цэрэгт хүчин туслахаас аргагүй болсонд хошуу нутгийнхаа хэсэг цэрэгтэй түүний орос цахар буриад цэргийн хамт явалцаж, монгол нутгаас орос нутагт цөмрөн орсон хойно гэминг хөөн зайлуулсан, үүнд цаашлан өөр улсын нутагт байлдаж явах маань бидэнд ашиггүй, хүний төлөө амь бие хохирох хэрэг болж байна гэж монгол цэрэг, нутгаа буцах сэтгэл төрлөө. Салаад буцъя гэхэд бароны захиргаанаас гарах аргаггүй. Чингээд завшаан олдвол монгол нутагтаа буцна гэж явтал барон ч улаан цэрэгт дарагдаад ЗОУ-ын нутагт цаашдаа довтлох горь нь тасраад монголын баруун хязгаарт буй цагаан намын цэрэгтэй хүч нийлэх гэдэг нь боллоо. 

	Бароны майхандаа байхад нь орой монгол цэрэг холоос буудаад ч үзсэн удаа бий. Оноогүй учраас майхан дотроо дэнгээ дор нь унтрааж орхисон гэж ярьж байхад нь өнөөх барон, хажуугаас нь Сундуй гүнг муухай муухай харан алхалж байсан нь миний сэтгэлд тод байдаг юм. Тэгээд Сундуй гүн, цэрэг дотроосоо хэдэн бөх хүнтэй хэлэлцэж бароныг барихаар хэлэлцэн тогтсон боловч арга сүв нь олдож өгөхгүй, майхандаа буудуулснаас хойш хардах сэрэмжлэх нь бүр ч их болжээ. Чингээд нэгэн өдөр, Орос нутгаас монгол газар орно гэж, тэр тэр харуулаар нэвтрэн орно (үүнд би газрын нэрийг мартжээ) гэж хэлэлцэн тогтоод явахад нь Сундуй гүн, урьд хэлэлцсэн итгэмжит монгол бөх цэргээ биедээ шадар дагуулан явж, бароны хамт аялах үес, улаан цэрэгт бароныг тушаана гэж тогтоод, бароныг барих дохиог цэрэгтээ хэлж өгөөд явж байхад нь барон борогч гүүгээ унаад, баруун гараа өвөртөө хийсэн гар буунаас салгадаггүй маш хартай тул халдахын аргагүй. Чингэж явтал одоо нэг тамхилаад ухасхийе гэж Сундуйг хэлэхэд зөвшөөрч, тамхиа асаах гэж баруун гараа өврөөсөө гаргахад нь хоёр талд зэхээстэй явсан монгол бөх цэрэг бароны хоёр гарыг нь шүүрэн барьж агдлан хүлээд бароныг барьсан мэдээгээ улаан цэрэгт яаран мэдэгдэх гэж нэг хэлмэрч буриад хүнийг явуулжээ. 

	Тэгээд хариу хүргэж ирэхийг хүлээгээд байтал огт чимээгүй тул удтал бароныг агуулах аргагүй алдаж суллуулаад бүгдээрээ баронд хядуулахаас болгоомжлон Бароныг өөрийн биеэр улаан цэрэгт тушааж өгөхөөр морджээ. Бароны орос цэрэг ч жанжнаа монгол цэрэгт баригдсанд эсэргүүцсэнгүй, урьд нь улаан цэрэгт удаа дараа дарагдсан учир сүр сүлд нь бууж өгсөн цаг ажээ. Чингээд улаан цэрэг хаа байгааг харуул хайгуул үл андах тул тэр зүг одсоор улаан цэрэг баронтай адил ард олныг талан дээрэмдэж явдаггүй, маш нарийн сахилгатай цэрэг байгааг би нүдээр үзсэн гэж Сундуй гүн, улаан цэргийн журамтай сайхныг магтан ярьж, тэр явуулсан буриад цэргийн гутал, хувцас цөм шинэ байсан учир улаан цэрэг барон олзлохоор гадуур хувцас хунарыг нь хурааж авсан байлаа. Түмний газраас ирсэн цэргийн эрс чингэх нь аргагүй юм. Манай энэ хүн бол хувцас байтугай хүний арьсыг амьдаар нь өвчүүлдэг байсныг би нүдээр үзэж их л жигшин зэвүүцсэн. Одоо ч түүнийг нь санахад дотор арзасхийдэг гэж Сундуй гүний хэлж байхад барон тун ч муухайгаар хялайн хялайн харж байсан нь миний цээжинд тодорхой. 

	Бароныг барьж аваад одоо өөрөө үүнтэйгээ хамт хоригдон сууж байна. Энэ байшин дотор бас цэрэг байдаг тул дэргэдээ харуул манаатайдаа айх зовох юм үгүй боловч хойч өдөр юу болохыг мэдэхгүйдээ сэтгэл зовуурьтай байлаа. Өнөөдөр эрхэм сайдаас учир байдлыг мэдэж дотор онгойлоо. Чингээд бароныг хэрхэн хаа барьж улаан цэрэгт тушааж өгснөө толилуулан хэллээ гэж, манай багшийн дараа баяртай учрахын бэлгэт үг хэлээд, яриагаа гүйцээсэн билээ. Би тэр үед, нас бага, тэр Сундуй гүний хэлсэн үг, хүний нэр, газрын нэр, он сар зэргийг тэр үедээ мартаагүй байгаа дээр нь тэмдэглэн аваагүй. Хожим түүхэнд холбогдолтой сонин тохиол байна гэж огт бодоогүй билээ. Бароныг хэрхэн барьсныг уг барьсан хүний амнаас анх удаа бароны дэргэд сонссон хоёр хүний нэг нь одоо би үлдээд байгаа тул... Дээд Шивээ гэдэг монгол нэртэй тэр үед Тройцкосавск гэдэг орос нэртэй хотод үзсэн тэр хотын нэрийн учир нь манж орос хоёр гүрний хил тогтоох явдалд оролцсон орос хаант засгийн сайд Савва Рагузинский гүн, хил дээрээ Христосын Гурван эрдэнийн дүйцэн өдөр Шивээ хот байгуулж, тэр дүйцэн өдрийг өөрийнхөө нэртэй хослуулан Тройцкосавск гэж нэр өгөн байгуулсныг нь монголчууд тэр гүн Савва гүн гэж нэрлэдэг байсан нь тэр үеийн албан бичиг, аман зохиолд гардаг бөгөөд байгуулсан хот нь Дээд Шивээ гэж, түүний адагт манжийн заргач нарын дүүрэг байсныг Дунд шивээ гэж, түүний адагт манжийн заргачийн суудаг хотыг Хиагтын наймаа хот гэж албан нэртэй, ардын аман хэлэнд Доод шивээ гэдэг байсан нь дээд, дунд, доод шивээ гэж хилийн бэхлэлттэй Шивээ хот байсан ажээ. Нутгийн иргэд, дээд шивээгийн нь Хоу инз, дунд шивээг нь Жүн инз, доод шивээг нь Сиа инз гэж нэрлэдэг нь яг монгол нэртэй адил утгатай нэр бөгөөд одоо Хиагтын Наймаа хот гэж гэмингийн дайнаар шатаад зүүнтэй нь Алтанбулаг гэдэг босож, зөвлөлтийн нутаг дахь дээд шивээ нь дүүрэг байсан дунд шивээтэйгээ Кяхта гэж эл гурван шивээ хотын хаяагаар урссан Хиагтын горхины нэрээр нэрлэх болжээ. Сундуй гүний тэр ярьж байсан нь тэр үеийн тооллоор монгол улсын арван нэгэн оны зун цаг, долоодугаар сарын үес болно. Өдрийг би мөн аанай мартчихлаа. 

	Барон хэрхэн баригдсан тухай түүний өчиг мэдүүлэгт лав тодорхой зөвлөлтийн архивд хадгалаастай байгаа хэрэг. Монгол талаас Сундуй тэр тухай яриаг тэмдэглэж авсан зүйл огт үгүй бөгөөд сонссон хоёр хүний нэгний нь хувьд тоймыг нь ч гэсэн энд цухас тэмдэглэе. 

	Бароныг гардан барьсан бяртай бөхийн нэрийг нэхэн санавал Шар Дэндэв, Намжил гэдэг хоёр хүний нэр сэтгэлд орном бөгөөд цөм тэр үеийн Бишрэлт гүний хошууны хүн байсан мэт санагдана. Тэдгээр хүмүүс одоо байвал өндөр настай өтгөс байх учиртай... 

	 

	 

	СҮХБААТАРТАЙ УУЛЗСАН МИНЬ

	 

	1921 оны гурван сарын эхээр Дээд Шивээний манай байранд гурван өдөр хорь шахам хүн цагаан сараар айлчлан ирж байгаа байдлаар хуралдсан цай идээг нь оруулах үес би Сүхбаатар жанжныг анх зүс үзсэн билээ. Өндөр нуруутай, сайхан чилгэр биетэй, сайхан зантай, цэргийн сургууль бүхий хүний шинж байдал зогсох хөдлөх бүх байдалд нь бусдаас онц ялгаран үзэгдэх нүдэнд таатай сайхан эр байж билээ. Миний монгол үсгийн гэрийн багш Билигсайхан, баатар цолтой хүн гэж надад хурлын завсарлагаагаар хэлсэнд, баатар хүн гэхэд их сонин санагдаж билээ. Тэр хуралд орсон хүний их төлөвийг би таньдаг, заримыг нь зүс үзсэн, бараг үзээгүй хүн цөөвтөр. Тэр дундаас Сүхбаатар надад гоц сайхан санагдаж билээ. Хиагтын Наймаа хотыг байлдах үеэс би Наймаа хотын зүүн талд, одоо Алтанбулаг гэдэгт байж анх дайран орох, тэгээд дахиад нэг дайрч, гэмин урагшаа нэг хэсэг нь Заргачийн овооны зүг тэмцэн зугтсан, нэг хэсэг нь хойшоо Дээд шивээний зүг тэр үеийн Алс дорнодын Бүгд найрамдах улсын хилд амь тэмцэн оргож байхыг үзсэн билээ. Наймаа хотоос гэмин оргож зайлсны дараа нь эзгүй болсон тэр хотын зүг, тэр хавийн амьтад цувахад, олныг дагаж би хүртэл сонирхон явж, гэмингийн оргохдоо хятад пүүсээ дээрэмдэн хятад монгол, мөн тохиолдсон орос хүнээ хядсан халуун мөрөөр нь явж зарим таньдаг хятад, монгол, орос хүний хүүр үзэхэд тун аягүй санагдаж, эзгүй, хамаг юм нь оргой новш болчихсон, огт хүнгүй пүүсээс ганц нэг атга нанжин чавга, мөсөн чихэр тэр хавийн хэдэн багачуултай хамт өвөртлөлцөж яваад Сүхбаатар нэг хэдэн хүнтэй, тэдний дунд нэгдүгээр дайнд орос цэрэгт олзлогдож Сибирьд ирсэн Унгар эмчтэй явж байхыг үзсэн билээ. Тэр унгар эмч бол, Сүхбаатартай их сайн танил, хожим манай партизан болсон Ротт доктор, гэминд амь хохирогсдыг акт тогтоон үзэж явсан байжээ. Алтанбулаг хотод түр засгийн газар байгуулагдаж, хязгаарын яам бий болсонд миний багш Билигсайхан ардын түр засгийн газрын хязгаарын яамны анхны сайд болж намайг тал бичээчээр авсан билээ. 

	Тэр цагт хязгаарын яаманд Сүхбаатар, багштай уулзахаар ордог байсан Алс дорнодын Бүгд найрамдах улсын элчин Макстенек гэж хүнтэй уулзах гэж Дээд Шивээнд Сүхбаатар, Лосол, Хатанбаатар явж байсан. Нэг хоёрын зэрэг удаа би ч Сүхбаатартай явалцаж үзсэн. Орос хэлэнд сүрхий сайн жаал байна гэж намайг урамшуулдаг асан. Дээд шивээнд Бурмакин гэдэг овогтой арьс өнгөний нэг эмэгтэй орос эмч байсныг хязгаарын яамнаас тэр хавийн ардуудыг эмчлүүлэхэд хэрэглэж, би тэр орос эмчийн хамтаар хэлмэрчилж явдаг байсан. Нэгэн өдөр Сүхбаатар надтай гудамжинд Алтанбулагт дайралдаад Хүрээг эзлээд Зөвлөлт Орос улсын дээд сургуульд бид залуучуудыг явуулна. Чи явах хүсэлтэй юү? Ямар сургуульд явах санаатай вэ? гэж асуусан билээ. Би тэр эмч Бурмакинтай явж байснаа бодоод эмч болно гэлээ. Тэгэхэд их сайхнаар инээмсэглээд, 

	— Бид Зөвлөлт Орос улстай хэлхээ холбоотой болсон цагт тэр улсаас эмч хэрэглэнэ. Өвчинд орос, монгол, хятад өвчин гэж байхгүй. Хэчнээн бол хэчнээн эмч урин ирүүлж болно. Манай мөнгө хөрөнгө мэдэх хэрэг. Гэвч монгол ардын соёл боловсролын хувьд хүнийг олж урих нь бэрх хэрэг. Өөрсдөө л хэл бичгийн эрдэмтнийг бэлдэх ёстой болно гэж хэлсэн хэрэг. Тэгээд Нийслэл Хүрээг эзлэхээр орохын өмнөхөн Эрдэнэбатхаан багш надтай Алтанбулагт нэг уулзаад Сүхбаатар чамайг сургуульд явуулна гэсэн. Намар бид сурагчдыг КУТВ-т эхлээд явуулна. Чи явах уу гэсэнд КУТВ гэдэг ямар сургууль вэ? гэж би асуулаа. 

	— Дорно дахины эв хамтын дээд сургууль. Чи явах уу? гэлээ. Тэр сургуулийг төгсөөд юу болдог юм бэ? гэж би асуухад инээгээд сайн түшмэл болно доо гэж билээ. Тэгэхэд би хэлбичгийн сургуульд санаатай гэсэн билээ. Эмч болох юм уу гэж бодож байснаа Сүхбаатарын хэлснээс хойш нэгмөсөн байж, монгол хэлбичиг, монголын судлалын зүйлийг бодох сэтгэл төрж, тэр зүйлийг хөөсөөр одоогийнхоо эрхэлж буй мэргэжлийг олж авсан минь Сүхбаатарын тэр сургаал үгнээс анх сэдэж, чигээ олсон хэрэг билээ. Мөн арван нэгэн оны зун, Нийслэл хүрээг эзэлсний дараа Зөвлөлт улсын анхны элчин төлөөлөгч Юдиныг сайд багш Билигсайхантай Хүрээнд хүргэж ирээд, багшийнхаа захиаг Сүхбаатарын гэрт хүргэж очсон билээ. Зүүн хүрээнд нэг хашаанд монгол цэвэрхэн тохилог гэгчийн гэрт сууж байсан билээ. Их жанжин улс даяар алдартай удирдагч болсон цаг боловч, зан байдал нь миний анх үзсэнээс ер ондоо болсонгүй, хүний сэтгэлийг татдаг сайхан зан ааштай, маш энгийн байдалтай, хэвээрээ байж билээ. Цай идээг нь амсаж, богдод хэзээ бараалхахыг багш асуусан зэргийг уламжлан хэдэн үг солих зуур, Сүхбаатарын суух хөдлөх байдлыг нь ажиж, бөгцийн бөгтийхгүй, цээж тэнүүн, талбиун байдалтай, эр хүний тийм л байх нь сайхан аа гэж бодож байсан билээ. Тэгээд хэд хоногийн дараа багштайгаа Сүхбаатартай бас тэр үеийн хэдэн тушаалтны хамт богдод анх даган бараалхсан минь Сүхбаатартай уулзсаны минь сүүлч тэр билээ. Намайг Зөвлөлтийн хоёрдугаар шатны сургууль гэдгийг төгсөж байхад орос хэл, утга зохиолын багшаар Петроград хотын дээд сургууль төгссөн Колесников овогтой нэгэн залуу эмэгтэй багш ирж, орос утга зохиолыг тун сайхнаас заахдаа Максим Горькийг тэсгэлгүй бахдаж, Салхич шувуу гэдэг зохиолыг нь хувьсгалын уриа гэж тайлбарлан Горькийн зохиолын утга учрыг маш сайхнаар тайлбарлан хэлдэгт нь улам сонирхон уншдаг байсан бөгөөд тэр багшийн сануулсан өдрийн тэмдэглэл хийж бай гэж захисныг дагаж нэг зузаан тэмдэглэлийн дэвтэртэй болж өдөр бүр сонин санагдсан зүйлээ орой нь тэмдэглэж байсны дотор, Сүхбаатар миний сэтгэл санаанд онцгой сонин сайхан санагдсанд тэр тухай зүйлээ тэмдэглэж, бас Хиагтын Наймаа хотыг байлдан эзэлсэн байлдаан зэргийг үзсэнээ, шөнийн цагт тэр Наймаа хот шатаж, маш их гал гарч, шөнө Алтанбулагийн зүгээс харахад тэр шатаж байгаа хотын их галын байдал нэн сүртэй. Байшин нурахад түмэн оч өөдөө харван галын дөл огторгуйн зүг дүрс дүрс дүрэлзэх байдлыг тэмдэглэж, зохиолч болж энэ бүх зүсэн зүйлээ бичвэл юутай билээ гэж тэмдэглэж байсан минь, нас буурал болохын үед зохиолчийн тоонд орж бага залуугийн хүсэл биелсэн боловч санамсаргүй тэр сонин явдлыг тэмдэглэл, дээр Алтанбулагт хоцорч үгүй болчихсон нь одоо нэхэн санавал харамсалтай бөгөөд нэлээд хэдэн хуудас нь арван зургаатай жаал хүү байсан үеийн сэтгэл тэмдэглээстэй нь алга болчихлоо. Тэгээгүй бол, нэлээд сонин юм, тэр дундаа жанжин Сүхбаатарын тухай тэмдэглээстэй хуудас байх учиртай юм сан. 

	(Дээрх хуучийг Бямбын Ринчений “Монголын за — андагаар буй заа" Уб., 2000 номоос авав)

	 

	ЗӨВЛӨЛТ УЛСЫН АНХНЫ ЭЛЧИН ТӨЛӨӨЛӨГЧ ИРСЭН НЬ

	 

	Монгол улсын арван нэгэн он, билгийн улирлын 1921 оны зуны нэгэн сайхан өглөө, 7 дугаар сарын сүүл бил үү, наймдугаар сарын шинэдээр бил үү, зургаан цаг. Айл амьтан хэдийнээ босоцгоож, цай ундаа ууж байсан юм. Би тэр үед, “Умарт хязгаарын хэргийг таслан шийтгэгч сайдын яам” гэдэгт тал бичээч хийж байв. Тэр өглөө босоод, нүүр гараа угааж суутал, сайдын яамнаас хөтөлгөө морьтой зарлага давхиж ирээд, 

	— Багш чинь чамайг бушуу хүрээд ир гэж дуудаж байна. Морд гэлээ. Яамлан цуглардаг цаг яагаа ч үгүй байхад, яасан эрт дуудав гэж гайхтал зарлага:

	— Мухар тэрэгтэй гурван орос хүн ирээд, хэл нэвтрэлцэхгүй байна. Тэгээд чамайг багш чинь бушуухан гэгчийн хүрээд ир гэж байна гэлээ. Яаран дээлээ өмсөөд, бүсээ бүслээд хөтөлж ирсэн моринд нь мордоод сайдын яаманд давхин очиж уяанаас нь морио уяад хэдэн сарын өмнө гэмингийн хуаран байгаад доторх ханз манзыг нь суга татаж, бага сага засаад, хязгаарын сайдын яам болгосноо урт модон байшинтай том гэгчийн хашааны баруун урд талд бүхий багшийн суудаг улаан халзан хөлтрөгтэй гэрийн зүг одтол ард нь тэр үед мухар тэрэг, чийчаа ч гэдэг суудлын задгай машин, нэг жолоочтой үзэгдэв. 

	Багшийн гэрт орвол саяхан боссон бололтой зүүн хатавчинд нь нүүр гараа угаасан төмпөнгийн усыг хаяж завдаагүй, өөрөө хоймортоо завилан сууж, зүүн талын орон дээр нь энгийн хувцастай хоёр орос хүн, тэр үеийн улаан цэргийн урд энгэртээ гурван улаан зурвастай цэрэг хувцастай, шовгор оройтой, урдаа улаан таван хошуутай эртний баатрын дуулга маягтай тэр үеийн улаан цэргийн малгай өвөр дээрээ тавьсан модон хуйтай, хуй дээрээ ямар нэгэн үсэг бичээстэй мөнгөн пайзтай, үс буурал орос цэргийн дарга, тэр хоёр хүний доод талд сууж байлаа. 

	Ороод, багшийн өглөөний амгаланг эрье гэж ёслоод нөгөө гурван гийчний амрыг асууж оросоор дуугарлаа. 

	Тэр гурван зочин, орос хэлтэй хүн ирлээ гэж баярласан байдалтай. Тэр завсар миний багш, Ардын засгийн газрын Умар хязгаарын хэргийг таслан шийтгэгч сайд Билигсайхан, миний зүг:

	— Өчигдөр орой Хүрээний засгийн газраас фонофоноор мэдэгдэж Зөвлөлт засагт орос улсаас манай нийслэл хүрээнд суух элчин сайдын зөвлөх түшмэл, жич Сүхбаатарын жанжин штабт даргаар суух ийн гурван хүн ирнэ. Тосож, Нийслэл хүрээнд хүргээрэй гэсэн билээ гэв. Тэгэхэд нь би тэр гурван хүнээс хаанаас хаа хүрч яваа вэ? гэж асуув. 

	Дээд талд нь сууж байсан хүн, бичгийнхээ савыг уудалж машинаар цохисон үсэгтэй нэг бичиг гаргаад, 

	— Би Юдин гэдэг хүн. Зөвлөлт орос улсаас элчин төлөөлөгчөөр томилогдон ирлээ гэж надад тэр бичгээ өглөө. Дор нь суусан нөгөө нэг хүн, Би Борис Шумяцкий гэдэг гээд, бас машинаар цохисон бичиг гаргаж өглөө. Нөгөө цэргийн хүн, цэргийн дарга нарын цүнхээ уудлаад бас бичиг гаргаж, Би Хуба гэдэг гэлээ. Тэр гурван хүний бичгийг үзээд багшдаа ийм ийм бичигтэй улс байна гэж танилцуулав. Багш минь тэдгээр гийчдийг зүг надаар дамжуулан ёсны үг хэлж, аян замдаа сайн явж ирэв үү! Бие алжаав уу? гэж асуугаад Монгол улсын засгийн газрын умард хязгаарын хэргийг таслан шийтгэгч сайдын хувиар эрхэм улсын элчин морилон ирсэнд гүн талархал баяр илэрхийлж байна. Зөвлөлтийн засагт эрхэм их улсаас манай монгол улсыг тусгаар тогтносон улс гэж үзэж, элчин төлөөлөгч томилон ирүүлсэнд нэн их талархан баярлаж Монгол улсын нутагт хүрэлцэн ирсэнд гагцхүү урьдаас эс танин мэдсэн тул, угтан тосож ёслолыг гүйцэтгэж чадсангүйг уучлан үзмүү гэж харилцан маш элэгсэг найртай ярилцаж би үгийг нь монгол орос хоёр хэлээр залгуулж байлаа. Тэгтэл багшийн тогооч ч өглөөний цай, хоол авчирлаа. 

	Гурван зочин ч Ар Хиагтаас өглөө эртлэн гарлаа гэж цай хоол зооглож багш намайг, 

	— Чи бас суугаад, сайн идэж уу. Одоо энэ элчин сайдын хамт хоол идмэгц хамт явж Хүрээ оролцоно гэхэд би гэртээ харьж хувцас хунараа сольж ирье гэтэл багш, 

	— Чухал албаны хүнийг саатуулж болохгүй. Чи бушуухан юм идээд, эндээсээ явах болно. Би гэрийнхэнд чинь зарлагаар захиулж, албан хэргээр нийслэл Хүрээ орсныг чинь хэлүүлнэ. Суу! гэхэд нь багшийн үг авахуйяа бэрх. Дуугай сууж, хамт хоол цай идэж уугаад, багш тогоочдоо захиж, замд хэрэглэгдэх идээ боов нэг уутанд хийлгэж авчруулаад надад, 

	— Чи үүнийг аваад яваарай. Замд барон, гэмингийн үлдэгдэл дайралдаж магадгүй. Эрхэм элчин нөхөд сэлтэд буу бий юу? гэж асуу, хүү минь. Бид хоёр бас буу авч явах болно гээд, өөрөө модон хуйтай маузер буу мөрөвчлөөд надад бас нэг шив шинэхэн модон шар хуйтай маузер гаргаж өглөө. 

	Цэргийн дарга Хуба:

	— Би цэргийн хүн болохоор, буутай сумтай гэж маузер буугаа заав. Нөгөө Юдин, Шумяцкий хоёр, бид бас буутай гэлээ. Тэгээд намайг орос хэлэнд сайн жаал байна. Хаа, ямар сургууль хийсэн бэ? гэж асуусанд зөвлөлтийн хоёрдугаар шатны сургууль онц төгссөн гэхэд баярлалдаж, тэгвэл манай улсын дээд сургуульд явах болно доо гэж энэ тэрхэн ярилцах завсар, Хуба гэдэг цэргийн дарга, биеэ нэгдүгээр дайнд явсан, иргэний дайнд явсан, одоо танай улсын найрсаг харилцааны ёсоор хүрэлцэн ирлээ. Монголчууд настай хүнийг аль хэр хүндэтгэн үздэг улс вэ? гэж сонирхон асууж билээ. 

	Гурвуул маш энгийн байдалтай, их л нөхөрсөг зантай улс санагдаж билээ. Шумяцкий, оросын болон олон улсын утга зохиолоос юу юу сонирхдог вэ? гэж асууж, танай улсын залуучууд шинэ цагийн эрдэм боловсролд шамдан суралцах нь маш чухал болж байна. Зөвлөлт улс танай Монгол улсын хөгжин боловсроход бүхий л хүчээр тусална. Зөвлөлтийн засгийн газар, эх орон, ард түмэндээ үнэн сэтгэлээр хүчин өгч зүтгэдэг эрдэмтнийг ихэд хүндэтгэн үздэг юм гэж, бичгийнхээ савнаас Тимирязев гэдэг эрдэмтний зохиол нэгэн дэвтэр, одоо бодвол сонины цаас шиг тааруухан цаасан дээр хэвлэсэн нэгэн нэлээд зузаан дэвтэр гаргаж, хавтсыг нь сөхөөд, хортой харандаагаар дурсгалын хэдэн үг бичиж үсгээ зурж, Алтанбулаг гээд он сар өдрөө тавьсанд нь Юдин, Хуба хоёр бид бас үсгээ зуралцан дурсгана гэж нэрээ тавьцгаасан билээ. Чингээд удалгүй Хүрээ орох болж, багш маань, Амаржаргал гэдэг өвгөн түшмэлд тамгаа хамааруулан, захих хэлэх зүйлээ гүйцээгээд, “мухар тэргэнд” сууцгаалаа. Би тэр үед машин ганц нэг явахыг үзсэн боловч ер нь сууж үзээгүй бензиний үнэр баахан эвгүй ханхлах бөгөөд хурдан гэдэг нь гайхалтай санагдаж Хүрээ орох замаар Алтанбулагаас урагш Заргачийн овоо гэдгийг өнгөрөөд Тужийн нарсанд ороход замын хоёр хажуугаар үхсэн шар, онхолдсон тэрэг, явган гэмин, цэргийн ягаан бэржээнх шаахай, булчингийн ороолт, гэмингийн морин цэргийн ягаан бэржээнх түрийтэй, уландаа төмөр тав хадаастай гутал, гэмин цэргийн цамц, хөвөнтэй өмд, бөгс модыг нь хуга ташиж орхисон япон винтов үзэгдэж, Хуба, түүнийг харан, надад:

	— Миний хэдийн үзсээр ирсэн дайны ул мөр энд үзэгдэж байгаа нь миний сэтгэлд их л юм санагдуулж байна. Манай тэнд үүнээс бүр хэцүү сүйрсэн газар их бий шүү. Дайны тэр шарх мөд эдгэрнэ. Танай оронд ч мөн хэдэн жил болоод харийн түрэмгийлэгчдийн мөр арилж, миний насанд хүрэхэд чинь, итгэмгүй сайхан хөгжилтэй болох вий гэж явсан билээ. Манхатайн хавьд явж байтал модны хаяанаас гэнэт нэгэн баг морьтой цэрэг гараад, бидний зүг амдан нуман жагсаалаар давхилаа. Цөм монгол хувцастай, ардаа үүрч явсан буугаа байлдаанд бэлэн болгож, дарга нь монголоор командалж яваа нь дуулдлаа. 

	— Бароны цэргийн үлдэгдэл байж магадгүй. Буугаа зэхэж бай. Намайг буудахаас нааш буу битгий дуугаргаарай гэж хэлж өг гэж багш маань хэлээд модон хуйнаасаа маузераа гаргаж, хуйд нь угсарлаа. Цөм буугаа гаргацгааж, өвөр дээрээ тавиад жолоочийн хамт таван хүн байгаа бидний өмнөөс яасан ч тавин цэрэг айсуй. Жолооч маань хурдаа бууруулж, тэр морьтой цэргээс нүд шилжилгүй, цөм чимээгүй явтал дуу авалцах газар ойртож ирээд дарга нь бололтой нэг хүн, бидний зүг, 

	— Зогс. Юун улс вэ? гэлээ

	— Та нар юун улс вэ?

	— Бид Сүхбаатар жанжны цэрэг гэлээ.

	— Би Умар хязгаарын сайд байна гэж багш маань өндөр дуугаар тэр цэргийн зүг хашхирсанд дарга нь цэрэгтээ нэг юм командлаад бидэнд чиглүүлсэн буугаа хөндлөн барьцгаасанд бидний дотор онгойж дайсан биш өөрийн цэрэг байна гэж уужирлаа. Тэр морьтой цэргийг ойртож ирэхэд багш маань машинаа зогсоолгож, цэргийн дарга нь бидний өмнө хүрч ирээд, мориноосоо бууж, сайд багшийн минь өмнө тэр үеийн ёс дагуу сөхдөсхийн ёслолоо. Чингээд, хаа зорьж явааг маань лавлан асуугаад Манхатайн хавиар бароны үлдэгдэл хэсэг цэрэг үзэгдсэнийг мөрдөн хөөж даран сөнөөх тушаал аваад яваа. Энэ модон дотор яаж мэдэх вэ? та нарын хойноос хөөж магадгүй. Бид, цагаан тал газар гарч өртөө хүртэл та нарыг үдэж өгье гээд чийчааг манай морины гүйдэл гүйцэхгүй байж болзошгүй. Жолоочийгоо зөөлөн яваарай гэж хэлж өгнө үү гээд, урд хойно маань нэг хэсэг цэрэг жагсаан, хоёр хажуугаар маань зуугаад метрийн зайтай бас хашин хамгаалж, газрын модтой бартаатайг өнгөрөөд, Манхатайн өртөөний олон гэр, адуун сүрэг нь сайхан тал газар үзэгдсэнд, тэр цэргийн дарга нь цэргээ зогсоож, бидний тэрэгний дэргэд хүрч ирээд, 

	— Жаа, одоо цагаан тал газар аюулгүй боллоо. Цаашаа Хүрээ хүртэл энэ тэр гэж зоволтгүй. Бид эндээс гэдрэгээ буцаж, тэр бүлэг дайсны мөрөөр хөөнө гэхэд бидний хамт явсан зөвлөлтийн элчин төлөөлөгч нөхөр сэлт, тэдгээр журмын цэргийг уулзсан цагаас эхлэн машид сонирхон их л ажиглаж, моринд яасан чадамгай улс вэ? гэж гайхацгаан явсан билээ. Морьтойгоо нэг үргэлж юм шиг, эмээлдээ цутгаатай юм шиг, морь унахдаа монгол хүн ямар сүрхий юм бэ? гэж гайхалзаж явсан билээ. Тэгээд тэр Хуба гэдэг зөвлөлтийн цэргийн дарга, Сүхбаатарын партизан цэрэг гэж ийм юм байжээ. Юутай хөнгөн гавшгай, дуулгавартай шаламгай улс вэ? гэж даргынхаа тушаалыг ам нээмэгц нь даган биелүүлэн хөдлөх давших нь тун шуурхай байдалтай нь бахархаж, тэр журмын цэргийн лав нэгэн дундуур нь нэлээд настай хүн байсан боловч цог хийморьтой, үнэхээр дайснаа дарсан ялгуусан цэргийн сүр жавхлан, зориг чадал төгөлдөр эрэлхэг байдлыг бахархан, 

	— Молодцы партизаны (цогтой партизанууд) гэхэд нь би сая манай ардын журамт цэргийг партизан гэхийг анх сонссон билээ. Тэгээд, тэр нэгэн баг цэрэг, баруун гартаа барьсан буугаа өргөн ёсолж, биднийг сайн яваарай гэж салах ёс хийхэд, Хуба баруун гараа дуулган малгайныхаа саравчинд хүргэн ёсолж, дайснаа даран сөнөөгөөрэй гэж ерөөснийг нь би хэлж хэлмэрчилж өгсөн билээ. Тэгээд, тэр цэрэг ч, хүлээсэн үүргээ биелүүлэх гэж замаа хөөн одсон билээ. Удалгүй Манхатайн өртөөнд хүрч тайн гэрт буусанд өртөөний занги тэргүүтэн, зургаан ханатай сайхан ширдэг дэвссэн гэрт зочилж, хурууд, бяслаг, өрөм цөрөм, боов боорцог, мөсөн чихэр, чавга үзэмтэй тавагтай тансаг идээ, мөнгөн домботой цай барьж, Зөвлөлт орос улсын элчин төлөөлөгч морилон явж байгаад баяр талархлаа найртай сайхан үгээр илэрхийлсэнд хариу найрсаг дотно үг хэлснийг нь харилцан хэл залгаж, хүндэт элчин нөхөд сэлт, монголын байдлыг ихэд сонирхон таашааж байгааг нь хэлмэрчилж өгсөн билээ. Тэндээс хүрээний зүг хөдөлж нийслэлд орж ирэхэд, түр засгийн газар, одоогийн “Улаанбаатар” зочид буудлын хавьд нэг хөх тоосгон давхар байшинд байсан, түүнд хүрч ирлээ. Хойно нь нэлээд хол газар Зүүн хүрээний захын хүрд, баруун урд нь тэртээ хол Чойжин ламын сүм ганцаараа сүндэрлэж харагдах ажээ. Засгийн газрын гадаа үүдэнд нь харуулын цэрэг зогсож, хязгаарын сайд, Зөвлөлт улсын элчин төлөөлөгчид буугаараа ёслон оруулсан билээ. Чингэж, Монгол улсын арван нэгэн он, билгийн улирлын хорин нэгэн оны зун арван зургаатай тал: бичээч байсан миний бие, анх удаа манай улсад ирсэн эн тэргүүний зөвлөлтийн элчин төлөөлөгч Юдинийг хязгаарын боомт Алтанбулаг хотоос тэр үеийн нийслэл Хүрээ, одоогийн Улаанбаатар хотноо багшийнхаа хамт дагалдан хүрэлцэж ирсэн билээ. Тэр үеийн Хүрээ одоогийн Улаанбаатар хоёрыг зэрэгцүүлэн санахад манай ардын үлгэрт жилийг сараар, сарыг өдрөөр, өдрийг цагаар товчлон хөгжсөн шиг соньхон сайхан санагдаж, үнэхээр сэтгэл сэргэм ажээ. Борис Шумяцкий, хувьсгалын эхнээс Монголын тухай асуудлаар ажиллаж байсан гэж ярьж, гучин долоон он хүртэл захиагаар харилцаж байдаг сан. Нөхөр Юдинд би хожим бас анх Хүрээ орох замд, Манхатайн хавьд бароны үлдэгдэлтэй нэг дайралдан алдаж, монгол ардын журамт цэргээр өртөө дөхтөл хүргүүлж явахдаа, хамт бараа болж явсан тал бичээч хүү, хожим зөвлөлтийн дээд сургуульд суралцан монгол судлалд нас хүчээ зориулан зүтгэж, улс ардынхаа хөгжлөөр шинжлэх ухааны ажилтан болж, зөвлөлтийн эрдэмтэн академич багш нарын ачаар их юм заалгаж авсан гэж бичсэн билээ. 

	(Бямбын Ринчен “Монголын За — андгаар буй заа” Уб., 2000, 29—34)

	 

	МАРШАЛ ЧОЙБАЛСАНГИЙН БОР МОРЬ

	 

	Тэр жил баруун аймгаас Чойбалсан нэг хурдан бор морь авсан юм. Бэлэгт ирсэн юм уу худалдаж авсан юм уу мэдэх үгүй. Тэр морь Төв аймгийн Өнжүүлийн нэг баян айл дээр байлаа. 1938 оны хэрд шиг санагдаж байна. Тэр айлын эзэн нэг өвгөн байдаг юм. Олон ах дүү нар, үр хүүхэдтэй хүн дээ. Тэр өвгөн баригдаж ирээд засанд байгаа гэж дуулаад би Чойбалсанд очиж хэлэв: “Аа тэг ээ юү. За мэдлээ, мэдлээ. Би учрыг олно” гэж байсан. Нөгөө өвгөн хэд хоноод гарсан байлаа. “Тэр өвгөн юу юутай баригдсан юм бэ” гэхэд “Нэг мянган цаастай, нэг сайхан чулуун хөөрөгтэй, нэг мөнгөн эмээлтэй баригдсан юм гэнэ. Тэднийг эргүүлж олго” гэж нэг бичиг бичиж намайг дотоод яаманд явуулав. “Тэр өөрөө очиж болохгүй. Та түүний төлөөнөө явж гүйцэтгэ” гэв. Би тэр бичгийг аваад маргааш нь Дотоод яаман дээр балбаад очлоо. Тэгсэн чинь хэлж байна. “Хөөрөг, мянган цаас ч буй” гээд гаргаж өглөө. ”Харин эмээлийг нь олох хэцүү" гэж байна. Тэр өвгөний хамаатан нэг хархүүтэй очсон юм. Бид хоёрт байшин дүүрэн овоолгоотой эмээлийг үзүүллээ. Олддоггүй. Сайхан сайхан эмээлүүд их байх юм. Гэсэн ч өвгөний минь эмээл байдаггүй. За тэгтэл хэлж байна. “Ясыг нь битгий дордуулаарай. Нэг эмээл шилж байгаад ав” гэв. Тэгээд тэр хархүү нэг эмээл үзээд авлаа. Бид хоёр юмаа аваад өвгөнийдөө өглөө. “За одоо яаж харих билээ” гээд бас л Чойбалсандаа очиж хэлэв шүү. Тэгсэн чинь "Би машинаар хүргэж өгч болохгүй юм даа. Та нар машин хөлсөлж аваад хүргэж өг. Ямар ч үнэтэй хамаагүй" гэлээ. Тэгээд 300 төгрөгөөр машин хөлсөлж аваад өвгөн бид хоёр Өнжүүлд дэлсээд хүрлээ шүү. Нэг шөнө олон гэр айлуудын гадна очлоо. Гэрт их гал ноцож байлаа. Ороод очсон чинь олон үр хүүхэд нь ах дүү нар нь “Базай” хэмээгээд бархираад өвгөнийг тэвэрч авлаа. Тэдний баярласан гэж учиргүй. Тэгж би өвгөнийг хүргэж өгөөд буцаж байсан юм. Өнөө өвгөн чинь тэр зун “Би амьд мэнд шоронгоос гарсны баяр болгож баахан морь наадамд уяна” хэмээгээд баяр болгож хэдэн морийг наадамд уяж. Чойбалсан уяхыг нь зөвшөөрсөн юм байгаа биз. Тэр өвгөн наадам дээр баахан уяа морьтой ирлээ. Би морь харыг харж туслалцаж явав. Чойбалсангийн морь гэж жавхалзсан бор морь байлаа. Наадамд уралдаад нэгийн удаа орлоо. Тэгэхдээ жаахан явсан бол өмнөх морио гүйцэж түрүүлэх байсан юм. Арга үгүй. Газар нь ойртоод нэгийн удаа орлоо доо. Бид баяр хөөр болж байлаа. Тэгсэн чинь морь унасан хүүхдэд нь 12 дугаар морины пайз өгчээ. Хэн өгсөн юм хэн мэдэх вэ? "Арга үгүй. Гомдолтой байхад хөөцөлд. Пайз өгөх үгүй ч байсан яадаг юм” гэлээ. Бид ч гомдолтой. Морь унасан хүүхэд маань уйлах шахаж явлаа. Би морины комисст очиж хэллээ. Морины комиссын холбооны хорооны дарга Лувсанцэрэн, мал аж ахуйн яамны орлогч сайд Чимид нар байсан юм. Түрүү морины хүүхэд бас гэрчилж “Энэ хүүхэд миний ард намайг гүйцэх шахаж явсан юм” гэж хэлснийг ч хайхарсангүй. “Бид жанжны морь гэж урагш нь ахиулж чадахгүй. Ардын морины нэгэн адил ямар пайз авсан байна түүгээр нолоо дуудуулах хэрэгтэй” гэв. Ингэж байна гэж Чойбалсанд хэлсэнд мөн тоосонгүй “За хамаа байж уу. Битгий хөөцөлд. Харин морины бай шан авах гэж битгий оч” гэлээ. Тэгээд морины цол дуудуулсан болов уу даа. Тэгээд өвгөн минь гомдолтойгоор морио аваад буцлаа. Наадмын сүүлийн шигшээ бөх барилдах боллоо. Наадмын талбайгаас зүүн урагш засгийн газрын майхны дэргэд дэнж дээр барилдуулав. Тэнд Баянтүмэний Дамчай, их монгол аварга зэрэг олон бөхчүүл байлаа. Чойбалсан Их монгол аваргатай энгийн юм ярьж байгаад “Бөхөө хурдан барилдуул” гэж хэлээд явлаа. Бөх нь нэг л хурдан гарч өгөхгүй назгайраад удаашраад байх юм. Орой ч болж байлаа. Тэгж байтал Буурал Дамба гэж цул цагаан хувцастай хүн ирлээ. Тэр “Цаад золиг чинь барьж идэх хэмээгээд болохгүй нь. Бөхөө хурдан барилдуулж үз” гэж бусад нөхдөдөө хэлэв. Бусад нь ч нэг их хөдлөхгүй юм. Бас нэг хүн ирээд “Бөхөө хурдан барилдуул гэж өнөөх чинь загнаад болохгүй нь” гэж хэлэв. Тэгэхээр Дамба “За тэгж байгаа биз. Тэгээд байгаа юм” гэж байлаа. Бөх нь назгайрч удаашраад ер нь гарч өгөхгүй байлаа. Тэгж байтал Чойбалсан хул торгон дээлтэй, ув улаан царайтай, гар нь чичирсэн хүрч ирээд олон амьтны дунд тэднийг загнаж гарлаа. “Та нар яагаад бөх баригдуулдаггүй юм. Ямар санаатай удаашруулж байна. Та нар ингээд чадна гэж санаж байна уу. Чадахыгаа үзээрэй” гэж загнаж байгаад явав. Тэгээд шигшээ бөх барилдаж шөнө дууссан юм сан. Удалгүй Дамба, энэ тэр баригдсан билээ. Яах санаатай байсан юм хэн мэдлээ. 

	(Жамбал Донирын хуучаас авав)

	 

	 

	АМЕРИК ЭЛЧ

	 

	Америкийн нэгдсэн улсын төрийн нарийн бичгийн дарга ноён Жеймс Бейкер ирэх гэнэ гэж дуулаад бидний хэдэн өвгөчүүд хууч хөөрөв. Тээр жил ноён Уоллес манайд ир ээ биз дээ гэж хууч яриа маань эхлэв.

	1944 оны зун АНУ төрийн дэд ерөнхийлөгч Уоллес ирээд буцаж гэнэ ээ гэж ярилцаж сонин хэвлэлд бичигдэж байв.

	Уоллес гуай Чингис хааны монгол гал голомт үзэж танилцах, болбол улс төр, эдийн засгийн харилцаа тогтоох санаатай л ирээ байх л даа. Гэтэл тийм юм ярилцсан эсэх тухай хэвлэлд юу ч гаралгүй өнгөрч билээ. Тэр үед манай нийслэл хот тавны дөрвөн хувь нь гэр хашаанаас бүтсэн байлаа. Одоо бол өөр хэрэг тавны дөрвөн хувь нь орчин үеийн байшин сууцтай болж ардчилсан сонгууль хийж олон намтай ч болчихсон байна л даа. Урьдхаа бодвол ч яах вэ бас л манайх үзүүлж харуулах юмтай болжээ. Дээр үед манай улсад гадаадаас том зочин ирдэг байсан биш дээ тэр Уоллес ноён ирэхэд их л тэвдсэн сураг байдаг юм. Ерөнхий сайдын нэгдүгээр орлогч сайд байсан Сүрэнжав гуай дагаж үйлчилсэн юм гэнэ билээ. Тэр үед бид чинь гаднын том зочинд олигтой үйлчлэхийг мэддэг байсан биш, яг л хуучин монгол заншлаараа үйлчилсэн боловч эвтэй эвгүй юм гарсан дуулддаг юм. Ноён Уоллест пөмбөгөр ногоон театрт “Шарай голын гурван хаан” жүжиг үзүүлжээ. Тэр жүжиг эхлэхдээ тайзан дээр гурван морьтой хаан алсыг харж байгаагаар хөшиг нээгддэг байжээ. Нэг морьтон нь хэмжээнээсээ урагш зогсчихсон юм байжээ. Театрын хөшиг хаагдахдаа морины хүзүүгээр ороож морь нь туйлж арай л хөгжимчдийн суудаг нүх рүү уначих дөхсөн гэдэг. Тэр жүжгийг үзээд ноён Уоллес,

	— Ёстой жинхэнэ жүжиг боллоо гээд инээсэн гэдэг. Энэ яриаг хурандаа Санжаа хошууч Цэрэндорж нарын ярихыг би сонссон юм. Бас монгол айл ямар байдгийг үзүүлэх хэрэг болж хаана ч юм таван ханатай бүрэн тавилгатай гэр төхөөрч гадуур нь мал хотлуулан ардын жүжигчин Цагааны Цэгмэд гэрийн эзэн болж гавьяат жүжигчин Рэнцэнноров эзэгтэй нь болж тогоо дүүрэн сүү самарч ноён Уоллесийг морилуулж үзүүлжээ. Тэнд дайлуулж цайлуулж гараад ноён Уоллес,

	— Энэ айлын эзэн эзэгтэй хоёр чинь ёстой жүжигчин шиг хүмүүс байна даа гэсэн гэдэг гэж хүмүүс хуучилдаг билээ. Ноён Уоллесийг явах үед Буянт—Ухаагийн нисэх буудалд манайхан давхар далавчит царцаа ногоон онгоцоор дээш доош шумбаж годройтож байжээ. Түүнийг хараад Уоллес, 

	— Энэ яаж байгаа юм бэ? гэж асуужээ. Манайхны хэн нь ч юм, сургууль хийж байна гэсэн юм байх. Тэгэхээр Уоллес, 

	— Зүгээр байснаас дээр юм даа гэсэн гэнэ билээ гэж хууч яриа байдаг. 

	Хааны музейг үзээд тайлбарлагч хийж байсан Б. Ринчен гуайг дэд ерөнхийлөгч Уоллес их сонирхжээ. 

	— Та ийм эрдэм чадалтай хүн байж яагаад ийм ажил хийж байна гэж Уоллес асуухад, 

	— Надад олдож байгаа ажил нь энэ дээ гэж хариулсан гэдэг. 

	Бас нэг яриаг хууч болгож ярихад би 1946 онд хилийн 7-р отрядад алба хашихаар очив. Тэнд сумангийн орлогч байсан Очир надад ийм нэг юм ярьсан юм. 

	— 1944 оны зун хилийн 7-р отрядын дээгүүр том цагаан онгоц нисэн ирж эргэлджээ. Дайны үе байсныг ч хэлэх үү, отряд түргэн жагсаал болж бүгд л хориглон хамгаалж тэр онгоцыг нэгэн зэрэг буудахад бэлэн болж галлах команд хүлээж байжээ. Отрядын штабын дарга гал нээх команд өгөх гэж байтал холбооны офицер дуу шуу болон командын байранд гүйж иржээ. Тэгсэн чинь Америк улсын тэмдэгтэй онгоц нисэн нэвтрэх тул саадгүй өнгөрөө гэсэн төвийн цахилгаан тушаал байжээ. Золтой л буудаад унагачхаагүй юм билээ. Базарваанийн хум пад. Тэр зочноос хойшоо манайхан ч овоо сэрэмжтэй болсон байх шүү. Тэр үеийг бодвол одоо ч үзүүлж харуулах юм ч ихтэй, ардчилал хөгжиж, эдийн засгийн нээлттэй орон болсон болохоор АНУ-ын төрийн нарийн бичгийн дарга ноён Жеймс Бейкерийг угтаж авахад юм юмтай болжээ. 

	(Зохиолч С. Ламжаваас 2000 онд тэмдэглэв)

	 


АЛДАРТ БӨХЧҮҮДИЙН ТУХАЙ...

	 

	ЦОГБАДРАХ АРСЛАНГИЙН ЯРИА

	 

	Одоогийн Булган аймгийн Хутаг—Өндөр сумын харьяат Цогбадрах арслангийнхтай манайх урьд айл саахалт олон жил аж төрж байлаа. Би жаахан л байсан юм даг. Цогбадрахын хүү Балдан—Очир миний эгч Мягмартай сууж манай хоёр айл худ ураг болсон билээ. Цогбадрах гуай манайхаар байн байн ирж аавтай хууч хөөрнө. Миний аав Сүрэн бол аян жин тээдэг, наймаа арилжаа хийдэг жил бүр Богдын хүрээ Улаанбаатар орж гурил будаа, хана унины худалдаа хийдэг хүн байсан юм. Цогбадрах арслан гуай (Нутгийнхан Баадай заан гэж нэрлэдэг байв) аавыг хот хүрээ явахад нэг хоёр үхэр тэргэн ачаа дайж явуулан хотод худалдуулдаг байлаа. Хүү Балдан—Очир нь хотод эмнэлгийн сургуульд сурдаг байсан үе билээ. Цогбадрах арсланг нэг ирэхэд нь ээж маань галуун хүзүүт шимийн охь тавьж өгөв. Аав Баадай заан хоёрын яриа хөөрөө ч хөгжилтэй болов. Би хүүхэд байсан болохоор хүний яриа чагнах дуртай байжээ. Манай нутгийн хөвгүүдийн товч бүч ханзарч дээлийн суга нь дандаа уранхай явдаг байлаа. Хонины бэлчээр, тугалын хашаа, гүүний зэл, хонины хашаанд дандаа барилдаж байдаг болохоор хувцас яаж тэсэх билээ. Дээлээ урсан хүүхдийг хэн ч зэмлэдэггүй байлаа. Хүн бүгд л бөхөд дуртай, аав бүгд л хүүгээ бөх болгоно гэж ярьдаг байсан юм. Тэр үед Баадай зааны ирэхэд айл бүгд хүндэлж юм яриулах, бөхийн талаар хөөрүүлэх гэж дурлана. Баадай заан ээжийн өгсөн галуун хүзүүт нэрмэлд нэлээн халж залуу зандан цагтаа барилдаж явснаа ийн ярив:

	— 21 настай байсан санагдана, манай нутгийн бөхчүүл цөм л надад унаж, бяр хүч өсөж байсан жил билээ. Тэр жилээ Богдын долоон хошуу даншигт очиж барилдлаа. Тавын давааг торж бүдрэхгүй давж улсын начин боллоо. Зургаагийн даваанд алдарт бөх Намхай аварга намайг амлаж байна шүү. Би ч айсангүй, хэд хэдэн мэхээ угсраагаар нь хийнэ дээ гэж бодлоо. Намхай аваргыг хамж хавсардаг мэхээрээ барьцтай барьцгүй цохиод унагачихлаа. Тэгсэн чинь наадамчид:

	— Намхай аварга унаагүй, барилдах болоогүй байхад гэнэдүүлж унагалаа гэж бид хоёрыг дахин барилдуулах боллоо шүү. Намхай аваргад лав бариулж болохгүй гэж бодоод тойрч гүйж байснаа гэнэдүүлж дахин давхар хамж хавсраад тас гэдрэг нь тэрий хадуулан унагав. Наадамчин олон дуу алдан нирхийж билээ. Намхай гуайг ингэж хоёр дахин хаяж зургаа даван начин цолоо дор нь баталлаа. Долоогийн даваанд Намхайн ах Лувсанжамбаа аварга намайг амлажээ. Дүү Намхайгаа хоёр дахиж хаялаа гэж шар хор нь хүрээ биз гэж бодож, 

	— Үзэж алдаж, үсэрч наалдана даа гэж мэхээ товлон тогтоов. Лувсанжамбаа аварга сэгээ самбаа өгөхгүй барьц халж, тэр завсраа өөрийн барьцад хүрч лав барьцаас мэх хийдэг хүн шиг харагдаж байв. За тэгэхээр барьц халж цээжээ гэдрэг өндийх үед нь л би харваж суйлъя гэж шийдэв. Аварга ч сэгээ самбаа өгөхгүй барьц халж эхлэв. Би ч товлосон шийдээрээ харваж суйлаад унагаж амжив. Тэгсэн чинь наадамчид бас бидний барилдааныг “Хайн” болсон гэж шуугилдан “хөлийн засуул”-ынхан хайн болсон дахин барилдуул гэж шийд гарав. Том цолтой бөх хоёр унаж байж л тахимаа өгдөг ёс чинь энд л байдаг юм байна. Нутаг нуга ойр хүмүүс болоод л хоёр аварга намайг амлаж байна гэж бодсон чинь биш боллоо. Намайг дэмжиж миний үнэний төлөө тэмцэх хүн нэг ч алга байв. Зэвүү хүрээд хор шар ч буцлаад явчихлаа. Дүү аваргыг нь хамж хавсраад тэрий хадуулсан юм тэр л мэхээрээ тэрий хадуулах юм шүү гэж шийдэв. Намхай аваргатай барилдсан шигээ тойрч гүйж баригдахгүй баахан уурыг нь хүргэж амьсгаадуулж байгаад барьцтай барьцгүй цохиж хавсраад түлхсэн чинь баруун гараараа газар тулж гурав хөллөөд унасангүй шүү. Дутуу түлхсэн алдаандаа би харамсаж өөрийгөө баахан зэмлэв. Одоо харваж орохоос аргагүй болов. Хэд тойрч гүйгээд эгц урдаас нь хоёр хөлийг нь хамж харваад тас гэдрэг нь тэрий хадуулан хоёр дахиа унагаж долоо давж заан цолтой боллоо. Ах дүү хоёр аваргыг хаясны дараа миний бяр хоёр дахин нэмэгдэх шиг болж билээ. Дараагийн даваанууд түрүүлэх зам минь шулуудсан юм. Найм ес, арвын даваанд тунаж үлдэв. Учраа бөхүүд маань бүгд л надаас цэрвэж айгаад байж билээ. Тэгэхэд би улам омог бяр орж хүч цээжинд амтагдаж бөх бүгд л жижигхэн юм шиг харагдаж, санаанд бүгд багтаад ирэх шиг болдог юм билээ. Тэр жил миний од хийморь гялалзсан он болж билээ. Богдын долоо хошуу даншиг наадамд ах дүү аваргыг хоёр дахин хаяж бүгд 12 давж түрүүлж арслан цол хүртэж билээ гэж хуучлав. 

	Цогбадрах арслан даруухан зантай, ойр орчмын хүмүүст тусархуу их ажилч, малч, тариаланч хүн байсан юм. Хавар намрын будаа, хадлангийн цагаар чөлөө завгүй айлын нэг бол Цогбадрах гуайнх байсан юм. 

	Сугсаанжийжив гэгч айлд Цогбадрах арслан ирээд цайлж суухдаа гэрийн эзэн Жийжив өвгөнд хуучилж суухыг нь сонсвол арслан ийн хөөрөв. 

	— “Ар тархи гэгч газраас сүүтэй удмын хоёр тугалтай үнээ худалдаж аваад туугаад явах гэсэн чинь хоёр тийшээ буцаж зугтаад явдаггүй шүү. Тэгэхээр нь хоёр тугалыг нь сугавчлаад морио хөтлөөд алхчихсан чинь хоёр эх үнээ дагаж мөөрөөд шогшдог байна. Хоёр тугалыг бүтэн өртөө газар сугавчилж гэртээ иржээ” гэж ярив. Жийжив өвгөн яриандаа халж, 

	— Арслан болоод дахиж даншигт очиж барилдаагүй юм уу? гэж асуув. 

	— Тийм ээ би дахиж очиж чадаагүй юм шүү. Арслан болдгийн хойтон жил явах бэлтгэл хийж байтал эхнэр өвдөөд саатсан юм. Харин тэр жил Хөвсгөл аймгийн Цагаан—Үүр сумын нутаг Даян дээрхийн хүрээний наадамд очиж нэгийгээ үзэж нэхий дээлээ тайлалцсан юм шүү. Даян дээрхийнхэн гаднын бөхийг түрүүлүүлдэггүй олон бөө нар нь хараал жатга хийж, лам нар нь нутгийн бөх нартайгаа нийлж хавчдаг гэж сонсоод би очиж нэгийгээ үзэж нэхий дээлээ тайлалцана гэж бодогдоод даншгийн наадамд явалгүй Даян дээрхийн наадамд очлоо шүү. 

	Намайг таних хүн тэнд байхгүй байлаа. Нутгаасаа хэдэн барилддаг лам хар банди нар дагуулж очсон юм. Бие томтой болохоор намайг хүмүүс их ажиглаж байв. Бөх бүртгэхэд нь өөрөө очсонгүй өөр хүн явуулж нэрээ бүртгүүлэв. Улсын арслан гэдгээ нуучихлаа. Гэтэл юу болсон гэж санана. Даян дээрхийн лам хар нийлсэн хэдэн бөхчүүд ирж миний мэнд усыг мэдэж золгож эхлэв ээ. Тэд миний бүртгэлээс Гучин гурт гурван хайлантай нутгийн Хатанбаатар Магсаржавын хошууны Цогбадрах гэсэн нэрээс минь арслан Цогбадрах гээд таньчихсан юм санж. Даян дээрхийн хүрээний бөхчүүд дотор надаас илүү цолтой хүн байхгүй, би дандаа эхэлж бөх амлаж байсан болохоор намайг яаж ч чадаагүй юм. Хамгийн сулхан бөх амлахад л дандаа шаг хийсэн бөхчүүд байж билээ. Тэд намайг байтугай миний ах Раднаабазар арслангийн хүртэл түүх намтрыг ч андахгүй байж билээ гэж хуучлахыг би багадаа сонссон болохоор ер мартдаггүй юм. Сайн бөхийн дуулиан мөн ч хол явдаг юм билээ. Манай нутгийн эрчүүд багадаа сугаа урагдтал барилдаж өссөн болохоор хүн бүгд л хоёр гурван мэхтэй байдаг. Намнан уулын улсын начин буурал Цамбажав, Тэшиг сумын улсын заан Даш, Хөвсгөлийн товцог Пүрэвжав гээд гаажтай бөхчүүд байна аа! Намнангийн хүрээний лам нар бүгд сайн барилддаг хүмүүс юм шүү гэж Цогбадрах арсланг хуучлахад Жийжив хөгшин ийн асуув. 

	— Та чухам ямар мэхээрээ хүмүүсийг хаяж байв даа? Таныг зүүн талаараа илүү барилддаг гэж ярилцдаг юм билээ гэв. Цогбадрах арслан инээд алдан суудлаа засаж суугаад, 

	— Зүүн тал гэдэг чинь үнэн шүү, миний зүүн хөл рүү орсон хүн надаас зургаан төрлийн угсраа мэхний аль нэгийг амсдаг байв. Зүүн хөлөөрөө би дотуур хутгах, давхар хавсрах, дотуур өхийлдөх, давхар ачих, нохой мордох, тонгорох, дотогш хөмрөх гээд бүгдийг би сайн хийдэг байлаа. Даншгийн наадамд намайг таних мэдэх хүн байхгүй миний ямар мэхтэйг мэдэхгүй болохоор олон бөхчүүд зүүн хөл рүү минь дайрч ороод л унадаг байлаа. Даян дээрхийн хүрээний наадамд гурав хоног барилдахад тэндхийн олон бөөнүүд надад гурван хоног хараал жатга хийж нойргүй хоносон боловч надад юу ч мэдэгдээгүй л өнгөрсөн дөө. Тэр наадамд би нэг бөхийг бэртээх шахсан юм. Залуухан бандитай гурвын даваанд барилдахдаа түүнийг ардаа гаргачхав аа. Тонгойгоод харсан чинь хоёр хөл нь ойрхон харагдахаар шүүрч аваад гэдрэгээ суучихсан чинь гэдэс дээр нь унаад гэдсийг нь амаар нь гартал шахчихжээ. Тэр залууг идсэн хоолоороо бөөлжөөд байхад би хэчнээн их айсан гээч, бөх хүн бөхөө бэртээх шиг эвгүй юм байхгүй гэж хуучлаад зэлгээн цайг хүд хүд хийлгэн залгиад сууж байгаа нь Цогбадрах арслан Хутаг—Өндөр уул шигээ ханхайн харагдаж билээ. 

	(Зохиолч Сүрэнгийн Ламжаваас тэмдэглэв)

	 

	 

	ВАНЧИНХҮҮ АРСЛАНГИЙН ТОХУУ

	 

	Ховдын Ш. Ванчинхүү арслан улсын наадамд ирж түрүүлж арслан цол хүртчихээд машинаар нутаг буцаж яваад Баянхонгор аймгийн нэг сум наадам хийж байхад дайралджээ. Сумын наадамд барилдъя гэж бүртгүүлжээ. Тэгэхдээ улсын арслан цолтойгоо нуучихсан юм байжээ. Барилдахдаа зодог шуудгаа ч өмссөнгүй брезент ногоон цуваа суран бүсээр бүсэлчхээд л барилдаад байж л дээ. Тавын даваанд тэр сумын заан Ванчинхүүг амлан авч нэг ёсны гаднын хүнийг гадуурхаж гэнэ. Ванчинхүү арслан тэр бөхийг ганц суйлаад хаячихжээ. Нутгийн наадамчид унаагүй хайнцсан гэж булхайцан дахин барилдуулжээ. Дахиад л барьж аваад хаячхаж гэнэ. Мөн л бөөн шуугиан болж нөгөө бөх чинь тахимаа өгөхгүй зугтаад байж гэнэ. Ванчинхүү арслан зэвүү нь хүрч, 

	— За хө чи гомдолтой байвал хоёулаа дахин барилдчихъя гэжээ. Нөгөө сумын заан ч зөвшөөрч дахин барилдахдаа салтаадаж өргөөд гол асрын өмнө аваачиж зөөлхөн гэгч нуруугаар нь тавиад буцааж өргөж хөлөөр нь босгож, 

	— За болов уу? Би улсын арслан Ванчинхүү гэгч байна, үүнээс хойш битгий булхайцаж бай! гэж хэлжээ. Нөгөө бөх нь, 

	— За гээд толгой дохиж байсан гэдэг. 

	Зургаагийн даваанд гарахдаа Ванчинхүү арслан мөн биедээ тодорч зодог шуудаг өмсөж, алдар цолоо дуудуулан үлгэрийн нусгай бор хүү эрэлхэг баатар болдог юм шиг болжээ. Хүмүүс наадамчид гайхаж хоцорч гэнэ. Бага газрыг тохуурхаж бассандаа сүүлдээ би санаа зовж билээ гэж хөөрөлдсөн юм. Ванчинхүү гуай бол жижигхэн биетэй, арван найман мэхтэй, тэр мэхнийхээ алийг нь ч сайн хийдэг бөх байжээ. Хол газрын хүн учраас улсад олон ирж барилдаж чадаагүй юм гэдэг. Ховд аймагтаа өндөр албан тушаалтай аймгийн даргын алба хашиж байсан болохоор наадам эргүүлж явах зав хаа байх билээ гэж өөрөө ярьдаг байлаа. 

	 

	 

	БӨХ БОЛОХ ЮМ ГЭЖ САНААГҮЙ ШҮҮ

	 

	1943 онд орос Германы дайн ид оволзож байх үед миний чацуутан бүгд цэрэгт татагдсан юм. 

	Цэргийн алба хугацаа гурван жил боловч долоон жилийн өмнө татагдсан эрчүүд цөм халагдаагүй байлаа. Японы квантуны арми зүүн хилд тулж ирээд айл буучихсан, манайхыг хамгаалж байсан зөвлөлтийн арми нутагтаа буцаад явчихсан болохоор бидний монголчууд биеэ дааж эх орноо хамгаалах үүрэгтэй байлаа. Халагдсан хуучин цэргийн эрчүүдийг дахин түр цэрэгт татаж 600 мянган хүн амынхаа 100 мянган эрчүүд цэрэг болгочхоод манай улсын хувьд тун ч хэцүү үе байж билээ. 

	Энэ үед бид цэрэгт унах морьтойгоо татагдсан юм. Булган аймгийн Хутаг—Өндөр сумаас 23 хөвгүүд нас бие тэнцэн их л баяртай цэрэгт мордож билээ. Бид дайнд явж байлдаж үзэх, буугаар буудаж үзэх, японы барааг харах гэх мэт сонирхох зүйл их байсны гадна Дандар баатар, Олзвой баатар шиг л баатар болохын их хүслэн байсан үе юм. Булган аймгийн төвөөс зуун цэргийг нэгэн суман болгож хөдөлгөв. Бид Лүнгийн өртөөн дээр Завхан аймгийн зуун цэрэгтэй нийлж буудаллаа. Орой бүгд л барилддаг байсан болохоор Завхан аймгийнхныг өдөж байгаад хоёр талаасаа арав арван цэрэг гаргаж талцан барилдав. Завханы барилдсан цэргийн дотор нэг түнтгэр бор цэрэг түрүүлсэн юм даг. Тэрэнд би хоёрын даваанд “хий ширвүүлж” унасан юм. 

	Түүний хоёр гар зүүн дал мөрнөөс сэнжилж бариад нар зөв тойрч гүйгээд ширвэхэд хэн ч тогтож чадалгүй тэрий хадан тэнгэр харж унадаг байлаа. Бөх хүн хэд хэдэн унаган мэхтэй байх нь амжилт олох гол үндэс байдаг. Завханы тэр түнтгэр бор бол хий ширвэдгээс гадна зүүн хөл рүү харваж орж өргөдөг байсан юм. Бид Лүнгээс хот ортол хамт аялал хийхдээ түнтгэр бортой мөн ч олон барилдаж билээ. Хойтон жил нь голын цэнгэлдэх хүрээлэнд очвол тэнд Завханы нөгөө түнтгэр бор барилдаж байна. Хэзээ язааны бөх хүн шиг дэвж шавж бие бялдар нь ч өсөж томорчээ. Миний яриад байгаа түнтгэр бор цэрэг бол сүүлдээ даян аварга болсон Батсуурь юм шүү дээ. Наадамд Батсуурийг барилдаж байхад би түүний талд хөгжөөн дэмжигч болдог байв. Мань Батсуурь улсын наадамд хоёр дараалан түрүүлж аварга болчхоод гурав дахь удаагаа түрүүлэх болзол бүрэн хангагдчихаад байлаа. Улсын наадамд үзүүр түрүү булаацалдахаар нисэхийн Аюуштай үлдэв. Батсуурь гурав дараагаар түрүүлэх сонин учрал бүрдэх нь гэж хүмүүс ярилцаж Чойбалсан тэргүүтэй засгийн газар Батсуурьд алтан гадас одон шагнахаар ярилцаж байжээ. Би ч нэг оны ханагар түнтгэр борыгоо түрүүлнэ гэж бусадтай “хар морьт” тамхиар мөрийцөөд сууж байв. Гэтэл юу болсон гэж санана. Түнтгэр бор маань нисэхийн Аюушид буугаад өгчихдөг байна. Миний уур хүрснийг яана, ойр байвал дэлсээд л авмаар байлаа, даанч хол байсан л даа. Маргааш нь засгийн газрын ерөнхий сайдын орлогч Сүрэнжав бөхчүүдийг цуглуулж үүнээс хойш түүнээс нааш барилдаж байхдаа бууж өгөхийг хориглон цаазалж, Батсуурь Аюуш хоёрыг баахан зэмлэж, бай шагналыг хасаж гэнэ ээ гэж сонсогдож байв. Батсуурь аварга бол тэр үедээ тав дараалан түрүүлэх боломжоо тэгж алдаж билээ. Ээ дээ эгзэгтэй үед түнтгэр бор минь азаа хариулчихсан юм даа. Ер нь биеийн тамирт арын хаалга, тал тохой татах нутгархах гэгч үнэнч шударга бус юм байхгүй байвал таарах юм шүү. 

	1943 онд дотоод яамны төв сургууль гэж нэрлэгдэж байсан хилийн дунд офицер бэлтгэх сургуульд би боловсрол тэнцэж суралцав. Ажил хамаандын салаанд нэг өдөр том цэрэг аж ахуйн ажил хийдэг байв. Тэр цэргийг баруун хязгаараас Дорж генерал барилдуулах гэж авчирсан юм гэнэ ээ гэж ярилцах, түүний барилдаж байхыг ч хараагүй байлаа. Төв сургуулийн улаан буланд сайн өдөр бүрий шагай харвадаг байлаа. Тэнд шагай харвах гээд орсон чинь манай өндөр том биет Чимэд—Очир бас нэг том биетэй мулзан толгойтой цэрэгтэй хамт шагай харваж сууна. 

	— Энэ чинь хэн бэ? гэж хэн нэгнээс асуувал, 

	— Яагаа вэ, Түвдэндорж аварга. Энэ аварга чинь манай Булган аймгийн юм шүү дээ гэж надад их л эрэлхүү хариулав. Арван есөн насандаа арслан болсон Түвдэндорж аваргын байдлыг ажвал их төлөв томоотой, ухаантай хүн шиг харагдав. Харин шагай харвахдаа дандаа давуулаад байв. Босоод явахыг нь харахад лагс биетэй, дуу цөөнтэй хүн ажээ. Хойтон жил нь улс хувьсгалын 25 жилийн ойн баяраар түүний барилдахыг харахад голцуу суйлж эс бөгөөс өргөөд тавьчихдаг бөх байв. Бяр тэнхээний хувьд тамтаггүй их хүчтэй нь илт, танил талын нүүр хэцүү л байсан байх Цэвээнравдан, Чимэд—Очир аварга нарт илт бууж өгч, бас гадаад томилолтоор явах үедээ барилдаанаас завсардаж байгаад 11 түрүүлэх боломжоо алдаж байв даа. Харин аат Лхагва арсланд л яах аргагүй унасан юм гэдэг. Түвдэндорж гуай 19 настай байхдаа улсын наадамд Лхагва арслантай үзүүр түрүү булаалдсан юм байж. Яах ийхийн завгүй Лхагвад унажээ. Гэтэл Чойбалсан хашхиран босож ирээд тэнгэр өөд буу тавин, 

	— Хувьсгалын их баяр наадамд лам хүн түрүүлэх ёсгүй, Лхагва арсланг унасанд тооцож цэрэг Түвдэндоржийг түрүүлсэнд тооцъё хэмээн захиргаадах гэдгийг үзүүлж өгсөн юм гэдэг. Ганц хүний засаглал гэж иймэрхүү л дээрэлхүү ихэрхүү, хэмжээгүй эрхтэй байж билээ. 

	(Зохиолч С. Ламжавын ярьсан хууч)

	 

	 

	ДАЛБАА ЗАСГИЙН ГАЗРЫН ОРДНЫ ОРОЙ ДЭЭР ХИЙСЭЖ БАЙГАА

	 

	Би дунд сургуулийн 7-р ангиас (1967) эхлэн хуучин Пионерын ордонд Б. Түвдэндорж, С. Гомбо багш нарын удирдсан үндэсний бөхийн секц дугуйланд суралwахдаа багш нараараа бөхийн гараа дэвээ шаваа тахим өгөх авах зэргийг заалгасан аварга өөрөө зодог шуудаг өмсөж байгаад л нэг бүрчлэн зааж тэр бүгдийнхээ утга учрыг сайтар хэлж ойлгуулдаг сан. Мөн өөрийн дархан мэх хөнтрөн суйлах, халаа сэлгээг олон дахин хийлгэж алдаа оноог хэлж өгдөг байсан надад үндэсний бөхийн цагаан толгойн “А” oсэг заасан багш нар минь бөлгөө. Би нэгэн удаа бэлтгэлдээ ирэхдээ өөрийн “далбаагаа” мартаж ирчхээд Түвдэн аваргаас багш аа танд илүү “далбаа” байна уу? Би мартчихаад иржээ гэсэн чинь хүү минь надад юуны илүү далбаа байх вэ? Тэр далбаа чинь Засгийн газрын ордон дээр мандаж байгаа гээд ам таглаж билээ. Багш ямарваа зүйлийг ёжтойгоор хэлж үнэнийг ойлгуулдаг. Түүнээс хойш би бөхийн зодгийг “далбаа” гэж хэлэхээ больж зодог гэж хэлж заншсан л даа. 

	 

	Төв аймагт түймэр гарч Түвдэндорж аварга түй гээд унтраав

	 

	Би хүүхэд байх үедээ дээрх үгийн учир утгыг мөхөс дутуу ойлгож үнэхээр түймэр гараад аварга нулимаад унтраасан юм байх даа гэж бодож байснаа нуух юун. Хожим ухаж ойлговол дээрх нь асар том ойлголт байсны зэрэгцээ бөх хүний хүч чадлын илэрхийлэл үнэлгээ төдийгүй бөх хүн олон түмэнд нэр нүүртэй зон олон нь бөхчүүдээ цаг үргэлж үлгэрийн баатар шиг бодож явдаг улсын наадамд Түвдэндорж аваргыг эзгүй байхад зүүний магнай эзгүйрч хоосон болчихдог гэж эдүгээ хүртэл дурсан ярьдаг билээ. Монголчууд бөхдөө хайртай болохоор тэдний хүрээлэн буй юмс тэдний гарт бүрэн багтана гэж үздэгээс улбаалан гарсан болов уу гэж би бээр мунхаглан бодно. 

	 

	 

	ӨӨРИЙГӨӨ ЦОЛЛООД АВАРГЫГ ХАЯВ

	 

	Аварга бид хоёр бэлтгэл хийгээд зогсож байтал, аваргын бага хүү Нацагдорж морьтой давхиж ирээд аав та хоёрыг маш хурдан ир гэснийг дуулгав. Тэгээд хамтдаа тэднийхийг чиглэв. Тэгсэн яав аа Түвдэн аварга зодог шуудгаа өмсчихсөн үсэрч хайлж дэвээд л даяар дуурьсагдах далай даян дархан аварга Бадамдоригийн Түвдэндорж аваргаа зүүний магнай гэж өөрийгөө цоллосоор Баянмөнхийг амлан хаяя! гээд Баянаа аваргад хүрэх шиг болсон чинь аварга дороо өнхрөөд өгөв. Тэгсэн Түвдэн аварга Баянаа аваргыг татаж босгоод чи даанч худлаа уначихлаа. Та хоёрыг барилдахаар сэтгэл хөдлөөд гээд доголон нулимстай байсан. Уралдаж байсан морь уралдахаа болихоор уяан дээрээ ирдэг гэж энэ ажгуу. 

	 

	ХАА ГУЯА ХОГИЙН САВАНД НЬ

	 

	Монголын урлаг спортын залуучууд 1947 онд ДЗО-ны наадамд оролцохоор Чехословак улсад очицгоосон гэдэг. Манай жүжигчид, бөхчүүд тэдний хоол шүүсэнд идээшихгүй, ихээхэн “махсаж”.., элчнээрээ уламжлуулан ХААЯ-ны сайдтай нь ярьж байж тарган гэгчийн иргээр шөл ууцгааж гэдэс гарчээ. Махнаасаа илүү гарсан хаа, гуяыг бөхчүүдийнхээ өрөөнд өлгүүлсэн байна. Нэг өдөр Ц. Чимэд—Очир аварга өрөөндөө хэвтэж байтал, үйлчлэгч чех авгай орж ирээд нөгөө мах руу зааж, ярвайгаад чехээрээ баахан юм ярьж л дээ аварга ойлгохдоо махыг чинь чанаж өгье гэж байгаа юм байна гээд дуртай нь аргагүй толгой дохин зөвшөөрчээ. Мань үйлчлэгч гялгар уутанд махаа хийгээд гарч, түүнээс хойш нэлээд удаж аварга ч тэсэлгүй чанасан махаа идэх санаатай гарсан чинь юу харсан гээч, нөгөө хаа гуя чинь хогийн саванд хэвтэж байжээ. Түүний уур нь ч, инээд нь ч хүрэх шиг болж нэг өрөөнд байсан Түвдэн аваргаа орой ирэхэд нь учир байдлыг хэлэхэд, аварга ихээхэн халаглаж хайран мах хайран мах гэж шогшронгоо дахин чаная гэж түргэн авхуулсан аж. Түүнээс хойш Түвдэн аварга энэ Чимэд—Очир гэж унхиагүй юм хэл мэдэхгүйн харгайгаар хайран мах хаяулчхаж гэж ярьж явсан гэдэг юм. 

	 

	ИХ АВАРГУУДЫН ЭЗГҮЙД

	 

	Дээрх фестивальтай давхцаж 1947 онд Ардын хувьсгалын 26 жилийн ойгоор Ш. Батсуурь (шинэ цэрэг) шууд ес даван түрүүлж улсын арслан цол, улсын заан цолтой асан Г. Цоодол нар үзүүрлэж наадамчдаа цэнгүүлжээ. Бүр хожуу 1976 оны наадмын сорилгоор Б. Түвдэндорж аварга, Х. Баянмөнх аваргад ийнхүү хуучилж билээ. Тэрээр залуу ч явлаа, бор дарсанд ч орж үзэж, мөрийтэй тоглож ч үзэж, аархаж үзэж... үүний учир ану: Эдгээрээс болоод наадмын хоёроос гурван түрүүгээ алдчихсан юм гээд, фестивальд явсан хойгуур Батсуурь, Цоодол нар түрүүлж үзүүрлэн, Ц. Чимэд—Очир бид хоёр тэр хоёрт баахан аархаж байхгүй хойгуур түрүүлдэг “Боорцгийн хүүхэд”-ийг ирэх жилийн наадмаар хүртчихнэ гэсээр байгаад 1948 онд ардын хувьсгалын 27 жилийн наадам ч болжээ. Тавын даваанд нөгөө хоёроо амлах гэтэл бөхийн оноо, гарын даачид аваргууд минь наадмын түрүү үзүүр бөхчүүдийг ийм эрт амлаж болохгүй энэ тэр гэсээр байгаад хойшлуулан 7-ийн даваанд би Ш. Батсууриа, Ц. Чимэд—Очир Цоодолоо тус тус аваад хоёулаа залардаг байна. 

	Ер нь их аархах өөрт маш их хортой эд дээ гэж мар мар инээж сууж билээ. Сониноос хоёр аваргыг хаясан Ш. Батсуурь, Г. Цоодол нар дахин төрийнхөө наадамд үлдэж хоёр дахь удаагаа түрүүлж үзүүрлэжээ. 

	 

	ЧИ ЯАСАН ЗАДАРСАН ТАРХИ ВЭ? 
ДАРХАН АВАРГЫН МӨРНӨӨС... 

	 

	Дархан аварга Б. Түвдэндорж гуай харимагдуу болсон хойноо Яармагийн дэнжид улсын наадмын хоёрын даваанд цэргийн хүүтэй таарч, тэр цэрэг аваргын баруун суйлдаг гарыг хоёр гараараа барьчхаад хөдөлгөөгүй гэнэ. Тэгэхэд нь аваргын засуул “Дэгээ” хэмээх С. Гончигоо дуудаж түүнд хандан нүдээ ирмээд баруун гар луугаа заажээ. Хашир засуул дорхноо мэдэж “Чи яасан задарсан тархи вэ? Дархан аваргын мөрнөөс хоёр гараараа зуураад тавь” гэсэн чинь учраа нь барьцаа тавих хооронд аварга суйлчхаад тахимаа авч байсан гэдэг. Бөх засуул хоёрын ойр харьцааны нэгэн баримт энэ ажгуу. 

	Уртын дууч “Дэгээ” хэмээх С. Гончиг гуай Мөнгөн морьтын Чимэд арслантай Тасганы овоон дээр барилдаж бэлтгэл хийж байгаад дэгээ ороож хаяснаас хойш “Дэгээ Гончиг” гэж алдаршжээ. Дэгээ Гончиг гуай бүх засуулуудын багшийн багш хүн юм билээ. 

	 

	ГАРЛАА ДАВЛАА

	 

	Дархан аварга Д. Дамдин гуай ид барилдаж байх үедээ гарлаа, давлаа гэж явахад цол хүртээгүй залуу бөхчүүд "Аварга аа, өнгөрөөхийг бодоорой (битгий амлаарай), нас ахиад хариад ирэхийн цагт, хүртээрэй (амлаарай) гэдэг болчихдог юм даа. Хорвоогийн хатуу жам гэж энэ байхдаа" гээд нуг нуг инээдэг сэн. 

	Дамдин аварга, улсын арслан “Дэрэн бор” хэмээх Самданжигмэд гуайтай архи ууж суутал архиа сөгнөх хооронд аварга хэзээний уучхаад байжээ. Арслан: — Аварга гарлаа, давлаа л гэдэг байсан, одоо хийлээ, уулаа бол оо шив дээ гэсэн гэдэг. 

	 

	БӨХ ТӨРҮҮЛЭХ ОХИН БАЙНА

	 

	Дархан аварга Дамдин гуайг хөдөөгүүр зочлоход нутгийн айлууд бөхөө дээдэлдэг монгол хүний ёсоор гэрийн эзэн, алдарт аваргад идээнийхээ дээжийг барьж аварга нэлээн халамцангаа хөлд орж явсан хүүхдийг нь өвөр дээрээ авч өхөөрдсөнөө “ёстой сайн эр, бөх болох хүүхэд байна” гэхэд, гэрийн эзэн ихэд сандарч “аварга аа наадах чинь охин хүүхэд шүү дээ” гэвэл: 

	— Тэгвэл ёстой сайн бөх төрүүлэх охин байна даа гэж эвтэйхэн мултарчээ. 

	 

	ТА АВАРГА ХҮН БАЙЖ АЙЛЫН ХЭЦЭЭР...

	 

	Д. Дамдин гуайг та аварга хүн байж айлын хэц олсыг тастаад зодгийнхоо элэг бүсийг хийчих юм. Цаадах бөхийн ёс жаягт таарч байгаа юм уу аварга аа, гэж улсын арслан Д. Сосорбарам шүүмжлэх, сургамжлах аястай өгүүлэхэд: Дамдин аварга огт тоосон шинжгүйгээр үл барам “за, за би айлын олс хэцээр элэг бүс хийлээ ч, улсад тав түрүүлж, тав үзүүрлээд орхив... харин чи бөхийн ёс жаягаа бариад хэд түрүүлж, хэд үзүүрлээдхэв" гэж арслангийн амыг таглаж тас тас инээж суусан гэдэг"

	 

	Д. Дамдиныг дор нь пурхийлгэнэ

	 

	Улсын арслан У. Мижиддорж, Д. Дамдин аваргад улсын наадамд олон унаад гаршчихсан бөх гэдэг. Улсын засуул Ш. Лүгдэв агсны хуучилснаар “Дамдин аварга нэлээн харимагдуу болсон хойноо 1974 онд 53 жилийн ойгоор 6-гийн даваанд арслан У. Мижээгээ амлаад орхиж дээ”

	Улсын арслан Ш. Лүгдэв гуайгаар засуулан дэвж байхдаа "Би энэ муу Дамдиныг хаяна, олон жил ч уналаа, хаячхаад цээжин дээр нь нидрээд шороо пурхийлгэнэ. Одоо нэг хаях цаг ирлээ, та миний шуудаг, элэг бүсийг хуруу байтугай хумс ч орохооргүй чангалаад орхиорой, дор нь пурхийлгэчхээд тугаа тойръё" гээд данхалзаж байна гэнэ.

	Ш. Лүгдэв авгай бодохдоо олон жил нухлуулсан юм даа. Одоо ээлж нь ирж гэж сэтгэл өег бодож зогсжээ. Гэтэл аварга ид байх шигээ шүд нь тачигнаж ирэнгүүтээ баруун хөлд нь хүрэх аядтал нөгөө аваргыг дор нь пурхийлгэнэ гэсэн арслан маань өөрөө пурхийгээд хэвтээд өгчээ. 

	Тэгж пурхийхээ мэдсэн юм бол урьд нь тэгж сүр бадруулаад яана аа. Бөх бөхөө гаршуулна гэдэг энэ байх даа гэж хуучилсан сан. 

	 

	БАРУУН ХӨЛИЙН “ХААН”

	 

	Миний бие Д. Дамдин аваргатай 1995 оны 3-р сарын 26-ны ням гарагт гэртээ хэдэн хором хуучилснаа цааснаа буулгахуйд:

	— Та Мижээ арсланг наадамд олон жил хаяж дээ?

	— Тийм ээ, найм, ес гэдэг байх. 

	— Энэ Мижээ чинь одоогийнх шиг ийм хорчгор хөх өвгөн байгаагүй юм аа. Арал бяр ихтэй, гоолиг биетэй баруун хөлөө өгдөг аймаар “амьтан” байсан даа. 

	— Танд дэгээгээ хийж чаддаггүй байсан гэл үү? Би орохдоо хоёр өвдгөө хавчиж ороод суга татаад өргөчихдөг байсан юм билээ. Мижиддорж ер нь “хөөний” хүн шүү дээ. Нэг удаа надтай барилдах гэж гарч ирэхдээ “Дамдин гэж бөөн аюул” гэж дуу алдаж билээ. Их сонин сэтгэл зүйтэй алиа хошин хүн шүү. Надад хэд унаагүй бол бас түрүүлчих боломжтой л байсан бөх өө гэсэн юм. 

	 

	ХОЁР ГАР ЧИНЬ МОД БОЛЧИХОО БИЗ ДЭЭ

	 

	1978 онд 57 жилийн ойгоор дархан аварга Ж. Мөнхбат гуай намайг долоогийн даваанд амлаж барилдахдаа “За дүү хүү хоёр гар чинь мод болчихоо биз дээ” гэхэд нь “Аварга минь, юу гэж мод болох вэ?" гэж хэлээд тавьчихсан чинь юу болчхов гэмээр сүрдмээр болж ирж зүүн гарыг ганцхан татаж золгон шуудагдаад хутгахаар нь хөлөө хавчаад орхисон чинь угсруулж солгой хавирч өндөрт хийрүүлж унагачхаад холоо гүйж билээ. Намайг хаячхаад баавартай нь аргагүй үсэрч дэвэн ирээд тахимаа авахдаа хоёр шууг минь атгаж үзчихээд “Чи үгүй гээ биз дээ. Ёстой мод болсон байна даа. Миний тооцоо зөв болжээ. Чи 3-ын даваанд Отгон дээр хоёр гар чинь “мод” болчихсон харагдаж билээ “гэв. 

	Бөхчүүд бид гарын арван хуруу барьж болохгүй сарвайж шуу бадайрахыг мод болчихлоо гэж хэлж заншсан юм л даа. Үүнээс үзэхэд бөх барилдана гэж дан барилдахын нэр биш нэгийн даваанаас эхлээд ажиглалт тооцоо судалгаа, үүнээс ургуулан бодоход бөх болох мөн ч яагаа ч үгүй байна гэж өөрийгөө голж билээ. 

	 

	Мах болчихсон дүр эсгээд шунуулж гуядуулаад

	 

	1980 онд 59 жилийн ойгоор дархан аварга Ж. Мөнхбат намайг нэг жил өнжүүлээд дахин наймын даваанд амлаж барилдсан ба долоогийн даваанд улсын заан Д. Мягмарыг амлаж нэлээд удаан барилдаж байгаад солгой давхар ачих гэж урагш зүтгээд, эргээгээд бусгаад амархан давчхаж билээ. Би Мөөеө аваргад амлагдаад гарахын өмнө эмчилгээ хийлгэчхээд ирж явсан Д. Мягмар заанаа тосож уулзангуут, аварга ямар байна гэсэн чинь мах болчихсон санаснаа шууд хий гээд өнгөрөв. 

	Энэ хооронд би засуулаасаа гараад шуудран очсон чинь үнэхээр их ядарсан, элэг бүс нь сув сул, хөлс нь цувчихсан байхаар нь зориг орж хоёр шуу руу нь хүчтэй цохиод баруун золгоод, би энэ хооронд бодохдоо “За ингээд давуулаад гуядахад л гарцаагүй минийх боллоо. Х. Баянмөнх, Д. Цэрэнтогтох хоёрын нэгтэй барилдаж аз байвал удаална гэж бодоод шууд давуулаад гуядчихсан чинь их өндөрт хийрч унахаар явсан аварга чинь навтасхийн өөрийнхөө баруун хөлөөр миний баруун хөлийг өхийлдчихөөд тарвага даллаж байгаа хүн шиг гүйж ирээд тахимаа авахдаа “Мөнгөн минь, уучлаарай. Ах нь чиний энэ мэхний алдааг хоёр жил нууцалж хадгалж яваад сая нүдээ аниад хийчихлээ. Нуусан юм нутгаар тарна гэгчээр энэ боллоо” гээд хоёр гарын шуу атгаад тахимаа авсан сан. Аварга ёстой тооцоолон бодох машин юм даа. 

	 

	Ж. МӨНХБАТ АВАРГЫГ САЛАМ ЗОДНО

	 

	Ж. Мөнхбат аварга ид байхдаа улсын баяр наадамд Булганы “дүүгүүр” хэмээх Д. Гомбосүрэнг 2—3 удаа амлаад хаячихсан гэдэг. Хамгийн сүүлд гэхэд 1965 онд ардын хувьсгалын 44 жилийн ойгоор 6-гийн даваанд начныг амлаж хаячхаад тахимаа авсан чинь “чамайг салам зодно доо” гээд тахимаа өгч дээ. Тэгтэл тэр жилийн наадамдаа аварга мөн л түрүүлж нөгөө ална зодно гээд байсан Д. Гомбосүрэн начин жаахан халчихсан Ж. Мөнхбат аваргыг татаж үнсэн баяр хүргээд: “Ийм сайхан амьтныг хаана нь зодох билээ” гээд “өвгөнийгөө уучил, уучил!” гэж байсан гэдэг. Бөх хүн гэж ийм талбиун сайхан улсуудыг хэлдэг аж. 

	 

	АВАРГЫН ӨӨДӨӨС ЗОДГОО ЭРГҮҮЛЖ ӨМСӨӨД

	 

	Ардын хувьсгалын 56 жилийн ойгоор, улсын арслан П. Дагвасүрэн үзүүрлэдэг жилээ 8-ын даваанд Ж. Мөнхбат аваргад амлуулж барилдсаны эцэст аварга барьц олдохгүй бухимдахаараа арсланг “Чиний наадах зодгоос чинь барьц олдохгүй юм. Хурдан солиод ир!” гэж уурлажээ. Арслан тэр дор нь “за” гээд аваргаас нэлээн холдонгуутаа зодгоо эргүүлж, нөгөө өнгөөр нь (улаан) эргүүлж өмсчхөөд хүрээд ирсэн чинь “муу хогт чинь зодог бүхэн барьцгүй таарах юм” (эргүүлснийг нь мэдэлгүй) гээд барилдсаар солгойдоо алдаж унасан гэдэг нь түүх болон үлдсэн юм.

	 

	ХОЁР АВАРГЫГ ДАРААЛАН ЦУВУУЛЧХААД

	 

	Говь—Алтай аймгийн уугуул цахилгаан хэмээх аймгийн арслан Я. Мөнхөө гуайг бөхчүүд, үзэгчид андахгүй л дээ. Ямартаа тэр надтай СТО, Хоршооллын зааланд таарчхаад “Мөнгөн шуудагдчих уу” гэдэг сэн. Арсланд ер нь шуудагдуулж болохгүй, шуудгаас тойгдож түрчхээд арилаад өгнө шүү дээ. 

	Ж. Мөнхбат аварга бидэнд хуучлахдаа 1964 онд наадмын өмнөхөн Дамдин бид хоёрыг гарцаагүй дараалан унагачихсан юм. 1964 оны 6-р сарын 23-ны өдөр эхлээд Морин тойруулгад Д. Дамдин 3-ын даваанд Мөнхөөг аваад ойчдог байгаа. Дараа нь би амлаад орхисон чинь надад: “Би Дамдиныг үнэхээр хаясан чи бууж өг” гэх. Би “наадам” болох гэж байхад чам муу юманд бууж өгвөл азад муу гэтэл гэнэт дайраад хаячхаж билээ. Дараа нь цэнгэлдэхэд Мөнхөөг амлаж чанга хаяхаар очтол надаас урьдаад Дамдин аваад чанга хаячихсан л даа. Үнэхээр Дамдин бид хоёр дараалан цувчихсан гэж аварга хэнэггүй өгүүлж билээ. Тэгэхээр Мөнхөө арслан аваргуудын зүрхэнд шар ус хуруулж явсан эр л дээ. 

	 

	“... ЧИНЬ ХЭДЭН ТЭМДЭГ ЗҮҮЧХЭЭД... ”

	 

	1980 оны дундуур Ажилчны районы 20 жилийн ойн барилдаан Богинын аманд болж эндээс хөдөлмөрийн гараагаа эхэлж амжилт гаргасан хүмүүс гоё дээлээ өмсөн одон медалиа ярайлган зүүцгээж хөл хөдөлгөөн ихтэй байв. Бидний хэсэг бөхчүүд эртлэн ирцгээж, зүлгэн дээр зодоглоцгоож байтал энэ районоос ажлаа эхэлж гавьяандаа суусан “цахилгаан” хэмээх аймгийн арслан Я. Мөнхөө гуай мөн гоё дээл хантаазаа өмсөж одон медалиа зүүчихсэн, цолны эрэмбээр Дамдин аваргатай амар мэндээ асуунгаа Мөнхбат аварга дээр иртэл аварга ч буруу хараад суучхав. Мөнхөө гуай Мөөеө аваргын урдуур бүтэн тойрч, аваргадаа баярын мэнд хүргэе гэхэд за гэж толгойгоо хагас өндийлгөснөө “энэ муу ... чинь хэдэн тэмдэг зүүчхээд, галзуурах нь шив дээ" гэж ширэв татав.

	 

	"ГУРВАН ХӨГШИН БОРОГ” ЮУХАН БАЙХ ВЭ

	 

	Дархан аварга Ж. Мөнхбат гуайгаас та аатай ч, амтай ч байсан гэдэг, аваргуудыг ихэд басдаг байсан юм уу гэсэн асуултад тэрээр нүдээ эргэлдүүлэн тийм юм болох нь болчихсон гэж билээ. Улс хувьсгалын 40 жилийн ойн дараа 8 дугаар сард Төмөр замчдын баяр Сонгинын буланд болж дээ. Тэгсэн их аварга Б. Түвдэндорж, Ш. Батсуурь, Ц. Чимэд—Очир аваргууд ирчихсэн байхаар нь тэдэн дээр очоод “гурван хөгшин борог” сайн байцгаана уу? Би өсч яваа залуу ногоо гэчихжээ. 

	Барилдаан болдгоороо болж хоёрын даваа дуусаж гурвын даваанд Ц. Чимэд—Очир аваргыг, дөрвийн даваанд Б. Түвдэндорж аваргыг тус тус амлуулж хаяад байтал, тавын даваанд Ш. Батсуурь аварга амлаад тахимаар нь давхар гүйгээд тэнгэр харуулчихсан гэдэг. Тэд нарын амладаг нь “гурван хөгшин борог” гэснээс л болохгүй юу даа гэж ахмад аваргуудынхаа барилдааныг бахдан өгүүлсэн сэн. 

	 

	Ж. МӨНХБАТ АВАРГА”КОКО” АВЧ БАЙСАН НЬ

	 

	Тэрэлжид дэлхийн аварга шалгаруулах тэмцээний “чөлөөт самбо”-ийн бөхчүүд хамтран бэлтгэл хийж дасгалжуулагч багш нар бөхчүүдийг яс 15—20 км-ийн холын кросс хийлгэдэг юм байна л даа. Тэр кросст явж байсан дархан аварга Ж. Мөнхбат гуай ядраад, шогшиж явтал самбо бөхийн улсын заан Д. Лхагвасүрэн дэргэдүүр нь шогших аястай өнгөрөх гэхэд нь хүүш, чи улсын цолтой том бөх байж их хөнгөдөж гүйгээд байдаггүй юм. Хоёулаа хамтдаа шогшъё гээд хамт явж байгаад барианы газраа дөхүүлж ирээд гэнэт цойлж багш нар дээрээ түрүүлж гүйж ирээд багшаа хамгийн сүүлд ирсэнгүй ардаа нэг заан орхиод ирлээ гэж “коко” үнэлгээ авч байсан гэдэг. 

	 

	“Ш. ЛҮГДЭВ ГУАЙ ЯМАР Ч БУДИЛААН БАЙХГҮЙ ЮУ?”

	 

	1961 онд 40 жилийн ойгоор улсын заан цолтой байсан Ж. Мөнхбат (одоо аварга)-ыг улсын засуулч Ш. Лүгдэв авгай засаж явжээ. Тэр бээр 6-гийн даваанд Дорнод аймгийн уугуул улсын начин Ч. Дугарсүрэнг амлаж барилдсан ба Ж. Мөнхбатаас 20 ах, тэгээд ч түүнийг амлахад тэр бээр ихэд уурлаж шүдээ зуун гутлын түрүүгээ алгадаад гарч ирэн өрөнгүүтээ баригдахгүй зугтаад байхаар нь Мөнхбат хөөсөөр солгой золгоод дэгээдэн хутгахад нь Дугарсүрэн хөлтэй нь цөм өшиглөчхөөд тарвага даллаж байгаа хүн аястай далбаганан гүйчхээд эргэн ирж заанаас тахимаа авах хооронд заан элэг бүсээ тайлалгүй түр азнан: “Лүгдэв гуай! Ямар ч будилаан байхгүй юу” гэж асуухад нь “За за ямар ч будилаангүй юм болчихлоо” гэсэн чинь “За тийм бол яах вэ” гээд элэг бүсээ тайлж тахимаа өгч байсан цаанаасаа гүндүүгүй аатай золиг байсан гэж бахархан өгүүлдэг сэн. Ч. Дугарсүрэн ингэж зургаа давж улсын зааны болзол хангажээ. 

	 

	МАНАН ХӨӨРГИЙГ НЬ

	 

	Х. Баянмөнх аваргатай би бээр таван жил наадмын сорилго хамт хийсэн л дээ. Сорилго хийх хугацаанд аваргад загнуулах магтуулах зүйл бишгүй л тохиолдох. Сорилгын нэгэн өдөр аварга хот руу “Волга 21” машинаар идэх уух юм цуглуулахаар явахдаа өөрийн одоо хэрэглэж байгаа том гарын манан хөөргөө хадгалуулаад явсан юм. Би хөөргийг авангуутаа алдчихгүйн тулд нүх ухаж даавууны тасархайд боогоод булж орхив. 

	Орой аваргад “хадгалуулсан газраасаа” хөөргийг гаргаж өгөхөд илт дургүйцэж загнах аястай болоход нь аваргаа би наадахыг чинь алдчихвал төлж чадахгүй, оюутан хүн гэсэн чинь “хм” гэж аваад дахин хадгалуулахаа больсон. 

	 

	АВАРГА АЙХТАР СОВИНТОЙ

	 

	1978 оны Ардын хувьсгалын 57 жилийн наадмын сорилгыг "Баян уул” амралтад Х. Баянмөнх аварга бид хоёр хийсэн юм. Сорилгын үеэр аварга бид хоёр хүчээ тогтоож тэнсэхээр болж, хоёр метр урттай түлээний хатсан бүдүүн гуалинг тэвэрч, хэн нь хол явахаа үзэхэд аварга зуугаад метр газар яваад өвдгөөрөө нугарч, алдаад байсан юм. Гэтэл Баянмөнх аварга: “Мөнгөөн! Аварга нь энэ жил түрүүлэхгүй бололтой. Хоёр гуяны хас мах нийлэхгүй байна (урьдах сорилгоор хориод хоноод хас нийлчихдэг байсан юм). Мөн зүүн нүд татаад байна” гэв. Аварга жижигхэн цааснууд ураад, хацар дээрээ наачихсан “наадмаар барилдана гэж огт бодогдохгүй, ихэд тайван байх юм. Энэ ер нь муу ёр шүү” гэж хэлж билээ. Үнэхээр аваргын хэлснээр эз гай нь таарсан юм уу 8-ын даваанд Д. Цэрэнтогтохтой тунаж, солгой хутгуулж амархан унасан даа. Д. Цэрэнтогтох тэр жил үнэхээр одтой онгодтой байж түрүү үзүүрт Ж. Мөнхбат аваргыг солгой хонгодож, анх удаагаа түрүүлэн улсын арслан цол хүртэж байсныг сайн санаж байна. Аварга түрүүлэхгүйгээ ийн мэдсэн билээ. 

	 

	“ЦААСАН ХАЙРЦАГТАЙ ДҮҮРЭН БЭЛЭГ”

	 

	1980-аад оны дундуур СТО-ны нэгэн барилдаанд дархан аварга Х. Баянмөнх гуайтай түрүү, үзүүрт үлдэж туузаар сайтар гэгч нь ороож нандигнасан хоёр цаасан хайрцагтай бэлэг тус тусад нь гардуулсан сан. Би шагналаа авсан чинь “хоосон” юм шиг их хөнгөхөн байв. Би аваргатай зэрэгцэн явж байхдаа “Энэ чинь хоосон хайрцаг байна шүү дээ” гэсэн чинь “Чи яасан муу ёрын юм ярьдаг юм бэ? битгий чамла, чанга атга” гэв. Би гэртээ ирээд хайрцгаа онгойлгоод үзсэн чинь тав давж түрүүлсний тавин төгрөг дугтуйнд хийсэн байж билээ. Мөн л дараачийн бүтэн сайн өдөр нь барилдахаар зодоглож байсан чинь аварга их л чухал хэрэг гарсан юм шиг “Чиний эртээр ярьсан чинь яг үнэн байна. “Хов хоосон дотор нь үзүүрлэсний 40 төгрөг аваргын нэмэгдэл 20 төгрөг байсан шүү. Цаадуул чинь мөн алдаг улсууд шүү. Олны өмнө том бэлэг өгч байгаагаар харагдах гэсэн юм болов уу гэж билээ. 

	 

	"ГУРВАН ХОНИНЫ БООЦООГООР” ГАНЦ ХОНЬ СОЛЬСОН МИНЬ

	 

	Гачууртын САА-ын 20 жилийн барилдаанд дархан аварга Х. Баянмөнх гуай бид хоёр үлдэж би үзүүрлэсэн юм. (Түрүү бөхөд даага, үзүүр бөхөд хонь байсан) бид хоёрыг ч тавилаа. Хамаагүй хөдөлж байж аваргаа унагачхаад даага авчих вий, хурдан унаж үзүүрлээд, хоёр ээждээ шинэ шөл уулгах юм сан гэсэн бодолтой гараад ямар ч эсэргүүцэл үзүүлэлгүй солгой хөлийг нь авсан болоод унаад өглөө дөө. Аварга босож тахимаа авахдаа бууж өгч байгаа юм уу гэхэд нь “Үгүй үгүй, хурдан унаж хоёр ээждээ шөл уулгах гэсэн юм” гэхэд: “Мөн сонин юм даа. Би гучаад жил барилдахдаа ийм тохиол анх удаа үзлээ" гээд даагаа хөтөлж би хоёр ээждээ хонио хөтөлж билээ... 

	Тэр үед тус САА-н дарга, хожим манай цэцэрлэгт агрономичоор ирж ажилласан хөдөлмөрийн баатар Цэдэн—Иш гуайд дээрх байдлыг хуучлахад “Арслан мөн ч гэнэн байна даа. Юу ч гэж хэлэх вэ дээ. Аваргатай хүчээ үзэж унагачхаад даагаа гурван хониор сольчихдог юм шүү дээ” гэж хэлсэн нь саяхан юм шиг санагдана. 

	 

	“МӨНХБАТ МУУ БӨХ...” БИ “БАС”

	 

	Дархан аварга Ж. Мөнхбат гуай ид байхдаа аймгийн арслан “цахилгаан" Я. Мөнхөө гуайг хоёрын даваанд учраа цэрэгтэйгээ барилдахаар гарч ирэхэд нь хөмхийгөө зуучхаад их баярладаг байсан гэнэ. Учир ину: Арслантай таарсан залуу бөх ихэнхдээ заавал давж, гурвын амлалтад аваргын гарт сул ирдэг юм байна л даа. Х. Баянмөнх аварга үүнийг хараад энэ Мөнхбат юундаа тэгнэ ээ, муу бөх юм. Би бол ёстой тэгэхгүй. Яг яраад өгнө гэж бодож байсан гэдэг. Цаг хугацаа харвасан сум мэт өнгөрч Баянаа аварга, Мөнхбатын адилаар нөгөө цахилгаан Мөнхөөгөө хоёрын даваанд хурдан гарч, гар сул давуулдаггүй юм байх даа гэж өөрийн эрхгүй боддог болсны зэрэгцээ Мөнхбат муу бөх, би бас муу бөх болчихсон гээд бөхчүүд биднийг инээлгэн сууж билээ. 

	 

	ТА ЕРӨӨСӨӨ ХАРИХГҮЙ ЮМ АА

	 

	Х. Баянмөнх аваргаас нэлээд доорх үеийнх нь бөхчүүд болох Р. Давааням, Ц. Дүвчин гээд хэсэг бөхчүүд “Аварга та ерөөсөө харихгүй юм аа. Нууц нь юундаа байна аа” гэхэд “Нууцсаад байх юу байх вэ “чин үнэнийг хэлэхэд “Та нар л өөрсдөө ахихгүй юм чинь би гэж юу харих вэ дээ” гэж амыг нь тагласны зэрэгцээ энэ янзаараа байгаад байвал би та нарыгаа нударсаар байх болно шүү гэж тоглоом шоглоомын завсар хатуу анхааруулж хэлсэн юм гэдэг. 

	 

	Х. БАЯНМӨНХ АВАРГААС ЭЛЭГ БҮСДЭХИЙГ СУРСАН

	 

	Дархан аварга Х. Баянмөнх гуай сорилгын үед надад мэх заахдаа ямар ч хүчтэй бөхийг тогтоох ганц арга бол элэг бүсдэх гэж үргэлж хэлдэг сэн. Би ч хичээсний хүчинд улсын арслан Хайдав гуайн дараа орохоор элэг бүсдэж сурсан гэхэд бараг хилсдэхгүй биз ээ. 

	Намайг нэлээд хожуу улсын заан болчихсон ид барилдаж явах үест нөгөө элэг бүсдэдэг аварга маань Спортын төв ордны гадаа тааралдсанаа “Чи удаан барилдаж байна. Сэнжигнээс дамжиж хөлд суухыг хийхгүй их болхи байна” гэж загнахад нь “Та надад тийм мэх заагаагүй, гагцхүү элэг бүсдэж бөхөө тогтоо” гэдэг шүү дээ гэсэн чинь аварга таг дуугүй болж билээ. 

	 

	ЗОРИГТОЙ ЖАРАН ЕС

	 

	Баянмөнх аварга чонын авд мордож боохой намнажээ. Отгийнх нь нэгэн залуу авласан чоно руу морьтойгоо ойртох гэж. Гэтэл унасан морины хамар нь тачигнаад ойртож дөхөхгүй байхаар нь Баянаа аварга шинэхэн 69-тэйгээ зугуухан тулж очоод “Морь шээс алдаад ойртохгүй байгаа нь аргагүй. Миний муу машин хүртэл салгалаад эрэг боолт нь суларчихсан байна дээ” гэж хээвнэг ярьжээ. 

	 

	ХУЛХИ БУУСАН МИНЬ... 

	 

	Аварга нэг өдөр мөн намайг орхиод хот руу явах болов. Би аваргад хандаж өдөржин ганцаараа үлдэхэд хийх ч юм олдохгүй юм. Хоёроос гурван хүн эргэлдээд байна гэж худал хэлж орхив. (Миний санаа бол бууны нуусан замаг, сумыг салгаж хоцрох хэрэгтэй байсан юм л даа) Тэгсэн аварга жаахан бодсоноо бууны замгаа өгч хайрцаг сумаа үлдээсэн билээ. Би бөөн баяр үлдэв. Нөгөө буугаар нь өдөржин болжмор, оготно буудлаа л даа. Аварга бид хоёрын өглөө бүр мэх давтдаг өндөрдүү дов байсан билээ. Би алсан амьтдаа тэр дов хүртэл метр метр зайтай цувуулаад тавьчихав. Аварга тэр оройдоо нөгөө амьтдыг харсангүй. Би өглөө босоод цайгаа чанаж суусан чинь аварга нөгөө өндөрлөгөөс амандаа нэг юм үглэчихсэн “Чи яасан цадигаа алдсан хүүхэд вэ, газар тэнгэрийн амьтдыг хороогоод гээд” их ууртай ирэв. Би уйдаад гэхээс өөр юу ч хэлж чадсангүй. Нөгөө өгсөн буу, сумаа шууд хурааж авлаа даа. Би ч алдаа хийсэндээ хулхи буусан даа... 

	 

	ТУУЛАЙ ЖИЛТНЭЭС БОЛГООМЖИЛСОН НЬ

	 

	Нэг орой аварга бид хоёр хоолоо идчихээд майхандаа амарч хэвттэл амралтын зөвлөлөөс хоёр хүн ирж аваргатай уулзалт хийлгэнэ гээд аваад явах болов (хожим бодоход уулзалт биш үдэшлэг байсан байх). Би аваргыг дуудаж “Орой үнэхээр байж чадахгүй, туулай жилтэй болохоор их айх юм” гэж хамт явах арга саам хэрэглэв. 

	Тэгтэл аварга бас л намайг аргалаад 30-хан минут яваад ирнэ гээд нөгөө хурааж авсан буу сумаа үлдээлээ дээ. Би явахад нь би туулай жилтэй аймхай хүн шүү. ” Гэнэт цочоовол шууд буудна шүү” гээд буугаа сумлаад дэрэн дээрээ барьж хэвтэж байгаад бага зэрэг зүүрмэглэчхэж, гэнэт лаазны хавирах чимээ гараад хүн дуудаад байх шиг сонсогдов. Өндийгөөд чагнасан чинь нэлээн доороос Мөнгөөн! Мөнгөөн! сэрээрэй, сэрээрэй, аварга чинь ирж байна шүү дээ гэж давтан дуудсаар хоёр гартаа лааз хавсарч чимээ өгсөөр ирж билээ. Хожим бодож байх нь ээ намайг аймхай туулай жилтэй гэхлээр золиг чинь унтаж байгаад нойрмоглоод буудчихаж магадгүй гэж болгоомжилсон нь тэр юм билээ. 

	(Дээрх бүлэг яриаг Улсын арслан Мөнгөний “Зүүдний мөнгөн ертөнц” Уб., 2000 номоос авав)

	 


 

	ДАЯН АВАРГЫН ЧИМХЭЛТ ӨМ ТАТДАГ ЮМ БИЛЭЭ

	 

	Даян аварга С. Цэрэн гуай 1971 онд Ардын хувьсгалын 50 жилийн ойгоор үзүүрлэж их наадмын одтой (40 жилээр түрүүлсэн) бөх гэж олонд магтагдаж байсан тэр зуныхаа 8 дугаар сард Паркт зохиогдсон Холбоочдын баярын өдөрлөгөөр дархан аварга Ж. Мөнхбат, даян аварга С. Цэрэн нар түрүү үзүүр булаалдан барилдах үест Ж. Мөнхбат аварга солгой хөлөөр хавирахад даян аварга доош навтасхийн тэр чигээрээ оймсны хараанаас чимхсэн мэт аядаад огцом өргөөд шидчихэж байсан. Даян аварга С. Цэрэн гуай түрүүлж ирчхээд бүчсэн олон дотор баруун гарынхаа долоовор эрхий хурууны завсарт “оймсны харааны тасархайг” барьчихсан Мөнхбатынхаа “харааг” урчихлаа алдас боллоо гэж хэлж суусан билээ. 

	Иймээс аварга хүний чимхэлт ч гэсэн мэх болдог юм байна даа гэж тэр үед надад бодогдож байсан ажгуу. 

	 

	УУЛАНД ГАРЧ МОД ХИЙНЭ

	 

	Даян аварга С. Цэрэн гуай, “албан газар сайн барилд гэж үүрэгдээд байна. Эртхэн ууланд гарч мод хийж хүч авахаас” гээд баруун гарын хурууг минь атгаад, нүдээ ирмэж байдаг сан. 

	 

	ТООН ДОТОР ҮСЭГ ЦОХИЖ ЯВАХ ЧИНЬ

	 

	С. Цэрэн аварга, Ц. Санжаа заан хоёр тооны шалгалт өгөх болж, үл мэдэгчтэй тэгшитгэл таарч гэнэ. Аварга нэлээд гайхсанаа, Цэрэн аварга андуурав уу, шинжлэх ухаан эндүүрэв үү, тоон дотор үсэг цохиж явах чинь юу вэ гэсэн гэдэг. 

	 

	АВАРГА, ЗААНЫ ЦАЛГИАНД ТЭССЭНГҮЙ

	 

	Ардын хувьсгалын 49 жилийн ойн баяраар “өмсдөг” Ц. Дамдиндорж заан дотроо аймгийн арслан Д. Баатаржавыг амлах санаатай байсан юм билээ. Тэгтэл хүчтэний дэргэд хүчгүй нь буруутай гэгчээр даян аварга С. Цэрэн гуай тавын даваанд нөгөө өөр бодолтой байсан Ц. Дамдиндорж зааныг амлав. Заан ер нь яачхав гэмээр ааш гаргаж “Хөгшин чи, намайг амлаж байхдаа яадаг юм. Хаях зөөлөн боорцог нь би байна уу? Чамайг хаяхгүй юм бол энэ довон дээр заан гэж явсны хэрэг юу сан” гэж уурсаж байсан даа. 

	Аварга, заан хоёр өрөнгүүт заан, аваргын хоёр шуу руу тувтан нүдэж, ийш тийш үсчиж займчуулсаар бахардуулж байгаад, хөлийг нь тэрүүхэнд нь авч дэрлэж хаячхаад туг руу гүйхийг би бахдан харж байж билээ. Аварга энэ мэтээр амаа буруу авч бүдэрч байгаагүй бол шөвөг нь хэдээр нэмэгдэх байсныг бүү мэд. Тэр жил Ч. Өвгөнхүү начин тавд Д. Баатаржавыг амлаж, солгой далавчлан цохиж, начнаас нь мулталсан юм. 

	 

	БАЙЦАЙНЫ ШӨЛ УУСАН АМЬТНЫГ ЮУХАН БАЙХ ВЭ

	 

	1969 онд даян аварга С. Цэрэн, улсын арслан Ж. Чойжилсүрэн нар ид байв гэнэ. Ойн баярын өмнөхөн Чойжоо арслан ЗХУ-д 3 сарын дадлага хийгээд наадам тулгаж ямар ч бэлтгэлгүй, нэг өдөр ч биеэ шаралгүй зодоглож дээ. Даян аварга С. Цэрэн гуай тавын даваанд ам авахын өмнө Орост 3 сар байцайны шөл уусан амьтанд ямар хүч байгаа аж. Бас тэр биеийн нь байгааг гэж бодон нүдээр олзолж, Чойжоог амлаж барилдан, солгой хөлийг нь авч хонгодоод давхар ачуулж унасан юм. Цэрэн аварга босож тахимаа өгөхдөө "Байцайны шөл бас бяр оруулдаг байх нь ээ" гэж шогширч байсан гэдэг. 

	(Монгол улсын даян аварга С. Цэрэнгийн тухай хууч)

	 

	 

	МӨРИЙЦСӨН НЬ

	 

	Тэмээ өргөдөг хэмээх Б. Жамъяндорж арслан Архангай аймгийн “Аранзан” хэмээх Ц. Гомбодорж зааныхаа тухай хууч дэлгэхдээ. Тэр хоёр хөдөөгийн 30 жилийн томхон байтай барилдаанд очоод их шөвгийн дөрөвт үлдээд орхиж гэнэ. Бөх засварлах зуур Аранзан халхганан ирж тэмээ өргөдөгтэй 

	— Чи бид хоёр үлдэх юм байна. Хоёулаа бие биеэ зовоогоод яах вэ? Миний машинд очъё гээд Зил 130-ынхаа кабинаас Болгарын өндөр шилтэй коньяк хоёр шилийг гаргаж ирээд бөглөөг нь мулталж надад, нөгөөг өөрөө мулт татаад хар цай ууж байгаа юм шиг хүл хүл залгилаад тал хүртэл нь уучихлаа гэнэ. Тэгэхлээр нь арслангийн “хар” хүрч, нөгөө шилтэйг нь булааж аваад залгилаад орхисон чинь жинхэнэ коньяк биш хар цай хийчихсэн залгилж байжээ. Чи муу нохой намайг ингэж зальдаж байхдаа яадаг юм бэ. Үнэнээ хэлнэ биз гэж уурлаад өөрийнхөө жинхэнэ коньякийг задалж ам руу нь цутгаад хоёулаа тэнцүүхэн хуваагаад уучихжээ. Гэтэл “Аранзан миний пянг яаж даах вэ? үзүүрт очсон чинь гишгэж чадахгүй байхаар нь ганцхан буулгадаж давчхаад эмээл хазаартай бүдүүн морийг хөтлөөд явчихсан” гэв. Бөхчүүд гэж хээгүй улс даа... 

	(Монгол улсын арслан “Тэмээ өргөдөг” хэмээх Б. Жамъяндоржийн хууч)

	 


АЖ БАЙДЛЫН ХУУЧ ЯРИА

	 

	ДАРЛАН БАНДИ

	 

	Партизан Дамдинсүрэнгийн ярьсан нь:

	— Урьд Сэлэнгийн жанжин гүний хошуу тамгын газар гэж байлаа. Тэнд би багадаа бичээч хийж байсан юм. Тэгэхэд тэнд Дарлан Банди гэдэг өвгөн галч байлаа. Даргар ханхар биетэй учраас Дарлан гэдэг хочтой болсон юм. Тэр өвгөн галч өдөр турш гал тогооны ажлыг хийгээд шөнө турш мөргөл хийдэг байлаа. Амрах унтах гэж бараг байдаггүй. Тамгын бичээч нар түүнээс асуудаг байлаа: “Өвгөн гуай. Та яах гэж мөргөл хийдэг юм бэ? Биеэ жаахан амраавал дээргүй юу?” гэхэд “Иш дүү нар минь, би залуудаа их нүгэл хийж явсан хүн. Мөргөл хийж нүглээ жаахан хөнгөрүүлэхгүй бол болохгүй” гэдэг байв. “Та ямар нүгэл хийж явсан юм бэ?” гэхэд хэлдэг сэн: “Иш, дүү нар минь, алиныг ярьж гүйцэх вэ гэнэ. “Тэр нүгэлт явдлынхаа нэгийг ч гэсэн ярьж өгөөч” гэж бид уйдсан залуус гуйхад тэр нэг ийм зүйлийг ярьсан юм. “Би урьд хулгайч байсан юм. Одоо нуугаад яах вэ. Тэгэхдээ эхлээд би хаяагаа хаздаг (ойрынхноосоо юм авдаг) муу хулгайч байсан юм. 

	Урьд энэ Намнангийн хүрээн дээр нэг баян лам байдаг байлаа. Нэр нь Чойдог. Түүний харамч харгисыг нь амьтан гайхдаг байлаа. Би ядуу хүн. Түүнээс жаахан юм авч амьдаръя гэж бодоод нэг зуны шөнө байшинд нь сэмхэн орчихлоо шүү. Хамаг үнэтэй нарийн юмаа хийсэн нэг авдрыг нь суллачихлаа. Аз болоход хэнд ч мэдэгдсэнгүй аятайхан авч чадлаа. Тэр юмыг гэртээ аваачиж далд хийгээд цувуулан зарж иддэг байлаа. Хөгшин эхтэйгээ хоёулаа хоол унд элбэгтэй цатгалан байдаг боллоо. Нэг сайн гутал ч аваад өмсчихлөө. Нэг жил өнгөрөхөд юм ч шувтрах шахлаа. Хэдэн мөнгөн шахуургатай нэг сайхан суман ташуур үлдлээ. Тэмдэгтэй содон эд болохлоор түүнийг зарж болохгүй гэж бодоод хадгалж байсан юм. Гэтэл нэг хүн их үнэ өгөөд байхлаар тэсэлгүй зарж орхилоо. Яадаг бол? гээд айж л байсан. 

	Удалгүй юмны эзэн лам өнөөх ташуурыг бариад түүнийг худалдаж авсан залууг дагуулаад манайд ороод ирлээ. За бүр ч харлалаа. Би бас юм зувчуулж сураагүй залуу байсан юм. Тэр лам мэхтэйхэн хараад, “энэ ташуурыг хаанаас авсан бэ? Ноднин жил би авдартай юмаа хулгайд ухуулахдаа энэ ташуурыг хамт алдсан юм гэж байв. Би сандарч жаахан гэгэлзэж байгаад ингэж хэллээ:

	“Чин вангийн хошууны Батхүү гуайгаас авсан юм” гээд худал хэлчхэв. Чин вангийн хошуунд Батхүү гэж нэг баян хулгайч сайн эр байдаг гэж дам дуулсан юм. Түүнийг ердөөсөө үзээгүй огт танихгүй хүн шүү. Сандраад нэг удаа ч гэсэн холын хулгайч хүний нэрийг зааж мултрах гэсэн юм. 

	Тэгсэн чинь мултарч чадсангүй. Өнөөх лам чинь маргааш нь нэг хүн дагуулж ирээд надад эмээлтэй морь өгч унуулаад гурвуул Чин вангийн хошуу руу явж гарлаа. Замдаа нэг хоноод өглөө нь нэг даваагаар даваад өвөр лүү нь орж явлаа. Бодвол Батхүүгийнд ойртож яваа болов уу гэж санагдаж байлаа. Нэг олон хонь хариулсан хүн явж байв. Түүнийг хараад би өнөөх хоёртоо хэллээ: “Би тэр хүнтэй уулзаад Батхүү гуайнхыг асуугаад ирье” гээд давхиад тэр хоньчин дээр очоод Хэний хонь вэ? гэсэнд “Батхүүгийн хонь” гэв. “Тэр нь хаа байгаа юм бэ?” гэсэнд “Энээхэн хөтлийн өвөрт” гэж байв. “Батхүү өглөө ямар дээлтэй байв? Ямар шүү хүн бэ? Би уулзах гэж яваа юм” гэсэнд “Батхүү гуай ягаан хамбан дээлтэй байгаа. Халзан толгойтой лүглэгэр өвгөн” гэж хэлэв. 

	Түүнийг дуулчхаад өнөө хоёр дээр ирээд гурвуул хөтлийг даваад нэг баян айлын гадаа очиж буулаа. Нэг хүүхэн нохой хорьж өглөө. Хүрэн тэрлэг дээлтэй, халзан өвгөн гаднаа зогсож байгаад бидэнтэй мэндлээд гэртээ орох гэхэд нь би хормойноос нь татав. Нөгөө хоёрыг гэрт ормогц Батхүүд “Амь авар” гэж хэлэв. “Нэр чинь хэн бэ?” гэв. “Банди” гэлээ. Тэгээд өөр үг сольж амжилгүй гэрт орлоо. Бандид цай идээ өгч байв. Би бэргэшээд цай амсаад сууж байтал Батхүү хэлж байна “Хөөе Банди аа. Чи яагаад хүнийрхээд байгаа юм бэ? Юм идэж уугаач. Чи ойрдоо үзэгдэхгүй яагаа вэ” гээд хуучин танил юм шиг ярьж байна. 

	Гэтэл өнөөх Чойдог лам хэлж байна: “Би энэ ташуурыг нэг авдар юмныхаа хамт алдсан юм. Энэ Банди энэ ташуурыг Чин чин вангийн Батхүүгээс авсан гэх юм. Та тэр Батхүү нь юм уу? Энэ ташуурыг мэдэх үү?” гээд ташуурыг үзүүлж байна. “Тийм, өнөөх ташуурын эзэн олд оо бий” гээд Батхүү гуай ташуурыг орон дээрээ тавьчихлаа. Тэгээд ярьж байна: “Тийм ээ. Энэ хүү бол манай өмнүүр хойгуур гүйж явдаг хүн. Ташуурын эзнийг олоод иржээ. Ноднин жил хулгайч нар манай арван морийг адуун дотроос шилж аваад явчихсан юм. Тэгэхдээ тэр хулгайч нар энэ ташуурыг гээж орхисон юм. Энэ ташуурын эзнийг ол гээд энэ хүүг явуулдаг юм. Одоо чамайг олоод иржээ. Цаадуулыгаа гарга гэсэнд нэг хүн гараад хэдэн залуусыг аваад ирлээ. Тэгэхэд Батхүү “За ташуурын эзэн олдсон шүү. Энэ хоёрыг барьж хүлээд илүү гэрт хийчих” гэлээ. Тэгэхлээр хэдэн залуус өнөөх ламыг чинь барьж аваад нөгөө дагуулсан хүнтэй нь хоёулыг янгинатал хүлээд илүү гэрт хийчхэв. Банди тэдэнд хоол залгуулж өгдөг болжээ. Тэр хоёр хүлэгтэй хэд хоноод хорь гучин лангийн хахууль өгч гуйж байж арай гэж суллагдаж харьсан юм. Тэр лам ташуураа авах байтугай арван морины хулгайд сэрдэгдэж арай гэж салсан юм. Заалдаад дийлэхгүй гэж мэдээд тэр намайг яаж ч чадалгүй орхисон юм. 

	Ийм муухай сүнсгүй хэрэг хийлцэж явсан хүн дээ гэж Дарлан Банди гуай ярьж байдаг сан. 

	1962 он

	(Ц. Дамдинсүрэн “Бүрэн зохиол” II. 1998. 293—296)

	 


АЗ

	 

	Энэ явдлыг Хатанбаатар Магсаржавын бичээч явсан партизан Дамдинсүрэн надад 1962 онд Аварга тосонгийн рашаан дээр хамт амарч байхдаа ярьж өгсөн юм. Түүний ярьсан зүйл над сонин байсан тул бусад хүмүүст ч мөн сонирхолтой болов уу гэж бодоод энд сийрүүлье. 

	Би туулай жилтэй, тэгэхлээр 1891 онд төрсөн хүн. Булган аймгийн Хутаг өндөр Сэлэнгэ мөрний хавиар нутаглаж явлаа. Би бага залуудаа амьдралаар ядуу зүдүү хoн байлаа. Нэг аз дайрч би нэг морины хүчээр ядуу амьдралаас ангижирч чинээлэг амьдралтай болсон юм. Яаж аз дайрч, яаж нэг морины ачаар чинээлэг амьдралтай болсноо ярих гэж байна. 

	Сэлэнгийн Төлбөрийн хөндийд нутаглаж 223 га газар арвай буудай тарьж амьдарч байлаа. Гурван oхэртэй, нэг морьтой, хэдэн хоньтой өөр малгүй ядуухан амьдралтай байлаа. Хааяа тамгын газар бичээчийн алба хааж хэдэн мөнгө олдог байлаа. 

	Олноо өргөгдсөний 3—4 оны (1913—1914) үе билээ. Намар шувтарч өвөл эхэлж байх үед Цэцэн чин вангийн хошууны Тамирын голын Сөрт гэдэг газар нутагтай Арцаа тайж гэдэг хүн манай хавийн тариачин нараас будаа худалдаж авах гэж хэдэн үхэр тэрэгтэй ирлээ. Түүний хамт арав гаруй хүн гучаад oхэр тэрэгтэй иржээ. Манай хувийн улстай наймаа хийж гарлаа. Үхэр, хонь, адуу өгөөд будаа гурил авч байна. Бид ч тариагаа тээрэмдэж гурил болгоод зарж байлаа. 

	Төлбөрийн хөндийд зуугаад айл тариа тарьдаг байсан. Төлбөрийн хөндий бол уртаашаа бүтэн хагас өртөө (40—50 км), дундуураа гол устай сайхан газар юм. 

	Арцаа тайж малаа зараад нэг цавьдар хүрэн морьтой үлдлээ. Тэр морио хоёр зуун жин гурилаас өгнө гэж байна. Түүнийг үнэтэй гээд хүн авахгүй байна. Зуун жин нь жаран кило болдог юм. Тэгэхлээр хоёр зуун жин гурил гэдэг нь 120 кг гурил гэсэн үг. Арцаа тайж наймаагаа хийж дуусаад явах гэж тэргээ ачаад хөдлөх гэж байлаа. Тэр морийг харвал дунд зэргийн биетэй, бөгтөрдүү нуруутай, аятайхан морь байлаа. Авмаар санагдаж байна. Би Арцаа тайжтай бага сага гурил, хонины наймаа хийсэн байлаа. Миний арвай, сайн цэвэрлэсэн хоггүй арвай байлаа. Арцаа тайж миний арвайг авах гэж шохоорхож байна. Би хэллээ: “Арцаа гуай, та морио зарахгүй яагаа вэ?” гэлээ. “Энэ чинь туранхай шиг боловч ер нь сайн морь байгаа юм. Хоёр зуун жин гурилаас нааш өгч болохгүй юм” гэж байна. Тэгэхлээр нь “100 жин гурил, гурван дүү арвайгаар би авъя” гэж хэллээ. Нэг дүү арвай бол 22 шанага буюу17—18 кило арвай байдаг юм. “Чи ядахдаа 100 жин гурил, таван дүү арвай өгөлгүй болохгүй. Би чамтай танилцлаа. Чиний арвай сайн юм. Тэгэхлээр би чамд хямд өгч байна” гэв. Би “Үнэтэй байна” гээд орхиод явтал хойноос дуудаж байна. “За чи 100 жин гурил, 4 дүү арвайгаар авбал ав” гэж байна. Би ганц унаатай хүн болохоор өөр нэг морь авах хүсэлтэй байлаа. Тэр үед залуу сайн морь 200 жин гурил хүрч байсан цаг юм. Арцаа тайж буцах болоод морио хямд үнээр зарах гэж байгаа хэрэг. Түүнийг би мэдээд морийг нь авчихлаа. Морио унаж үзвэл нэлээд хөл чангатай, амьсгаа багатай, жижиг алхаатай аргаггүй аятайхан морь байлаа. Би хоёр морьтой болоод хүний морийг хөлсөөр унахаа болилоо. 

	Төлбөрийн эхээр нутагладаг олон малтай айлаас бид малыг хөлсөлж эдэлдэг байсан. Өвөл нэг морийг хөлсөлж унавал хавар морийг нь зуун жин гурилтай буцааж өгдөг. Нэг шар үхрийг өвөл эдэлбэл хавар арван дүү арвайтай буцааж өгнө. Тариачин айлууд мал цөөнтэй байдаг. Олон малтай байж болдоггүй юм. Мал олон болбол нэгд, тариаг иднэ, хоёрт, тарианы гуурс идүүлбэл малын хүч таргад муу, намар өвөл амархан эцнэ. Хавар хамуурна. Морины хөл доголно. Нуруу амархан автагдана. 

	Тэгээд би цавьдар морио хоёр жил эдлээд гурав дахь жилдээ зуны эхээр алдчихав. Эрээд олсонгүй, гүйгээд нутагтаа харьчихсан болов уу гэж бодож байлаа. Зуны нэг өдөр манай нутгийн Гимпэл гэдэг хүнийд буутал тэнд Арцаа тайжийн нутгийн Мясад гэдэг хүн сууж байна. Тэр хүн даавуу даалимба өгч намар будаа авахаар хэлэлцэх гэж яваа юм байжээ. “Дамдинсүрэн чамд Арцаа гуай юм хэлүүлсэн” гэж байв. “За юу гэж байна?”гэхэд Мясад: “Хүрэн морь чинь гүйгээд нутагтаа ирсэн гэж байна лээ” гэв. Би тэгэхээр нь хэдэн шанага чангаамал будаа ганзагалаад ганц морио унаад явж гарлаа. Хоёр хоног явж Арцаа тайжийнд хүрээд очлоо. Арцаа тайж надаас ахмад хүн юм. “Дүү хүү хүрээд ирлээ” гэж сайхан хүндэлж зочилж байна. Хэдэн шанага будаагаа бэлэгт өглөө. Хоёр гурав хоног сүүний архи ууж хүндлүүлэв. Дөрөв дэх өглөө нь би буцах боллоо. “Чи хэд хоно. Юундаа яардаг юм” гэж байна. “Би хойноо ажилтай явалгүй болохгүй” гэлээ. Хоргой, тууз зэргийг бэлэглэж өгөв. Морийг минь адуунаас бариулж ирэв. Овоо сайхан сэргэчихсэн байна. “Морь чинь гүйдэг юм. Зарчих” гэж байна. Гэвч сайн үнэ өгсөнгүй учраас би морио зарсангүй. “Хариад үргэлж унаж байя” гэж бодоод нэг морио унаад, нөгөө морио хөтлөөд явж гарав. 

	Замдаа айл хэссээр Цонхлон сумын нутгаар ороод Чин вангийн хошууны нутагт ирээд явж байтал Сайханы овоог тахиж байна. Үржин гүн, Саруул гүн, Ханд чин ван гурван хошууны ардууд нийлээд их наадам хийж байна. Зуны сайхан цагт хангайн баялаг нутагт сайн морьдоо унасан сайхан хувцсаа өмссөн баяр цэнгэлтэй олон хүний дунд ороод миний сэтгэл ч хөөрч байлаа. Хагсаасан олон сайхын морьдыг уралдах гэж байгааг хараад сэтгэл баясаж хүрэн морио харсан чинь нэг л давхичхаж магадгүй санагдлаа. Арцаа тайжийнхаас нааш 6—7 хоног айл хэсэж явахад аятайхан хагсарсан байна. Хүрэн мориныхоо сүүлийг боогоод хөтөлж явтал хоёр өвгөн “Энэ хүү морио уралдуулах санаатай юм байх даа” гэж ярилцаж явахыг сонсоод тэр хоёртой гүйж очоод уулзав. “Хар хүү чи морио уралдуулах санаатай юм уу?” гэж байна. “Тийм ээ” гэлээ. “Тэгвэл морио уралдуулахгүй яагаа вэ?” гэлээ. Унах хүүхэдгүй л байна” гэв. Тэр өвгөний нэг нөгөөдөө “Чи хүүхдээ өгчих л дөө. Чиний хүүхэд чадна даа” гэлээ. Нөгөө нь тэгэхлээр “Миний хүүхэд том л юм шүү дээ. Чи өөрөө мэд” гэж хэлээд хүүхдээ дуудуулав. Гандмал шар тэрлэгтэй 13—14 насны бор хүү хүрээд ирлээ. Эмээлээ мориндоо гөлөмгүй тохож тэр хүүд унуулаад сан эргэж яваа олон зуун морьдын дунд нийлүүлж өгөөд өөрөө гөлөм богцоо үүрээд явж байлаа. Тэндхийн айраг тун сайхан юм. Айраг уугаад наадам үзээд ганхаж явлаа. Удалгүй уралдааны морьд тоос манаргаж давхиад ирж явна. “Миний морь пайз олж барьж чадах болов уу?" гэж би бодож байлаа. Хурдан морийг угтаж гарсан хүмүүс дурангаар харж түрүүлж яваа бараан морины тухай ярилцаж байна. Зарим нь “Мишигийн хар морь л байна” гэж байна. Зарим нь “Тайлагийн Баянхээр морь байна” гэхэд зарим нь “Зундуй ламын хүрэн” гэж байна. Би огт горьдолгүй, үг чагнаад зогсож байлаа. Дөхөөд ирэхэд “Тэрлэгтэй хүүхэд унасан огт танихгүй хүрэн морь байна” гэж байна. Би сайн харсан чинь хүүхдийн хормой хийсэж явах нь миний хүүхэд мөн шиг. Бусад хүүхэд өмд цамцтай учраас хийсэх хормойгүй юм. Ажигласан чинь миний цавьдар морь хамаг морьдын түрүүнд ганцаараа харвасан сум шиг зурайлгаж явна. Морь бариачин миний морийг цулбуурдан хөтөлж ирээд ”Хар хүү морио ав” гэж байна. Би хусуур сойз байхгүй мөртөө нэрэлхэж “Хусуур сойз минь яав?” гээд бүсээ шүүрч байлаа. Тэгэхэд нэг хүн надад хусуур сойзоо өгөв. Би мориныхоо хөлсийг хусаж сэврээгээд морь унасан хүүхдэд шагналыг нь өгөөд морио хөтлөөд их баяр бахтайгаар явж байлаа. Олон хүн миний морийг шохоорхон харж “Ийм морь ч хурдлалгүй яах вэ дээ” гэж ярилцаж миний хойноос дагаад явж байна. 

	Тэгтэл манай нутгийн Норов гэдэг хархүү дайралдлаа. “Сайн уу?” гээд уулзлаа. Тэр асууж байна. “За баяжаа юу? Сайхан хурдан морьтой болж дээ” гэж байна. Би хэллээ: “Үгүй, би баяжаагүй ядуу хэвээрээ” гээд хүрэн морийг яаж олж авсан учраа ярилаа. 

	Норов тэр нутгийн баян айлынд хүргэн орж суугаад тэнд нутаглах болсон юм байна. Тэгээд тэр над танилын хувьд туслахыг хичээж байна. Тэр хэлж байна. “Чи ядуу юм болбол энэ хурдан мориор юу хийх вэ? Арчлах, тордох, уях, сойх нь ч хэцүү. Энэ олон амьтны шохоорхож байгаа дээр нь энэ морио худалдчих. Амь тэжээх хэдэн малыг олж ав” гэлээ. Би “тэгвэл тэгье” гэлээ. Өнөөх чинь хэдэн хүнтэй уулзаж ирээд над хэлэв: Зай Тайлагийн Баян гэдэг чиний моринд үнэ өгнө. Тэр бол чиний морийг авах хүн биш. Зүгээр өдөж байгаа хүн шүү. Түүнийг мэдээрэй" гэв. Тэгж байтал миний морийг шохоорхон үзэж байсан олон хүний дунд нэг тохитой бүдүүн хүн орж ирээд "За хар хүү чи морио зарна гэдэг үнэн үү?” гэв. Би “Үнэ хүрвэл зарсан ч яах вэ” гэв. “Чиний морь энэ их наадамд түрүүлсэн хурдан морь юм. Би чамлахааргүй сайн үнэ өгнө. Арван унагатай гүү, нэг азаргатай өгье. Тэгээд чи нэг азаргатай сүрэг адуу туугаад буц” гэв. Би “Арай горьгүй байна даа” гэж байв. 

	Түүний маргааш нэг ёлхгор гэдэстэй настайвтар хүн ирж надтай уулзав. Тэр бол баян Мишиг гэдэг хүн юм байна. Түүний хэлсэн нь: “За чиний моринд үнэ өгсөн гэнэ билээ. Чи тоог бодохгүй чанарыг нь бодвол над зарчих. Би чамд чанартай мал өгнө. Надаас хоёр морь ав. Нэгийг нь миний адуунаас өөрөө шилээд ав. Чи тарианы ажил хийдэг хүн гэнэ билээ. Надаас тарианы хоёр сайн үхрийг ав. Морийг чинь хоёр морь, хоёр үхэр ийм дөрвөн малаар авъя” гэв. Би өнөөх Норовтойгоо зөвлөж байгаад өгөхөөр шийдлээ. Тэгж байтал Норов нэг залуу дагуулаад ирлээ. Хэлж байна: “За энэ залууд таван янчаан байвал гаргаад өгчих” гэв. Өврөө уудалж байгаад таван янчаан гаргаад өгөв. Тэр үеийн таван янчаан гэдэг чинь одоогийн тавин төгрөг гэсэн үг. Норов хэлж байна. “Чи Мишигийн адуунаас сайн морь шилж авч чадахгүй байх. Энэ хүү бол Мишигийн адуучин хүн. Энэ хүү сайн моринд нууц тэмдэг тавина” гэлээ. 

	Мишигийн хүүхний унадаг ямаан саарлыг авбал дээр шүү. За тэр морины зөв талын ташаан дээр нойтон шороогоор тоонолжин тэмдэг тавина. Тэгээд тэр морины хавиар энэ залуу явж байна. Чи адуун дээр очоод энэ хүүгийн хавиар тоонолжин тэмдэгтэй морийг олж харахыг оролд” гэв. Би “За” гэлээ. 

	Маргааш өглөө нь Мишигийн мянга гаруй адууг хоёр хүн хурааж ирэв. Мишиг бид нар мордож очив. Өчигдрийн танилцсан залуугийн явж байгаа чигт хүрч очоод адуун дотор харж байтал ташаан дээрээ тоонолжин шороон тэмдэгтэй бор морь явж байна. Харсан чинь аятайхан морь байна. “Энэ морийг бариад аль” гэв. “Энэ чинь морь таньдаг хүү байна шүү. Энэ бол миний охины унадаг гайгүй сайн морь байгаа юм” гэв. Мишиг гуай өөрөө зааж нэг бүдүүн хүрэн морийг барьж өгөв. Хоёр морио хөтлөөд Мишигийнд ирж буув. Тэднийд хилэн малгайныхаа саравчийг буулгаж өмссөн нэгэн өвгөн цай ууж байна. Мишиг түүнд хэлэв. “Энэ хар хүү одоо чамтай ханилаад танайд очно. Би үүнтэй наймаа хийсэн юм. Чи энэ хар хүүд хоёр сайн шар барьж өгөөрэй” гэв. Тэгээд Мишиг гуай хүрэн мориныхоо толгойг илж нэг ширхэг хялгас авч өвөртлөөд морио өгөв. Мишиг гуай хурдан хүрэн морийг минь аваад "Авсан азтай, өгсөн өлзийтэй болтугай” гэж ерөөгөөд хадаг барьж өгөв. Тэр хадгийг авч өвөртлөөд хоёр морио хөтлөөд хоёр гүвээг давж үхэрчин айлд очив. Тэр үхэрчин хэлж байна. “Мишиг гуай та хоёр чинь наймаа панз хийгээд юу болж байгаа юм?” гэв. “Би саяын наадамд түрүүлсэн хүрэн морио Мишиг гуайд өгч хоёр морь, хоёр шар авах болсон юм. Олигтойхон юм өгч үзээрэй. Би тарианы ажилтай хүн” гэж хэлэв. “Аа тэгэлгүй яах вэ? Тийм хурдан морио өгсөн юм бол сайн мал авах хэрэгтэй” гээд үхрээ үзүүлж “Энэ хоёр шарыг тарианы хүн хөлсөлж аваад магтаж байдаг юм” гээд хоёр сайхан улаан үхрийг зааж өгөв. Хоёр шараа туугаад хоёр морио хөтлөөд би гэртээ харьж ирэв. Хоёр үхрээ тарианд эдэлж хоёр морио ээлжилж унаад аятайхан амьдарч явлаа. 

	Дараа жил нь манай нутгийн Сэлэнгийн хөвөөнд наадам боллоо. Би бор морио унаж очив. Уралдааны морийг угтан барих хүмүүсийг томилон гаргаж байхтай дайралдав. “Намайг морь барих хүмүүст оруулаад аль” гэв. Таних бичээч оруулаад өгөв. Учир нь уралдааны морийг угтан барихад хурдан хөлтэй морь хэрэгтэй. Бас гол чухал наадмын дэнжээс морь барих газар хүртэл одоогоор бодвол хоёр гурван километр зайтай юм. Энэ завсар морь барих хүмүүс их төлөв баячуул шилдэг морио унаж сайварлуулан явж морио гайхуулдаг заншилтай юм. Морь барих хүмүүсийн хамт би явлаа. Миний морь сайхан сайварлан жороолж бүгдийн түрүүнд гарч явлаа. Олон хүн миний морийг магтан шагширч байна. 

	Морь барьж цоллосноос хойш хэсэг яваад би баян Бандийн майханд очиж буулаа. Энэ бол өөрөө өвгөжөөр хүн, залуухан эхнэр саяхан авсан юм. Эхнэр нь над хэлэв: “Чамайг нэг аятайхан морь унаж явна гэж хэлэлцээд байх юм. Би морийг чинь унаж үзье. Надад зарчих” гэж байна. Банди гуай уг нь их нарийн хүн. Гэвч залуу эхнэрийнхээ аяыг татах янзтай над хэлэв. “Үгүй чи бор морио над өгчихгүй юү? Оронд нь манай эхнэрийн унаж яваа шарга морийг ав” гэв. Би “Горьгүй. Миний бор морь хэдэн морины үнэтэй сайн морь” гэж байлаа. “За тэгвэл шарга морин дээрээ арван лан нэмж өгье” гэлээ. Би “Тавин лан нэмж өгвөл яах вэ өгье. Түүнээс нааш өгөөд над ашиггүй юм” гэлээ. Банди гуай “Аа тийм үнэ яаж байдаг юм” гээд авахгүй янзтай боллоо. Эхнэр нь миний моринд эмээлээ тохож унаж үзээд орж ирлээ. “Их аятайхан морь байна. Нэг аятайхан морь унаж болдоггүй яасан юм бэ?” гээд Банди гуайг базаахгүй янзтай харлаа. Банди гуай ч зөөлрөөд ирлээ. “Чи жаахан хямд өгөхгүй юү” гэж байна. Би “Үгүй” гээд чангараад байлаа. Банди гуай аргаггүй болж шарга морин дээрээ тавин лан нэмж өгөөд миний бор морийг авсан юм. Тэр үед жирийн морь арван хэдэн лангийн үнэтэй байсан цаг билээ. Би сүүлд хүрээнд очиж Банди гуайгаас тавин лан дэнсэлж аваад тэр тавин лангаараа хэдэн морь авч унасан юм. Тэгээд ч ер миний амьдрал дээшлээд явчихсан юм. Ганц хүрэн морины ачаар би хөлжиж элбэг амин тэжээлтэй болсон хүн дээ” гэж өвгөн Дамдинсүрэн гуай над ярьсан билээ. 

	1962 он. 

	(Ц. Дамдинсүрэн “Бүрэн зохиол” II. 1998. 293—296)

	 


ДЭЛХИЙН АНХНЫ ЭМЭГТЭЙ БӨХ ДАВААХҮҮ

	 

	Монгол улсад маань шинэ эргэлтийн бодлого гэгч 1931 онд явагдаж хамтрал коммун бий болж эмэгтэйчүүд эрх чөлөөгөө олж үсээ тайруулан, улаан алчуур зангидан бурхангүйчүүдийн гишүүн гэгчид залуу хүмүүс элсэн бурхан тахилаа зарим нь хурааж байлаа. Хүрээ хийдийн лам нарыг хийдээс нь хөөн гаргаж хуврагуудыг эхнэр авахыг шаардаж байв аа. Тайж язгууртай айлын мал хөрөнгийг хурааж хотыг нь харлуулан малын хашааг хоосолж билээ. Их л сонин юм болж байсан цаг юм даа. Одоо бодох нь ээ инээд хүрмээр эргэлт болж байжээ. Тэр жил Булган аймгийн Хангай сумын цэнгэлд (наадмыг ингэж нэрлэдэг байв) манай аав Жамаа очсон юм даг. Аав ирээд эжийд ярьж байгааг сонсвол их сонин цэнгэл болжээ. Хангай сумын цэнгэлд 64 бөх барилджээ. Гэтэл эмэгтэйчүүд эрх чөлөөгөө олсон болохоор эмэгтэйчүүд барилдах болж 32 бөх барилдаж Даваахүү гэгч хүдэр бор хүүхэн түрүүлж бөөн шуугиан үүсжээ. Тэр Даваахүү бол жин тээдэг, морь уургалдаг, наймаа хийдэг, түлээ ачдаг, тэрэг хийдэг хүч чадал ихтэй, овсгоо самбаатай бүсгүй байсан юм санж. 

	Мөн 100 гаруй морь уралдсаны дараа бөөн шуугиан дахин үүсжээ. Юу гэвэл эмэгтэй хүн эрх чөлөө олсон бол эм мал ч бас эрх чөлөөгөө эдлэх ёстой гэж гүү уралдуулах болжээ. Гүүний уралдаанд бор халзан гүү мянган алхам хол түрүүлжээ. Тэр онцгой хурдан гүүг наадамчид сонирхон шинжиж үзвэл сугандаа гуурстай онцгой төрсөн адгуус байлаа гэж аав ярьж билээ. Одоо бодоход манай Булган аймгийн Хангай сумынхан дэлхийд хоёр юмыг анхалж үүсгэсэн сум юм шүү дээ. Анх удаа эмэгтэй бөх барилдуулсан, анх удаа гүү уралдуулж байснаараа дэлхийн анхдагч болсон байх юм. Ер нь хувьсгал, шинэ эргэлтийн бодлогыг дагаж дандаа шинэ юм үүсдэг явдал хаа хаагүй л байдаг бололтой гэж 77 настай Баатарчулуун өвөө хуучилж билээ. 

	 

	 

	ЧАРГААР ДАЙРУУЛСАН МИНЬ

	 

	1946 оны өвөл цаг миний нагац ах Болдын Дагвацэрэн агсан Төв аймгийн Угтаал цайдам сумын нутаг Хүйлээ хэмээх уулсын хавьд “Өвс хадах улсын морин станц”-д очиж ажил ангийн дарга гэсэн алба хашдаг байв. Нэгэн өдөр ах маань Халиугчин нутгийн гэх 18 орчим насны бүсгүйтэй ханилан суухаар гэртээ дагуулж ирэхэд нь миний ээж Чимид, эмэг эх Ханд нар нэлээд сониучирхан байсан нь тэгэхэд зургаа орчим настай байсан миний санаанд өдгөө илхэн санагдана. 

	Манайх нэгэн гүн жалгын ойролцоо гэрээ барьсан байв. Мөнөөх бэргэн эгч уг жалганд “морь харахаар” суухад нь би төмөр чаргаар дайруулж нагац ахдаа зодуулж билээ. Тэр бүсгүй бол эдүгээ эсэн мэнд амьдарч буй Нацагийн Бужгар буюу Монгол улсын аварга Хадбаатарын төрсөн ээж билээ. 

	 

	Насаа идсэн юм чинь арга байж уу... 

	 

	Би бүр адуу маллаж, даага сургаж байсан 12 настайдаа анх сургуулийн босго алхсан юм. Төв аймгийн “Адуун завод” хэмээх газар 1952 онд нэгэн том цагаан гэр шинээр барьсан нь миний анхны сургууль болсон юм. Эхний захирал нь Жамбалдорж, удаах захирал нь Ц. Хишигжав (хожим нь миний хүргэн ах болсон) нар байлаа. 

	Мөнөөх ах Дагвацэрэн сургуулийн хаминдаа, эгч Ичинхорлоо маань сургуулийн тогооч болсон учир би тэднээрээ гул барьж их үймүүлдэг “ангийн дарга” байлаа. Ангидаа шийтгүүлж номхон зогсож байтал хаминдаа ах захиралтай уулзахаар ороод ирнэ. Би ахыг харахлаар ширээн дээрээ элгээрээ хэвтэж, багшийг харахлаар босож зогсох зэргээр аргална. Гэрийн арын шавар амбаар хаминдаа ахын агуулах учир ах түүгээр орж гарах нь олон. Би мөн л сахилга алдсан шийтгэлээр ангиас хөөгдөн гарч, улаан бүчээ толгойдоо зангидаж чихээ хөлдөхөөс хамгаална. Ингэж яваад хаминдаа ах, тогооч эгчтэйгээ тааралдаж, “нүүр хийх газаргүй болно". Дараа нь бөөн “проблем" болдог сон. Би дуулах, шүлэг унших, мандолин, лимбээр тоглох, цанаар гулгах зэрэгт гол төлөв тэргүүн байр эзэлдэг, ёстой л багш нарын хэлдгээр онголзуур хүүхэд байв. Насаа идсэн юм чинь арга байж уу... 

	 

	Балбуулсан минь

	 

	Нагац ах миний зүггүйн шалтгаанаар хааяа зодох бөгөөд мориор хөөж, сураар ороолгох, өгзөг дээр алгадах зэргээр “номхруулдаг” байв. Өвлийн нэгэн өдөр нагац ах тариалангийн талбайд бэлчсэн адуугаа хурааж ирэхээр явсан билээ. Уг талбайг үтрэм гэх бөгөөд би эмээдээ (ахын төрсөн ээж нь) “тэр муу өтмөр”-төө яваад үхвэл таарна гэж хэлсэн минь сонорт нь хүрч “Чи намайг үхүүлж, миний махыг идэх нь үү? гээд нэлээд сайн “балбасан” билээ. Гэвч би нагацыгаа бусдаас илүү хүндлэн өтөл насандаа үгүйлэн дурсахын учир дэмбэрэлтэй... 

	 

	Урьдын хүмүүсээ гэж... 

	 

	Нагац ахынх Тал булаг. Баянбулаг, Бяцхан булаг хэмээх уул ус жигдэрсэн Баянбүрдэд нутаглан мал маллаж, гүү барихын зэрэгцээгээр Хэнтийн нурууны шувтарга Бугын ам хэмээх хөвчөөс мод татаж ойн захад цагаалж “куб” хийдэг байлаа. 

	1950-иад онд “сахалт орос” хэмээх цэргийн хоригдол, Сталины засаглалын 505-ын шоронгоос оргож уг ууланд бүгснийг манай Жаргалант нутагт амьдарч асан орос ах дүү Емельяновынхан түүнийг устган хороож Власовын урвагч гэх түүний шарилыг бүхээгтэй Пикал М—415 машинд ачаад авч явсныг хүүхэд нас минь мэдэх билээ. Ах уулнаас мод татаж явахдаа сахалт оросоос нэлээд эмээж явдаг байсан санагдана. Гэвч нутгийн хүмүүс мэдэмхийрэн “Монгол хүнийг бол яадаг ч үгүй, харин оросыгоо бол үзэж чаддаггүй юм. Сталины мэргэн бууч хүн байсан гэнэ лээ” гэх зэргээр ярьдаг байж билээ. Энэ тухай орхиж модчин байснаа дурдъя. Булхай хэмээх чарга маягийн тоног хэрэгсэлд хайнагийн шар хөллөж уулын цармаас мод чирэхэд шар дөрвөн хөлөөрөө алхах бус гулсан түрэгдэн буудаг сан. 

	Нэг удаа би хайнагийг буруу зүгт залснаас булхай онхолдож хайнагийн дөрвөн хөлийг дээш харуулан хаяхад би бас чирэгдэн унасан. Хайнаг босож чадахгүй янцаглаж байтал ах гүйцэж ирээд хударга буулга сэлтийн сурыг тайлж заримыг огтолж хайнагаа босгоод “чи мал алах нь шив дээ?” гээд сураар пидхийтэл ороолгож байж билээ. Урьдын хүмүүсээ гэж... 

	(Аварга бөх Хадбаатарын эцэг Дагвацэрэн агсны тухай хууч яриа)

	 


ХУЖАА НАР ҮХЭХДЭЭ МӨНГӨӨ ҮЛДЭЭЖ ЗҮРХЭЛДЭГГҮЙ

	 

	Хятад хүн шоргоолж шиг хөдөлмөрлөж ажилчин зөгий бал цуглуулах шиг л хөрөнгө зоорио арвижуулдгийг хэн хүнгүй мэднэ. Тэгвэл тэрхүү хурааж хуримтлуулсан мөнгө төгрөгөө насан эцэслэх үедээ хааш нь хийдэг нь маш учир битүүлэг байдаг. Дотор хүмүүс өсөхөөс өтлөхийг хүртэл үнэтэй хувцас өмсөж, илүү дутуу зугаа цэнгээнд мөнгө үрнэ гэдэг санахын хазгай. Тэгэхээр тэр их мөнгө хаашаа ордог хэрэг вэ? Энэ тухайд хар багаасаа усны гудамжинд хятад хүүхдүүдтэй тоглож өссөн нэгэн өвгөн надад сонирхолтой хуучийг дэлгэж билээ. Тэр бээр ярианыхаа эхэнд “Хятад хүн ямар ч байсан монгол эхнэрээс гарсан хүүхдэдээ хөрөнгө хогшлоо бүтнээр нь үлдээх хүсэлгүй байдаг юм билээ. Харин амьд ахуй үедээ бол юугаар ч дутаадаггүй юм” гээд доорх явдлуудыг ярьсан юм даг. 

	 

	ЗАЯАТ ДАНЖААДЫН ГАНЦ ХҮҮ

	 

	1960-аад оны эхээр Есөн гудамж буюу Одоогийн Нарны титэм дэлгүүрийн хавьцаа Заяат хэмээх Монгол нэртэй баян хужаа байлаа. Түүний монгол эхнэр орь залуугаараа нас эцэслэсэн учраас Түмэнбилэг гэдэг хүүтэйгээ хоёулхнаа амьдардаг байж. Түмэнбилэг хүү одоогийн Хүмүүнлэгийн Ухааны Их сургуулийн байранд байсан 10 жилийн 2-р дунд сургуулийг төгсөөд цэрэгт ч явсан юмгүй архи дарс уун зугаа цэнгэл хөөх болжээ. Цэрэгт яваагүйн шалтгаан Заяат хятад чамгүй мөнгө хаяж байж эмнэлгийн акт гаргуулж авсанд байж. Өдөр шөнөгүй Туул, Урт цагаанаар эргэлдэн архи дарс ууж, Барилгачдын соёлын ордон, Хятад ажилчдын клуб зэргээр нийтийн бүжиг эргүүлэн явах хүүгээ Заяат луухаан элдвээр ятган бас уурлаж загнаад ч нэмэр болсонгүй. Бүр сүүлдээ цөхрөөд юу ч хэлэхээ больжээ. 

	Тэгээд удаа ч үгүй байтал мод харуулдаж нэгэн зүйлийг хичээнгүйлэн хийх болов. Маш их зузаан банзаар жижигхэн хөлөг онгоц шиг юм хийгээд байгааг нь ажсан Түмэнбилэг гайхахдаа “Даадаа та юу хийж байгаа юм бэ?” гэхэд нь “Хай чи муу хүү ба. Би үхэх цаг дөх ваа” гэсэн гэдэг. Үүнийг нь сонсоод Түмэнбилэг найзууддаа “Манай аав авсаа хийгээд завгүй байгаа” гэхэд нь цаадуул нь үнэмшдэггүй гэнэ. Тэгэхээр нь нэг өдөр аавыгаа эзгүй хойгуур нь амбаартаа оруулж мөнөөхөн авсыг нь үзүүлжээ. Үнэхээр ч маш зузаан модоор хийж, улаанаар будаад луу ороолгон бронзоор хээлсэн нүсэр том чамин хийцтэй авс байх нь тэр. Түмэнбилэг хэлэхдээ: “Манай аав уурсахаараа үхнэ гээд авсан дотроо ороод унтчихдаг юм. Тэгээд үхэхгүй болохоор гараад ирдэг” гэж тоглосон шинжгүй хэлдэг байлаа. 

	Харин нэг удаа Түмэнбилэгийг гэртээ ирэхэд нь аав нь “За би маргааш үхваа. Намайг хамар хашааны Жан Хуй Лай дааяа оршуулваа. Би мөнгийг нь өгсөн шүү. Чи битгий оролцаа. Би чамд арваан мянган төгрөг орхиваа. Үүнийг дуусахаар чи тэр модноос дүүжилж үхваа” гээд байшингийнхаа зүүн урд булан дахь илүү гарсан модыг зааж хэлжээ. Үнэхээр ч маргааш нь Заяат Луухаан нөгөө ертөнцөд илгээгджээ. Ажил явдлыг нь ч хэлсэн ёсоор нь хамар хашааных нь Жан овогт усчин хятад, бусад хужаа нартайгаа хамтран ёсолж гүйцэтгэсэн байна. Түмэнбилэгээс мөнгө төгрөг нэхсэнгүй. Заяат данжаадыг үхсэний маргаашаас эхлээд л 10 мянган төгрөгтэй үлдсэн архичин эр ууж гаралгүй яах вэ. Нохойн толгой гурав харагдтал ногоорсоор гурван сарын дараа Түмэнбилэг мөнгөө дуусгав. Мөнгөгүй болсон түүнээс хамт архиддаг нөхөд нь ч дайжиж оджээ. 

	Тэгээд нэг сар орчим гэрийнхээ доторх эд зүйлсээс зарж уусаар гэнэтхэн аавынх нь хэлсэн санаанд орж олс аваад мөнөөхөн байшингийнхаа зүүн урд өнцөг дахь мод руу зүглэжээ. Салганасан гараараа модноос олсоо уяж байгаад хальтарч унахдаа тэрүүхэн өнцөгт нь гараараа санамсаргүй цохиход нь хананы муутуу цаас нь цаашаагаа цөмөрчээ. Гайхсандаа босоод харахад цааш нь хана нь хөндий байжээ. Тэндээс 100-аад мянган төгрөг алт, мөнгө, шүр сувд гээд бүхэл бүтэн баялаг гарсан гэдэг. Тэр цагаас хойш Түмэнбилэг архи дарс огтхон амсаагүй агаад аавынхаа шарил дээр ч очиж, тэгээд ч хожмоо сайхан амьдарч үр хүүхэд нь өнөөдөр чамгүй өндөр албан тушаал хашаад явж байгаа сурагтай. 

	 

	ВААДАНТАЙ МӨНГӨӨ ТЭВРЭЭД АМЬСГАЛ ХУРААСАН НАМСРАЙ ЛУУХААН

	 

	Амгаланд мөн л монгол эхнэртэй Намсрай гэж луухаан байжээ. Тэднийх харин хужаа айл гэхэд 7 хүүхэдтэй өнөр өтгөн. Хашаандаа жимсний модтой. Хаварт жимсний модны зайгаар нарийн ногоо тарина. Өөрөө гуанзтай дэлгүүртэй. Хэдий хэрийн орлого гуанз дэлгүүрээсээ олдгийг нь авгай хүүхдүүд нь ердөө мэдэхгүй хий дэмий л хий гэснийг нь чимээгүйхэн хийгээд л ёстой ажлын мал шиг байдаг байв. 1960-аад оны сүүл болоход төр засгаас хужаа нарын хувийн гуанзыг хааж, мөн тэр үед хятад монголын харилцаа муудаж эхлэх нь тэр. Яг энэ үеэр гуанзаа хаалгасан Намсрай луухаан гарахаа больжээ. Тэр сав л хийвэл “Хай яа, хай яа” гэж янцаглан “ай чүү шатамат” гэж хараах ерөөхийн алин болох нь мэдэгдэхгүй үг хэлэн “та нар муусайн үхэр монгол далд ор ваа” хэмээн эхнэр хүүхдээ ад шоо үзэх болов. 

	Удаа ч үгүй Намсрай луухаан хэвтэрт орон бие нь муудсаар өдрөө хүлээлээ. Мэдээж хэрэг Хятад заншлаараа аль хэдийн авсаа бэлдсэн байлаа. Үхэхийн өмнө захиасаа хэлэхдээ “Намайг тэр луухаан оршуулна. Мөнгийг нь би өгсөн. Та нарт үлдээх юу ч байхгүй баа. Бүгдийг монгол булаасаа" гэжээ. Хэвтэрт ороод өндийж чадахгүй шахам байсан Намсрай луухаан нэг шөнө сэрчхээд юм түжигнүүлээд ухаад байжээ. Тэгснээ сарны гэрэлд нэг ваадантай юм бариад пийшингийнхээ амыг онгойлгохоор нь хөнжлийнхөө завсраар харж байсан хүү нь гайхахдаа “Дааяа та яах гэж байгаа юм бэ?” гээд асууж орхижээ. Үүнийг сонссон Намсрай хужаа цочин “Хай яа" гээд таг болчхов. Гэрийнхэн нь сэрэн гэрэл асаахад Намсрай дааяа пийшингийнхээ аман дээр ваадантай мөнгөө тэврээд амьсгал хураасан байх нь тэр. Мөнгөө нуусан газар нь унтдаг ханзных нь хойгуурх хөндийд байсан гэдэг. 

	 

	 

	ТЭНГЭРТ ХӨӨРДӨГ МАШИН

	 

	Ирээдүйн офицер болох сонсогч бид 1945 онд халх голын 27-р отрядын хилийн заставуудад хүч нэмэгдүүлэн очив. Монгол, Орос хоёр Японд зарлаагүй дайнаар гэнэт довтлон орох өдөр ойртсоор байлаа. Эхлээд сонсогч бид их л сэрэмжтэй, хаанаас япон тагнуул гараад ирэх бол гэж нүд чихээ дээд зэргээр ажиллуулж хилийн манаанд гарахдаа их сонор соргог байлаа. Японы тагнуул барьж гавьяа байгуулан одон шагнуулах өдөр өнөө маргаашгүй болоод байх шиг санагдана. Тагнуул орж ирвэл ч ёстой улаан цээжээрээ байлдах хүсэл дур оргилж байлаа. “Муу хүн дайнд хөөрнө” гэдэг үг тэр үед надад л лав бодогдоогүй юм даг. Сонсогч Дармаа (одоо дэд хурандаа) шөнийн нууц манаанд гарч гэнэ. Гэтэл Японы зүгээс нэг машин гэрэл гялалзуулан хил даваад орж гэнэ. 

	— Энэ ч дүүрэн цэрэгтэй машин гэж бодоод хүч хүрэхгүй гэж айхдаа, Дармаа маань застав руугаа дайсны машин хил даваад ирлээ гээд л мэдээлж гэнэ. Хилийн застав “түргэн жагсаал” гэгч болж бүх цэргээ аваад “нууц манаа” Дармаа дээр иртэл ямар ч япон байхгүй, харин хил давж ирлээ гэсэн машин нь тэнгэрт хөөрөн нисчээ. Мань Дармаа тэнгэрийн хаяанд од гарахыг эндүүрч машины гэрэл гэж бодоод буруу ташаа мэдээ өгч баларчээ. Энэ явдал Зүүн хязгаарт хэдэн арван жил цэрэг дарга нарын хөгтэй яриа болж дэлгэрчээ. 

	 

	 

	ЗАДАРСАН МУУ ХАМХУУЛ

	 

	Дайны үед олон хөгтэй юм болохыг алийг тэр гэх вэ. 1945 оны 7 сард хилийн ангид хүч нэмэгдүүлж очсон бид застав бүгдэд хоёр гурваараа очив. 27-р отрядын 9-р заставд Рагчаа гэгч сонсогчтой би очсон юм. Анх удаа хил дээр очсон бид юм бүгдийг хардаж японы тагнуул өдөр шөнөгүй холхиж байдаг юм боддог байлаа. Рагчаа маань анх удаа хилийн “нууц манаанд” хоёр цэргийн хамт гарчээ. Оройн бүрийгээр японы хилийг даваад нэг саарал нохой хол хол харайн давхиж ирлээ гэнэ. Энэ нохой ч зүгээр нохой биш холбооны нууц мэдээ хүргэж яваа нь зайлшгүй гэж бодоод мань Рагчаа хэд хэд буудсан боловч нөгөө нохой улам хурдлан хажуугаар нь өнгөрч нэгэн хонхорт ороод алга болж гэнэ. Нөгөө хоёр цэрэг нь морьдоо нууцалсан газраас:

	— Юу болов оо гэсээр гуйж ирлээ. 

	— Нэг шар нохой хил давж давхин ирлээ. Би гурав буудсан, оносон байх учиртай. Тэр хонхорт ороод дахиж гарсангүй лав үхсэн байх гээд гурвуулаа нөгөө хонхрыг бүсэлж тал бүрээс нь мяраасаар очлоо. 

	— Тагнуулын нохой олж нууц мэдээ олж авбал ч би цусан гавьяаны одон авна гэж Рагчаа бодож амжсан байна. Нохой үхсэн хонхорт гэтсээр өнгийвөл том “хамхуул” өвснөөс өөр юу байсангүй. Хил дээр буун дуу гарсныг заставынхан сонсоод “түргэн жагсаал" болж яаравчилж ирэхэд “задарсан муу хамхуулаас боллоо” гээд Рагчаа зогсож байжээ. Энэ явдлыг Зүүн хязгаарт цэрэг дарга нар одоо хүртэл хөөрөн ярьж хөхрөлддөг билээ. Сонор сэрэмж дэндэхээр ийм болдог ажээ. 

	 

	 

	ХОНЬ МУУЛСАН НЬ

	 

	Манай нутагт зуны улиралд хонь мал муулдаггүй заншилтай байлаа. Өрөм, ааруул, тараг, ээдэм, шар будаа, арвайн гурил, хайлмаг мэт зүйлээр хооллоно. Эгч маань маамуу төрүүлсэн учир хонины шөл өгөхөөр манайх хонь муулах боллоо. Хонь муулахад тэр хавийн хүмүүс цуглаж шинэ шөл уухаар ирдэг байв. Хонины амь таслах хүн эрж хар Лувсан гэгч хүнээс өөр олигтой хүн олдсонгүй ажээ. 

	Хонь муулагч хар Лувсан гэгч аавын хутгыг билүүдэж гарлаа. Бидний хэдэн хүүхэд хураалттай барааны цаана нуугдан хонь муулахыг харах гэж нуугдав. Тэр хүн хонио дөрвөн хөлийг нь дээш нь харуулж тийчгэнүүлж тийчгэнүүлж хонио хөдлөхгүй болохоор үхлээ гэж бодсон бололтой, “Морь харахаар” зүүн жалганд очиж суулаа. Гэтэл муулсан хонь нь босон харайж майлан давхив. Хонь гэдсээ чирэн хөлдөө орооцолдуулан гүйхэд ноход элдэн, гэдэснээс чангаан хөвж нүд халтирам муухай юм болов. Ойр хавийн хүмүүс сэжиглэн манайд ирж хонины гэдэс идэх хүн нэг ч гарсангүй, амьдын хар нүгэл гэгч тэр болж, хар Лувсанг гол горхиороо үзэж чадахгүй болж билээ. Миний эцэг тэр эвгүй явдлаас ч болсон юм уу биеийн байдал нь гэнэт муудаж хэдхэн сарын дараа төрөл арилжиж билээ. 

	Хар Лувсан гэгч хонь гаргаж (муулж) чаддаггүй мөртөө чаддаг хүн болж, хонины голыг таслалгүй улаан хоолойг нь тастаж муужруулсан юм байжээ. Ээ дээ, олхиогүй муу хүнээс болж хар гай дайрдаг юм билээ. Түүнээс хойш мал муулахыг би одоо хүртэл харж чаддаггүй юм. 

	 

	 

	ЖОЛООЧ ЦЭРЭНГИЙН ХУУЧИЛСАН НЬ

	 

	1950-иад оны үед юм байх. Ховд ороод буцаж яваа хоёр жолооч Баянхонгорын нутгаар шөнө өнгөрч явжээ. Машины гэрэлд замаар нүцгэн хүүхэд гүйж явна гэнэ. Айл амьтангүй газар ганцаараа нүцгэн гүйж явах ёсгүй, энэ нэг л учир байна гэж бодоод жолооч тэр нүцгэн хүүхдийг бариад авчээ. Тэр хүүхэд нь 3—4 настай болов уу гэмээр байжээ. Чи юун хүүхэд вэ? гэж асуухад тэр юу ч мэдэхгүй ээж ээ, аав аа гэж уйлжээ. Танайх хаа байдаг вэ гэхэд манайх худгийн хажууд гэж хариулжээ. Худаг чинь хаа байна гэхэд мэдэхгүй гэсэн байна. Тэр хүүхдийг жолооч нар цамцаараа хувцаслаж Архангай аймгийн эмнэлэгт авчирч өгчээ. Хэний хэн гэдэг хүүхэд яагаад эзгүй хээр нүцгэн гүйж явсныг дараа нь тодруулж гэнэ. Тэр хүүхдийг өвчлөөд ухаан алдсан үед малчин эцэг эх нь нас барлаа гэж ойлгоод хээр талд тэрлэг дээлд боогоод ил газар оршуулчихсан байжээ. Хүүхэд ухаан ороод сэртэл харанхуй шөнө хээр хэвтэж байжээ. Тэрлэгээсээ сугарч босоод ээж ааваа дуудахад хэн ч байхгүй байжээ. Тэгээд хүүхэд толгой харсан зүг рүүгээ уйлаад гүйжээ. Гэтэл машины зам үзээд зам дагаад явж байтал аз болж машин ирж жолооч нар амийг нь аварсан ажээ. Тэр хүүхэд дараа нь эх эцэгтээ очсон эсэхийг мэдэхгүй, бодвол тэр хүүхдийн эх эцэг ирж хүүхдээ үзээд юу бол оо бол гэдэг нь сонин байгаа юм гэж жолооч Цэрэн энэ хууч яриагаа төгсгөсөн билээ. 

	 

	* * *

	 

	Эмнэлгийн нэг өрөөнд бид арвуулаа хэвтэж байлаа. Цөм хөнгөн өвчтөн болохоор өдөр шөнийг элдвийн юм ярьж өнгөрөөнө. Нэг орой жолооч Цэрэн олон газар явж юм үзэж сонссон нь их болохоор “Үхсэн хүн” гэсэн сонин яриа хуучлав. 

	Бас л Баянхонгор аймгийн нутагт юм байх, аль сумынх болохыг мэдэхгүй. Сумын төвийн цахилгаан станцын монтёр цахилгаанд цохиулж нас баржээ. Тэр монтёрыг оршуулах ёслол болж талийгаачийн хэрэглэж байсан мөнгөн хэт хутга, төө цагаан соруултай гаанс, мөнгөн тоногтой эмээл хазаар үнэт торгон дээл хувцсыг өмсүүлж, уншиж байсан ном судар, өөрийн нь дуртай хэрэглэдэг архи, тамхи зэрэг эд агуурсыг авс дотор нь хийж оршуулсан юм байжээ. Шөнө нь хэдэн хүн очиж монтёрын оршуулгыг ухжээ. Бодвол ашиг хонжоо харагч хүмүүс л тэр үнэт мөнгөн хэрэглэлийг авах гэж ухсан юм санж. Хүүр ухагч нар нүхний шороог авч дуусаад авсны тагийг онгойлгож сөхтөл дотор нь байсан монтёрын үхсэн хүүр, 

	— Оо гээд л өндийгөөд иржээ. Хүүр ухагч гурав дуу алдан гэдрэг унаж хоёр нь босож зугтаад нэг нь тэр дороо үнхэлцэг нь хагараад үхжээ. Монтёр эр авснаасаа босож байдлыг үзвэл өөрийг нь яах аргагүй хээр нүх ухаад ёсолж төрлөн оршуулсан байжээ. Энэ бүхнийг үзсэн монтёр авсан дотор хийсэн бүх юмыг аваад эмээлээ үүрээд явжээ. Өөрийн нь хүүрийг ухаж байгаад айснаас болж зүрхээ хагалж үхсэн хүн нь нутгийн танил болохыг таньжээ. Ингээд мань монтёр гэртээ харих гэж нэг зүглэснээ больжээ. 

	Манай гэрийнхэн бас энэ хүн шиг үнхэлцэг нь хагартлаа надаас айвал яана аа, ер нь нутгийн хүмүүс юу гэх юм билээ гэж бодоод өөр газар тэнэж алга болъё гэж боджээ. Тэгээд мань монтёр тэр хавиас хоёр морь олж аваад өөр аймаг зорин гарчээ. Цахилгаанд цохигдож түр ухаан алдсан байхад нь бас л үхэж гэж буруу ойлгон монтёрыг оршуулсныг олз хайгч нарын ачаар дахин хүн болж амь аврагдан аз дайрчээ. Монтёр өөр газар очоод яаж амьдарсныг жолооч Цэрэн мэдэхгүй юм аа гээд хууч яриагаа өндөрлөж билээ. 

	 

	 

	ЗАЛЬТАЙ АВГАЙ

	 

	Тээр жил юм сан, нэгэн хөгийн юм үзэж билээ. Ажил дээрээ цалингаа авах гээд очтол дөч орчим насны эмэгтэй мөнгөний нярваас мөнгө авч байна. 

	— Энэ үл таних эмэгтэй чинь юун хүн бэ? гэж нярваас асуувал, 

	— Манай инженер Намсрайгаас хүүхдийн тэтгэвэр авдаг юм гэлээ. 

	— Өө тийм үү, эцэг хүн хүүхдэдээ мөнгөн тусламж өгөлгүй яах вэ дээ гэсэн шүү юм бодогдоод цааш юм асуусан ч үгүй. Хэдэн сарын дараа шүүхэд ажилладаг нэг нөхөртэйгөө уулзахаар очвол шүүх хурал хийгээд тарж байна. Тэр хурлаас хүүхдийн тэтгэвэр олгох тухай шийдвэрлэсэн юм санж. Манай инженерээс хүүхдийн тэтгэвэр авдаг нөгөө эмэгтэй тэндээс их л баяртай гарч явсан юм л даа. Найзаасаа би, 

	— Ямар эмэгтэйд тэтгэвэр өгөв дөө гэж асуувал,

	— Саяын үүгээр зөрдөг эмэгтэйд 25% олгох боллоо гэх нь тэр. Миний ухаанд нэгэн хачин бодол гүйгээд оров. 

	— Энэ эмэгтэй хэдэн хүүхэдтэй юм бэ? гэвэл, 

	— Ганц хүүхэдтэй гэж найз маань хэлэв. 

	— Хачин юм даа гэж би хэллээ.

	— Юу нь хачин гэж нөгөө шүүгч найз маань надаас сөргөн асуув. 

	— Энэ чинь манай нэг инженерээс хүүхдийн тэтгэвэр авдаг шүү дээ. Ганц хүүхэдтэй байж хоёр хүнээс тэтгэвэр авна гэж байж болох уу гэв. Мань найзын нүд сэргээд явчихлаа. 

	— Үгүй ер өө! Үнэн бол ч булхай илрэх нь дээ. Чи нээрэн хэлж байна уу гээд намайг нэг л итгэх шинжгүй байв. Би тэгэхээр:

	— Чи тэгвэл манай санхүү дээр очоод шалгах юм бол аяндаа ил болно. Сарын эцсээр цалин буух өдөр мөнгө авахаар тэр авгай очно гэлээ. Мань шүүгч миний хэлснээр цалин бууж байхад очив. Нөгөө авгай ч тэтгэврийн хүснэгт дээр гарын үсгээ зурж байхад яг таарав. Энэ явдлаас болж хотын санхүүгээс хүүхдийн тэтгэвэр авдаг бүх эмэгтэйг шалгаж үзэхэд дөрвөн хүнээс тэтгэвэр авдаг, ажил хийдэггүй зальтай эмэгтэй ч байсан гэдэг. Үүнээс хойш хүүхдийн тэтгэврийг банкаар дамжуулж олгодог болсон юм гэдэг. Саяхан би нөгөө шүүгч нөхөртэйгөө гудамжинд уулзаж хорин жилийн өмнө болж өнгөрсөн зальтай эмэгтэйчүүдийн тухай бид хоёр хөөрөлдөж хүн зөөврийн тэрэгний зогсоолын сандалд сууж тамхилах завсраа нөгөөх маань, 

	— Тэр жилийн тэр авгай чинь ганц хүүхэдтэй байж хоёр хүнээс тэтгэвэр авч байсныг чиний хүчээр бид илрүүлсэн шүү гэдэг байна. 

	— Одоо чиг бас арга зальтай эмэгтэй байна, жишээ нь манай айлын нэг эмэгтэй хоёр хүүхдийн хоёр эцгээс тэтгэвэр авдаг. Одоо бас жирэмсэн байна шүү дээ гэж би хуучлав. Нөгөөх мань гайхсан маягтай над руу харснаа:

	— Энэ хүүхнүүд үү гэдэг кино шиг юм болох нь ээ гээд бодлогошрон, 

	— Нэг арга залийг илрүүлэхэд нөгөө нэг арга заль ургаад ирэх юм гэж билээ. 

	 

	 

	ХОЁР АВГАЙТ

	Бидний хэдэн хүн Берлин хотод курс хийхээр очив. Том хотын сайханд нүдээ баясгаж залуу хүүхнүүдийн ганганд сэтгэлээ сэргээж орой бүгд л бид хэсэг хэсгээрээ хот үзэх нь хот үзэж, театр кинонд очих нь очиж байрандаа шөнө л ирдэг байлаа. Би Шагдар гэгч хөгжилтэй хүнтэй нэг өрөөнд суудаг болов. Шагдар маань шөнө бүгд л авгайдаа шүлэглэж захиа бичнэ. 

	Юм л яривал авгайгаа магтаж тэнгэрийн солонго, эмнэг хулан, нуурын хунтай зүйрлэж үс гэзэг нь ханцуйтай гар шиг бүдүүн, борвио хүрсэн урт үстэй гэж ярина даа. Ам л нээвэл авгайгаа ярьдаг болохоор Шагдарыгаа би улам цаашлуулж:

	— Чи энд авгайгаа санаад л, авгай чинь тэнд зугаалаад л байгаа бол чи мөн хөөрхий еэ гээд хэлчхэв. Шагдар нүд нь том болон хамраа зангидах шахан монцойлгож надад уурлах аядан:

	— Чи хө, сэтгэлд битгий сэв суулгачхаарай! Тэр талаар би зүүдлээ ч үгүй яваа хүн шүү гэдэг байна. Эвгүй юм хэлсэндээ би бантаж:

	— Танай авгай сайхан хүүхэн болохоор харчууд зүрхэлж халдаж чадахгүй л дээ гэж Шагдарыгаа тайвшруулах гэж оролдов. Миний нөхөр ч уухайн тас:

	— Үнэхээр тийм шүү! Манай авгайгаас харчууд айдаг юм. Зогсож байхад нь хүмүүс тойрч гардаг, явж байхад нь зогсож өнгөрөөдөг, зарим нь эргэж хараад мэлэрдэг гэж Шагдар маань нөгөө дуусашгүй яриагаа эхлэх нь тэр! Би хэсэг зүүрмэглээд сэрсэн чинь Шагдар нөгөө авгайгаа ярьсаар байв. Тэр тамхиа асааж, хоолойгоо усаар зайлан байж ярив. 

	— Манай авгайн хөл гэж яана аа, зэргэд шугам шиг шулуун, нүд нь зургаа гучийн дуран авай шиг гэж хэлэхэд би тэссэнгүй инээчхэв. Миний инээхийг сонсчхоод:

	— Чи худлаа гэх нь үү, гайгүй байлгүй, миний авгай шиг хөөрхөн хүүхэн зуун жилд нэг удаа төрдөг юм гэнэ билээ гэж Шагдарыг ярихад би инээдээ барьж дийлэхээ болиод гадаа гарлаа. Холхон очиж элгээ хөштөл ганцаараа инээв. Би тэр шөнө бүх инээдээ дуусчихсан байх. Маргааш нь миний элэг хөндүүр болсон байж билээ. Маргааш орой нь Шагдарынхаа яриаг өөр сэдэв рүү чиглүүлье гэж би бодож байсан юм. Гэтэл намайг ирэхэд мань эр хэсэг хүүхнүүд цуглуулчихсан авгайгаа магтаж суудаг байна. Сайхан хоолны тэмцээн улс даяараа зарлахад Шагдарын авгайн хийсэн хоол алтан медаль авч гэнэ. Хувцасны загварын уралдаанд хагас алтан медаль гэгчийг авсан гэж ярьж байв. Бас л миний инээд хүрээд болохгүй болохоор гадагшаа гарахаас өөр аргагүй боллоо. Тэр хүүхнүүдээс давс хужир ихдэж гашуу оргисон нэлээн булингартай юм ярьсан нь мэдээж билээ. Түүний ярианаас аль болохоор би зайлсхийж байрандаа ирэнгүүт унтсан маяг үзүүлж хэвтдэг болов. Хагас сайны орой гэр орноос маань бидэнд захидал иржээ. Шагдар хамгийн түрүүнд эхнэрээсээ ирсэн захидлыг задлав. Захидлаа уншиж байна. Шагдарын царай заримдаа инээвхийлж тэгснээ үрчийж янз бүрээр хувирч байв. Өнөө шөнө Шагдар авгайгаа яриад намайг унтуулахгүй дээ гэж би бодож суулаа. Захидлаа уншиж дуусаагүй байж элэг мадаггүй инээгээд Шагдар орон дээрээ ойчив. 

	— Чи яав аа! Эхнэр чинь сонин юм бичээ юу? гэлээ. 

	— Үгүй, үгүй, хи... хи... хи... 

	— Тэгээд... юунд инээгээд байгаа юм бэ?

	— Би баларчээ. Хи хи хи... 

	— Яаж баларчих аа вэ?

	— Надад нууц амраг байсан юм. 

	— Тэгээд?

	— Өвгөн чинь, ёстой эмээлээ гэдсэндээ авсан морь шиг юм боллоо. 

	— Юу яриад байна аа, би ойлгохгүй байна. 

	— Би зөнөгөрчээ, зөнөгөрч гээд авгайгаасаа ирсэн захиаг над руу сарвайв. Би тэр захидлыг авч үзвэл ердөө тал хуудасны хагас дээр ийн бичсэн байлаа. “Чи сайн уу? Биднийг чи үхээсэй гэж боддог байх, чиний хүссэнээр бид үхэхгүй. Чи нууц амраг Долгороо л бодож, зүүдэлж, захидлыг нь хошуун дороо тавьж шөнөжин үнэрлэж хонодог юм биз дээ. Түүнд чи надаас илүү хайртайг чинь мэдлээ. Чи зөнөгөрчээ, нууц амрагийнхаа захидлыг надад бичсэн захидалтай солиод хаяглаж явуулчихсан чинь зөнөгөрч байгаагийн эхлэл! Надад бичсэн захидлыг чинь чиний нууц янаг Долгор өнөөдөр авч уншаад чамайг зөнөг амьтан гээд элэг мадаггүй шоолон инээж байгаа шүү дээ. Чи зөнөгөрчээ. Дэмий их юм бодвол тэгдэг юм. Баяртай!” гэжээ. 

	Би ч гэсэн инээхгүй байж чадсангүй. Шагдартайгаа дуу нийлүүлэн тачигнатал хөхрөв. Бид хоёрыг инээхэд цонхны шил даржигнан чичирч бусад нөхөд маань цугларч бүгдээрээ чуулга инээд гэгчийн хийж билээ. 

	— Ёо ёо ёо элэг элэг хөшчихлөө. Долгороос бас миний зөнөгийг дуудсан захиа ирэх байх шүү, би ч баларчээ, авгайнхаа нүүрийг яаж харна даа гээд Шагдар инээсээр үүр цайлгав Хоёр авгайтай хүн зовдог гэдэг үнэн юм даа гэж намайг хэлэхэд. 

	— Тэр ч тийм шүү! гээд Шагдар одоо хүртэл инээсээр гэнэ билээ. 

	(С. Ламжав “Машинтай анчинг чоно дагасан нь” Уб., 1998 номоос эдгээр хууч яриаг авав)

	 


САЙН ЭРСИЙН ТУХАЙ... 

	 

	ГУЛЫН РАВЖАА

	 

	1974 оны 7-р сард Сүхбаатар аймагт шинжилгээний ангиар явж байх үедээ сонссон нэг аман өгүүллэгийг энд сийрүүлье. Энэ аман өгүүллэгийг Сүхбаатар аймгийн Сүхбаатар сумын Лувсанганжуур, Хайнзан нар ярьсан юм. Энэ хоёр өвгөний ярьсан зүйл харилцан бие биеэ нөхөх тул нийлүүлж бичив. 

	Манай хошуунд урьд хулгайч нар нэлээд байсан юм. Хол газраас морь хулгайлдаг хүнийг сайн эр гэдэг. Ойроос хонь хурга хулгайлдаг хoнийг хаяагаа хадардаг муу эр гэдэг байлаа. Сайн эрчүүд холын хошууны баяд ноёдын алуунаас морьдыг хулгайлж авчраад заримыг ядуу хүмүүст өгдөг. Сайн эрчүүдийг нутгийн ардууд нэг их муушаадаггүй байсан. Сайн эрчүүд өвгөрч хулгай хийхээ болихдоо уургаа Хундар уулын овоон дээр аваачиж тавьдаг. Одоо Хундарын овоон дээр өгөр уурга олон бий. Сайн эрчүүд Хундар уулыг тахиж шүтдэг байсан юм. 

	Цагаан Чанрав, Хүрэн Дамбил, Хүрээний Пунцаг гэх зэргийн сайн хулгайч нар байсан. Гулын Равжаагаар л сайн эрчooд шувтарлаа. Гулын Равжаа одоогоос 60 гаруй жилийн өмнө, 1910 хэдэн оны орчим Хүрээ шоронд хоригдож байж гэнэ. Шоронгоос оргоод Хүрээний ноёд ихсийн унадаг сайн морьдыг хулгай хийж аваад нутаг хошуундаа хүрээд ирж гэнэ. Хүрээнээс Гулын Равжааг барих гэж дөрвөн цагдаа улаагаар давхиж иржээ. Хүрээ орчмын 15 модны газрыг цагдаж байсан учраас эднийг 15-ны цагдаа гэдэг байсан. Тэр ирсэн дөрвөн цагдаа айхавтар ширooн улс байсан даа. Тэдний нэг нь монгол үгийг төвөд үгээр бичдэг Балдан гэдэг хүн байсан юм гэнэ билээ. Тэр дөрвөн цагдаа манай нутагт ирээд айлуудаар хэсэж “Гулын Равжаа хаана явна вэ? Үзэв үү? Та нар үзсэн байлгүй яах вэ” гээд баян чинээлэг хүмүүсийг барьж аваад хүлж зодож байгаад явдаг. Хахууль өгөхгүй бол барьсан хүнээ тавихгүй зовоодог байжээ. Баян чинээлэг хүнийг барьж авдаг учир нь түүнд өгөх хөрөнгө юм бий гэж мэдээд тэгж байгаа хэрэг. Ядуу хүнийг барьж авдаггүй нь тэднээс олж авах юм байхгүй гэж байгаа хэрэг. Цагдаа нар Гулын Равжааг эрж олохгүй, харин Гулын Равжааг барина гэж улаагаар давхилдан хүн барьж зодоод хонь хагачиж идээд ард олныг хяхаж сүйд болгож байлаа. 

	Ийм юм болж байна гэж Гулын Равжаа өөрөө дуулдаг байжээ. Нэг өдөр өнөөх цагдаа нар айлд хонь алж идээд сууж байтал Гулын Равжаа өөрөө давхиж ирээд морин дээрээс гэрийн үүдийг сөхөж хаяад буугаа гаргаад “За цагдаа нар байна уу? Наашаа гараад ир. Би Гулын Равжаа байна. Та нар Гулын Равжааг барих гэж яваа бол одоо гарч ирээд намайг бариад ав” гэж гэнэ. Равжаагийн бууг харчхаад цагдаа нар айж зарим нь орон доогуур шургаж байсан гэдэг. Тэгээд гарч ирэх хүн байхгүй болохоор Гулын Равжаа хэлж гэнэ. “Та нар гарч ирэхгүй юу? Та нар хошуу олныг миний төлөө бүү үймүүл. Та нар надтай уулзах хэрэг байгаа бол маргааш өглөө Шаргын Цагаан толгой дээр нар мандах үеэр уулзъя. Би тэнд байна” гэж хэлээд давхиад явчхаж гэнэ. Маргааш нь цагдаа нар хэдэн хүнээр улаа нэхүүлээд өглөө эрт Шаргын Цагаан толгой гэдэг дээр очиж гэнэ. Гулын Равжаа тэдний аль цухуйсны нь малгайн оройн зангисгыг тас буудаад байжээ. Равжаа тайм сайн бууч байжээ. Тэгэхлээр цагдаа нар барьж чадалгүй буцсан гэдэг. 

	Цагдаа нар Гулын Равжаатай уулзаад барьж чадаагүй боловч бас барина гэж давхилддаг, хүн барьж зоддог, хонь хагалж иддэг хэвээрээ л байжээ. Хошуу олныг үймүүлж сүйд болгож гэнэ дээ. Нэг өдөр Солгой Ёндонжамц гэдэг хүн тэдний улааг нь нэхэж гэнэ. Сэтэртэй саарал морио барьж унаад цагдаа нарын морьтой ачааг хөтлөөд явж гэнэ. Өнөөдүүл нь загнаж зодоод болдоггүй гэнэ. Ёндонжамцыг сайн морьтой, сайн хөөрөгтэй болохоор юмтай хүн гэж бодоод аргадуулах "бэлэг авах" санаатай байж гэнэ. Ёндонжамц “Эднийг Зүтгээ улаанд аваачаад буулгачихъя. Тэр нэг аргыг нь олж магадгүй” гэж бодож гэнэ. “Зүтгээ улаан” гэж Бүтэмж захирагчийг хэлж байгаа юм. Юунаас ч буцахгүй, зоригтой, санасандаа хүрдэг, улаан царайтай хүн байсан учраас Сэцэн хан аймагт “Зүтгээ улаан” гэх хочтой болсон юм. 

	“Бүтэмж туслагчийнд очно” гэж хэлэлгүй цагдаа нарыг Бүтэмж туслагчийнд аваачаад буулгаж гэнэ. Цагдаа нар Бүтэмж туслагчийг танихгүй зандарч гэнэ. “Гулын Равжаа танайхаар оров уу? Тэр хаа явна? Та нар мэдэж байгаа. Танайхан цөмөөрөө ялт хулгайчтай хуйвалддаг” гээд байцаах шахуу юм болж байна гэнэ. Бүтэмж туслагч дуугай л байх юм гэнэ. Хонь төхөөрч өгсөнгүй, таташ хийж өгчээ. Цагдаа нар их уурлаж загнаж байж дээ. Тэгж байгаад Бүтэмж хэлж гэнэ. “Та нарыг зайтай завсартай, тохитой газар аваачиж хонуулъя. Манайх зай муутай гээд цагдаа нарыг дагуулж тамгын жасаанд аваачиж гэнэ. Бүтэмжийн гэр, тамгын жасаа хоёр ойрхон л байсан юм байх. Жасаанд хэдэн тахар дуудаж ирүүлж гэнэ. Бүтэмж бас улаач нэртэй хэдэн хүн дагуулж очсон юм байж. Ёндонжамц ч явалцсан юм байж. Бүтэмж туслагч гэнэт жинстэй малгайгаа өмсөөд жасааны түшмэлийн олбог дээр хоймор сууж тахар нарт тушааж цагдаа нарын буу зэвсгийг хурааж аваад байцааж гарч гэнэ. “Та нар Гулын Равжаатай хоёр удаа дайралдаж барьж авч чадаагүй гэдэг үнэн үү?” гэжээ. “Үнээн” гэж. “Тэгвэл та нар гурав дахь удаагаа дайралдвал яаж барьж авах юм бэ?” гэж. Цагдаа нар хэлэх үггүй байжээ. “Тэгвэл та нар ард олныг айлган сандаргаж ашиг завшаан хөөцөлдөж хошуу хотлыг үймүүлж яваа улс байна" гээд “Эдний ачаа барааг оруулж ирээд энд задал” гэж тушааж гэнэ. Дөрвөн цагдаа тав зургаан морин ачаатай юм гэнэ. Бүх ачааг жасаанд оруулж ирээд задалж гэнэ. Мөнгөн аяга, ганс, хөөрөг, мөнгө цэнгэ, торго дурдам хүртэл гарч гэнэ. Ачаа бүрээс хэдэн дээлийн хурганы арьс гарч гэнэ. Энэ юм бол Равжааг эрэх нэрээр далимдуулж ард олныг айлган сандаргаж, зодож загнаж байж хээл хахууль болгож цуглуулж авсан юм байжээ. Бүтэмж туслагч бүх юмыг дансалж хурааж аваад дагалт бичиг хийж цагдаа нарыг гэдрэг Хүрээнд хүргүүлсэн юм гэдэг. Тэр хурааж авсан юмыг уг эздэд нь буцааж өгсөн гэдэг. Гулын Равжаа ч сүүлд томоожиж хулгай хийхээ больсон гэдэг. 

	1974. 

	(Ц. Дамдинсүрэн “Бүрэн зохиол” II. Уб., 1998 номоос)

	 

	 

	МАЛЫНХАА ИХЭНХИЙГ ЯДУУСТ ТАРААГААД ӨГЧИХДӨГ БАЙЖ

	 

	1950-иад оны үед Наваантав гэгч зартай хулгайч байсан бөгөөд түүнийг барих гэж нэлээд олон байцаагч хөөцөлдөөд чадаагүй юм санж. Харин түүнийг мөрдөн байцаагч Цэнд гэгч хүн тун амархан баривчилжээ. Ер нь Цэнд бол хулгайч юм уу хэрэгтэн хүнийг хараад анддаггүй. Хэрэгтнийг барихдаа шууд яваад очдог. Есөн зоосоор мэргэлж сайн мэддэг хүн байж. Хоёр зуун бодын хэрэгтэй Наваантавыг баривчилж ир гэж мөрдөн байцаагч Цэндэд дарга нар нь үүрэг даалгавар өгчээ. Тэр бээр өөрийн туслах Данзаны хамт Наваантавын гэрт очиход тэр гэртээ байсангүй. Тэд түүний ирэхийг хүлээж саахалт айлд нь арваад хоножээ. Наваантавыг гэртээ байна гэж хүн хэлээд ирмэгц нь яваад очтол тэр бас л байсангүй. Яах аргагүй л гэртээ байж байдаг, тэгээд яваад очиход алга болчихдог нэг тийм сонин асуудал тэдний өмнө тулгарав. Урьд өмнөх мөрдөн байцаагч нар ч бас ийм нэг учир нь олдохгүй асуудалтай тулгараад Наваантавыг барьж чадалгүй хоосон гуяа ганзагалаад ирдэг байж. Ёстой л чөтгөр шулам, хий үзэгдэл гэлтэй. Мөрдөн байцаагч Цэнд Наваантавын гэрийн ойролцоо туршуул тавьсан бөгөөд нэгэн өдөр туршуул нь амьсгаадчихсан гүйж ирээд “За яг одоо нөгөөдөх чинь гэртээ байна. Одоохон очихгүй бол болохгүй шүү” гэхэд нь Цэнд, Данзан хоёр яаравчлан мориндоо ташуур өгч гэрт нь яваад очжээ. Гэтэл Наваантав бас л гэртээ байсангүй. Авгай нь зүүн хойд орныхоо хөлийн үзүүрт хатаж хорчийсон үхрийн адсаг  дээр сууж байв. Ер нь тэднийг гэрт нь ороход авгай нь тэрхүү адсаг дээр суучхаад огт хөдөлдөггүй байж. Энэ нь Цэндэд сэжиг төрүүлжээ. Цэнд гэрийн доторхыг ажиглан байснаа эхнэрт нь хандаж “Наваантав хаана байна” гэхэд авгай нь “Юун Наваантав. Тэр чинь энд ирэхээ байсан шүү дээ” гэж жишим ч үгүй хэлжээ. Цэнд түүн рүү хуруугаа чичиж “Аан тийм үү? чи бос” гэхэд авгайнх нь царай хувьсхийгээд явчхаж. Цэнд улам уурсаж “Бос гэж байна шүү, чамайг” гэж зандрахад тэр дуртай дургүй босжээ. Цэнд үхрийн адасгыг авч хаяхад доор нь нүх байлаа. Данзаныг дагуулаад нүхээр доош ороход Наваантав тэнд ор дэр засчихсан, лаа асаагаад, чанасан мах идэж, архи уугаад сууж байх нь тэр. Цэнд түүн рүү хандаж “Зартай хулгайч Наваантав ичээндээ байгаа нь энэ үү. Зальтай нохой юм аа чи. Алив дээшээ гар" гээд шанаанд нь буу тулгаад дээш гаргажээ. Зартай хулгайч Наваантавыг ингэж баривчилсан түүхтэй юм санж. Наваантав арав гаруй жил ял эдэлсэн бөгөөд тэр бээр баячуудаас хулгайлсан малынхаа ихэнхийг ядуу ардуудад тараагаад өгчихдөг байсан тул шоронд байхдаа “Шилийн сайн эр” гэдэг эрхэм алдрыг хүртжээ. Тэр бээр 1960-аад оны үед шоронгоос суллагдаж гараад малчин болж Налайхад амьдарч байгаад насан эцэслэсэн гэдэг. 

	 

	 

	ДАРХАН БЭЙЛИЙН “ОРОО ХӨХ”—ИЙГ БАРИВЧИЛСАН НЬ

	 

	Хувьсгалын үеийн ардын цагдан сэргийлэхийн ажилтнууд хулгай, дээрэм, хар тамхи наймаалагчдын эсрэг тэмцэж хэв журам сахиулж байсан төдийгүй энх цагийн их хөдөлмөрийн эгнээнд явж Ардын засгийн газрын шийдвэрийг амьдралд хэрэгжүүлж байжээ. Тэр үеийн хүрээний “Өндөр хог”-ийн орчим үргэлж хэрэг төвөг гардаг байсан бөгөөд Цогт—Очир хэмээх цагдаа ямагт түүгээр байнга эргүүл хийдэг байсан учир муу хэлэх гэсэн нэг нь түүнийг “Хогийн яамны сайд” гэж нэрлэдэг байсан бол цагийн хувьсгалаар юмны учир ойлгох болсон олонх хүмүүс “Цагдаагийн дарга морилж явна”, “Хөвчийн гозгор” ирлээ гэдэг байжээ. Ажил төрлийн ихээс болоод эхэн үед ардын цагдаа нарт ажил, амралтын цаг гэсэн зааг хязгаар байсангүй. Өглөө найман цагт буусан хүн нэг цагт амраад эргэж ирдэг байж. Жижүүр зарлага бол бүр ч их ажилтай, хүн дуудах, бичиг сэлт хүргэх, хэрэг зөрчил дээр очих, шоронгоос хүн аврах, хүргэх гэх мэтийг голдуу явганаар гүйцэтгэнэ. Ингэж явсаар хорин дөрвөн цаг ажиллаж, маргаашийнхаа ажилтай золгох нь олонтоо байсан ажээ. Нэгэн өглөө Цогт—Очир ажлаасаа буух гэж байтал зах дээр хөдөөгөөс ирсэн хэд хэдэн хүний морь мал, тэр ч байтугай тэрэгтэй ачаа бараа бусдад дээрэмдэгдсэн тухай мэдээ иржээ. Учрыг лавлавал хэдэн хүнийг сэжиглэж барьсан боловч аваагүй гэцгээж. Нэгжиж үзтэл уг юм нь гарсангүй. Харин урьд үзэгдээгүй хоёр гурван гуйлгачин нэмэгдсэн байна. Цогт—Очир харих гэснээ больж: “За би энэ хэргийн учрыг үдийн буу дуугарахаас өмнө нэг тийш болгохыг бодъё” гээд гуйлга гуйж буй хүмүүсийн хувцас хунар, дүр төрхийг сайтар асууж, хоёр цагдаа дагуулан нэг богцтой юм ганзагалан мориндоо морджээ. Захын орчимд очоод Цогт—Очир нөгөө хоёртоо хандан “За та хоёр арьс шир, олс сур, эсгий ширдэг зардаг хэсэг дээгүүр оч. Тэнд хоёр хүн зодолдоод эхэлбэл хоёулыг нь бариарай. Намайг зах дунд орсноос хойш нэг мөчийн дараа очоорой” гээд өөрөө түрүүлэн олон хүмүүсийн дунд уусах мэт алга болжээ. Хоёр цагдаа эргүүл хийж явсаар өгөө аваан дээр зөрж маргасан хөгшин залуу хоёрыг эвлэрүүлээд эргэтэл ар талд нь хоёр хүн маргалдаж бүр барилцаж аваад дээр доороо орцгоожээ. Тэднийг ажиглатал навсархай хувцастай гуйлгачин байсанд гайхсан боловч Цогт—Очирын хэлсэн ёсоор баривчилж захын хажуу талын нэгэн байранд авирчээ. Тэгтэл хоёр гуйлгачны нэг нь нөгөөдөө хандаж “Чи сохор гуйлгачин болж маяглахаа больж үз. Чамайг яаж хувираад явсан би танина шүү” гэж хэлээд багаа хуултал тэр нь Цогт—Очир дарга нь байжээ. Нөгөө хүн нь Цогт—Очир руу муухай харж “Миний гарт ингэж орох үйлтэй байж" гээд өрөөсөн нүдээ даруулж боосон хар даавууг шувт татан автал хэн байсан гэж санана. Сахалт данжаадын пүүсийг шатааж, тэр ч байтугай Цогт—Очирын гэрийг түймэрдээд зугтсан, Дархан бэйлийн “Ороо хөх” гэгч байжээ. Тэр бээр арван тавны цагдаагийн үед ч баригдаж үзээгүй явсан Дамиран гэгч бөгөөд анх удаа Цогт—Очирын сэдсэн ялимгүй мэхэнд хууртагдаж хулгайлж, луйвардсан эд зүйлсээ дамжуулан худалдах гэж байгаад баригдсан нь энэ байв. 

	 

	 

	БАРААТЫН ЛУВСАН

	 

	Одоогийн Төв, Дундговь аймгийн зааг нутагт Бараатын жас гэж байжээ. Их төлөв гэр голдуу цөөхөн дугантай хөдөөгийн багахан жас гэнэ. Энд Лувсан гэж ядуу лам шавилан суудаг байжээ. Энэ хүн нэг сайн буурал морьтой байжээ. Жил бүр намар өвлийн завсраар, баруун зүг, Шинжианы нутгаас адуу мал хулгайлж буцах замдаа нэгэн санаат ядуу хүмүүст дамжуулан өгч амьдардаг хүн байжээ. 

	Хулгайд явахын өмнө Бор мориноосоо зөөлөн хөлс аваад шөнө уяж, өдөр идүүлэн, усалдаг. Бор морины хомоол бүдүүн унаганы хомоолын хэр болмогц хулгайд морддог заншилтай байжээ. Нэгэн намар Шинжианы нутагт ороод тав хоног явж байтал нэг тавиун сайхан тал хөндийд зүрх мэт ганц шовх уул харагджээ. Тэр шовх улаан ууланд ойртоод очтол оргилоос нь утаа манарч байгаа харагджээ. 

	Энэ утааг хараад Лувсан бодсон нь: “Ойр хавь хүн амьтан байхгүй ийм зэлүүд газар амьдарч байгаа хүн надтай адилхан ажилтай хүн байж магадгүй юу боловч уулзъя” гэж шийдээд уулын өөд авирсаар оргилж буй утааны тэнд очвол үүдэнд нь хаалганы оронд даавуу унжуулсан оромж байв гэнэ. Морин дээрээсээ “нохой хорь” хэмээн хашхирахад хонгилоос тас хар царайтай, дун цагаан шүдтэй, задгай гэзэгтэй, тос болсон оготор хар дээлтэй инээд алдсан сайхан зантай ийм нэг хачирхалтай залуухан хүүхэн гарч ирээд “Нохой зуудаггүй. Та аяны хүн үү? Бууж бай” гэж хэлүүт яаран буцаад хонгилдоо оржээ. Лувсан мориноосоо буусан боловч хонгилд орох нэг л аягүй санагдаад гайхаж морио бариад зогсож байтал хүүхэн хонгилоос дахин гарч ирэхдээ том хутга ардаа нуун барьсан харагджээ. Лувсан мориндоо түргэн мордоод зугтаажээ. Уулын уруу давхисаар далд ормогц эргэж харвал нөгөө хүүхэн гүйцэх шахам хурдлан ойртож хэлэх нь “Чи магад сайн морь унасан, үнэхээр сайн эр бол миний гараас гарах л байхдаа ха ха, ха хэ хэ” хэмээн басамжилж байгаа чимээ сонстмогц Лувсан бүр айж морины хурдаар явуут ажиглавал тэр талд найман бараан адуу тоглон наадаж тоос бужигнуулж байгаа харагдав. Лувсан ухаан гаргаж “Чи яасан задарсан эм бэ? Чамайг хөсөг дээрээ дагуулж аваачаад арьсыг чинь хуулъя даа" гэж хэлсний даруйхан эргэж харвал нөгөө хүүхэн найман бараан адууны зүг агшин зуур саравчлан харснаа буцаад явах нь хөлөөрөө онгилсон тоос нь хурдан морины тоос шиг гарч, гэзэг нь халз дээшээ босоод хурдаа хасалгүй шумбасан анчин бүргэд мэт явсаар хонгил өөд авирчээ. 

	Лувсан тэр найман адууг авч нутагтаа ирж хэсэг хүнд тарааж өгөөд бор морио худалдаж дахин хулгай хийлгүй байсаар нас барсан юм гэнэ. 

	 

	 

	ДАГДАН ХУЛГАЙЧ

	 

	Манай Мишиг гүний хошууны баруун залгаа их шавийн нэг отог байсан юм. Богдыг хаан ширээнд сууснаас хойш тэр омгийнхон их омогтой боллоо. Хэрэг зарга болоход тэд нар буруу ч зөв болж, зөв ч зөв болдог боллоо. Хошууны хүмүүс тэднээс айдаг байлаа. Тэр отгийнхон улам гаараад бүгдээрээ шахам хулгай хийдэг боллоо. Хавь ойрын хошуу айлын морь малыг бараг ил шахуу хөөгөөд явчихдаг боллоо. Энэ айхтар хулгайч нарын тэргүүн нь Дагдан гэдэг хүн байлаа. Хулгай луйвар хоёроор Дагданых баяжлаа. Дагдан, Мэргэн Шовгор гэдэг нутагтаа их нэр хүндтэй ламыг шүтдэг байжээ. Мэргэн Шовгор томоотой, мэргэн, ид шидтэй лам байсан. Тийм хэр нь тэр муу хулгайчийг харж хамгаалдаг байсан юм. 

	Мэргэн Шовгор нэг өдөр Дагданд хэлжээ: “Дагдаан! Чи ер нь хулгай зэлгий хийхээ боливол дээр байх аа. Сум ер нь булцуундаа хүрлээ шүү. Чамайг дааж тээхэд одоо хэцүү боллоо шүү" гэжээ. Дагдан “За” гэсэн боловч хулгай луйвраа хийгээд л байжээ. Нэг өдөр нутгийн захын Тэрмээ уулын баруунтаа нутаглаж байсан ламын 2 морийг хулгайлаад авчихжээ. Тэр дам бол уг нь Монгол хүн, Төвөдөд олон жил суусан учраас төвөд лам гэж нэршсэн хүн юм. Төвөд лам морийг нь Дагдан авчихлаа гэдгийг мэдээд Гэсэрт сэржим өргөөд л байжээ. Тэгсэн чинь өнөөх Дагдан ар өвөр тийшээ таталдаж ойчоод үхлүүт хэвтэх болжээ. Тэгэхлээр морьтой хүн яаралтай Мэргэн Шовгорт явуулж “Амь авар” гэжээ. Мэргэн Шовгор ном уншаад замаг буугаар Дагданы зүг буудаж гэнэ. Дагданы өвчин гайгүй болжээ. Үүнийг Төвөд лам дуулаад нэг шавийгаа Мэргэн Шовгорт явуулжээ. Тэгэхдээ хэлжээ: “Чи хүүхээ Мэргэн Шовгорт очоод Дагдан үхчихлээ гэж хэл” гэж гэнэ. Тэр шавь нь хэлж: “Багш минь, Дагдан үхээгүй, харин өвчин нь гайгүй болж байгаа гэнэ билээ. Би яаж худал хэлэх вэ?” гэж. Багш нь хэлжээ: “Дагдан нас өнгөрчихлөө” гэж Мэргэн Шовгорт худал хэлчхээд ир! Зүгээр” гэж. Шавь нь аргагүй Мэргэн Шовгорынд дахиад очиж гэнэ. Шовгор гэртээ сууж байна гэнэ. “Ламбугай! Дагдан гуай нас барчихлаа” гэж гэнэ. “Яана гэнэ ээ? Арай ч үгүй байгаа. Нээрээ юу?" гэжээ. “Нээрээ” гэж хэлчхээд хурдхан тэднийхээс мордож гэнэ. Замд нь нэг морьтой хүн ширүүн давхиж яваад мориноосоо ойчлоо гэнэ. Хажуугаар нь гарах юм уу гэснээ хүнийг мориноосоо ойчоод байхад туслахгүй, арай ч аягүй юм уу гэж бодоод морийг нь бариад ойчсон хүн дээр нь очсон чинь Дагданы дүү Шарав байж байна. “Ууц өвдөөд байна” гээд арай гэж босож байна. Түүнийг моринд нь мордуулж өгчээ. Тэр Шарав Мэргэн Шовгорт Дагданы амийг авар гэж гуйх гэж яваа юм санжээ. Тэгж бид хоёрыг мунгинаж байх завсар хойноос нь бас нэг морьтой хүн давхиж ирээд “Дагдан өнгөрчихлөө" гэжээ. Тэгээд тэр хоёр Дагданы тухай айлтгасанд “Би түүнд хэлж байсан юм аа, сум булцуундаа туллаа шүү гэж. Хүний үгэнд орохгүй болохлоор одоо яана гэх вэ! Ийм боллоо. Хойд сүнсийг нь бодохоос биш яах вэ!” гэж байсан гэдэг. Дагданыг нас барсанд бид цөмөөрөө баярлаж байсан юм. Түүнийг Мэргэн Шовгор аврах гээд Төвөд лам түүнийг цааш харуулах гээд тэгж мөргөлдөж байсан юм даа. Чадалтай улс урьд Монголд байсан юм шүү.

	 


УВИДАСТ ХҮМҮҮСИЙН ТУХАЙ... 

	 

	МЭРГЭН ШОВГОР

	 

	Түшээт хан аймгийн Мишиг гүний хошуунд Мэргэн Шовгор гэж их мэргэн хүн байсан гэдэг. Ардын засгийн эхэн үед Их хүрээнээс хоёр лам Мэргэн Шовгорыг юм мэддэг мэддэггүйг үзэх гэж очиж гэнэ. Нэг нь “Шалгаж магадлах маань ч гайгүй, хамар тулсан тостой сүүтэй цай ууж нэг дулаацах юм сан” гэжээ. Нөгөө нь хэлжээ: “Залуу сайхан эхнэртэй юм гэдэг. Түүнийг нь харах юм сан” гэжээ. Тэгээд Мэргэн Шовгорынд ороод мэндэлжээ. Нутаг усыг асуусны дараа Мэргэн Шовгор хэлжээ: “Тостой цай уух гэсэн та энэ зүүн гэрт ор. Эхнэрийг минь үзэх гэсэн нь жаахан хүлээ. Их удалгүй ирнэ” гэжээ. Хоёр лам шалгахаа болиод их биширч шавь орсон гэдэг юм. 

	Бас тэр нутгийн нэг хүн Мэргэн Шовгорыг шалгах гэж худгийн ёроолоос нэг чулуу, уулын оргилоос нэг чулуу аваад Шовгорынд очиж асууя гэж: “Энэ бол хоёр газраас авчирсан чулуу юм. Аль газар нь нутаглавал зохимжтой байна? Үзэж хайрла” гэж гэнэ. Мэргэн Шовгор худгийн чулуу барьж “Энэ газарт гэр чинь багтах юм бол нутаглаж болно” гэжээ. Нөгөө чулууг үзэж “Энэ газарт гэр чинь тогтох юм бол мөн нутаглаж болно” гэжээ. 

	Бас нэг хүний эхнэр хүнд өвдөж гэнэ. Хадаг даалимба хоёрыг авхуулаад нэг хүнийг гуйж: “Мэргэн Шовгорт энэ хадаг даалимба хоёрыг өргөөд өвчтэй эхнэрийн тухай аврал асууж ир” гэж явуулжээ. Тэр зарсан хүн нь замдаа даалимбыг аргалын бүтээлгийн доогуур шургуулаад Мэргэн Шовгорынд очиж хадгийг бариад асууж гэнэ. Мэргэн Шовгор хадгийг аваад хэлж гэнэ: “Тэр өвчтэй хүн чинь гайгүй юм байна. Удахгүй зүгээр болно. Харин та хурдан явалгүй горьгүй. Танай аргалын бүтээлэг доогуур шургуулсан даалимбыг одоо үхэр идчих гэж байна. Одоо сэжүүрээс нь нэг ухаагч үнээ зулгааж байна” гэжээ. Өнөөх хүн яарч очсон чинь нэг ухаагч үнээ даалимбаны сэжүүрээс ам хэртэй идчихээд байсан гэдэг. 

	1975. 

	 

	 

	ГҮЙДЭГ ГЭНДЭН

	 

	Гэндэн одоогийн Дорноговь аймгийн Сүмбэр сумын хүн. Боржгин цэцэн вангийн хошууны зүүн Чойрын хийдэд шавилан сууж байсан гэдэг.

	Хурдан гүйхийн зэрэгцээ их хүчтэй хүн байсан юм гэнэ. Хунз цай шүдээрээ зуугаад гэр тойрч байсан гэх буюу Жанчхүү орж аян хийгээд ирэх замдаа өдөрчийн газраас тэмээний хуруу амраана гэж хоёр боодол тэн барааг хоёр гартаа ээлжлэн барьж ирдэг байсан гэдэг. Бас нэг сонирхолтой мэдээ нь эхийгээ үүрч Утай хүртэл явж мөргөл хийлгэж байсан байна. 

	Чойрын хийдэд шавилан сууж байхдаа зуны цагт цай чанахдаа тогоондоо ус цайгаа хийгээд галаа түлж орхиод сав барин гүйгээд арваад км газраас сүү авчирч цайгаа сүлж уудаг байсан гэнэ. Энэ нь түүний өдөр бүр хийдэг ердийн ажил байжээ. Цай буцлахын зуур ирж очихын 20 км газар гүйнэ гэдэг ямар хурдан хүн байсныг гэрчилнэ. 

	 

	ҮХЭР ЧУЛУУНЫ ХУУЧ

	 

	Дундговь, Говь—Угтаал сумын Ажирхай бригадын нутагт “Үхэр чулуутын ухаа” гэж бий. Дундговь аймгийн төвөөс Ажирхай бригадыг орох замд замын хажууд хэвтээ үхрээс том бөөн чулууг хүмүүс “Үхэр чулуут” гэж нэрлэнэ. Энэ нэр яагаад гарсан юм бэ?

	Энэ нутагт Нирэг гэдэг агуу хүчтэй, хоосон ядуу, олон хүүхэдтэй, эгэл жирийн нэг хүн амьдарч байжээ. Энэ хүн хоосон ядуу амьдралын эрхээр нэг удаа хулгай хийсэн юм гэнэ. Нэг жил өлөн зуд болж нутгийн айлууд нүүгээд явчихжээ. Хоосон ядуу Нирэг нүүж чадалгүй нутагт хоцорчээ. Тэр нутагт алс холоос нэг олон үхэртэй баян айл ойролцоо өвөлжөөнд ирж өвөлжжээ.

	Хуучин ёсоор цагаан сар дөхөж байхад Нирэг тэдний үхрийг шөнийн хэвтэрт байхад нь нэг нас гүйцсэн тарган үнээг нугаслаад цусыг нь гоожуулалгүй үүрч яваад замдаа энэ чулуун дээр нэг удаа амарсан бололтой багахан цус дуссан байж, тэгээд л цааш явсан байж. Мөрдсөөр яваад хориод км явтал нэг өвөлжөөнд нэгэн ядуу айл байжээ. Баян учраа хэлсэнд Нирэг ч авсанаа хүлээгээд аргагүйн эрхэнд ийм боллоо надад төлөх юм байхгүй энэ хэдэн хүүхдийг л тэжээх гэсэн юм гэжээ. 

	Баян яаж ч чадалгүй арьсаар нь сур хийж өгөөрэй гэжээ. Удалгүй цагаан сар болж хаврын эхэн сарын 15 болж отор хийж ирсэн баян буцах болохдоо Нирэгийнд буужээ. Гэтэл бүх арьсыг нь сур болгоод өгч байсан юм гэдэг. Ийм л нэг их хүчтэй ажилсаг хүн байсан юм гэнэ билээ. 

	Л. Ширчин “Бариач тарвага” Уб., номоос

	 

	 

	ГАЛАЙ ТАВХАЙ

	 

	1. Хуучин Цэцэн хан аймгийн Боржгин цэцэн вангийн хошууны дөчит отгийн Галай Тавхай гэж лам нэрийг зүүсэн боловч жирийн хар хүний амьдралаар энэ хорвоогийн эрээн бараан амьдралд умбаж явсан хүн юм. Баяд ноёд, шунахай худалдаачидтай бас л өөрийн чадлын хэрээр тэмцдэг хүч чадал ихтэй, хүнд элэг баригдахыг хүсдэггүй туйлын зоримог гүжир эр байжээ. 

	Тэр өөрийн харьяат дөчит отгоос зайдуу Хэрлэнгийн хөвөө, бөгтөр хар ус, ам дэрс зэрэг газраар нутаглаж байсан учир харьяа отгоос нь татвар хураах гэж үргэлж бичиг зар ба бие хүн ирдэг байжээ. Тавхай нэг удаа отгийн Зангийг чадсан юм гэнэ. Тэр хятад пүүсийн данжаадад олон гүү олж өгнө гэж 570 лан мөнгө зээл аваад төлөхгүй уджээ. 

	Тэгээд тэднийг өрөө нэхэх үеэр нь өнөөх зангийнд хүрч очоод хоол ундыг нь ууж идээд суугаад байжээ. Зангийн мал усалдаг усан дээр 17—18 үхэр тэрэгтэй 20—30 хятад хүрч ирээд зангийнхыг сурч байжээ. Тавхайг тэр хятадуудтай очиж уулзахад өрөө нэхэж гэнэ. Тавхай хэлж:

	“Манайх энүүхэн баруунтаа харагдаж байна. Та нар энд байгаад яах вэ. Манай тэнд очоод буучих, хоол ундаа ч манай хониноос ав. Би тэр хооронд мөнгийг чинь олж өгье” гэжээ. Тэгж яриад Тавхай зангийнд ирээд чимээгүйхэн байжээ. Оройхон хэрд нөгөө олон тэрэгтэй 30 гаруй хятад шаагин шуугисаар ирээд л майхан жодгороо бариад л хоттой хониноос нь барилж гарч гэнэ. 

	Занги энэ чинь юу болж байна гэж Тавхайгаас асуужээ. Тавхай хариулсан нь: Би эдэнд 570 лан мөнгөний өртэй юм. Гэтэл энэ мөнгийг эрж олох хэрэгтэй, харин нүүж ирж л чадахгүй нь гэжээ. Занги халшрахдаа тэг тэг гэсэн юм гэнэ билээ. Ингэж зангийг давж байсан юм. 

	 

	2. Халх даяар нэрд гарсан Далай вангийн Буянтогтох аваргатай мөрийтэй тоглож байгаад ихээхэн хожиж мөрийгөө авах гэхэд Буянтогтох аварга өгсөнгүй. Тэгэхээр нь уяан дээр байсан морийг нь авсан чинь дараахан шиг хойноос нь Буянтогтох аварга гүйцэж ирэхэд нь Тавхай огтхон ч айсангүй. Морин дээрээс нь татаж унагаад баахан зодож хөдөө мориор чирч авчраад хүүрийн хонхорт байсан хүний бүтэн хүүртэй араар нь хүлээд орхисон юм гэдэг. Хэсэг болсны дараа Буянтогтох тэнхэрч нөгөө хүүрээ үүрсээр ирж Тавхайгаас уучлал гуйж нөгөө хүүрийг салгуулж морио ч авалгүй за гомдолгүй миний буруу гээд явсан гэдэг. Түүний хүч чадлын тухай Ж. Дамдины “Монгол бөх” номоос уншихад мэдэгдэх бөгөөд тэгэхээр Тавхайн хүч тэнхээ тодорхой болно. 

	 

	 

	ХАЛТАР ТҮМЭН НАРЫН ТУХАЙ

	 

	Урьдын Дайчин бэйсийн хошуу, одоогийн Дундговь аймгийн Дэлгэрцогт сумын харьяат Хүйтэн булаг, Шаргалын сүүжээр нутагладаг Халтар, Түмэн тайж гэж хамжлагагүй хохь тайж нар байсан юм. Тэд хувийнхаа мал сүргийг өсгөн үржүүлж зарц хамжлагагүйгээр өөрсдийн ариун хөдөлмөрөөр амьдарч байсан хүмүүс байсан гэдэг. Эд туйлын эгэл жирийн их хүч чадалтай, хэнэггүй хүмүүс байсныг одоо болтол ярьсаар байна. Эдний хүүхдээс Дашжамц, Шар зэрэг хүмүүс, түүний үр ач нар өөрийн уугуул нутагт Хүйтэн булаг, Шаргалын сүүжээр нутаглаж байна. 

	Энэ нутгийн Тагтаан Равдих адуу эрж яваад Шаргалын сүүж дээр давхиад ирсэн, олон тарган морьтой адууг нэг өндөр хар өвгөн усалж байна гэнэ. Усны баруун хойно нэг муу эмээл аваад газар хаясан харагдана гэнэ. Бас хүн даахын аргагүй бүдүүн, муруй хөх уурга харагдана гэнэ. Равдих бодож гэнэ. Өвгөн намайг унаа барьж аль гэнэ дээ гэж бодож байжээ. Гэтэл ус уусан адуу уснаас гарч цувахаар, түүний эргүүлээд ир унаажих юм сан гэж гэнэ. 

	Онгоцоо дүүргээд хазаар уурга хоёроо авмагц гутлаа өшиглөчхөөд тонгойсоор адуун дундуур ормогц, бүдүүн хүрэн морины хэнхдэгээр нь уургалаад орхисон нь чирээд л арилж гэнэ. Хойноос нь очсон хэдий тогтоосон морио хазаарлах гэж байна гэнэ. 

	— Би хазаарлаад өгөх үү гэсэн:

	— Эд хазаарлуулахад сүүлд ганцаар юүлүүлэхгүй болдог юм гээд ер тоохгүй өөрөө хазаарлаж байна гэнэ. Буцахдаа чирэгдсэн замыг нь ажигласан чинь томоохон дэрсийг сэт, багахан дэрсийг булга аваад гарсан байжээ. Хөлийг нь харахаар дагаад очсон нь нэг ч шалбараагүй хэд алгадаад гутлаа өмсчихсөн гэдэг. Түмэн гуай Шаргалын сүүж дээр адуугаа услаад гаргаж байжээ. Гэтэл Халтар гуай долоон морь туугаад иржээ. Морь зогсчихсон байж, 

	— Чи тэр долоог ойртуул, би унаажъя гэж гэнэ. Нөгөө долоон морийг хажуугаар нь шургуулсан нэг бүдүүн хүрэн морь уургалсан нь морьтой нь гуядаж орхиж, чиргүүлдээд л цааш явж, хойноос нь давхиад очсонд морь нь цааш харж тугдайгаад, Халтар гуай хөдлөхгүй байжээ. Дуудсанд байна байна гэсэн дуу гарчээ. Толгойгоороо бутанд хөшөөд чагталсан байжээ. 

	Дамдин эмч гуай Үржинхандад ярьсан нь: Гадаа хоёр эмгэг морь авчраад уясан байж гэнэ. Нэг орой Түмэн гуай хотноосоо нэг улаан ямаа барьж алж байна гэнэ. Дараа нь толгой шийрээс нь бусад мах гэдсийг нь бүгдийг чанаж цөмийг нь идээд хөхүүрийн өмнө зогсож 3—4 хул айраг залгилаад гараад явсан нь, нэг эмнэг морио уначихсан булгиулж байна гэнэ. Нөгөөгийнхөө цулбуурыг атгуулаад аль гэж гэнэ. Нэг булгиулаад хажуугаар гарахад нь атгуулж амжиж гэнэ. 3—4 унтаад нэг муу янгиа олж хөтөлгөө морин дээрээ тохсон ирсэн гэнэ. 

	— Хаачаад ирэв? гэсэнд

	— Хот ороод ирлээ гэжээ. 

	— Гуанзанд оров уу гэхэд

	— Энд хоолоо идээд гарсан юм чинь

	— Айлд буув уу?

	— Үгүй

	— Юм уув уу?

	— Морио услангаа ус залгилж явлаа гэжээ. 

	Түмэн гуай Жанчхүүд аянд явахдаа хоёр унаа тэмээтэй явжээ. Нэг тэмээ харшаад явж чадахгүй болжээ. Нэг унаа тэмээгээ ачаад явж байтал дахиад нэг тэмээ харшаад явж чадахгүй болжээ. Тэгэхээр нь Түмэн гуай 27-тын хунзтай цай хоёрыг холбоод мөрөн дээрээ тавьж явган явсаар 25 хоног дээрээ Хаалгын дэрсэн усанд байгаа гэртээ ирж байсан гэдэг. 

	Малчин Бавуугийнх Халтар гуайтай айл байжээ. Зун цаг болж гүүгээ уясан байжээ. Гэтэл Бавуугийн ээж нь өвчилж байгаад нас барж хөдөөлүүлэх болж, үүрээр эхийнхээ шарилыг аваад явтал Халтар гуай гаднаа зогссон дуудаж байж гэнэ. Бавуу их л гайхаж зогсосхийж гэнэ. Халтар гуай:

	— Гайхах юмгүй, бурантаг цулбуураа над өгчих гэрт орж хэдэн хул айраг залгилаад яв. Газар хол, ам цангана шүү гэжээ. 

	— Бавуу гэрт орж 3—4 хул айраг залгилаад явсан гэдэг. 

	Сүүлийн үед хотын орчим арван хэдэн тэмээгээр, түлшний мод хийгээд түүнийгээ хот оруулж худалддаг байжээ. Аяны хүн уулзаад

	— Та ганцаараа явна уу гэхэд

	— Тийм

	— Майхан тогоо шанагатай юу гэхэд

	— Үгүй

	— Тэгээд яаж болдог юм гэхэд

	— Цас яагаа вэ? Тос яагаад вэ? гэж байсан гэдэг. 

	(Ж. Готов “Домог, хууч үг” Мандалговь., 1989 номоос)

	 

	 

	ШАР ДАМБА

	 

	Манай нутаг Төв аймгийн Дэлгэрхаан суманд нэг их эрдэмтэй лам байлаа. Түүнд Монголын газар нутгийг тоочсон нэг ховор ном байжээ. Тэр номыг Шар Дамба гэдэг “Үзье” гэж гуйж аваад буцааж өгөхгүй их уджээ. “Өгнө” гэж хэлээд өгдөггүй юм байжээ. Тэгэхлээр тэр эрдэмтэй ламын шавь Тарган Осор (?) гэдэг хүн, Шар Дамба үгүй байхад байшинд нь ороод өнөөх номыг аваад багшдаа аваачиж өгчээ. Түүнээс болоод Шар Дамба, Тарган Осор хоёр хэрэлдэж зодолдож чухам тангараггүй дайсан болжээ. 

	Тэгж байтал Шар Дамба өвдөөд үхэх болжээ. Үхэхийн өмнө “Би муу Тарганыг аваад явна даа” гэж үргэлж хэлдэг байжээ. Шар Дамбыг үхсэнээс хойш хориод хоноод Тарган, эв эрүүл байсан хүн, гэнэт өвдөөд хэдхэн хоноод үхсэн дээ. “Шар Дамба, Тарган Осорыг аваад явчихлаа” гэж манай нутагт цуу уг гарсан юм. 

	Тэгээд бас Шар Дамба чөтгөр болоод Тарган Осорыг дагуулаад явж байлаа гэж үг гарсан юм. Сум нэгдлийн дарга Дүгэржавын эхнэр, хэн ч гэж нэртэй билээ нэг хүүхэн нэг өдөр гаднаа зогсож байгаад гэнэт хашхирч гэнэ: “Хүүе яах билээ? Шар Дамба, Осор гуайг хөтлөөд явж байна” гэж хэлээд ухаан алджээ. Тэгэхлээр “Одоо яах билээ?” гэж Дүгэржавт албан ажил дээр нь очиж хэлжээ. Дүгэржав гэртээ ирж үзээд “Одоо би завгүй байна. Та нарт арга байвал аргал!” гэж хэлээд ажил дээрээ явчихжээ. Тэгэхлээр хамаатан садан нар нь Хөх Лувсан— Осор гэдэг зодчийг залж иржээ. Тэр бол сүмийн дуганч байсан эрдэм номгүй хүн, сүм хийдийг устсанаас хойш зодоч болж шийд гардаг байсан, сүүлдээ өөрөө зодоч болсон. Зодын ном л сурсан юм байх даа. Зодоч ирээд Дүгэржавын эхнэрийг тарнидаж үлээгээд зүгээр болгосон. “Тэгээд үхээрийн бузар болж” гэж сан тавьж ариулж өгөөд зүв зүгээр болгочихсон доо. “Үхээрийн бузар” гэдэг юу вэ? гэвэл Дүгэржавын эхнэр, Шар Дамбыг оршуулсан газрын ойр аргал түүж яваад гэнэт толгойн ясыг харж сэжиглэсэн юм гэдэг. Ийм л юм болсон доо. Одоогийн хүмүүс худал л гэх байх. Энэ бол 1970 онд болсон хэрэг. 

	1974. 3. 5. 

	 

	 

	ЖАМСРАН ХУВИЛГААН

	 

	Би 1969 онд Дорнод аймгийн төвд сууж байлаа. Тэнд цагдан сэргийлэхийн цагдаа Хоргоо (чухамдаа Хургаа) гэдэг хүн байлаа. Шажин шүтлэг огт байхгүй айхтар хувьсгалч хүн юм. Жамсран хувилгаан гэдэг архи их уудаг жаахан дүвчин янзтай өвчтэй зовлонтой хүнийг аргалж өгдөг тийм хүн байдаг юм. Түүнийг Хоргоо их хавчиж хяхдаг “Барина, хорино” гэж загнадаг байжээ. 

	Тэгээд байж байтал Хоргоогийн нэг жаахан хүүхэд өвдөөд үхчихжээ. Хоргоо түүнийгээ морин тэргэн дээр тавиад хөдөөлүүлэх гэж явж гэнэ. Тэгтэл өнөөх Жамсран морьтой давхиад ирж гэнэ. “Хөөе та нар зогс” гээд хашхирч гэнэ. Хоргоо “Энэ согтуу золиг юу гэж тэнэж яваа юм?” гэж бодоод яваад л байж. “Хөөе, зогс гэм, зогс” гэж дахиад бархирч. Тэд нар зогсож гэнэ. Жамсран хэлжээ: “Та нар хүн оршуулах гэж явна шүү дээ. Аль вэ! Авсыг нь онгойлго” гэж. Тэгээд авсыг онгойлгоод хүүхдийг шүүрч аваад дөрвөн мөчнөөс өрөөлдүүлэн хоёр удаа сунгаж татаад авсанд нь хийчихжээ. “За та нар үүнийг аваад харь. Хучаад орон дээр нь унтуулчих!" гэж гэнэ. Хорго хүүгээ харсан чинь нээрээ амьд ч юм шиг байжээ. Аваад харьж, орон дээр хучаад хэвтүүлчихжээ. Тэгээд хүү нь зүгээр сайхан хүү гүйж явна билээ. Түүнээс хойш Хоргоо Жамсранг хэчнээн согтуу явлаа ч гэсэн “Барина, хорино” гэж загнахаа больсон доо. 

	1974. 3. 16

	 

	 

	ЦЭРЭНДОНДОГ ГЭВШ

	 

	1937 онд Гандан дээр Цэрэндондог гэвш гэж эрдэмтэй лам байж гэнэ. Лам нарыг барьж эхэлж гэнэ. Цэрэндондог айгаад нэг өдөр Бизьяагийн багшид очоод “Одоо яах билээ?” гэж айлтгаж гэнэ. Багш нь айлджээ: “Чи одоо хөдөө яв. Богд уулын зүүн сугаар даваад баруун тийшээ яв. Тэгээд амьтанд тусалж яваарай” гэж гэнэ. Тэгэхлээр Цэрэндондог багшийнхаа зарлигаар Богд уулын өврөөр баруун тийш явж Өнжүүл суманд хэд хонож гэнэ. Их өлсөж байжээ. Дэргэд нь ус байсан тул цангасангүй гэнэ. Нэг өдөр нэг өвгөн ирж гэнэ. Түүнд айж зугтаж яваа учраа хэлж гэнэ. Тэр өвгөн түүнээс хойш хоол унд нууцаар залгуулаад байдаг болжээ. Цэрэндондог тэр агуйд 7 жил хоргодон суугаад тэндээс баруун тийш Туулын гүний хүрээн дээр очиж Осоржам гэдэг эрдэмтэн хүнтэй танилцаж тэнд бас нэг жил сууж гэнэ. Тэндээс Улаанбаатар хотод ирээд Гандан дээр жаахан гэр бариад хэдэн жил сууж байсан. Тэгэхдээ ярьж байсан: "Намайг Төв аймаг дээгүүр сураглаж байна гэнэ. Осоржам л мэдээлж орхив уу?” гэж байсан. 

	Тэр ер нь яггүй хүн байсан юм даг. Норжий гэдэг өвгөнийх гэртээ зургуул суудаг юм байжээ. Зургуул шарлачихжээ. Норжий Цэрэндондогоос очиж “Одоо яах билээ?” гэж асуужээ. Тэгэхэд хэлжээ: “Би та нарыг эмчид битгий оч гэж хэлж чадахгүй” гээд зургаан долоо дөчин хоёр ёотон тарнидаж өгөөд “Өдөр бүр нэг ёотон ууж байгаарай” гэж хэлжээ. Тэр ёотонг нь долоо хоног уугаад зургуул цөм эдгэсэн байж билээ. Тэд нар: “Эмчид битгий оч гэж хэлж чадахгүй” гэсэн үгийг “Эмчид очоод хэрэггүй” гэсэн үг гэж ойлгоод эмчид очоогүй эдгэсэн юм байжээ. Түүнээс хойш удалгүй Дамбадаржаа дээр байдаг нэг шавь нь ирж хоёул ярьж хоносон юм байжээ. Хоёул тэр шөнө үхсэн юм. Зарим хүн тэр хоёрыг нүүрсэнд хордож үхсэн гэдэг. Зарим хүн тэр хоёрыг Төв аймгаас сурвалжилж байна гэж мэдээд зориуд үхсэн гэдэг. Чухам учрыг бид мэдэхгүй юм даа. Энэ бол 1940 хэдэн онд болсон хэрэг. 

	 

	 

	ЦООЖ ГАРГАХ

	 

	Өвөр монголын бандид гэгээний хийд дээр Хонхорын Дорж гэдэг нэг банди байжээ. Гурван жил сууж, таван жил суужээ. Ердөө ном сурдаггүй байжээ. Ганцхан сурсан ном нь гэвэл Манзушир бурхнаас оюун билэг гуйсан “Ганги лодой” гэдэг ном байжээ. Ном сурахгүй болохлоор багш нь хэлжээ: “За чи ном сурахгүй юм шиг байна. Чамд их номоор ч яах вэ! “Ганги лодойг” чи мэднэ. Тэр чинь чамд болно. Түүнийгээ л сайн уншиж яв” гэжээ. 

	Хонхорын Дорж тэгээд Бандид гэгээнийхээс гараад гэртээ хариад явчихжээ. Гэр нь Бандид гэгээний хийдэд ойрхон юм гэнэ. Хөдөө гараад мал маллаад явдаг байжээ. Тэгэхдээ өнөөх “Банди лодойгоо" уншаад явдаг байжээ. Хонхорын Дорж бас хулгай хийдэг байжээ. Хулгайн хэрэгт холбогдоод хошууны тамгийн газрын хар гэрт ороод хоригдож байж гэнэ. Гартаа гавтай, хөлдөө төмөр тушаатай байдаг байжээ. Дорж нэг шөнө өлсөөд ер болдоггүй гэнэ. “Ганги лодойгоо” уншаад гавынхаа цоожийг үлээсэн чинь тор хийгээд унаж гэнэ. Гар нь сул болжээ. Тэгэхлээр мөн “Ганги лодойгоо” уншаад хөлийн тушааны цоожийг үлээж гэнэ. Мөн тор гээд унаж гэнэ. Гар хөлөө сул болохлоор шөнө босож гадуур жаахан явж байгаад үүр цайхлаар гадагшаа явж гэнэ. Тамгын газрын хар гэрээс зүүн тийш нэлээд зайдхан хэдэн гэр айл харагддаг байжээ. Дорж тэр айлд очиж тараг идье гэж бодоод хүрээд очжээ. 

	Хар гэрийн хуяг өглөө босоод хоригдлуудаа бүртгэж үзсэн чинь Дорж алга болсон, гав тушаа газар хэвтэж байж гэнэ. Айж сандраад тамгын түшмэлд очиж хэлж гэнэ. Тамгын түшмэл “Чи тавиад явуулчихсан байлгүй яах вэ? Төмөр гав тушаа өөрөө яагаад сулрах вэ!" гээд загнаж гэнэ. “Доржийг үдээс урагш олж ир! Олж ирэхгүй бол оронд нь чамайг хорино” гэж тушааж гэнэ. Өнөөх хуяг гараад дэмий явж гэнэ. Шөнө оргоод явчихсан хулгайчийг олно гэх найдвар байхгүй байжээ. “Юу ч гэсэн тэр зүүнтээ айлаас асууя” гэж бодоод тэнд очиж гэнэ. Тэгсэн чинь тэр айлын нэг гэрт Дорж тараг идээд сууж байна гэнэ. “За чи энд байгаа нь яамай. Чи намайгаа алах шахлаа. Би чиний оронд хоригдох шахаад байна. Чи яах гэж энд ир ээ вэ?" гэж гэнэ. “Би тараг идэх гэж энд ирсэн. Өлсөөд сууж болохгүй юм аа” гэж гэнэ. 

	Хуяг нь Доржийг дагуулаад тамгын газар очиж гэнэ. Тамгын түшмэл өнөөх хоёрыг байцааж гэнэ: “Чи яах гэж оргосон бэ? Чи яах гэж оргуулсан бэ?” гээд зандран асуужээ. Хуяг “Би оргуулаагүй” гэж үнэнээ хэлж дээ. Хонхорын Дорж хэлжээ: “Би оргоогүй. Тараг идэх гэж тэр зүүн айлд очсон. Өлсөөд болохгүй юм” гэж мэдүүлжээ. “Чамайг хэн тавьж явуулсан бэ?” гэж түшмэл асуужээ. Дорж хариулжээ: “Намайг хэн ч тавьж явуулаагүй, би өөрөө сулраад явсан” гэлээ. “Төмөр гав тушааг чинь хэн сулласан бэ?” гээд дахиад асууж. “Би өөрөө үлээгээд сулласан” гэжээ. Тэгэхлээр түшмэл гайхаад “Чи одоо дахиад гав тушаагаа суллаж чадах уу?” гэж. “Чадна байгаа” гэж Дорж хариулжээ. Гавыг гарт нь хийгээд тушааг хөлд нь хийгээд түшмэлийг харсаар байтал цоожлоод түлхүүрээ бариад байж гэнэ. Тэгэхэд Дорж амандаа нэг юм унших шиг болоод гаваа үлээгээд гав нь суларчээ, тушаагаа үлээсэнд тушаа нь суларчээ. 

	Түшмэл хэлж гэнэ: “Төр засаг гэдэг хүнд байдаг. Чи оргож болохгүй. Дахиад нэг сар чи хар гэрт суу. Цааш нь бид чамайг тавихыг бодно. Чи хулгай хийхээ боль” гэхэд Дорж “Заа” гэжээ. Түшмэл бас хэлжээ: “Чамд өдөр бүр тараг өгч байна” гээд хуягт нь "Үүнд тараг авчирч өгч бай” гэж тушаажээ. Түүнээс хойш сар болоод Доржийг суллан тавьжээ. Дорж тэгээд хулгай хийхээ больжээ. Мал маллаад их баяжсан юм гэдэг. 

	Доржийн энэ мэдээг Гандан дээр суудаг барга лам Жамъянчоймбол над ярьсан юм. Жамъянчоймбол энэ мэдээг үзэмчин лам хувилгаанаас сонссон гэдэг. Хувилгаан Хонхорын Доржийг таньдаг байсан гэдэг. Хувилгаан 1970 онд Гандан дээр нас барсан юм. “Ганги лодойд “Нисваанисын цоожны өргөсийг мултлах” гэж үг байдаг юм" гэж хэлсэн. Тэр номд тийм үг байдаг юм байх. 

	Ер нь цоожны өргөс гаргаж чаддаг хүн бас байх юм. Манай Төв аймгийн Дэлгэрхаан суманд Сэмбэхүү гэдэг нэг өвгөн одоо бий. Сэмбэхүү зүгээр л хар хүн жаахан ан хийдэг. Сайн бууч юм. Ном эрдэм байхгүй ийм л хүн юм. Би ойр нутагтай болохоор аргагүй сайн танина. Гэрээр нь орж гардаг л байлаа. 

	Арваад жилийн урьд юм сан. Тэр Сэмбэхүүг цоожны өргөс гаргаж чаддаг гэж яриад байх боллоо. “Тийм багаж зэвсэгтэй юм байлгүй” гэхэд “Үгүй. Багаж зэвсэг хэрэглэхгүй, зүгээр үлээгээд цоожны өргөс гаргачихдаг” гэж ярих юм. Би түүнийг нэг шалгаж үзье гэж боддог байлаа. 

	Нэг өдөр манай эхнэр авдраа уудалж байтал авдар дотроос нэг хуучин цоож гарлаа. Аргагүй сайн цоож юм. Түлхүүр нь аль хэдийн гээчихсэн юм. Тэр цоожийг хараад гэнэт би: “Энэ цоожийг Сэмбэхүүд үзүүлье” гэж бодлоо. Тэгээд тэр цоожийг аваад дэрэн доороо хийчхээд байлаа. Сэмбэхүүг манайд нэг ороод ирэхлээр би: “Энэ цоожны түлхүүрийг гээчихсэн юм. Уг нь сайн цоож байгаа юм. Үүнийг өргөсийг гаргах арга байна уу?” гээд цоожоо Сэмбэхүүд өглөө. Сэмбэхүү тэр цоожийг бариад жаахан эргүүлж тойруулж үзэж байгаад өргөс цоож хоёрыг хоёр болгож салгаад над өглөө. Чухам яаж гаргасныг би харж чадсангүй. Гартаа хөөрөг эрих хоёроос өөр багаж байхгүй л юм шиг байх юм. Би тэгэхлээр өнөөх цоож өргөс хоёроо барьж үзэж байгаад зориуд цоожлоод “Би санамсаргүй цоожилчихлоо” гэж худлаа хэлээд эргүүлээд өглөө. Сэмбэхүү цоожийг аваад үзэж байна. Би хулгай нүдээр ажиглаад л байлаа. Сэмбэхүү ямар ч багаж үгүй хоосон гараар цоожийг барьж байгаад нэг үлээх шиг болоод цоож өргөс хоёрыг салгав. Сэмбэхүү цоож өргөс хоёрыг ямар ч багажгүй салгаж чаддагийг би ингэж нүдээр үзсэн дээ. Цоож өргөс хоёр салсан болохлоор өргөсийг нь харж байгаад түлхүүр хийж тааруулсан. Тэгээд Сэмбэхүүгийн ачаар бүтэн цоожтой болох нь тэр дээ. Зориуд туршиж байна гэж мэдвэл тэр цоож өргөс хоёрыг салгаж өгөхгүй байх. Хэрэв Улаанбаатарт Сэмбэхүү хүрч ирвэл би түүнийг танайд аваад ирье. Та түлхүүрийг хаячихсан гэж нэг цоож өгөөд шалгаж үзээрэй. Тэр лав салгаж чадна. 

	1974. 11. 19

	 

	 

	БОХООДОЙ ЗУНДУЙ

	 

	Булган аймгийн Хишиг—Өндөр суманд Бохоодой Зундуй гэдэг өвгөн байгаад 1950 оны орчим нас барсан юм. Тэр өвгөн ярихдаа “Манай Авзагийн хувилгаан лам Жамсрандорж мэргэн, Бэйсийн хачин (төвөд лам) ч мэргэн хоёул их мэргэн чадалтай лам нар байсан даа” гэдэг. “Тэдний мэргэн чадалтайг та яаж мэдсэн юм бэ?" гэхэд Зундуй гуай ингэж ярьдаг байлаа:

	Миний мэддэг юм юу вэ? гэхэд ганц даалуу юм. Би даалуугаар овоо тоглодог. Тэгээд даалуу мөрийтэй тоглож бага сага юм олдог байлаа. Нэг өдөр Авзагын хувилгаан надтай дайралдаад “хоёул даалуу тавих уу” гэдэг байна. Би “Тэгье” гэлээ. Хоёул даалуу гаргаад тоглох юм боллоо. “Мөрийтэй тоглоё" гэдэг байна. Би “Заа” гэлээ. Тэгэхлээр “Заа чи мөрийд юу тавих вэ?” гэж байна. “Над мөрийд тавих юм байхгүй” гэлээ. Би даалуугаар тэр ламыг лав хожих болохоор мөрийн юм ч бараг хэрэггүй шиг бодогдож байлаа. Тэгтэл лам хэлж байна; “Яагаад чамд мөрийд тавих юм байхгүй байх вэ! Эхнэрийнхээ толгойн хэрэглэлийг тавь” гэлээ. Манай эхнэрт толгойн мөнгөн хэрэглэл байдгийг лам мэдэх юм. Би “Тэгье” гээд хоёул мөрийтэй тоглолоо. Би даалуу сайн тавьдаг болохлоор ламыг хожоод байлаа. Ламаас хоёр ембүү түрүүтэй нэлээд юмыг нь авчихлаа. Лам намайг “Азгүй новш. Заа больё” гэлээ. Би өдий төдий хожоод байхад намайг яагаад “Азгүй новш” гэдэг юм гэж би жаахан гайхлаа. Тэгээд хожсон юмаа аваад би гэртээ ирлээ. 

	Гэртээ ирсэн чинь, эхнэр маань үхлүүд өвчтэй хэвтэж байна. Ер нь үхэх нь ээ. Би эргээд хувилгаан ламд очлоо. Лам нэлээд согтуу байна. “Эхнэр маань өвчтэй үхэх гэж байна. Лам минь аварч өршөө" гэж гуйлаа. Лам хэлж байна. Эхнэр чинь үхнэ ээ үхнэ, чи толгойнх нь хэрэгслийг харамлаад байх чинь билээ гэлээ. Би тэгэхлээр жаахан гомдлоо: “Манай эхнэрт толгойн хэрэглэл нь гай болоод байсан юм бол над хэлээд авч болох л байсан. Манай эхнэрийн өвдөхийг мэдсэн юм бол над учрыг хэлж арга засаж хийж өгч болох л байсан” гэж бодсоор би гэртээ харилаа. Эхнэр хариугүй өвчтэй болохлоор “Яах билээ?” гэж учир явдлаа тоочиж хүмүүсээс асуулаа. Ламтай мөрийтэй тоглосноо ч хэллээ. Би дахиад хувилгаан ламд очих гэхээс нэг л нэг л дургүй хүрээд байна. Нэг нөхөр над хэллээ. “Чи бэйсийн хачинд оч. Тэр мэргэн хүн шүү” гэлээ. Өгий нуураас баруун тийш Бэйсийн хошуу гэж байсан. Тэр хошууны хачин гэж нэг төвөд лам байсан юм. Би тэгээд хүнээс морь гуйж унаад Бэйсийн хачинд өдөр турш явж очлоо. Нэлээд хол газар юм. Очсон чинь ламын үүдэнд олон хүн хүлээж байна. Одоогоор бол оочирлоод сууж байна. Би хүлээж байгаад Хачин ламд орж учир явдлаа хэлээд өөрийн хувилгаан ламаас хожсон нэг ембүүгээ барьж аврал асуув. Хачин шоогоо хаяж “Ямар ч арга байхгүй. Үхнэ шүү. Үхэх нас болсон шүү. Хорь хоногоос илүү нас байхгүй шүү” гэж байна. Би “Аргалж аль” гэж гуйсан боловч ердөө аргалж өгсөнгүй. Би сангийнх нь гэрт цай уугаад буцах боллоо, ембүүгээ нэгэнтээ өгчихсөн юм болохоор, яана гэх вэ, буцааж авалтай биш. Аврал ч үгүй, ембүү ч үгүй, урамгүй буцааж шогшиж явлаа. Нутагтаа ирээд гэртээ ойртож явтал нэг хүрэн морьтой согтуу лам давхиж яваа харагдав. Тэр ламыг харахад манай хувилгаан лам мөн шиг харагдлаа. Хойноос нь хөөгөөд дов дээр гараад ирсэн чинь тэр лам мориноос буугаад бие засаад сууж байна. Би хүрээд очлоо. Манай хувилгаан лам мөн байна, их согтуу байна. “Чи хаачаад ирэв?” гээд надаас асууж байна. Би үнэнээ хэллээ дээ. “Эхнэртээ аврал эрж Бэйсийн Хачинд очлоо” гэв. “Юу гэж байна тэгээд?” гэж ширүүн асуулаа. “Аа лам минь, эхнэр чинь үхнэ арга байхгүй" гэж айлдаж байна” гэв. Тэгсэн чинь лам хэлэв: “Тэгвэл би үхэхгүй гэж хэлж байна. Үхэхгүй хө” гэлээ. Би ламд өргөх барих ч юм байсангүй, “Лам минь аварч хайрла” гэж дэмий л гуйлаа. 

	Гэртээ ирсэн чинь эхнэр маань аргагүй муу байна даа. Би арчилж сувилж л байлаа. Эхнэр муудан муудсаар хорь хонолоо. “Өнөө шөнө л үхэх байх даа” гэж байсан, шөнө мэнд хоночихлоо. Маргаашаас нь эхлээд бие нь дээрдэж эхэллээ. Арав хорь хоноход эхнэр маань зүгээр болчихлоо. 

	Тэгсэн чинь, над хүн хэлээд байх юм: “Бэйсийн хачинд очиж ембүүгээ нэх. Эхнэрээ эдгэрснийг хэл. Юу гэхийг нь дуул” гэх юм. Би тэгэхлээр “Нээрээ тэгье байз” гэж бодоод бас л нэг морь хүнээс гуйж унаад явлаа. Унах унаагүй хүн ч бас хэцүү байдаг юм шүү. Дандаа л хүнээс унах морь гуйх болох юм. Бас л Бэйсийн Хачинд шогшиж очлоо. Мөн л олон хүн хүлээж байна. Би хүлээж байгаад Хачинд бараалхлаа. Хачин лам намайг таньж байна. “За эхнэр яасан? Өнгөрсөн үү?” гэж байна. “Үгүй, амьд. Бүр эдгэчхээд байгаа” гэж би хэллээ. “Яасан хачин юм?” гэж шоогоо нэг орхиж үзээд хэллээ: “Та буцах замдаа нэг бурхан хүнтэй уулзсан шүү. Тэр лам танай эхнэрт зургаан жилийн нас өгсөн шүү” гэлээ. Намайг буцах замдаа хувилгаан ламтай уулзсаныг тэр мэдэж байна. Би тэгэхлээр ембүүгээ нэхсэн ч үгүй харьж ирлээ. Эхнэр маань түүнээс хойш эрүүл мэнд явж байгаад зургаан жил болоод нас барсан даа. Үүнээс хойш тэр хувилгаан, хачин хоёр ламыг мэргэн улс юм гэж их итгэдэг болсон юм даа” гэж Бохоодой Зундуй гуай ярьдаг байсан. 

	1975. 2. 3. Гаадамба ярив. 

	 

	 

	ЖАГАР МОЛОМ

	 

	Жагар Молом гэж Монголд ид шидтэй сайн зодоч байсан юм. Жагар Молом нь нэг их эрт урьдын хүн биш, би 73—тай, миний өвөг Жагар Моломоос ном хүртэж байсан гэдэг юм. Тэр зодоч уг нь Их шавийн хар хүн, нутаг нь одоогийн Дундговьд байсан гэдэг. 6-р буюу 7-р богд Жавзандамбыг Төвөдөөс залах гэж Монголын лам ноёд хэсэг хүмүүсийг явахад Молом хөтчөөр явсан юм. Тэр монгол төвөд үсэг ч мэдэхгүй, зүгээр л нэг хар хүн байжээ. 

	Богдыг олж залаад буцах болоход Молом гэнэт тэнд үлдмээр санагдаад тэмээг нь ачиж өгөөд оргосон юм байжээ. Молом гэзэгтэйгээ хар хүн хэвээрээ тэнэж нандин орон хийдээр олон жил мөргөл хийж явжээ. Мөргөл хийж явсаар Жагарт очиж гэнэ. Тэнд агуйд сууж нямба хийж байгаа нэг даяанчийнд очиж гэнэ. Хэл мэдэхгүй, ярьж чаддаггүй байжээ. Энэ даяанчд тус хүргэе гэж усыг нь зөөж түлээг бэлтгэж өгдөг болж, тэгээд агуйд нь хамт суудаг болжээ. Арван хэд хоносны дараа тэр лам, Молом гуайнд зодын лүн өгсөн юм гэдэг. Зод бясалгах аргыг хэл мэдэхгүй учраас олс дээс уяж зааж өгчээ. Тэр ёсоор бясалгаж Молом шидийг олсон гэдэг. Тэгээд хоёул нисэж Үржинхандын оронд очиж мөргөсөн гэдэг. 

	Жагар Молом Гандангийн баруун талд том хар гэрт суудаг байсан. Олон шавь нартай. Шавь нартаа дээс зангилж ном бясалгах аргыг зааж өгдөг. Өөрөө үзэг нийлүүлж ном уншиж чаддаггүй байсан юм. Өвөл зунгүй хөл нүцгэн явдаг, бүдүүн гэдэстэй цагаан толгойтой, намхан биетэй лам байсан гэдэг. Дал орчим насалсан байх. 

	73 настай Цэрэннамжил ярив. 1974. 1 сар

	 

	 

	ГОО ЭМЧ

	 

	Өвөр монголын эмч Гоогийн тухай Ш. Лувсанвандан 1960-аад оны үед Ш. Гаадамба, Ц. Дамдинсүрэн нарт ярьдаг байсан билээ. Ш. Лувсанвандангийн энэ тухай ярьсан зүйлийг хорин жил өнгөрсөн боловч Ш. Гаадамба мартсангүй тодорхой санасаар байна. Би тэр зүйлийг Гаадамбын ярьсныг баримталж сэргээн бичихийг оролдъё. 

	Ш. Лувсанвандан 1957—1960 онд Бээжинд сууж их сургуульд багшилж байв. Тэнд Их сургуулийн ардын эмнэлгийн багш Гоо гэдэг өвөр монгол эмчтэй их танил болж дотно харьцаатай байжээ. 

	Нэг өдөр Лувсанвандан Гоогийнд ороод сууж байжээ. Гаднаас өвчтэй туранхай эхнэр орж ирээд хэлж гэнэ: "Би олон жил өвчтэй байгаа хүн. Доошоо өтгөний хамт цус гардаг. Олон эмчээр эмнүүллээ. Олон янзын эм засал хийлгэлээ. Ердөө эдгэрэхгүй юм. Энэ өвчнөөс салах арга байна уу? Та үзэж өгөөч” гэж гуйж гэнэ. 

	Гоо тэр эхнэрийн судсыг барьж үзээд хэлж гэнэ: "Энэ өвчнийг аргалж болмоор санагдаж байна. Би хэдэн эм өгье. Түүнийг уугаад засармаар бол дахиж ирээрэй. Засрахгүй бол би эдгээж чадахгүй байна гэсэн үг. Ер нь таны өвчин уг нь мориноос ойчиж үзүүртэй чулуунд зоогоо цохиулснаас болсон юм шиг байна” гэжээ. Тэгэхэд эхнэр баахан бодоод “Би тийм юм ердөө санахгүй байна” гэжээ. “За тэгвэл та мартсан юм уу, эсвэл би буруу хэлж байгаа юм уу? Ямар ч болсон та энэ эмийг уугаад үз” гээд хэдэн эм өгч гэнэ. Эхнэр ч яваад өгчээ. 

	Нэлээд хоносны хойно Лувсанвандан бас Гоогийнд ороод сууж байжээ. Тэр үед өнөөх эхнэр бас Гоогийнд ирж гэнэ. Тэр авгайн царай зүс нэлээд сайжирсан янзтай харагдаж гэнэ. Тэгээд тэр авгай хэлж гэнэ: “Миний бие их сайжирч байна. Таны өгсөн эм их тус боллоо. Дахиад биеэ үзүүлж эм залъя гэж ирлээ” гэжээ. Цааш нь бас хэлсэн нь: “Би зоо нуруугаа юманд цохиулснаа бодож оллоо. Би хорь хүрээгүй, айлын бэр болоод байхдаа нэг үдэш үнээ сааж байлаа. Тэгтэл үнээ дагасан бух ирж намайг дайрч унагасан юм. Би газар шаасан гадсан дээр зоогоороо ойчиж зоо нуруугаа гэмтээсэн юм. Түүнээс хойш удалгүй миний өтгөний хамт цус гардаг болсон. Таны урьд хэлсэн цөм үнэн” гэж хэлэв. 

	Лувсанвандан Гоогоос асууж гэнэ: “Та судас бариад өвчнийг сайн мэдэж байна. Энэ эрдмийг та өөрөө судалж мэддэг болсон юм уу? Эсвэл багшаар заалгаж сурсан юм уу?” гэжээ. Тэгэхэд Гоо хэлжээ: “судас барьж өвчин танихаас эхлээд эм эмнэлгийн ухааныг танай халх багшаар заалгаж сурсан юм” гэж хэлэв. 

	Тэгээд Гоо маарамба яаж эмч болсноо ярьсан байна. Гоо залуудаа чойр үзэж гэвш болъё гэж бодож Халхын Их хүрээнд очив. Тэнд очоод дацанд хурж чойр үзэж хэдэн жил боллоо. Тэгж байтал хөлийн шөрмөс татаж өвдөөд явж чадахаа болилоо. Олон эмч маарамба нарт биеэ үзүүлж эмнүүлсэн боловч ямар ч тус болсонгүй, Гоо(ш) суугаа хүн боллоо. Сүүлд нь Хүрээний сайн эмч Гоо(ши)-д хэлэв:” Чи Шаргийн хүрээний Жаал гэлэн маарамбад оч. Тэр л чамайг эдгээж магадгүй” гэв. Тэгэхлээр Гоо Эрдэнэ зуугаас баруун тийш байдаг Шаргийн хүрээнд явах аргыг хайж байв. Хамт суудаг нэг хувраг, Шаргын хүрээнээс ирсэн хүн, Гоод туслахыг оролдов. Шаргийн хүрээний орчмоос ирсэн аянчин жинчнийг хайж зах дээгүүр явдаг байв. Нэг өдөр явж ирээд “Чамайг авч явах аянчныг оллоо” гэв. Гоо явахаа бэлтгэв. Аянчны тороор зөөллөсөн тэргэн дээр сууж хэд хоног яваад Шаргын хүрээнд очиж өнөөх эмчийнд очиж буув. Тэгсэн чинь эмч байдаггүй, айраг ууж амрахаар хөдөө явчихсан байв. Шавь нарынх нь хамт эмчийн гэрт суудаг болов. Намар сэрүүн болох үед Жаал гэлэн маарамба хүрээнд хүрч ирэв. Гоо учир явдлаа айлтгав. Эмч судсыг барьж үзээд “Энэ өвчнийг эдгээж болох байгаа. Ямар ч болсон эмнээд үзье. Одоо эмнэх болоогүй. Өвөл болохлоор эмнэнэ. Чи манайд сууж л бай” гэж хэлэв. Тэгээд хэдэн сар болоход Гоо(ш)-ийн бие улам ядарч хөл нь их өвддөг болов. 

	Өвлийн нэг хүйтэн өдөр Гоог эмнэх болжээ. Гоог явган тэргэн дээр суулгаад маарамбын хоёр шавь түрээд Шаргын хүрээний зүүгээр урссан голд аваачив. Тэнд нэг гүнзгий цүнхээл ус байжээ. Мөсийг хагалаад Гоог чармай нүцгэлж тэр цүнхээлд суулгав. Цээжийг нэхий дээлээр хучив. Гоо маш их даарч уснаас гарах гэхэд хоёр банди өндийлгөхгүй дараад байв. Багш нь “Тэг” гэж хэлсэн юм байжээ. Мэгзэм хэмээх мөргөлийг тавь (?) унших хугацаанд цэв хүйтэн усанд суулгасан байна. Гоо ч үхэх шахаж байжээ. Тэгээд Гоог уснаас гаргаж аваад гэртээ авчрав. Ингэж Гоог өвлийн хүйтэнд усанд арав шахам удаа суулгасан байна. Түүнээс хойш Гоогийн хөл тэнийж улам улам сайжирч байгаад босоод явдаг болжээ. Тэгээд удалгүй бүрмөсөн эдгэсэн байна. Гоо жаал гэлэнг их биширч өргөл өгч мөргөж шавь орсон байна. 

	Тэгээд Гоо чойр үзэхээ больж Шаргын хүрээний мамба дацанд суралцаж багш Жаал гэлэнгийн удирдлагаар эм судалж эмч болсон юм байжээ. Гоо багшийгаа дагаж эмийн өвс ургамал түүсэн, түүнийгээ хатааж нүдэж эм бэлтгэж сурсан байна. Гэвч багш Гоог “Залуу хүн зоригтой байдаг юм. Залуу эмч, хүн алж мэднэ. Дөчин нас хүртлээ эм битгий барь” гэж айлдсан байна. Гоо нутагтаа ирээд эмнэлэг мэдэх боловч эмнэлэг хийдэггүй байжээ. Дөчин нас хүртэл бас хэдэн жил үлдсэн байхлаар Гоо Баруун Зууд очиж Мамба дацанд бас хэдэн жил суралцаж төвөд эмнэлгийг сайн мэддэг болжээ. Тэгээд дөчин наснаас хойш эм барьж сайн эмч нэртэй болсон гэнэ. Түүнийг жар гарсан хойно Бээжингийн Их сургуульд багшаар урьсан учир Гоо Бээжинд ирээд залуу эмч нарт өөрийн сурсан мэдсэнээ сургаж багшилж байсан юм байна. Энэ үед нь Ш. Лувсанвандан түүнтэй танилцсан юм байна. 

	1981. 5. 17

	 

	 

	ДАМБИЙ ШАВРАН

	 

	Жонон вангийн хошуунд Дамбий Шавран гэж лам байлаа. Лам гэхэд хачин, тарвага агнадаг байсан юм гэнэ билээ. Тэднийд хоол унд элбэг байдаг учраас би тэднийд байн байн очдог байлаа. Дамбий Шаврантай сайхан танил боллоо. Дамбий Шавранг шидтэй чадалтай, хүн гэдэг байлаа. Би ч итгэдэг байсан. Би Улаанбаатарт цэрэгт байж байгаад нэг жил нутагтаа харилаа. Тэр үед би хорин хэдтэй байсан, тэгэхлээр ах маань Салаа Ёндон гэдэг хүн, гучаад настай байсан. Тэр 3 хүүтэй, 3 охинтой хүн юм. Одоо хүү Зундуй, Амар нар бий, охин Хорлоо, Нэрэнмаа нар ч бий, 

	Ардын засгийн эхний үед намайг харихад ах маань хариугүй, толгойгоо даахгүй өвчтэй үхэх гэж байна. “Дамбий Шаврангаас асуув уу?” гэхэд асуусан, Сэндонмагийн дордог уншуул гэсэн. Түүнийг далай багш гэдэг ламаар уншуулсан” гэж манайхан хэлэв. Би “Дамбий Шаврангаас дахиад асууя” гэж бодоод цоохор Гэндэн, бэргэн хоёрыг яв” гэв. Тэгэхэд манай (ах) их дургүй “Би нэгтээ үхэх болсон хүн. Хэдэн мал хүүхдэд маань хэрэгтэй. Дамбий Шавранг битгий зал. Гүрэм уншуулах хэрэггүй" гэж байх юм. Тэгсэн ч хамаагүй тэр хоёрыг явуулав. Тэр хоёрыг очоод асуухад “Сэндонмагийн дордог уншуул” гэж хэлжээ. Таны айлдсан ёсоор Сэндонмагийн дордогыг уншуулсан” гэж бэргэн хэлжээ. “Юманд тоо гэж байдаг юм; Дахиад уншуул” гэжээ. “Та өөрөө уншиж хайрла” гэжээ. Би тэдэнд “Аврал буувал өөрөөр нь уншуулна” гэж захисан юм. Лам хэлж гэнэ “Тэгье. Би уншаад өгье” гэжээ. Удалгүй ная хүрсэн өвгөн Дамбий Шавран шавь нартайгаа хүрээд ирлээ. Шавь нар нь балин тахилыг бэлтгэв. Манай ах, Дамбий(г) харах дургүй буруу хараад хэвтээд байх юм. Лам гүрмээ уншиж эхлэв. Тэгтэл манай ах уйлж гарлаа. “Та яагаад уйлж байгаа юм?” (гэж) асуухад ах хэлэв: “Мэдэхгүй хүүхээ нулимс аяндаа гоожоод байх юм” гэв. Тэгээд ламыг харахгүй толгойгоо буруулах юм. Ямар учрыг мэдэхгүй, ламд их дургүй юм. Лам манай ахыг хараад хэлж байна:” Чи их хувьтай хүн юм. Чи өвчиндөө их дуртай юм. Өвчин та хоёрыг эх үр хоёр шиг уйлуулж байгаад салгана даа хө” гэж байх юм. 3 хоног ном уншив. Линга эвдэж сороо гаргах боллоо. Гаднаас нэлээд хүн цуглалаа. Манай бэргэн үнээ сааж байлаа. Би гэрт ороод сор гаргахад дээл хувцас нь цэвэр байг гэж бодоод ахын хучсан дээлийг хуулж гадаа сэгсрэх гэж аваад гартал бэргэн намайг хараад “Хүүе” гэж хашхираад гүйж ирлээ. “Наадахыгаа сэгсэрч болохгүй, эргүүлж аваачаад ахыгаа гуч” гэв. “Сэгсэрвэл яадаг юм? Хог шороог нь цэвэрлэе” гэсэнд бэргэн хэлж байна. Наадах дотор чинь хулганын хэрийн амьтан оволзож байсан юм. Би өглөө үзээд их айсан” гэж байна. Тэвэрч яваа дээлээ харсан чинь, нээрээ дотор нь нэг юм байх шиг санагдлаа. Бушуухан оруулж өвчтэй ахынхаа хөл дээр хаяв. 

	Лам гадаа гал түлүүлж байгаад линга эвдэж сороо галд хайлсан. Лам галын дэргэд очоод чойжин оршсон юм шиг болж, амнаас улаан хөөс сагуулан галд орж явчих гээд байсан. Бэргэн бид хоёр ламын хормойноос барьж арай л гэж тогтоож байсан. Маргаашаас нь манай ахын бие сайжирч эхлээд арав хоноход бүр эдгэсэн. Эм уусан юм байхгүй, зүгээр болсон. Хараалын хор болсон гэж Дамбий Шавран айлдаж байсан. Би ер нь Дамбий Шарван гуайд их итгэдэг, их хүндэлдэг байсан. 

	Дамбий Шаврангийн бас нэг явдлыг ярья. Монголд гамин ирсний хойд жил (1922) Монголд элдэв бараа тамхи, будаа гурил олдохгүй ховор боллоо. Хатгины Егүзэрийнд очиж будаа гурил олж авах гэж манайхнаас хэдэн хүн нийлж аянд гарлаа. Манай нутгийн унзад... бидэнтэй хамт явсан. Тэр замд нэг ийм зүйлийг ярьсан юм. 

	Нэг зун би гэртээ сууж байтал нэг залуу манайд давхиж ирлээ. "Дамбий гуай таныг хүрээд ир” гэж байна гэв. Би “Дамбий надаар яах гэсэн юм бол?” гэж бодоод дургүйхэн мордоод тэднийд хүрч очлоо. “Тарвагачин Дамбий” гээд бид түүнийг ер нь тоодоггүй байсан юм. Тэгсэн Дамбий хэлж байна: “Дайчин бэйсийн хошуунд нэг баян хүний хүү өвдөөд байгаа юм. Намайг гүрэм уншиж аль гэж гуйгаад байгаа юм. Би тийшээ явах гэж байна. Чи надтай хамт явж над туслалц. Хоёул тэр номыг уншчихъя. Чи хойтон жил донмоо тавих гэж байгаа хүн. Чамд юм хэрэгтэй. Тэндээс юм олдоно” гэдэг байна. Бодсон чинь, нээрээ над юм хэрэгтэй юм. Хойтон жил би донмоо тавих гэж байгаа маань үнэн. Дамбийг дагаад явъя гэж бодлоо. 

	Маргааш бид хоёр газарчийг нь дагаад Дайчин бэйсийн хошуу орохоор явлаа. Нэлээд хол юм. Явсаар байгаад тэр айлд хүрлээ. Гэрт нь орсон, нэг (хүн) өвчтэй хэвтэж байжээ. Арван хэдэн лухайсан лам нар сууж байлаа. Эрдэмтэй чадалтай улс бололтой. “Бид хоёр яаж балардаг бол даа?” гэж миний сэтгэл зовж байлаа. Дамбий шавран ном мэдэхгүй хүн юм. Цай хоол өгөөд дараа нь архи гаргаж гэнэ. Харсаар байтал Дамбий маань согтож эхэллээ. “Юу гэж чалчдаг бол?” гээд зовж л байлаа. Тэгтэл Дамбий бие засахаар гарлаа. Гарахдаа намайг хялам хийж харлаа. Тэгэхлээр гарч уулзъя гэсэн үг байна гэж ойлгоод би хамт гарав. Гараад “За би согтох уу? байх уу?” гэж надаас асуув. “Болдог юм бол согтохгүй л юм бол сайн байна” гэж би хэлэв. Толгойн үсийг гэдрэг нь гурав илээд гэрт ороод явчхав. Би бие засчхаад орсон чинь, өнөөх Дамбий эв эрүүл болчихсон гялалзаад сууж байна. Түрүүнд нь хариагүй согтуу байсан юм. Тэгээд балин тахил бэлтгээд ном уншлаа. Бид ганц судартай юм. Тэгсэн чинь, Дамбий маань өнөөх гүрмийн номыг судар харахгүй цээжээр уншдаг байна. Дамбий маань их ном мэддэг хүн болж таарлаа. Түүнээс хойш Дамбийд биширдэг болсон. Гүрмээ уншиж дууслаа. Өвчтэй хүн ч эдгэж сайжирч эхэллээ. Дамбий тэнд хоёр хоног архидлаа. Архи хаанаас авсныг мэдэхгүй ачиж ирээд л бидэнд уулгаад байсан. Арваад лухгар лам нарын ихэнх нь согтуу байдаг боллоо. Бидэнд тэр айл их юм өгсөн. Юм нь ч миний донмод нээрээ тус болсон. Дамбий тэнд хэчнээн ч архи уусан, согтох байтугай, ам халамцсан байдал ч гаргаагүй. 

	1975. 3. 6. Халзан Дамдин

	 

	 

	ОЧИР ГҮЙЛГЭХ

	 

	Очир гүйлгэх гэдгийг би урьд хүүхэд байхдаа нэг үзсэн юм. Манайх Өгийн Хөөвөр гэдэг газарт нутаглаж байлаа. Орхон голоос зүүн тийш байдаг Өгийн нуурын дэргэд байгаа газар юм. Олон орос үхэр худалдаж авах гэж ирдэг байлаа. Тэд нар булигаар, чихэр, одончуу зэргийн сонин сайхан бараа авчирч худалддаг байсан. Намайг арваад настай байхад нэг зун юм сан. Манай нутгийн Даваасүрэн тайж, орост үхэр олж өгөх гэж Эрдэнэ зуугийн зүүн бие Хөшөө Цайдмын тийш нэг хүн дагуулаад оросын баахан мөнгийг өвөртөлж яваад замдаа айл хэсэж архи ууж яваад 2—3 мянган целковыг гээчихжээ. Манай нутагт Самбуу хүртэмбэ гэдэг олон хүүхэдтэй, ядуу цагаачин хүн байсан юм. Тэр очир гүйлгэж чаддаг юм байжээ. Даваасүрэн түүнийг залж очир гүйлгэх юм боллоо. Даваасүрэнгийнх том гэртэй айл юм. Гэрт гадаа дүүрэн хүн цуглалаа. Самбуу гүртэмбэ гэрт суугаад ном уншиж байна. Дэмбээн гэдэг залуугийн гарыг угаагаад шатаасан арцаар ариулж байна. Түүний баруун гарт улаан утсан оосортой очрыг атгуулжээ. Гэрийн үүдэнд Дэмбээнд унуулах эмээллэсэн морийг бэлэн бариад байна. Гэтэл Дэмбээн очир атгасан гараараа үүд чиглүүлэн зангаж зүхэж эхэллээ. Түүний булчинг бүсээр ороож багласан харагдав. 

	Дэмбээнийг бэлэн морин дээр мордуулаад Даваасүрэн хөтлөөд, бас хэдэн морьтой хүмүүс дагаад баруун тийш улаан тоос манаруулаад давхиад явчхав. Дэмбээний зангасан гарын чигээр тэд явсаар Орхоны улаан эргийн дэнж дээр байгаа хэдэн гэрийг нэг тойроод гадаа нь буучихжээ. Тэр айл олон үхэртэй айл байжээ. Гадуур нь үхрийн нойтон баас олон байжээ. Нэг баас руу Дэмбээн очиртой гараараа шааж гэнэ. Тэр нойтон баасыг эргүүлээд харсан чинь, тэнд өнөөх боолттой целков бүрэн байжээ. Даваасүрэн тэр айлд буугаад архи уугаад гадаа нь мөнгөө унагачихсаны дээр нь үхэр баасан хэрэг байжээ. Даваасүрэн тайж тэгж мөнгөө олоод их баярлаж Самбууд морь үхэр хоёрыг өгч байсан. Дэмбээнд ч бас юм өгсөн. Дэмбээн хэд хэвтэж байгаад боссон. Дэмбээн бол Авзага уулын Хүйтний голд нутагтай хүн юм санж. 

	73 настай Цэнрэннамжил. 1974. 2 сар

	 

	 

	САА ӨВЧНИЙГ ЭМНЭСЭН НЬ

	 

	Сүхбаатар аймгийн Эрдэнэцагаан суманд урьд Жигжидийн Шавран гэж ид шидтэй лам байлаа. Раахын ван жанантай (увдистай) хүн юм гэдэг байлаа. Саа өвчнийг Раахын хорлол гэж үздэг байсан цаг билээ. Жигжидийн Шавран, Раахын увдистай хүн тул саа өвчнийг амархан эдгээж чаддаг гэж ярьдаг байлаа. 

	Жигжидийн Шавранг нэг удаа саа өвчтэй хүнийг эмнэхийг би үзсэн. Манайхны Бүрэнтал гэдэг хүнд саа өвчин тохиолдож нүүр ам нь муруй болоод байв. Жигжидийн Шавранг залж ирэв. Тэр ирээд гурил зуурч хүний дүрс хийгээд Бүрэнталын дэргэд тавив. Тэгээд “Чантуй" (архины ухиал) гэдэг номыг уншиж Бүрэнталын нүүрийг тарнидсан архиар угаав. Тэр угаасан буртаг архийг гурилан хүн дээр хийв. Тэгээд нэг харсан чинь өнөөх гурилан хүний царай муруй болчихсон байв. Бүрэнтал овоо хэдэн үг хэлж чаддаг болов. Шавран хэлж байна:

	"Ингэж гурав угаалгавал зүгээр болно доо” гэв. Гурван өдөр гурав тэгж угаалгав. Би сүүлийн хоёр угаалгад байгаагүй боловч тэд “угаалгалаа” гэж ярьж байсан. Түүнээс хойш Бүрэнтал хэл ороод, нүүр ам нь тэгш болоод жил эрүүл яваад саяхан өөр өвчнөөр нас барсан даа. 

	Жигжидийн Шаврангаас Раахын жананг Сарлаг Содов авсан гэдэг. Сарлаг Содов саа өвчтэй хүний өвчин эдгээж байна гэж сонссон. Гэвч би өөрөө үзээгүй. Би Сарлаг Содов гуайтай уулзаад “Тэр жанангаа над хайрла” гэж гуйсан боловч тэр намайг “Хөнгөмсөг хүн. Жанан өгч болохгүй” гээд жанангаа над зааж өгөөгүй. Тэгээд Сарлаг Содов нас барж тэр жанангийн үндэс тасрах нь тэр. 

	Г. Бадарч ярив. 1980. 10. 

	 

	 

	НЮГНАЙН ТӨВӨД

	 

	Гүнтэвийн Бадарч ярьж байна:

	— Хатгины Үйзэн вангийн хошууны Алтан—Очиртын хийд дээр Нюгнайн төвөд гэдэг мэргэн лам байлаа. Тэр үнэхээр мэргэн хүн байсан шиг над санагддаг юм. Би арван хэдтэй банди, 1930 хэдэн онд хар болоод байж байлаа. Эцэг Гүнтэвтэй хоёул хөвчөөс мод авчрахаар аян хийж явлаа. Буцаж ирэх ирэх замдаа Үйзэн вангийн хошууны нутаг Буурт, Цагаан Чулуутыг дайраад Алтан—Очиртын сүм дээр ирлээ. 

	— Хүүгээ Нюгнайн төвөдөд мөргүүлнэ, аврал асууна гэж аав маань хэлж байна. Алтан—Очиртын өврийн хийд (Бандид ламын хийд) дээр ирээд нэг хашааны өмнө тэрэг хөсгөө орхиод орлоо. Аав маань төвөдийнхийг мэдэх юм байна. Хашаанд нь ганц бор гэр байна. Орлоо. Хоовгор толгойтой лам сууж байна. Нюгнайн төвөд нь энэ юм байна. Нюгнай сахих гэдэг номыг байнга уншиж бясалгал хийдэг учраас Нюгнайн төвөд гэдэг нэртэй болсон юм гэнэ. Төвөд орноос бадарчилж ирсэн хүн юм гэдэг. Нэг багахан банди байна. Хоол ундыг нь хийж өгдөг хүн бололтой. Ороод бид хоёр мөргөж адис авлаа. Суулаа. Манай аав ламд хадаг бариад айлтгаж байна: “Хүрээ хийдийн лам нар цөөрч байхлаар манай энэ хүү Бадарч энэ жил хар болсон юм. Энэ хүү эрүүл мэнд сайн явж чадах нь уу? Дахиад лам болох хувь заяа үүнд байна уу? Намайг нас барахад миний толгой дээр энэ хүүгээр ерөөл уншуулах арга байна уу? Лам минь үзэж хайрла” гэв. Лам шоогоо орхиод түүнийгээ харах ч үгүй ярьж байна:

	— Хүү чинь мэнд сайн явна. Зовлон тохиолдох байх. Гэвч зовлон даах зовлоготой төрсөн юм байна. Дахиад лам болж чадахгүй. Таныг нас барахад энэ хүү таны толгой дээр ерөөл уншина, гэж хэлэв. Бид хоёр гараад явав. 

	Тэгээд би цэрэгт явав. Халх голын байлдаанд оролцож бөмбөгдүүлээд гурван мөчөө хуга цохиулав. Эмнэлэгт хэдэн сар хэвтээд эв эрүүл болоод гарсан шүү. Нээрээ л би зовлон даах зовлоготой төрсөн юм байна. Би өнөө жар гаруй наслаад мэнд л сайн л явж байна. Эцгийгээ нас барахад би толгой дээр нь ерөөл уншсан. Урьд цээжилсэн ерөөлөө мартаагүй юм чинь яах вэ! Нюгнайн төвөдийн айлдсан цөм үнэн болсон шүү. Би түүнийг их мэргэн лам байсан гэж боддог доо. 

	1933—1934 оны үед манай Эрдэнэцагаан сумаас Лүмбэнгийн Тавхай гэдэг хүн хэдэн өртөө зайтай байгаа Нюгнайн төвөдөд очиж мөргөхөөр явж гэнэ. Түүнийг явахыг Мангас Балдан мэдээд нэг чулуун цай өгч

	— Үүнийг Нюгнайн төвөдөд өгөөд над мэндийн аврал асуугаад ир гэж гуйжээ. Лүмбэн цайг нь ганзагалаад явж гэнэ. Тэгсэн чинь цай нь морины сүвээ рүү балбаад ердөө болдоггүй гэнэ. Тэгэхлээр цайг авч замд дайралдсан айлын нутаг дээрх хураасан аргалын дотор шургуулж орхиод явж гэнэ. Алтан—Очиртын хийд дээр очиж нюгнайн төвөдийнд очоод мөргөж аврал айлтгаж гэнэ. Түүний асуултыг хариулж хэлээд бас нэмж хэлж гэнэ:

	- Таны замдаа орхисон цайг чинь хүн олоод авах гэж байна. Та хурдхан буцвал дээр байх гэжээ. Лүмбэн сандраад буцаж өнөөх нутаг дээр ирсэн чинь тэрэгний мөр байжээ. Цай байдаггүй гэнэ. Тэрэгтэй хүн аргал аваад цайг нь олж аваад явчихсан байжээ. Үүнийг Лүмбэн өөрөө над ярьсан юм. Лүмбэн, Нюгнайн төвөдийн мэргэнийг гайхдаг сан. 

	 

	 

	БУУДСАН НЬ

	 

	Таван ханатай гэрийн дунд тавьсан Навтгар ширээн дээр хувинтай айраг тавиад бид тав зургаан хүн тойрч суугаад том хулаар айраг ууж элдэв юм ярьж суулаа. “Хүнд тус хүргэе гэсэн үнэн санаа байвал чадалгүй боловч тус хүргэж болно” гэж буурал өвгөн Батсүх хэлээд энэ саналдаа нотолгоо болгож дараах зүйлийг ярьсан юм. 

	Би 1950-иад оны үед Дорнод аймагт цэргийн холбоонд ажиллаж байлаа. Манай зарим дарга нар аргал гэрээлэх гэж хэд хоног хөдөө айл хэсэж сүүтэй цай ууж явах юм. Би бас хөдөө мал маллаж өссөн хүн болохлоор хөдөөгүүр аргал гэрээлэх ажлаар явах асан гэж санадаг байлаа. Тэгээд би таньдаг Дорж даргадаа гуйлаа: “Хөдөө аргал гэрээлэхдээ намайг аваад яваач. Би хөдөөгүүр явж аяга сүүтэй цай олж уух сан гэж санаж байна” гэлээ. “Чи холбооны цэрэг, чамайг дарга чинь явуулахгүй байх аа” гэв. Би тэгэхлээр “Би даргадаа хэлье. Бас гуйя. Зөвшөөрөх байх” гэв. Тэгээд би даргад хэлсэнд дарга маань “Ганц хоёр өдөр юм бол яах вэ! Яваад ирнэ биз” гэж байна. 

	Хэд хоногийн дараа Дорж дарга бид хоёул морьтой хөдөө явлаа. Би винтовтой, Дорж гар буутай, хоёул цэрэг хувцастай явсан юм. Өртөө шахуу явж Өвөр хөөвөр гэдэг газарт очиж унтлаа. Тэнд нэлээд айл байсан боловч аргал гэрээлэх хүн бараг олдохгүй байлаа. Тэдний хэлэх нь: “Бид урьд аргал гэрээлсэн, гэрээтэй аргалаа өгч дуусаагүй байна” гээд аргал гэрээлэх хүн олдохгүй байлаа. Ар Хөөвөрт аргал гэрээлээгүй айл олон бий гэж тэндээс сонсоод маргааш өглөө нь хоёул эртхэн босоод Ар Хөөвөр орохоор явлаа. Сая нар гарч байх үед бид Ар Хөөвөрт хүрч очив. Хэдэн гэр айлын гадаа очоод буулаа. Гэтэл том цагаан гэрийн (гадаа) хэдэн хүн зогсож байна. Тэд нар хоорондоо “За даа мөн шүү, энэ мөн” гэж ярилцаж байх нь сонстов. Тэд нар биднийг угтаж ирээд морьдыг маань тэрэгнээс уяж байна. “За гэрт морилж ор!” гээд үүд сөхөж оруулав. Бид хоёр их гайхаж байлаа. Огт танихгүй хүмүүс биднийг их хүндэлж морь авч уяад л, үүд сөхөөд л, угтаж ирээд байх нь хачин санагдлаа. Орж очсон чинь биднийг хүндтэй суудалд суулгаад л цай идээгээр зочилж гарлаа. “Та нар хаанаас хаашаа морилж явна вэ?” гэж байна. “Бид аргал гэрээлэх гэж явна” гэв. “Аа тэр болно. Цэрэгт аргал буулгаж өгөлгүй яах вэ!" гэж байна. Бидний ажил ер нь бүтэж байна. Гэтэл нэг хар хүн бидэнд торгон хадаг бариад “Тусалж хайрла” гэж байна. Бид бүр их гайхчихлаа. “Яаж байгаа юм бэ?” гэж Дорж маань хэлээд хадгийг авахгүй байна. Тэр хар хүн хэлж байна: “Манай эхнэр хөнгөрөх гэж өвдөөд хэд хонолоо. Хүүхдээ гаргаж чадахгүй байна. Одоо дөнгөж амьд байна. Өршөөж тусалж хайрла” гээд уйлах шахаж байна. Тэгэхлээр харсан чинь зүүн урд хатавчинд нэг хүүхэн араг тэврээд амьдын төдий байж байна. Урьд нярайлах эмэгтэйг зүүн урд хатавчинд араг түшүүлж суулгадаг заншилтай байсан юм. “Эмчид оч! Эмчид очихоо яасан юм?” гэсэнд “Манай сумын эмч өөрөө өвчтэй, эмнүүлэх гэж аймгийн төв явчхаад алга” гэж байна. Тэгэхлээр бид хоёр үнэнээ хэллээ: “Бид нар цэргийн хүмүүс. Эмнэлгийн ямар ч мэргэжил байхгүй, мэдлэг ч байхгүй. Дөнгөж дунд сургуулийн боловсролтой улс аа. Бид хоёр яагаад ч тусалж чадахгүй” гэлээ. Гэтэл тэр хар хүн хэлж байна: “Та хоёр яасан ч тусалж чадна. Чадахыг чинь бид мэдэж байна” гэх юм. Бусад хүмүүс бас түүнийг дэмжиж “Та хоёр тусалж чадна. Туслах ёстой” гэж байх юм. Тэгэхлээр “Бид хоёр яаж туслах юм бэ? Чадал байхгүй, яагаад бид хоёр туслах ёстой болсон юм бэ?” гэлээ. “Та нарын тусалж чадахыг бид мэдэж байна” гэж хэдэн хүн зэрэг зэрэг хэлж байна. Бид асуулаа: “Та нар юу хэлж байгаа юм бэ?” гэсэнд тэдний нэг нь тайлбарлаж хэлэв:” Урьд шөнө бид Очир гуай гэдэг нэг өвгөнөөр дал тавиулсан юм. Очир гуай далаар юм сайн мэддэг юм. Тэр өвгөн хэлсэн: “Маргааш өглөө нарнаар нар гарах зүгээс хоёр баатар ирж энэ эхнэрийн амийг аварна. Айх юмгүй” гэсэн юм. Өвгөний хэлсэн хоёр баатар бол та хоёр мөн дөө” гэж байна. Тэгээд тэд нар “Тусалж хайрла!” гэж гуйгаад болдоггүй. Бид хоёр бүр яах ч аргагүй байлаа. Хоёул гадаа гараад “Одоо яах вэ?" гэж зөвлөгөөн хийлээ. Дорж маань юм хэлж өгөхгүй болохлоор би хэллээ: “Та гэрт ороод хүмүүсийн анхаарлыг татаж юм ярьж бай. Би гадаа үлдээд зүүн хатавчийн дэргэд гадаа нь зогсож байгаад винтовоороо нэг дээш нь буудаад орхиё. Тэгж цочоож үзье” гэв. Дорж маань зөвшөөрч гэрт орлоо. Бусад хүмүүс цөм Доржийг тойроод сууж байв. Би зүүн хатавчийн дэргэд гадаа нь чимээгүй зогсож байгаад уулын орой чиглүүлээд нэг буудаад орхилоо. Буу тас хийхэд бүх хүмүүс цочин босжээ. Өнөөх өвчтэй эхнэр цочиж эхэр татахад хүүхэд нь төрөөд чарлаж байжээ. Буун дуунаас цочоод ширүүн хөдлөхөд хүүхэд нь гарсан байна. Бид юу ч мэдэхгүй байсан боловч тэр эмэгтэйг нярайлахад тус болсон юм. Тэр айлын хүмүүс биднийг бүхэл өдөр хүндэлж зочилсон билээ. Аргалыг ч их гэрээлсэн. 

	Одоо тэр нутагт очиж тэр хүмүүстэй уулзаж хууч хөөрөх асан гэж санах юм. Тэгэхэд төрсөн хүүхэд одоо том болоод нэг газарт ажил хийж байгаа байх даа. 

	1975. 11. 15. 

	 

	* * *

	 

	Таяаг Дорнод аймагт байхад нь Цагдан Сэргийлэхийн дарга Ухнаа элдвээр загнаж доромжилдог байжээ. Гэтэл Ухнаагийн нялх хүүхэд нас бараад оршуулах гэж нүх ухчхаад амсар дээр нь очиж гашуудлын үгийг хэлэх гэж байтал Таяа согтуу давхиж очоод авсыг сөхөж чүдэнз зураад хүүхдийн хамарт хүргэсэнд цэврүү гарчээ. Тэгэхлээр Таяа амьд байна гэж мэдээд хүүхдийг авснаас гарган авч хөл гараас атгаж хэд сунгаад тавьсанд хүүхэд эхэр татаад амь оржээ. Тэгэхэд нэг ч хүн юу ч хэлж чадахгүй байсан. Эх нь Таяаг тэвэрч үнсээд авсыг өшиглөж хаяад хүүхдээ тэврэн гэрийн зүг гүйжээ. Тэгэхэд Таяа Ухнааг загнаж “Чиний өнөөх хууль цааз гэж ярьдаг чинь яасан бэ? Чи амьд хүнийг оршуулах гэж байдаг чинь ямар хууль цаазад бичигдсэн байна вэ!” гэж хэлээд баахан согтуу мордоод явчихсан юм гэнэ. Үүнээс хойш Таяа Дорнодод суухад нь их хэцүү болсон гэнэ. 

	Ням—Осор, 1976. 3. 21. 

	Ц. Дамдинсүрэн “Бүрэн зохиол” II, Уб., 1996 номоос эдгээр хууч яриаг түүвэрлэн авав.

	 

	 

	ХАРААЛЧ ШҮТЭМ ГЭЛЭН

	 

	Би залуу байсан цаг. Нэг өвөл цаг юм сан. Манайд байсан нэг хархүү өглөө чөдөрлөсөн морио барих гэж гарлаа. Би тэгэхлээр “Миний морийг хамт бариад ирээрэй!" гэлээ. Өнөөх хархүү чинь хоёр морио барьж ирээд над хэлж байна: “Таны морь чөдөргүй сул байх юм. Сул боловч номхон морь учраас надад амархан баригдлаа. Та тэгж морио сул тавьдаг юм уу?" гэв. Би хэллээ: “Үгүй. Би морио үдэш чөдөрлөж тавьсан. Чөдөр нь байхгүй юу?” гэлээ. “Байхгүй. Урьд шөнө жаахан цас орсон болохлоор хүн амьтны мөр цасан дээр тодорхой байна. Морьдын дэргэдээс нэг явган хүний мөр урд байгаа айл руу чиглээд явчихсан харагдлаа” гэж байна. Тэгэхлээр би хэллээ: “Аа муу золиг. Шүтэм гэлэн морины чөдөр аваад явчихаа юу даа?” гээд дороо босон харайгаад морио эмээллэн унаад Шүтэм гэлэнгийнд очлоо. Тэднийх манай урдхан байсан юм. Орж очингуут Шүтэмд хэллээ: “Хөөе! Чи тэр морины чөдөр өгөөдөх! Морь яах гэж чи суллачхав?” гэлээ. Шүтэм гэлэн "Чөдөр аваагүй. Юу юмаа хэлж байгаа юм?” гээд уурлаж байна. “Цасан дээр чиний гутлын мөр тодорхой байна” гэлээ. Тэгээд хоёул хэрэлдэж гарлаа. Нохой гахайдаа хүрлээ. Би залуу омогтой ч байсан. Хошуу тамганд бичээч шүү юм хийж байсан цаг. Бас даргархана аа тэгж байгаад. “Чамайг чадна” гэж байна тэр. Тэр чинь хараал хийнэ гэсэн үг юм. “Чи муу юугаа чаддаг юм. Чиний чадахыг чинь үзье” гэлээ би. Би жаахан хувьсгалч янз орсон болохлоор түүний хараалаас айхгүй байгаа юм. Түүнийг ер нь хараал хийдэг гэж хүн ярьдаг байсан юм. 

	Тэгээд хошуу тамгын газарт очоод сууж байлаа. Би тэр үед бичээчийн ажлыг хийж байсан юм. Тэгж байтал нэг өдөр манайхаас нэг морь хөтөлсөн хүн давхиж ирлээ. Хэлж байна: “Эхнэр чинь өвдчихөөд хариугүй үхэх гэж байна. Таныг багш ламыг залаад ир гэж байна” гэв. Би морь хөтлөөд сум дээр очиж багш ламд учраа айлтгав. Тэр багш лам манай эхнэрийн төрсөн ах юм. Чимэд аграмба гэдэг эрдэмтэй, чадалтай лам юм. Лам шоогоо орхиж үзчихээд “Аа хурдан очилгүй горьгүй” гээд хоёул мордоод давхилаа. Замдаа лам надаас асууж байна: “Хүний хараал хүрсэн шиг юм байх юм. Цаадах чинь хүн амьтантай хэрэлдсэн юм биш биз?” гэв. “Одоо мэдэхгүй юм даа” гэж байлаа би. “Чи хүнтэй хэрэлдээгүй биз?” гэлээ. Би жаахан бодож гэнэт санаж Шүтэм гэлэнтэй хэрэлдсэн гэж үнэнээ хэллээ. “За тийм байх аа” гэж байна. “Шүтэм гэлэн миний шавь юм. Догшин сахиустай юм. Түүнтэй аятайхан учраа олж ярилгүй болохгүй” гэж байна. Гэртээ ирсэн чинь манай эхнэр ар өвөр тийшээ таталдаад дөнгөж амьтай байна. Багш Чойжилын дугзүв уншиж тарнидлаа. Манай эхнэр жаахан сэхэж байна. Багш бид хоёр, Шүтэм гэлэнгийнд очлоо. Шүтэм гэлэн гэртээ байж байна. Гэлэн нэртэй мухар толгойтой болохоос биш, тэр эхнэр хүүхэдтэй хөдөөгийн хүн юм. Ном эрдэм ч гэж олигтой мэдэхгүй хүн. Багш очоод бид хоёроос асуулаа: “Та хоёр хэрэлдсэн үү?” гэв. “За тийм” гэж бид хоёр үнэнээ хэллээ. “Та хоёр битгий муудалц. Найрамдалтай сайхан яв” гэж байна. Шүтэм гэлэн шавь нь юм болохлоор багшийнхаа үгийг “За” гэж хүлээж байна. Багш Шүтэм гэлэнгээс асуулаа, 

	— “За чи Бямбадоржтой үг зөрөөд хонзон санаж хийсэн барьсан юм байвал одоо чи түүнийг тайлж буцааж ав аа” гэлээ. Шүтэм гэлэн хэлж байна: “Энэ намайг элдвээр их муухай дайрч давшсан юм. Тэгэхлээр би сахиусандаа залбирсан үнэн” гэв. Багш бид хоёрыг найрамдуулж тамхилуулав. Сүүлд нь бид хоёр найрамдаж нэг шил архи хувааж уусан. Бүр ч найз болсон. Тэгээд л маргаашаас нь манай эхнэр улам улам сайжирсаар хэдхэн хоноход бүр зүгээр болчихсон. Би ч хошуу тамгандаа очиж албаа хаасан. Ингэхлээр хараал хийх гэдэг бол зүхэн занаж хараахын нэр биш, ямар нэгэн сахиус шүтээндээ залбирдаг. Тэр сахиус шүтээн нь залбирсан хүний сөргүү этгээдийг хорлодог юм байна гэж би боддог. Хорлохдоо тэр айлын аль эмзэг хүнийг хорлодог бололтой юм. Би бол багшийн хайрласан сахиус зангиаг үргэлж зүүж явсан учраас шавийнх нь сахиус намайг хорлож чадахгүй байсан байж болох юм. Манай эхнэр ахынхаа өгсөн зангиаг гээсэн учраас эмзэг болсон гэж би тааварладаг юм. 

	1975. 

	 

	 

	АМЬДРАЛЫН ДАЛД ХОЛБОО

	 

	1976 онд өвгөн Шадавын ярьсан нь: Ах дүү ойр төрлийн хүмүүс уулзаагүй, хол байлаа ч гэсэн, бие биеийн жаргал зовлонг харилцан мэдээд байх шиг байдаг юм. Дундговь аймгийн Эрдэнэдалай суманд нэг ахимаг насны малчин хүүхэн байдаг юм. Би таньдаг юм. Нэрийг мартчихлаа. Тэр хүүхэн өнгөрсөн намар нэг өдөр дэргэдэх хүмүүстээ хэлж гэнэ: “Би ганц ахтай хүн дээ. Тэр маань Дэлгэрхаан суманд байгаа. Тэр маань яаж суугаа бол доо? Би ахынхаа төлөө нэг л зовоод байх юм” гэж хэлээд гэнэт: “Дотор муухай боллоо” гээд ухаа алдаад унаж гэнэ. Дэргэдэх улс нь сандарч тэр хүүхнийг аятайхан хэвтүүлээд салхи сэвж ус сүршиж ухаан оруулахыг оролдож гэнэ. Нэг хоёр цаг болоод тэр хүүхэн сэргэжээ. Тэгээд л өнгөрчээ. Хүүхэн ч зүгээр болжээ. 

	Харин сүүлд сонсоход тэр хүүхнийг ухаан алдаж унахад яг тэр өдрийн тэр цагт тэндээс тавиад километр зайтай газарт Төв аймгийн Дэлгэрхаан сумын Гүн нуур гэдэг газар байсан, тэр хүүхний ах Дамбын Оодон гэдэг хүн гэртээ хэдүүл сууж байтал жаахан хар үүл гарч жаахан бороо орж байгаад гэнэт цахилгаан бууж хоёр хүнийг ниргэжээ. Түүний нэг нь өнөөх хүүхний ах Оодон гэдэг хүн байжээ. Тэрний гэрт байсан бусад хүмүүсийн зарим нь жаахан манарч унаад зүгээр үлдсэн гэдэг. Үүнд сонирхолтой нь тэр хүүхний сэтгэл зовж манарч унасан цаг, ахынх нь ниргэгдсэн цаг яг тохирч байгаа явдал юм. Ах нь ниргэгдэх үед дүүгийн сэтгэл зовж манарч унасан болохлоор тэр хоёрын амьдрал, жаргал зовлон нь ерийн бидний мэддэгээс өөр ямар нэг далдын холбоотой байсан юм шиг санагдах юм. 

	1976. 11. 23. 

	 

	 

	МУУ ЁРЫН ЗҮҮД

	 

	Бямбадорж гуай халтирч ойчоод хөлөө бэртээгээд гэртээ хэвтэж байна. Би түүнийг эргэж биеийг асуугаад хэдэн үг солилцож байлаа. Хүмүүсийг өөр өрөөнд ороход зүүд ёрын тухай ярилцав. 

	Бямбадорж гуай ярьсан нь:

	— Муу ёрын зүүд байдаг юм даа. Би учрыг мэдэхгүй ер нь муу ёрын зүүд байхад л байдаг” гэж хэлэв. 

	— “За ямар муу ёрын зүүдийг та зүүдэлсэн юм?” гэхэд “Би хүний ярьсан нэг зүйлийг ярья. Манай Дэлгэрхаан суманд Лувсанцүлтэм гэдэг өвгөн лам байлаа. Тэр худал хэлэхгүй, томоотой эрдэмтэй хүн байлаа. 1936 онд юм сан. Тэр лам над нэг өдөр ингэж ярилаа. Ер нь миний зүүд зөн муу байна. Над нэг л базаахгүй юм болох нь дээ” гэв. “Элдвийн зүүд үзэгдэж л байдаг. Тэр бүр тэр ёсоор болдоггүй юм. Аль дэмий зүүд зүүдлэхийг хэлж гүйцэх вэ!” гэж би тэр ламыг тайтгаруулах зорилгоор хэллээ. Тэгэхэд тэр лам хэлж байна: “Үгүй! Ер нь муухай зүүд зүүдлээд байна” гэв. “Та ямар муухай зүүд зүүдлээ вэ?” гэсэнд түүний хэлсэн нь: “Би саяхан нэг шөнө үүр цайх ойртож байх хэрд зүүдэллээ. Би шанамаа өмссөн жанчаа нөмөрсөн, бүх лам хувцастайгаа тэмээ унаад цогчин дуганаас гарч байна гэж зүүдэллээ. Тэмээ унаж зүүдлэхийг муу гэдэг. Тэгээд цогчин дуганаасаа тэмээ унаад гарахлаар бүр муу байдаг байгаа даа? Хачин зүүд шүү. Энэ нэг л муу ёр доо” гэж байсан. Тэгээд хэдэн сарын дараа сүм хурал хаагдаж Лувсанцүлтэм гуай өөрөө баригдаад алга болсон доо. Түүнээс урьд нэг өдөр Дэлгэрхааны хүрээн дээр очиж Лувсанцүлтэм гуайнд орсонд Лувсанцүлтэм гуай над хэллээ: “За чи сонин юм дуулна аа гэж байна. “Дуулалгүй яах вэ!” гэж хэллээ. Тэгээд Лувсанцүлтэм гуайн ярьсан нь: “Цоохор зоч саяхан нас барчихсан. Чи дуулсан уу?” гэлээ. Би: “Дуулсан” гэлээ. Цоохор зоч гэж зод лүйжин тавьдаг нэг лам байсан юм. Өвөр монгол хүн. Манай нутагт ганцаар ирээд амьдарч байсан юм. Анхандаа түүнийг лам нар, харчуул тоохгүй байсан. Сүүлдээ лам харгүй түүнийг тоож гүрэм ном уншуулдаг болсон. Түүнийг амьтанд тустай ачтай лам гэдэг боллоо. Түүний шавь нар ч олон боллоо. Тэр зочийг өвгөн болоход Ишсамбуу гэдэг нэг шавь нь өргөж тэтгэж байсан юм. Цоохор зоч нэг өдөр шавь Ишсамбуудаа хэлж гэнэ: “За хүүхээ багш нь их удахгүй өнгөрөх байх даа. Миний муу, гэр, бурхан юмыг чи авна биз” гэжээ. Тэр үед Цоохор зочийн бие овоо сайн байсан юм гэнэ. Тэгэхэд Ишсамбуу хэлж гэнэ: ‘Багшийн бие сайн байна. Багш хэдэн жил наслах байх аа гэсэнд Цоохор зоч хэлжээ: “Үгүй. Тийм биш, үхэх нас ойртож шиг байна. Муухай зүүд зүүдлээд байх боллоо” гэжээ. “Багш ямар муухай зүүд зүүдлээ вэ? Дарь Эх уншуулж арга засал хийлгэвэл муу зүүд арилах байх” гэжээ Цоохор зоч хэлжээ: “Би нэг шөнө унтаж байгаад зүүдэллээ. Манайд урьд огт үзээгүй, танихгүй цагаан дээлтэй хар хүн орж ирлээ. “За чамайг аваачих гэж ирлээ. Би Эрлэгийн элч” гэдэг байна. Тэгэхлээр би түүнээс гуйлаа: “Над хэд хоногийн нас хайрла! Би лам багш нартаа мөргөх, танил ах дүү нартайгаа уулзах хэрэг байна” гэлээ. Тэгэхэд “Өө яаж болдог юм! Одоо аваачна” гэв. Тэгж байтал бас нэг хар хүн манайд орж ирлээ. Тэр хоёр хар хүн хоорондоо танил юм шиг байлаа. Сүүлд ирсэн нь түрүүнд ирснээсээ асуулаа: “Чи хаачиж яваа юм?” гэхэд түрүүчийн ирсэн нь: “Би үүнийг аваачих гэж ирсэн. Энэ хэд хоногийн нас гуйгаад байх юм" гэлээ. Тэгэхэд сүүлд ирсэн нь хэлж байна: “Чи хэд хоногийн нас наадахдаа өгчих! Би тэр урдаас нэг хүн авна. Тэгээд энэ баруунтаагаас нэг чавганцыг авна. Хоёул хамт явъя. Буцахдаа наадахыг чинь авъя” гэсэнд урьд ирсэн нь зөвшөөрөөд хоёул явчихлаа. Ийм хачин зүүд зүүдэллээ. Тэр хоёр хүн удахгүй ирэх байх, би ч удахгүй үхэх байх” гэж хэлэв. 

	Түүнээс хойш Цоохор зоч багш нартаа явж мөргөөд хүн амьтантай уулзаж хэрэг ажлаа дуусгаад үхэхэд бэлэн болоод байжээ. Хэд хоног болоод Дэлгэрхааны хүрээний дэргэд байсан нэг хөгшин чавганц, Цоохор зоч хоёр нэг шөнө зэрэг нас өнгөрсөн гэнэ” гэж Лувсанцүлтэм нар ярьсан юм гэв. 

	1976. 11. 23

	 

	 

	ХАРААЛ ХИЙХ

	 

	Манай эцэг Сандаг гэж хүн байсан. Манайх овоо малтай чинээлэг айл байлаа. Манай нутагт их шавийн нэг отог манай хошууны айлуудтай зэрэглэн нутагладаг байсан. 1911 онд Богдыг хаан ширээнд сууснаас хойш шавь нарын омог их болоод хошуу айлыг элдвээр хохируулдаг болсон цаг юм. Их Шавийн Шүтэм гэдэг хүн Их Хүрээ орохоор явлаа. Тэгэхдээ 2 шар үхэр дараа үнийг өгнө гээд аваад явчихлаа. Тэгээд өнөөх Шүтэм нутагтаа буцаж ирсэнгүй. Өөр айлуудаас бас мал юм зээл аваад явчихсан хүн байжээ. Нэг жил болсны дараа манай аав Сандаг, Шүтэмийн ах Лувсангийн нэг атан тэмээг барьж аваад иржээ. Хошуу тамгын түшмэд атан тэмээг буцааж өг гээд байхаар нь буцаан өглөө. Тэгээд 2 шараа зүгээр алдчих нь тэр. Гэвч тэр хошуу тамгынханд тал тохой татаад олигтой шийдвэр гаргаж өгөхгүй байжээ. Тэгэхлээр манай аав хамгийн чухал үгээ бодож байгаад хэлжээ. Юу гэж хэлсэн бэ гэхээр холбоотой 2 бярууны нэг нь худагт ойчиход нөгөө нь чирэгдэж бас худагт ойчдог юм. Хэрвээ холбоотой 5 бяруу байвал яах вэ? гэж хэлжээ. Тэр үгний утга нь: “хэрэв энэ хэргийг хилсээр шийтгэвэл би тамд очихдоо Лувсанг, тамгын гурван түшмэлийг аваад хамт тамд очно” гэсэн юм байжээ. Гэвч тэд нар шийдвэр өгөхгүй, дуугүй байгаад байжээ. Тэгэхлээр нь манай аав уурлаад яамны гадаа чөдөртэй байсан өөрийн 3 морины чөдрүүдийг тайлж хаяад хөөгөөд явах гэсэн чинь өнөөх морьд нь гэр өөдөө биш, өөр тийшээ зугтааж гэнэ. Манай аав бүр их уурлаж Лувсантай хэрэлдэх зодолдох шахаж гэнэ. Арай гэж ганц хээр морио аваад нөгөө 2 морийг зөнд нь хаячхаад Лувсангийн зол болгочхоод гэртээ харьж гэнэ. Лувсан 2 морийг зүгээр авсандаа бас сэтгэл нь ханахгүй хийд дээр суудаг Луузан гэдэг хүнд очиж манай аавд хараал хийлгэжээ. Тэр хараал нь удалгүй бүтэж манай аавын ууц нуруугаар хатгах өвчин тусаад хариугүй өвчтэй хэвтдэг боллоо. Бүр хүний гарт орлоо. Мэргэн Шовгор гэдэг алдартай ламаас асуусан чинь “Манал”, “Доржжодомбо” гэдэг номыг уншуул гэж айлджээ. Энэ чинь хойд насанд зориулсан ном юм. “За үхэх ёстой юм байлгүй” гэж аав хэлдэг боллоо. Яах ч арга байдаггүй. Манай аавын бие муудаж л байна. Би арван хэдтэй хүүхэд байсан. Манай ах Сангаа хориод настай залуу байлаа. “Одоо яах вэ?” гээд манай ах Сангаа ааваас асууж байна. “За би Лувсангийн хараалаар үхэх ёстой юм байлгүй” гэхээс өөр үг аав хэлэхгүй юм. Тэгэхлээр манай ах гэрт гадаа орж баахан бодож байгаад гарч нэг юм шийдсэн бололтой хурдан хээр морио барьж унаад нэг өглөө мордоод явчихлаа. Хаашаа явах гэж байгаагаа хэнд ч юу ч хэлсэнгүй. “Хүү хаашаа явчхав?” гэж аав сүүлд нь асууж байснаас үзэхэд аавд хаашаа явахаа хэлсэнгүй юм байна. Тэгээд 2 хоног өнгөрлөө. Ах байдаггүй. Нэг өглөө босоод миний аав хэлж байна: “Урьд шөнө сайхан зүүд зүүдэллээ” гэж байна. “Ямар зүүд зүүдлээ вэ?” гэж асуухад хэлж байна. “Өнөөх Шар Сундуй ирээд надтай ноцолдоод болдоггүй. Би түүнийг барьж аваад хүлээд хаячихлаа гэж зүүдэллээ” гэж байна. Шар Сундуй гэж нэг хүн байгаад хэдэн жилийн өмнө үхсэн юм. Урьд нь аав дандаа муухай зүүд зүүдэлдэг байсан юм. Зуун хүн ирээд ноцолдоод болдоггүй юм гэнэ. Бас тэр шөнө манай эжий сайхан зүүд зүүдэлжээ. Нэг чоно манай хот руу дайрч ирснийг манай нохой тосож ноцолдоод барьчихлаа гэж зүүдэлсэн гэнэ. Тэгээд аав "Бие гайгүй" гэж хэлээд “Намайг өндийлгөж үз” гэж эжийд хэлж байна. “Би өргөе. Би өргөж чадна” гээд би онгирч байлаа. Эжий бид хоёр элбээд аавыг өндийлгөв. Аав өндийгөөд суулаа. Халуун цай овоо уучихлаа. Ууц нь хатгахаа больчихлоо. Тэгээд аавын бие овоо засарч эхэллээ. Би баярлаад “Аав эдгэж байна” гэж дэргэдэх айлын гэрүүдээр явж зарлав. Тэгээд эжийд буруудав. “Юуны тухад хүрэлгүй, дэмий юм битгий яриад бай” гээд загнаж байна. Үдэш болоход аав гарч бие засаж чаддаг боллоо. Тэгэхэд аав баярлахгүй, харин сэтгэл нь зовж байна. “Миний өвчин засраад хүүд минь шилжиж магадгүй гэж зовж байна. Хүү яав? Хоёр хоног алга боллоо” гэж байна. Гурав хоноод манай ах Сангаа ирлээ. Морь нь хөлөрчихсөн хол явсан бололтой байна. “За чи хаагуур яваад алга болов?” гээд аав эжий хоёр асууж байна. Тэгсэн чинь ах Шар удганыд очиж асуугаад аврал хийлгээд ирсэн юм байна. Шар удган бол надаас хориод нас ах Лхамо Жамсрангийн өмнөөс буудаг, удган ч гэж бараг Чойжин шахуу хүн, олонд ач авралаа хүргэдэг, өвчин зовлонгоос салгадаг их ачтай тустай ийм нэг эхнэр байсан юм. 1937 онд элдэв цээрлэл шийтгэлээс айж өөрөө сайн дураараа нас барсан юм. Тэр удганд очиж манай ах аавын тухай асууж гэнэ. Тэр удган хэлж гэнэ. За “жадхын (хараалын)” хорлолтой юм байна. Янаг хайртай бараан хөлгийг дагаж ирсэн жадха байна. Аргалж болно гэж гэнэ. “Хараал явбал толгойд, Хадаг явбал бурханд” гэсэн ёсоор Лувсангийн хараал манай аавын толгойд буусан хэрэг байжээ. Манай ах, Шар удганд нэг морь хэдэн хоньтой өргөж аавын амь насыг даатгаж гэнэ. Шар удган сахиусаа залж удгалаад асууж гэнэ. Хорлолыг зүгээр ч хэнд ч гэм хоргүй болгоод орхих уу? Эсвэл хариулж уг эзэнд нь буулгах уу?” гэж гэнэ. Тэгэхэд манай ах хэлжээ. “Хэнд ч гэм хоргүй болгож хайрла!” гэжээ. Шар удган “За хорлолгүй болголоо. Аавын чинь бие гайгүй болох байх аа. Өнөөдрөөс тэмдэг мэдэгдэх байх” гэж хэлсэн гэнэ. Тэгээд ахыг ирэхэд аавын бие нээрээ гайгүй болоод байсан даа. Тэгээд бие нь сайжирч 7 хоног болоход босоод явдаг болсон. Сар болоход морь унаад явдаг болсон. Ердөө эмнүүлсэн юм байхгүй бие нь зүгээр болсон доо. Нэг өдөр аав Лувсанг ирж уулз гэж хэлүүлсэн юм. Тэр ирж уулзлаа. Царай уруутай олон үг дуугүй хүн байх юм. Манай аав түүнд хэллээ. “За би чиний хараалыг хариулгаж хэнд ч хорлолгүй болгуулсан. Дөргүйгээс бол үхэр, дөрвөлжингүйгээс биш хад юм биш бол чи ойлгоо биз. Чи намайг хорлоод би хариулаад байх юм бол танай манай хоёр айл үрэгдэж дуусна шүү. Тэгээд хойд насанд тамын таглаа болно. За хоёул найрамдъя. Тэгээд хоёул эвдрэлцээд яах вэ? Эвлэе" гэж манай аав хөөргөө гаргаж тамхилсанд тэр ч тамхиллаа. Тэгээд Лувсан, манай аав хоёр эв найртай болсон. Манай аав ч эрүүл болж урт удаан наслаад хожим нас барсан даа. Үүнээс хойш би хараал гэж байдаг юм байна, хараалыг хариулж бас болдог юм байна гэж боддог болсон. 

	1994— 03— 14. 

	 

	 

	ОРОС ШИВШЛЭГ

	 

	Дашням 1948 оны зун Хондын амралтад амарч байжээ. Хонд бол Монголын хойд хязгаар Сэлэнгэ аймагт их нарсан ойд байдаг газар юм. Тэнд тэр үед орос хоёр тосгон байсан юм. Нэг тосгонд нь шившлэг хараал хийдэг нэг эмгэн байдаг гэж олон хүн ярьдаг байлаа. Амралтын нярав Даш тэр эмгэний тухай над олон юм ярьдаг байлаа. Жишээ нь, амралтын нягтлан бодох Уртнасан тэр эмгэнээс гэрээлсэн түлээгээ хурдан тушаа гэж шахсан, үнэ мөнгийг нь хугацаанд нь өгөхгүй саатуулсан учир тэр эмгэн Уртнасанд хараал хийсэн юм. Уртнасангийн эхнэр шүд нь ургасан хүүхэд гаргаад эх хүүхэд хоёул үхсэн. Уртнасан тахир зэмдэг болж байгаад удалгүй үхсэн. Ингээд Уртнасангийн гэдэг айл бүр үрэгдсэн юм. Бас амралтын газар хэдэн адуутай, нэг догшин хээр азаргатай байв. Тэр азарганы сэлдий өтөөд галзуурах шахам болж байв. Даш тэгэхлээр тэр орос эмгэнийг эрж очоод азаргыг эмнэж өгөхийг гуйв. Эмгэн хэлжээ: “Маргааш өглөө 10 цагт азаргаа барьж сайн чөдөрлөж хүлээд байж бай. Би эндээс шившиж өгье” гэжээ. Даш маргааш өглөө нь азаргыг олон залуустай элбэж барьж чөдөрлөөд ургаа модноос уяад байж байжээ. Тэгтэл 10 цаг болоход өнөөх эмгэн шившсэн юм байх. Азарга дэвхцэж цоройж хачин их сандарч гэнэ. Сэлдийнээс нь бүдүүн цагаан өтнүүд үсчиж унаад байжээ. Азарганы доорх газар цайрч байж. Өтөө дуусахлаар цус гоожиж эхэлжээ. Даш хэдэн хүмүүс азаргыг хачирхаж үргэлж харж байжээ. Азарга баахан дэвхцэж байгаад нам жим болжээ. Тэгэхлээр азаргыг сул тавьжээ. Тэгээд хэд хоноход азарга улам улмаар эдгэрч зүгээр болсон гэж Даш Дашнямд ярьж байсан. 

	1980. 1. 3. Оргил рашаан амралт, 

	Ц. Дамдинсүрэн “Бүрэн зохиол” II, Уб., 1996 номоос эдгээр хууч яриаг түүвэрлэн авав

	 


АМЬТАД, АН АВЫН ТУХАЙ... 

	 

	МАШИНТАЙ АНЧНЫГ ЧОНО ДАГАСАН НЬ

	 

	Миний танил Гэсэржав Дорноговь аймагт очихоор машинтай явж байтал нэг том чоно урдуур нь хөндлөн дайрлаа гэнэ шүү. Чоно харсан дөрвөн эр хүн бөөн баяр болж чоно элдэн хөөж дээ. ГАЗ—69 машин хурдаа нэмэх тусам чоно улам хурдаа нэмэн сунаад байж гэнэ. Мах цусан бодиор бүтсэн чоно мэлийсэн талд моторт тэргэнд гүйцэгдэж ойртох үед гэнэт хажуу тийш зайлан зугтана. Хэсэг цагаан дэрстэй хоолойд чоно машин хоёр хойно урдаа орон тоглож байгаа юм шиг болж дээ. Гэнэт чоно бараа сураггүй алга болжээ. Эргэн тойрон эргэлдэж чоноо эрсэн боловч хавтгай цагаан талд газрын гав руу орсон юм шиг л сүнс сүүдэргүй болж дээ. Тэр хавийн хэдэн цагаан дэрсийг нэгжээд ч олсонгүй. Мань дөрвөн анчин гайхаш нь тасарч дэмий л зогсож дурандах юм болж дээ. Тэгтэл жолооч нь машинаас буухыг хориглож, 

	— Юу ч болсон эргэн тойрноо сайн ажъя гэж зөвлөхөд нөхөд нь үгэнд орж дөрвөн зүг рүү дөрвөн анчин харуулдаж дурандах юм болж дээ. Урагшаа, баруун зүүн тийш юу ч харагдсангүй гэнэ. Нэг нөхөр нь арын цонхоороо өлийгөөд хартал машины ард нөгөө чоно амаа ангайж шүдээ ярзайлган зогсож байна гэнэ шүү. 

	— За тэр хэлээгүй юу, машинаас битгий буу гэж би хэл ээ биз дээ. Чоно ер нь биднээс ухаантай шүү. Та нарын хэн нэг нь буусан бол яг л толгой дээр чинь мордохоор зэхэж байсан байна гэж жолооч хэлэв. Тэд одоо энийг чинь яах вэ гэж зөвлөж дээ. Жолооч нь одоо машинаа ухрааж чоныг элдье гэж гэнэ. Тэгээд тэр машинаа ухраахаар чоно ч зугтаж гэнэ шүү. Тэр үед хойноос нь машинаа эргүүлж чоноо элдэн гүйцээд очтол нөгөө чоно чинь машины урдаас харайж ГАЗ—69 машины дээр гараад хэвтэж гэнэ шүү. За одоо яадаг билээ. Ерөөсөө бид аль эрт буудаад алчих юмыг тохуурхаж буудахгүй хөөж явсаар чононд дээрэлхүүлж гүйцлээ гэж зарим нь уурлаж дээрээ хэвтсэн чоныг машины бүхээг дороос гараараа түлхээд үзтэл чоно нь харр хурр дуугарч бүхээгийн брезент өнгийг хазаж урж байгаа дуулджээ. Ингээд дөрвөн анчин маань чононыхоо гэдэс рүү машин дотроос хэд хэд буудаж гэнэ. Нөгөө чоно ч чимээгүй болжээ. Чоно үхсэн юм байлгүй чимээгүй. Муу золигийг хэмх буудсан хуна гэсээр мань дөрөв машинаас бууж үхсэн чоноо авах гэтэл чоно нь үс ч үгүй алга болсон байжээ. 

	— Хаачдаг золиг вэ гэж бүгд л амаа барьж гасалцгаажээ. Гэтэл жолооч машинаасаа ч буухгүй тамхи баагиулаад дуугүй суугаад байж гэнэ. Тэгээд л тэд шөнө болсон хойно чоно ч үгүй, чонын ус ч үгүй буцаж явж дээ. 

	— Тэр чоно хаачдаг байна аа гэж бие биеэсээ асууцгааж дээ. Жолооч, “Та нарыг буудахаас өмнө машинаас буугаад хойшоо цогьж арилсаан” гэж ам нээж гэнэ. 

	— Үгүй чи тэгээд бидэнд хэлэхгүй яасан юм бэ гэж нөгөө дөрөв ам амандаа шуугилджээ. 

	— Та нар шиг анчид чоно алдаг юм биш ээ. Тэр чоно чинь та нараас ухаантай юм билээ. Чоно бол маш гүйлгээ ухаантай, эр зоригтой эрэлхэг амьтан шүү дээ. Машины хойноос дагаад явсныг л бод доо! Тийм гүйлгээ ухаантай, тулгарсан аюулд шийдмэг зоригтой ханддаг чононоос өөр амьтан энэ дэлхийд байхгүй. Хүнээс илүү ухаан сийлж амиа хамгаалж байгаа амьтныг алж хороохын хэрэг юу байна. Эр чадлаараа өөрийгөө тэжээж яваа амьтан шүү дээ. Бид бол гэдсээ тэжээх гэж яваа биш замд тохиолдсон амьтныг тохуурхан тоглоом хийж амьд байгаль сүйтгэж байна гэж хэлэв. 

	— Үгүй ер өө! Нөхөр жолооч та арай өөр үзэлтэн биш биз. Намаас чоныг малын дайсан гэж зарласан, түүнийг та юу гэх вэ? гэж асуув. 

	— Чоно чинь өлсөж үхэхгүйн тулд юм барьж идэх л болно шүү дээ. Энэ бол байгалийн жам хууль, тэр хуулийг та бид өөрчилж чадахгүй байх аа! Тийм үү, үгүй юу гэж жолооч ширүүхэн асуув. Нөгөө дөрөв юу хэлэхээ мэдэхгүй бие бие рүүгээ харав. Өнөөдрийнхөө ангийн хийморьгүй байдалдаа өөрсдөдөө буруугаа өгөөд мань дөрвөн анчин чонын тухай хөөрч дээ. 

	Доржнамжил гэгч нь ийн ярив:

	— Тээр жил манай Сүхбаатар аймагт нэг анчин хурдан буу үүрээд мотоциклтэй анд явж гэнэ. Чоно ихтэй байдаг талд очиж дурандвал ашгүй нэг чонын бараа харжээ. Мотоциклын хурдаар чононд дороо л тавиад буучхаж гэнэ. Чоно эхлээд 60 милийн хурдтай зугтаж сүүлдээ муудсаар муудсаар 30 милийн хурдтай цогьж гэнэ. Хэзээ эцэхийг нь үзэх гэж мань анчин хурдаа саагаад л дагаад байж. Чоно эцэн туйлдахын даваанд зугтахаа болиод эргэж хараад хэвтэж гэнэ. Мань анчин чононд 8—9 метр зайтай очиж зогсоод мотоциклээсээ бууж мотоциклээ цондогдох гэж доошоо харах тэрхэн хараа салгах агшныг ашиглаж ганцхан цовхроод анчны толгой дээр мордоод багалзуурдаж унагаад бариад идчихсэн байжээ. Өвлийн цасан дээр мөрийг нь үзэхэд 8 метр газраас гэнэт үсрээд л дээр нь буучихсан гэнэ билээ гэж ярив. Нөгөө нэг хашир нь бас ийн ярьжээ. 

	— Манай нутагт Дугар гэж нэг чонын эрлэг байсан юм. Тэр нутгийнхаа хамаг чоныг алаад дуусахад ганцхан чоно л алагдахгүй үлдэж гэнэ. Чамайг заавал ална гэж бодоод тэр чонын гүйдэл газар тосож суугаад хүлээж байтал нөгөө чоно ч яг урдаас нь чиглээд ирлээ гэнэ. Толгой нь цан хүүрэг болчихсон бөөн цагаан юм л үүдэн хоймор ойртоод ирэхэд буудаад л орхиж гэнэ. Нөгөө чоно чинь нэг том цагаан юм хаячхаад давхиад явчихжээ. Нөгөө хаяад зугтсан цагаан юмыг очиж үзвэл адууны толгойн яс байжээ. Чоно тэнд анчин бий гэдгийг мэдээд адууны толгойгоор халх хийж өөрийгөө хамгаалж явсан байж гэнэ гэж яриад тэдний хууч яриа төгсжээ. 

	(С. Ламжав “Машинтай анчинг чоно дагасан нь" Уб., 199 номоос авав)

	 

	 

	ЖИНЧИН ДАГАСАН МОГОЙ

	 

	Эл түүхийг Дундговь аймгийн Гурвансайхан сумын Яшил ууланд амьдардаг нэгэн өвгөн надад ярьж билээ. Тэр өдрөөс хойш харахад айдас хүрдэг могойгоо улам ихээр хайрлаж, эх үрийн элбэрэл хайр гэдэг учир мэдэхгүй ан амьтан дээр хүртэл ямар хурцаар илэрдгийг ойлгож биширсэн юм. 

	Могой... могой... алж хядах дайсан хэзээ ч биш шүү. Сансар огторгуйг судалж, холын нар, одны аймгийн дурандаж байгаа мөртөө хажуугаар юм уу, ихэмсэг сагсуу хүн бидний хөл доогуур мөлхөж яваа энэ амьтныхаа ид шид гайхамшгийг төдийлөн нээж судлаагүй юм биш байгаа. 

	Бээжин орохоор говийг туулан жинчид явж байжээ. Нэг өглөө ачаа барааных нь дэргэд могой цагариглан хэвтэж байв. Хэн ч түүнийг сонирхон тоосонгүй. Юм хүмээ ачин хөдөлжээ. Маргааш нь нэг газар хоноод хөдлөхөд аанай л бас нэг могой хэвтэж байв. Хэн ч түүнийг анхаарч тоосонгүй. Гурав дахь удаа хоноглоход л сая нөгөө л урьд байсан могой аянчныг даган хоноглоход газар гүйцэж ирж байгааг нь ойлгож мэдээд яах гэж ингээд байгаагийн учрыг мэдсэнгүй. Тав дахь удаа хоноглоод хөдлөх гэж байхад элэг нь улаан зулга болчихсон хөөрхий амьтан мөлхсөөр орж ирлээ. Хөдлөх гэж байсан жинчид саатаж тэмээгээ түр хэвтүүлэв. Яг л гурав дахь тэмээний хавьд очоод л зогсжээ. 

	— Энд л нэг учир байна даа гэхэд, 

	— Наадах чинь эх могой байна. Үр зулзагыг бид ачаандаа оруулжээ гэж хэлсэн юм. Нээрээ л тийм байжээ. Үрээ алдахгүй гэж тэмээн жин даган амь тэмцэн элгээ улаан зулга болтол элсэн говийн хэдэн зуун километр зам туулсан аянч могойг жинчид өрөвдөн тэр хүмүүс энэ болсон явдлыг саяхан болтол үр ач нартаа ярьж өгдөг байжээ. 

	Могой ачигдсан тэн заавал хазайдаг гэдэг билээ. 

	(Ч. Арьяасүрэн. “Алмасын үлгэр” Уб., 1992 номын 28—29 дэх тал)

	 

	 

	ХИЛ ДЭЭР БОЛСОН ХӨГТЭЙ ЯВДАЛ

	 

	Дэлхийн 2-р дайн дуусаад удаагүй байхад миний бие хязгаарын цэргийн төв сургуулийг дэслэгч цолтой төгсөж Овоот отрядад очлоо. Намайг Ламын тооройн заставд улс төрийн орлогчийн алба хашуулахаар томилов. Отрядын аж ахуй надаар туранхай хар тэмээ хөсөглөн, бас 2 цэрэг хамгаалагчтай застав руу явуулах боллоо. Нөгөө туранхай орилоо тэмээг унаад хоёр цэрэгтэйгээ явсны дараа миний орилоо хар тэмээ хэвтээд босдог юм биш. Хэчнээн ташуурдаж ороолговч ногоон сэвсээр тургиад боссонгүй. Хамт явсан хамгаалагч хоёр цэрэг маань:

	— Бааштай муу новш байна, босгох арга бий гээд сүүлийг нь мушгилж үзвэл улам орилоод босдог юм биш, хил дээр орилоо тэмээ хэрэглэдэггүй заавартай боловч яагаад ч юм надад орилоо тэмээ өгчээ. Хоёр цэрэг маань загийн мөчир түүж тэмээний бөгсөнд овоолоод гал асааж эхлэв. Тэмээний бөгс, сүүл хуйхлагдан түлэгдэж эхлэв. Тэмээ босдоггүй улам орилон хавийн амьтан дайжтал орилов. Тэгж тэгж гэнэт босон харайж буцаж зугтах нь тэр. Хоёр цэрэг маань хөөж барьж ирлээ. Тэр бааштай хар тэмээ түүнээс хойш дахин баашлаагүй шүү. Мал ч гэсэн бас зальтай арга нь олдвол эзэн хүнээ араар нь тавьдаг адгуус байдаг юм билээ. Бөгсөндөө гал түлсэн хоёр цэргээс баашт хар айдаг мөртөө надаас бол ер айхгүй улам их элэг барьж, орилж сэвсээр будаж байсныг би мартдаггүй юм. 

	 

	 

	МАЗААЛАЙН ХОЁР БАМБАРУУШ

	 

	Отрядын дарга хурандаа Ринцен гуай хэдэн офицер дагуулан хилийн ангиуд шалгаж, намайг дагуулан манай заставын хилээр явсан юм. Хатан суудал гэгч нууц харуулын байр орох гэж явтал заг дотроос хоёр жижигхэн бөөрөнхий хар юм чарлаад босож зугтав. Машинаар хөөх гэтэл элсэнд машин суучих нь тэр. Бид нөгөө хоёр бөөрөнхий хар амьтнаа явган элдээд барьж чадахгүй байлаа. Хэн нь ч билээ буудахаар буугаа сугалтал хурандаа Ринцен гуай

	— Хайя гэж хашхиран, та нар Вот наад амьтнаа буудаж болохгүй, наадах чинь Вот говийн мазаалай гэгч ховор амьтны вот бамбарууш байна гэж тушаал өгч:

	— Одоо вот битuий хөөж айлга, энэ газраа л байг! эх нь вот эрээд олохгүй бол яана. Зуны халуунд вот цангаж үхнэ гэж зөвлөв. 

	Манай заставын эргэн тойрон мазаалай хэд хэд бий гэж цэргүүд ярьдаг боловч жил гаруй болохдоо би ганцыг ч олж хараагүй байсан. Мазаалайн бамбарууш хэчнээн хөөрхөн амьтан гээ, бөмбөг шиг бөөрөнхий түнтгэр хар амьтан байсан даа. 

	Дайны үеийн хурандаа мөртөө Ринцен гуай амьтны амийг тэвчдэг энэрэнгүй, нигүүлсэнгүй хүн байж билээ. Ринцен хурандаа нэг хэлээд л “вот” гэж ярьдаг хүн байсан учир хилийн анги, армийн дотор “Вот” Ринцен нэр авчээ. Ринцен хурандаагийн талаар олон онигоо байдаг боловч би нэг онигоог нь сайн мэдэх юм. 1947 оны өвөл намын 11-р их хурал болж түүний дараа Цэдэнбал дарга манай отряд дээр ирэх болов. Цэдэнбалыг Өмнөговь аймгаас гарлаа гэсэн мэдээ аваад Ринцен хурандаа бидний хэдэн офицерыг машинд суулгаж тосон очлоо. Цэдэнбалыг машинаас буунгуут Ринцен гуай гүйн очиж ёслоод рапорт өгч дуусаад:

	— Нөхөр Цэдэнбал дарга мандтугай! Вот ураа гэж ганцаараа хашхирч нэг том онигоо босгож билээ. Цэдэнбал дарга инээмсэглэж сургагч руугаа харахад тэр нь толгой дохиж бас л инээж дөхөн ирээд гар барьж билээ. Маргааш нь намын 11-р их хурлын шийдвэрийг хэрхэн биелүүлэх тухай намын идэвхтэн нарын хурал болж Ринцен хурандаа илтгэл тавилаа. Мань хүн эхний хоёр хуудас илтгэл уншихдаа Вот гэдгээ овоо цөөхөн хэлж байснаа сүүлдээ хамаагаа алдаж үг бүрийн дараа Вот вот гэсээр илтгэлийн нь 50% нь Вот болж төгсөж билээ. Ринцен гуайн онигоо олоон олон.

	 

	 

	ХУВИНТАЙ ЧОНО

	 

	Чоно гөлөглөж эхэлсэн үе байлаа. Ээрэм цагаан талаар хөнгөн тэрэгтэй дарга, жолооч хоёр торох юмгүй жирийлгэнэ. Цагаан зээр сүрэг сүргээрээ хуйлран бужигнаж, зарим нь замын хажууд үргээ ч үгүй харж зогсоно. Ноднин жил чоно гөлөглөсөн нүх хаахна байлаа гэж даргыг асуухад, 

	— Энүүхэн гүвээг даваад хүрнэ гэж жолооч хариулав. Тэр хоёр давхиулсаар чонын үүрний ойролцоо ирээд мөр харж, байдлыг ажиглан дурандлаа. Чоно гөлөглөсөн шинж илэрсэнгүйд шууд очиж нүхийг үзэхээр ярилцаад үүрэнд нь дөхөж явтал нэг том чоно гарч ум хумгүй зугтаав. Жолооч машинаа зогсоож тэр чоныг дурандан ажиглаад гөлөглөсөн эсэхийг тааварлан ярилцав. Эргэж нэг ч харсангүй зугтаасаар далд орохыг бодоход гөлөглөсөн нь гарцаагүй боллоо. Хэрвээ гөлөглөөгүй чоно бол заавал эргэж харах, зам мурийх, хэвтэж нуугдах зэргээр олон янз байдалтай болдог. Дайснуудыг хойноосоо хөөлгөх, гөлөглөсөн сэжиг авхуулахгүй тулд эргэж хардаггүй зугтдаг юм. Чоно их ухаантай амьтан даа гэж өвгөн жолооч ярина. Гэвч дарга итгэсэнгүй. Нүхэн дээр нь очиж мэдье гэснээр тэр хоёр чонын үүрэнд тулж очлоо. Тэгээд чагнавал нүхний мухарт олон гөлөг гийнаж дуугаралдах нь тод сонсогджээ. 

	Маргааш өглөө үүрээр ирж отохоор буцаж давхиулав. Өглөө үүр шөнийн заагаар босож жирийлгэсээр үүрэнд дөхөж явтал нэг том чоно зугтаж харагдав. Түүний хойноос тоос татуулан хөөсөөр гүйцэж очтол нөгөө чонын хүзүүнээс том хувин зүүлтэй байхыг дарга, жолооч хоёр харж гайхлаа. 

	— Юу вэ энэ чинь? гэж өвгөн жолооч хэлээд хаазаа хасах төдийд буун дуу тасхийн дуугарч нөгөө чоно нам унах нь тэр ээ. Хоёулаа тэрэгнээсээ ууж, түүний дэргэд очвол наймын төмөр хувин хүзүүнээс нь дүүжлээстэй хэвээрээ байх юм. Дэлэн хөх нь сэрийсэн хөөрхий чоно урт улаан хэлээ унжуулан зууж шүдээ ярзайн амьсгалаа хурааж байв. Гэтэл нөгөө хувин амь орж хөдлөх нь бүр айдас хүргэв. Улаан нялзрай долоон бэлтрэг нөгөө хувингаас уван цуван гарч ирлээ. Өчигдөр биднээс хар авч зугтсан эх нь айлын нутаг дээрээс хөсрий хувин авчраад гөлөгнүүдээ хийж, үүрээ буруулан зугтаж бидэнтэй дахин таарсан байжээ. Чоно ухаантай гэдэг нь үнэн шүү гэж миний нэгэн танил сонирхуулсан юм. 

	 

	 

	ЧОНОНУУДЫН АЯН

	 

	Хавар ноослоод зэлүүд говь руу тавьсан тэмээнүүдийг хайхаар Дамчаа гуай хул морио унаж цахиур буугаа үүрэн “Дэрстэйн” голыг уруудан гэлдрүүлсээр Алаг нуурын говьд ил гарч ирлээ. Бартаат замаас гарч, уужим тайван болоход дөрөөн дээрээ өндийн хатируулсаар Сухайтын Хар ууланд гарч алсыг харуулдан суутал ер бишийн сонин юм явж үзэгдлээ. Хайчийн уснаас нааших уулын элстэй бэлээр нэг явган хүн хэдэн цагаан саарал ямаа туусаар яваа нь хүн амьтан зусдаггүй энэ эзгүй говьд сонин байжээ. Дамчаа гуай энэ чинь байз юу билээ гэж эргэлзсэнээ Ажийн нуруунаас нэг ядарсан хүн хэдэн ямаагаа туусаар Алтайн нуруу руу яваа юм байна даа. Энэ халуунд унаагүй, ямаа туугаад, усгүй их говийг яаж туулна даа хөөрхий гэж боджээ. Тэрээр бөөгнөрөн салхидах тэмээнүүдийн барааг, хажуугаар нь зээр, хулан дурандан хэсэг сууснаа нөгөө ямаа туусан хүнээ эргэн сонирхлоо. Энд тэнд бут сөөг ургасан сайрыг уруудан нэлээд дөхөж яваад “Энэ хүнтэй тосож уулзан тэмээгээ асууя” гэж бодоод дахин сайн дурандтал ямаа туусан хүн биш олон чоно болох нь ажиглагдав. Тэдний зарим нь газар шиншлэн ийш тийш ажиглана. Зарим нь бут руу сарин шороо маналзтал хаяглана. Хоёр нь газрын аль өндөрлөгийг барин харуул харан аюулаас сэргийлэн явна. Тэд Дамчаа гуайд улам ... дөхөж ирэв. Өвгөн чононуудыг тоолон 13 гэж аман дотроо уншив. 

	Тэр чононуудын дунд холбоотой гурван чоно явах бөгөөд дундах нь босоогоороо, хойд хоёр хөл дээрээ хүн шиг явах ажээ. Хичээнгүйлэн ажиглавал тэр чоно урьд хоёр хөлөөрөө хөндлөн модон дээр тохон цогнойн явах бөгөөд хөндлөн модны хоёр үзүүрээс нэг нэг чоно зуужээ. Дамчаа гуай ан ав хийж юм үзэж, нүд тайлсан хэдий ч ийм сонин тохиолдлыг ер үзээгүй билээ. Тэгээд олон гуринхатсан чоно яаж ч мэдэх учир цахиур буугаа доторлон чононуудын дунд хараалан буудахад хээрийн хад уул том бууны дууг нижигнүүлэн цуурайтууллаа. Чононууд айж сандран ум хумгүй “Талын улаан” уулыг чиглэн өргөн талаар сунан сунан харайсаар алга боджээ. Харин ганц том саарал чоно ян тэндээ хөдлөхгүй хэвтэж үлдэв. Өвгөн босож мориндоо мордож шогшуулсаар түүний дэргэд хүрэв. Хөөрхий амьтан урд хоёр хөлөө нарийн шилбээрээ хавханд тас авхуулжээ. Ер нь хавханд хавчуулсан чоно хавхнаас арай дээхнүүр, тэр хөлөө өөрөө тас хазаад хавхыг хөлийнхөө тасархайтай орхиод зугтана. Сүрхий тэсвэр хатуужилтай, зоригтой амьтан шүү. Нөгөө урд хөлгүй чоно намайг хараад л таг хярна. Хажууд нь хоёр үзүүр нь чонын зуултад идэгдэж нарийдсан уртаараа дэлэм хэртэй бургас хөсөр хэвтэх юм. Ийнхүү хөлгүй болсон нэгийгээ хоол тэжээл бараадуулахаар аялж явахдаа дэлэм бургас ашиглан авч явсныг бодоход чоно ухаантай амьтан даа гэж Дамчаа гуай аавд ярьдаг байсан гэдэг. 

	 

	 

	ҮХТЭЛ ҮР ХАРАМ

	 

	Өвлийн шөнийн уртад туульс хайлах, үлгэр домог ярихыг сонсох хэчнээн сайхан байдгийг бидний үеийнхэн андахгүй. Бэлчээр усны сайханд өдөржингөө идээшилж ундаалсан хонь, ямаа, тэмээ, үхэр оройн бүрийгээр хотлон дулаан өвөлжөөний хуурай бууцанд хивж хэвтэх нь тавтай, тухтай. Том ах нь их бэргэн, дунд, бага бэргэн нар хүүхдээ тэврэх нь тэвэрч, хөтлөхийг нь хөтлөн, дагуулахыг нь дагуулан шуугилдсаар манайд шөнө болгон ирж цуглараад ааваар үлгэр, домог яриулна. Мөн өөрсдөө ч хөөрцгөөнө. Тэр өвлийн нэгэн шөнө аав “Үхтэл үр харам” гэж ай мөн үнэн үг юм шүү дээ гээд яриагаа эхэлснийг сайн санаж байна. Аав минь өөртөө тохиолдсон чонын тухай нэгэн явдлыг тийнхүү хуучилсан юм. 

	Гол баринтгаа бүрэн тайлснаас арай хойхно гэнэ. Бог ногоонд цадаад байжээ. Аав цэргийн алба хааж хангай нутагт цэргийн агт малладаг байжээ. Нэгэн шөнө олон агт морьдоо манаад үүр гэгээрэхээр, шөнийн турш улилдсан хээрийн саарлуудыг (боохой) хаана хэвтэхийг харуулдан суужээ. Гэтэл Баянхайрханы баруун хамрыг даган хоёр том чоно шогшин явсаар том улаан хадныхаа үүрэнд ороод хэвтэв гэнэ. Аав адуугаа бэлчээчхээд отрынхоо майханд орж цэрэг найз Содномпилийгээ дагуулан нөгөө хоёр чонын үүрэнд дөхөж явтал том чоно нүхнээсээ ухасхийн гарч зугтжээ. Харин дэлэн хөх нь сэрийсэн нэг жингэр (эх) чоно гарч ирснээ үүрнийхээ хажуу талын тогтоол устай хонхроос нэгэн юм зууж эргэн үүрэндээ ороод түдэлгүй бөөрөнхий юм зуун, шилэн хүзүүн дээрээ тохоод ум хумгүй зугтсан гэнэ. Аав Содномпил гуай хоёр ч түүний хойноос морины хурдаар хөөж дөхөж очин хэд хэд буудвал нөгөө чоно тэвдэн эцсийнхээ чадлыг гарган харайж нэлээд холдоод нэгэн том модны дархи дээгүүр годройтон унаснаа босож нөгөө юмаа зуусаар хурдлан гүвээ давахын сацуу Содномпил гуай буудан унагажээ. Тэр хоёр унасан чононы дэргэд давхин ирэхэд зууж явсан юм нь нарсны модны өгөрч өмхөрсөн том ур байлаа. Энэ бэлтрэгүүдээ л үүрнээсээ зууж гарсан байх ёстой хачин юм даа гэж хэлэлцээд ойрхон харагдах нөгөө дархины хажууд ирвэл малын нойтон гүзээнд нүдээ нээгээгүй нялх бэлтрэгүүд шуугилдан гийнаж байжээ. Чоно барьсан малынхаа гүзээг хагалдаггүй, тэр гүзээг сэвснээс нь салгаад усанд дүрж байнга нойтон хадгалдаг (усгүй газар бол гүзээ дээр байнга шээдэг гэнэ) аюул гарцаагүй тулгарахад худлаа унаж гүзээнд хийсэн бэлтрэгүүдээ орхиод өөр юм зуун зугтан анчныг хуурдгийн учрыг мэдэцгээгээд чонын ухаантайг бишрэн, шогшролдон өнчин хоцорсон нялх амьтдыг агтынхаа отрын гэрт авчран томоо болтол тэжээж билээ. “Үхтэл үр харам”—аа гэж хүнд байтугай адгуус араатанд хүртэл байдаг юм даа. Одоо шөнө орой боллоо, унтаж амарцгаана байгаа хүүхдүүдээ гээд оочийнхоо сахлыг имэрч, аль хэдийн хөрчихсөн аягатай цайнаасаа хүд хүд хийлгэн залгилах аавын минь тэр дүр миний сэтгэлд хэвээрээ хоногшжээ. 

	(Эдгээр хууч яриаг Л. Ширчингийн “Бариач тарвага” Уб., 1996 номоос авав)



	



	АЛМАС, ХҮН ХАР ГӨРӨӨСНИЙ ТУХАЙ... 

	 

	XVIII зууны дунд үед Өвөр хошууны найман вангийн хүү Жамбалдорж гэгч маарамба амьдарч байжээ. Жамбалдорж тэр үедээ анагаах ухааны талаар нэлээд мэдлэгтэй байснаас гадна элдэв ургамал, эрдэс бодис танихдаа нэвтэрхий хүн байсан байна. Бас зураг яггүй сайн зурдаг байжээ. Эмийн төрлийн цэцгэн эм (ойнзон, чулуун эм (Лха)) шороон гаралтай эм (саа) зэргийг нэгтгэн 400 гаруй эмийн төрөл түүнчлэн Төвөдөөс авдаг эмийн зүйлсээс Монгол нутгаас төлөөлөх эмийг эрж хайж уйгагүй ажилласны эцэст “Омбон түмбий” гэдэг зурагт номоо туурвижээ. Жамбалдорж маарамба амьтны гаралтай эмийн зүйлдээ хүн гөрөөсний зургийг зурж цөсийг нь хэрэглэдэг байсан тухай бичжээ. Үүнээс үзэхэд ХVIII зууны үед Монгол оронд хүн гөрөөс амьдарч байсныг гэрчлэх ажээ. Энэ тухай Хайдав докторын туслах ажилтан агсан Чойжамц маарамба дурсан хуучилсан ажээ. 

	 

	* * *

	 

	Хувьсгалын эхний жилүүдэд ардын журамт цэргийн домчоор явсан Заяын цагаан маарамба Далай гэгч байлдаанд шархдаж цус их алдсан цэрэгт хаш хайрцагт нандигнан хийсэн мөлчгөр бор юм гаргаж хэлэн дээр нь “ум” үсэг зурдаг байжээ. Далай маарамба түүнийгээ “Лха эрдэнэ” хэмээн нэрлэдэг байжээ. Тэр “Лха эрдэнэ”—ээр хэлэн дээрээ ном зуруулсан хүний цус нь төлжин түргэн тэнхэрч эдгэрдэг байсан тул шархтай цэрэг байтугай эрүүл цэргүүд ч Далай маарамбаас “Ум" зуруулахыг хүсдэг байжээ. Хожим түүний нууц нь тайлагдаж хүн гөрөөсний цөс байсан бөгөөд энэ нь баавгайн донтиос хоёр дахин илүү хүчтэй байсан болохоор амьтны гаралтай эрдэнэ хэмээн нэрлэж байжээ. Онцлог нь “Ум” нь үсэг зурахад л тэрхүү цөсний тун нь яг тохирдог байсан ажээ. 

	 

	 

	* * *

	 

	Хан тайширын Биндэрьяа уулын хошуунд олон хүүхэдтэй Балган гэдэг айл буужээ. Нэгэн бүгчим халуун орой хүүхдүүд нь гэрийнхээ орчим тоглож байж. Гэтэл хамгийн бага 2 ой арай хүрээгүй хүү нь ор сураггүй алга болжээ. Тэр хавиараа эрж сураад цөхрөнгөө барж горьдлого тасарчээ. Гурван жилийн дараах зуны нэг орой тэдний хаяа нь шуулттай зулын гэрэлтэй байжээ. Балган хоймроо суун тамхиа татаж байтал баруун хаяагаар нь хурганы хөл шиг ямар нэг юм орж ирээд байх юм гэнэ. Нэлээд ажиж байснаа очоод бариад автал нөгөөх нь цааш зүтгээд байж. Балган авгайгаа дуудан энэ хаяагаар хүүхдийн гар орж ирээд би бариад авлаа. Чи гараад аваад ир гэж. Авгай нь гараад очтол үнэхээр нүцгэн хүүхэд байсныг нь тэврээд орж ирж. Нөгөөх нь өөдөөс нь ноwолдоод дийлддэггүй гэнэ. Гэтэл өөрийнх нь алдагдсан хүүхэд мөн шиг болохоор нь гэрэл асаан далыг нь хартал эрхий хуруу дарам хар мэнгэ нь харагджээ. Хэл мэдэхгүй, гэрэл харж чадахгүй гэрээс гарч зугтах гээд байсан учир орныхоо хөлөөс төмрөөр уяж сүү цутган өгч байжээ. Тэр хүүхэд аажмаар эwэг эхдээ дасаж эхэлсэн боловч гаднаас хүн орж ирэхээр вандан орон доогуур гүйж орчхоод хүний бараа харж чадахгүй байжээ. Үүнээс хойш 2 жилийн дараа 7 настай байхдаа ярьж чаддаг болсон ажээ. Хожим тэр ярихдаа намайг сэгсгэр ээж аав хоёр минь ээлжлэн тэвэрч ургамал усаар хооллож байгаад манай хаяанд авчирч өгсөн гэдэг гэнэ. Ээжийнхээ ярьж байсан хуучийг зохиолч Мөнгөний Чимид гуай ийнхүү ярьсан байна. 

	(Н. Баатарням “Нийслэлийн сонин бичиг” сонины 1990 оны 100 дугаарт бичсэн байв)

	 

	 

	ЗАГАР ТАВНАН

	 

	Говь—Алтай аймгийн Шарга сумын нутагт эрт дээр үед битүү ургасан загийн ой байсан ажээ. Тэрхүү загийн урт хоолойнуудын хооронд намаг бүрд, бамбалзууртай, зэгс хулсан түнхтэй гоц сонин үзмэр мэт өргөн говь байв. Хүн мал орж, гарч үл чадах түнэр харанхуй өтгөн шигүү, дотор нь орвол нар үзэхгүй, хэр баргийн амьтан ойртох нөхцөлгүй их чигжүү учир тэр газрыг Хар загийн хоолой гэдэг байжээ. 

	Хар загийг Буха заг, Тэх заг, Төгөл зах гэж нутгийн хүмүүс ангилдаг байв. 

	Хар загийн дотор алмас буй болов гэх яриа хөөрөө гарч, нутаг усны ард олны дунд шуугиан дэгдэж байсан тэр үед ан ав хийж, говь хангай хослон нутаглаж аж төрөн амьдардаг Загар Тавнан гэдэг хүн нэгэн намрын цагт Хар загийн орчмоос гахай алаад цур (шарж) хийж идээд үлдсэнийг нь тэмээнд ачаад гэртээ харихаар “Наймаа” зам гэж алдаршсан замаар явж байтал нүдний нь буланд ямар нэгэн амьтан үзэгдэх шиг болоход нь дурангаа авч харсанд хүн гэхэд хүн биш, мал гэхэд мал биш, урьд өмнө үзээгүй сонин амьтан явахыг ажиж, цочисхийн сайн харваас хоёр гар нь газар шүргэх шахсан, бүх биедээ үстэй, хөх нь унжиж хүйсдээ хүрэх дөхсөн, хаврын тэмээний арьс шиг чилдэн хөх бор өнгөтэй, хоёр хөл дээрээ түргэн явж байгаа тийм хачин сонин амьтан байжээ. Явахдаа гараа савчин заримдаа шороо цацах мэт яваа нь ч гайхаш төрүүлжээ. Загар Тавнан айхгүй ч гэсэн зэвүү нь хүрч ямар үзэшгүй амьтан бэ? гэж бодсоор явтал нэг мэдэхэд алга болсон байжээ. Тэр үед загийн сэгсгэр гэдэг амьтан байдаг гэдгийг Загар Тавнан сонссон болохоор тэр нь юм болов уу гэж боджээ. 

	Загар Тавананг ирэхэд ах лам нь гэрт нь сууж байж. Ахдаа зам зуур үзсэн зүйлээ ярьсанд ах нь ямар ч ажиг, сэжиггүй, огт тоосон шинжгүй, хэзээний мэдэж үзсэн янзтайгаар:

	— За дүү минь тэр алмас гэдэг амьтан даа. Их муу ёрын амьтан байгаа юм. Түүнийг үзсэн хүнд аюул тохиолддог. Эрийг нь алмас, эмийг нь шулам гэдэг. Алмас үзсэн хүний хувь заяа баахан төдгүй л гэдэг гэх зэргээр ярьжээ. Загар Тавнан дотроо элдвийг бодож суугаад:

	— Одоо тэгээд яавал дээр вэ? Ах та мэрэг төлгөндөө үзэж аргалах арга учир байна уу гэсэнд ах нь үг хэлсэнгүй, амандаа ном шившиж ийш тийш харж нэлээд намжирдангуй царай гаргаж, хурууныхаа үзүүрийг хөдөлгөж байгаад:

	— Чамд их муу хаяатай юм байна. Нэг бол чи эндээс зайлсугай, эсхүл алмасыг алах хэрэгтэй гэж хэлжээ. 

	Загар Тавнан санаагаар унаж, сураг чимээ юу дуулдах бол гэж чих тавьсан боловч таг чиг байсан болохоор хэдэн жилийн эцэст бараг мартагдахад хүрсэн байв. Хэдий тийм боловч ах лам нь хар загийн дотор орогнодог үзэшгүй муухай, амлашгүй аюултай амьтан гэж хэлсэн болохоор Хар заг тийшээ тэмээ малаа зүглүүлдэггүй байлаа. 

	Нэг өдөр тэмээ нь Хар загийн ойролцоохон очсон харагджээ. Загар Тавнан өөрөө явахаас зүрхшээгээд ч байх шиг болохоор нь хүүгээ явуулж хойноос нь дурандаж байж. Хүү Зангад нь өтгөн загийн зах руу ороод тэмээгээ эргүүлэх үед хэдэн жилийн өмнө үзсэн алмас гэгч амьтан морин дээр нь үсрэн гараад хүүг нь тэврээд заг руу орчихжээ. Ах ламын нь хэлснээр алмас гэгч амьтан гэж итгэсэн Загар Тавнангийн уур нь хүрч хүүгийнхээ хойноос хэдэн удаа хашхирсанд чимээ эс гарчээ. Арга буюу давхин очвол ул мөр алга байв. Загар Тавнан тэр дороо нэгэн ламынд очиж асуусанд тэр лам ах ламын адил бүхнийг мэдэгч царай гаргаж тайвнаар:

	— Хүү чинь алмаст баригдаж дээ гэж гэнэ. Загар Тавнанд хэлэх ч үг олдсонгүй. Бузар булай юманд өртсөн хүүгийнхээ талаар тас нуужээ. Гэсэн ч битүүдээ тандаж сураг чимээ гарч юу магад хэмээн горьдсоор, нэг бол би тэр алмасыг, эсвэл тэр алмас намайг алж амийг амиар солино гэж хатуу шийджээ. Нутгийн анчдаас сайн буу худалдан авч, заримтай нь зөвшиж алмас гэгчийг үзэгдсэн дор нь буудаж алах, хамсан агнахад оролцох итгэлтэй нөхдөө олсон авч тэр амьтан ер үзэгдэхгүй болжээ. Мөн хэдэн жилийн дараа Хар загийн зүг дурандвал хаанаас хэзээ гараад ирснийг бүү мэд, хараанд нь алмас ороод ирэв гэнэ. Оройн нарны улбар туяанд хэсэг бусаг бөөн загийн хооронд идээшилж байсан зээр үргэж зугтсанд алмас төдхөн хөөн гүйцэж хэд хэдийг барилан, гурвыг сугавчлан нэг тийш явах нь тод харагдав. Яваад очмоор санагдавч зориг нь эс хүрч гэртээ давхиж ирээд буугаа авч саахалтынхаа хоёр сайн буучийг дагуулан морджээ. 

	Тэд Загийн ойролцоо очиж харсанд алмас гэгч амьтан гөрөөс хөөж дорхноо гүйцмэгц алгадаж унагаад байгаа нь энгийн нүдэнд ив ил үзэгджээ. 

	Өөрөө явах замыг нь тосож, нөгөө хоёр нь гарах замыг нь хааж гурван талаас нь мярааж дөхөөд Загар Тавнан эхлэн буудтал алмас нам унажээ. Яаран гүйж хүрвэл үнэхээр хүн биш бөгөөд бүх бие нь хар хүрэндүү, нүүрэндээ арай шингэвтэр богино үстэй, гарын алга, чих, нүдний уг, хамрынхаа хоёр талаар улаан шаргалдуу хялгасархуу үстэй амьтан байж. Анхандаа бузар булай амьтан гэж гар хүрэхээс болгоомжилж байсан боловч нэгэнт алсан болохоор ил задгай хаях аргаггүй тул газар шилэн сонгож Шаргын хоолойн урд зах руу нэгэн тэмдэгт газар ухаж булаад дээр нь чулуу овоолоод буцсан гэнэ. 

	Тэд энэ тухайгаа хэнд ч хэлэхгүй гэж тохирсон авч Загар Тавнан сэтгэлийнхээ сэвийг арилгахаар нэгэн ламаас асуусанд лам нь уг газар дээр нь очиж сор залж гай түйтгэрийг нь арилгана, алмас булж дарсан газар дээр хүн гарч болохгүй гэх мэт үг хэлсэн байж. Гурав хоногийн дараа Загар Тавнанд бас нэгэн санаа төрж, хүүгийнхээ бие махбодыг үзэх нь зөв гэж шийдэж санаа шулуудаад тэрхүү шигүү, хүн амьтан гарч ордоггүй Хар заг руу орж мөр тэмдэг ажигласанд нэгэн улбаагийн дэргэдүүр нарийхан жим тааралджээ. Түүнийг дагаад явж байтал нам (өмбүүл) өвс, заган овоохой шиг юм байж гэнэ. Халгаж халгаж морио тушаад орсонд дотор нь нэгэн хүн загаас хүлээтэй, толгойгоо унжуулан гараа алдлан үхэтхийн унасан байв. Ямар ч гэсэн хүн л юм гэж бодоод Загар Тавнан толгойг нь өргөж эрүүнээс нь татаж үзвэл үхсэн ч юм уу, эсвэл амьсгаа хурааж байгаа гэлтэй. Духыг нь дарж үзвээс бүлээн байв. Энэ хүн юунд ингэж байдаг билээ хэмээн бодохуйяа хүү минь гэсэн бодол сэтгэлд орж хүлээсийг нь тайлж үзсэнд төрсөн хүү Зангад нь байж гэнэ. Загар Тавнан:

	— Ээ! Элээ, халаг хоохой болон орь дуу болж байтал ойрхон нэгт унхиагүй юмны дуу гармагц бас юм байдаг билээ хэмээн овоохойг тойруулан харсанд овоохойн хойд тулгуур загаас тулмархуу юм дүүжлээстэй байхад нь очиж барьсанд ямар нэгэн амьтны зөөлөн бие мэдрэгдэхээр нь сандрахдаа татаад орхисонд сая гарсан ишигнээс арай томхон их үсэрхүү амьтан байжээ. 

	Загар Тавнан алмасын хүүхэд ороолон гэгч нь байна гэж мэдээд энэ энд яагаад байж байдаг билээ хэмээн эргэцүүлэн бодвоос миний хүүг эм алмас аваад энд иржээ. Тэгээд эрхэндээ оруулж өөртөө нөхөр болгож дээ. Тэгээд энэ хоёрын дундаас хүүхэд төрсөн нь энэ байж. Хүүг минь хааш нь ч гаргахгүй уяж цагдаад байсан байж таарлаа. Хоол ундыг нь зөөж өгдөг байж. Миний алсан алмасаас хойш бүтэн гурав хоног болж байна. Энэ хооронд хүү маань өлбөрч, зөвхөн амьсгаатай үед нь ирж хэмээн бодож толгойгоо шааж, ийм үйлийн үртэй хүүхэд надад заяах гэж дээ хэмээн бодоод хүүгээ ч авсангүй, ороолонг ч тоосонгүй орхиод явжээ. 

	Хамт ирсэн хүмүүстээ энэ талаар хэнд ч хэзээ ч битгий хэлээрэй гэж захиад гүн уйтгар гунигт автан гэртээ оройхон хүрч иржээ. Гэрийнхэндээ ч хэлсэнгүй. Тэнгэр бүрхэгдүү байснаа гэнэт хуй салхи тавьж, шуурга босож, аянга цахилгаан тас нясхийж гэр дээр нь аянга бууж юутай хүүтэй нь түймэрдэн үнсэн чандруу, тоосон товрог болгожээ. Ингээд Загар Тавнангийн гал голомт нэгмөсөн баларчээ. Үүнийг барагцаалан бодвоос 200-гаад жилийн тэртээх явдал юм даа гэж хүүхдийн зохиолч М. Чимид гуай бичжээ. 

	 

	 

	ЗАГИЙН СЭГСГЭР

	 

	Говь—Алтай аймгийн Халиун суманд жолооч ажилтай Дашзэвэгийн Самуу гэдэг хүн надад ярьсан нь: 

	— Анан баарын говь нутагт Бархөлийн уул гэж бий. Тэнд Занданмядаг гэдэг хүн гөрөөлж яваад хоёр бух гөрөөс (зэрлэг сарлаг) хэвтэж байхыг харжээ. Дөхөж очоод буудах гэтэл нь гэнэт “Хүн гөрөөс” гарч ирэх нь тэр. Түр азнан харвал нөгөө бух гөрөөсийг дайран барьж ноцолдоод нэгийн нь эврийг хуга мушгихыг харсан гэнэ. 

	— Мичингийн ууланд манай эцэг гөрөөлж явжээ. ( Одоогоос 50-иад жилийн өмнө гэж 1971 онд ярьсан) Нэг хадан цохион дээр түр амраад сууж байтал гол өгсөөд нэг хүрэм өмссөн хүн ирж явах шиг харагдав. Дөхөж ирэхийг ажвал хүн биш сэгсгэр үсээр бүрхмэл амьтан байжээ.

	Дэргэдүүр нь өнгөрөх чигтэй явснаа гэнэтхэн жигтэй эвгүй чахран чарлажээ. Тэр нь анчнаас чимээ үнэр авсан хэрэг биш хадан цохионы ёроолоос хоёр чоно түүн рүү дайрсан юм санж. "Тэгтэл нөгөө амьтан хажуугийн сайраас мод шүүрэн авч хоёр чоныг цохин үргээж зай завсаргүй цовхчсон боловч нэг чоно түүнийг дайран гэдсийг нь хагалсанд муухай бархиран гэдрэг суун тусав. Нөгөө анчин цочин балмагдаж хашхиртал чононууд зугтаажээ. 

	— Самбуугийн хамаатан болох Мамбуу, Шаалай гэдэг хоёр хүн Эрээн хавирганы ууланд гөрөөлж яваад хоёр хүн гөрөөстэй тааралджээ. 

	Хоёр хүн гөрөөсийг хөөж бугуйл хаян нэгийг нь барьжээ. Тэр “алмас” бие давхар байсан учир амархан гүйцэгджээ. Тэндээ отоглож хоносон байна. Өглөө нь уяатай “алмасыг” тавихаар морь руугаа очтол зургаан мориных нь хүзүүг мушгин алсан байв. Тэр шөнө эр алмас нь эмийгээ эрэн ойр орчмоор нь муухай хашхирч байсан гэх бөгөөд ууртаа морьдыг нь алсан юм санжээ. 

	Д. Самбуу гуайн ярьсныг өгүүлэхэд ийм байна. Говьд “Загийн сэгсгэр” гэж нэрлэдэг цээжин бие нь сэгсгэр үстэй хүн шиг амьтан заг дотор байдаг гэдгийг олонтоо дуулсан. Тэр амьтан түрүүлгээ харж хэвтдэг бөгөөд говийнхон хүүхдээ түрүүлгээ харж хэвтвэл “Загийн сэгсгэр” болох нь уу гэж хэлдэг гэнэ. 

	(Булган аймгийн Хишиг— Өндөр сумын Цэрмаагийн бичсэнээс)

	(Дээрхи хууч яриаг зохиолч Ч. Арьяасүрэнгийн “Алмасын үлгэр” Уб., 1992 номоос түүвэрлэн авав)

	 

	 

	ХИЙ ҮЗЭГДЭЛ ШИГ ХҮНД ХАРАГДДАГГҮЙ АЛМАС МИНИЙ ТОЛГОЙГ ИЛСЭН НЬ

	 

	1992 онд Банди зодоон” гэдэг монголын хамгийн анхны зодоонтой уран сайхны кинонд шавь нартайгаа хамт тоглосон юм. Киноны эхний зураг авалт нь “Амарбаясгалант” хийдэд болж, дараагийнх нь Говь—Алтай аймгийн Цогт сумын цаана байдаг “Ээж Хайрхан” ууланд болсон юм. Энэ өвөрмөц уул нь дотроо есөн тогоотой. Тэр нь гэрийн буурины чинээ том. Ламын хоёр агуй, бас алмасын агуй гэдэг нэртэй хэчнээн ч метр юм бүү мэд их гүн харанхуй агуй байдаг. Гэх мэтчилэн «сонин тогтоцтой газар шавь нартайгаа зураг авалтад орж байлаа. Энэ үеэр сайн муу олон дурсамжтай болсон юм. Үүнээс хойш яг арван жилийн дараа буюу өнгөрсөн зун, наадмын өмнөхөн “Есөн тогоо”-ны усанд орж биеэ ариусган Ламын агуй”-д орох зорилготойгоор дахиад тэнд амрахаар явлаа. Намайг Говь—Алтайд очоод онгоцноос буухад нисэх онгоцны буудлын МИАТ-ын төлөөлөгч Жанжин гуай надад "Цагаадай эмч ээ, та “Хайрхан” руу яваад хэрэггүй дээ. Тэр газар чинь алмастай болчихсон” гэж хэлдэг юм байна. Яагаад гэвэл намайг очихоос өмнөхөн “Алтайд алмас хүн шүүрчээ" гэж хотоор нэг шуугьсан. Үнэхээр ч “Баян тоорой”-н жолооны курсийнхан хагас бүтэн сайнд амрах гээд “Ээж Хайрхан”-д ирэхэд нь нэг алмас багшийг нь шүүрээд зугтжээ. Тэд бүгдээрээ төмпөн сав хангинуулан бөөн чимээ шуугиан болж байж багшийгаа тавиулсан юм байна лээ. Шүүрүүлсэн хүний мөрөн дээр маш том саврын мөр гарчихсан байсан гэсэн. Мэдээж 30—40 хүн зэрэг худлаа ярина гэж байхгүй биз дээ. Тэгээд тэд ШУА-д хүн явуулж, үүнийг судлуулж өгөөч ээ гэж захидал явуулжээ. Мөн МОНЦАМЭ-д энд ийм явдал боллоо гэсэн албан ёсны бичгийг Тамгын газраасаа явуулсан боловч огтхон ч тоолгүй өнгөрчээ. Хэдийгээр би алмас байдаг гэдэгт нь итгэсэн ч нэг их тоогоогүй, харин ч бүр сонирхолтой санагдаж билээ. Ингээд би Жанжин гуайн үгнээс зөрж найз ах Нямсүрэнгийндээ очлоо. Намайг төрийн тусгай албанаас албан хаагчдын нэгдсэн эмнэлэгт ажиллаж байхад Нямсүрэн гэдэг Говь—Алтайн ах манай тасагт хэвтэж эмчлүүлж байсан юм. Бид яг төрсөн ах дүү шиг болчихсон улс юм л даа. Эхнэр нь Баасанжав гэж дөч гаруй жил худалдаанд ажилласан эмэгтэй бий. Тэднийх хувийн дэлгүүртэй, бас талх үйлдвэрлэж худалддаг юм байна лээ. Охид нь Алтантогос (Одоо “Тэнгэр” дээд сургуульд хоёрдугаар курст сурдаг), Оюунчимэг, түүний хүү Давааням, ингээд бид тав, дээрээс нь нэг жижигхэн хавтай нийлээд зургуулаа супер 53 машинтай “Ээж Хайрхан” руу явлаа. Машин маань мостгүй болохоор элсэнд суугаад явдаггүй. Бид уулнаасаа наана арван километрийн зайтай тэндээ хоноод өглөө эрт явган явцгааж элсэн дундуур гурван цаг гаруй явж байж ууландаа очсон. Буруу талаас нь товчилж очсоноос дотор нь ороод төөрч, бараг тав зургаан цаг явлаа. Долоон сарын ид халуун шарж, балга ус ч байхгүй, идэх уух ч юмгүй хэцүүдээд бүгдээрээ буцахаар явлаа. Би нэгэнт л зорьж ирсэн болохоор цааш явахаар шийдэж, Оюунчимэг намайг яаж ганцаарыг нь явуулах вэ гээд хоёулаа ханьсаад алхав. Хамгийн ойрын элсэн довын орой дээр хоёр цаг мацаж байж арай гэж гартал эргэн тойрон дахиад л бөөн уул, хад асга харагдах нь тэр. Ерөөсөө хоёулаа буцъя гээд явж байтал чийгтэй шавар олдлоо. Тэр шаврыг бүх биедээ нааж, жаахан сэрүүцэж аваад хэсэг явлаа. Дахиад гишгэх ч тэнхэлгүй болж байтал Оюунаа амьтад туурайгаараа цавчиж ус гаргаж уудаг тийм сонин тогтоц олоод варенийн шилний тагаар элс шороо болсон булингартай ус ууж амь гарав. Гэнэт бидний зам дээр аварга том хүний нүцгэн хөлийн мөр харагдлаа. Хажуугаар нь бас чонын мөр байх юм. Тэр хүний мөр нь дөч орчим сантиметр урттай, хонхойгоод гүн шигдсэнээс нь харахад жинтэй амьтан гэдэг нь мэдэгдэж байсан. Хэсэг яваад би туйлдаад ирэхээр нь Оюунааг түрүүлээд яв гэлээ. Тэр ч жирийгээд алга боллоо. Ганцаараа чүү чамай гэлдэрч байтал миний араас ямар нэг юм дагаад байгаа нь мэдрэгдээд их эвгүй санагдлаа. Эргээд харахаар юу ч байдаггүй. Газар суугаад хэсэг хугацаанд бясалгал хийж тэр амьтанд гэм зэмгүй гэдгээ ойлгуулахыг оролдлоо. Түүнд “чамтай тааралдсанаа хэнд ч хэлэхгүй. Хүн амьтан дагуулж ирэхгүй. Намайг зүгээр л явуулчих гэж хэлсэн. Намайг ойлгосон уу яасан, бүү мэд миний толгойг илэх шиг болж, би цаашаа юу ч болоогүй юм шиг яваад өглөө. Яагаад надад харагдахгүй байсныг нь бодоод бодоод олсонгүй. Энэтхэгийн иогийнхон, хятадын хийн тамирынхан бясалгалын хүчээр өөрсдийгөө харагдахгүй болгож чаддаг. Яг түүн шиг алмас гэдэг бол байгальтай нэгдсэн амьтан учраас хүссэн үедээ алга болдог байж магадгүй юм. Машин дээрээ ирээд бусдадаа хэлтэл ерөөсөө үнэмшдэггүй, хар сүүт ч юм уу, өөр ямар нэг амьтан байсан биз гэцгээлээ. Ингээд бүгдээрээ буцах замдаа ороод явж байтал харанхуй болж Туулын бургас шиг өндөр ургасан загийн шугуйд төөрчихлөө. Бензинээ дуусгахаас айгаад тэндээ хонохоор болов. Би хамгийн захад нь 4—5 метрийн зайтай хэвтээд удаагүй байтал модны цаанаас яг хүн шиг ханиалгаад, тэгснээ архираад, бүр алхаа нь сонсогдоод ирлээ. Нямсүрэн ах шархадсан бодон юм уу, ирвэс л байх гэхэд нь бүгдээрээ босоод загийг бүсэллээ. Хэн ч юу ч байсангүй. Би яг л кинон дээр гардаг шиг буугаа онилоод сэмээрхэн гэтсэн боловч үнэхээр юу ч байхгүй хэр нь дуу чимээ нь сонсогдсоор байлаа. Ийм зэвүүн газраас бушуухан шиг холдъё гээд ум хумгүй тэргээ асаан давхилаа. Бараг долоон километр орчим яваад тэндээ зогсож хоноглов. Нөгөө амьтан чинь биднийг дагаад ирчихсэн ойр орчимд дуу нь гарч, нэг удаа бидний машиныг хүчтэй алгадаад авахад машин нэг талынхаа хоёрхон дугуй дээрээ хэсэг дэнжгэнээд зүгээр боллоо. Манайхан бүгдээрээ айчихсан, бас нөгөө авч явсан жижигхэн хав нохой хуцах нь битгий хэл чичрээд хөдөлж ч чадахгүй болчихсон байсан. Тэгээд тэд багшаа та л одоо тус болж чадна, тарни мааниа уншаач гэдэг юм байна. Би ч бясалгал хийж хэсэг суулаа. Бие засмаар болоод тэсдэггүй, аргагүйн эрхэнд зориглоод буутал хэн ч байсангүй. Нөгөөх чинь алга. Яг энэ үед үүр цайж нар ч мандлаа. 

	Тэр амьтан биднийг хэд хэд тойрсон аварга мөрүүд л үлджээ. Харин хаашаа алга болсныг нь гэрчлэх ул мөр нэгээхэн ч байсангүй. Хамгийн хачирхалтай нь би тэр үед зургийн аппараттай явсан юм. Ганц гэрчлэх баримт болох том мөрнүүдийн зургийг дарах гэтэл яасан нь мэдэгдэхгүй ажиллахгүй байсан юм. Гэтэл Бигэр суманд ойртоод ирсэн чинь зүв зүгээр болчихсон. Бодвол ямар нэгэн хүчтэй соронзон орон үүссэн юм байлгүй. Үнэнийг хэлэхэд тэр алмас гээд байгаа амьтныг өөрийн хоёр нүдээрээ харсан гэж худлаа ярихгүй, зөвхөн түүний дуу хоолойг сонсож үйл хөдлөл, алхаа гишгээг нь бас амьсгалахыг нь мэдэрч байсан юм. Энэ явдлыг би ганц нэгхэн дотнын хүндээ ярьсан тэд өөрсдөө биеэрээ мэдрээгүй болохоор нэг их айхтар хүлээж аваагүй. Тиймээс огт танихгүй, мэдэхгүй хүмүүст яривал доог болох байх гээд дахиж хэнд ч хэлээгүй юм. Магадгүй үүнийг уншсан хүнд үлгэр шиг л санагдах байх. Юу гэж ойлгох нь таны л хэрэг. 

	“Шар сонин” 2002 N46 дугаараас

	 

	 

	ХҮН ХАР ГӨРӨӨСИЙГ БАРЬСАН НЬ

	 

	Манай аавын нагац ах Чойжив тойн гэж нэлээд бяртай сүрхий шалмаг эр байжээ. Тэрээр ан ав хийчихдэг, жин тээж Хөх хот Утай Гүмбүм хүртэл явсан гэдэг. Харин багаасаа хүрээ, хийдэд сууж ном үзэж байсан бөгөөд авгай авч айл гэр толгойлж явсан нь үгүй. Манай аав тэр үед арав орчим настай байжээ. Нутгийн залуус жил жилийн намрын саруудад сайн морьдоо сойж унаад говийг чиглэн анд гардаг байжээ. Тэд нар найм, зургаагийн судлаар гөрж бөөрөнхий сүлжиж хийсэн нарийн суран цалмаар их говиос зээр, гөрөөсийг морины хурдаар хөөж цаламдан барьж агнана. Хурдан буу байдаггүй байсан болохоор идэр залуугийн эр зориг, самбаа, эмээлт морины хурд чадлаар ийнхүү аархан хээрийн зэрлэг гөрөөсийг хөөж агнаснаа, үзэж дуулснаа тэд гэртээ ирээд сонин болгож ярьцгаана. 

	Аавын нагац тэр жилийн намар мөн л нутгийн зургаан залуутай хамтран говь руу анд явцгаагаад иржээ. Тэгээд ийнхүү сонин явдлыг сэтгэл догдлон сонирхуулсан гэдэг. Тэд нар явсаар арваад өртөө газар туулж гэр орноосоо нэлээд холдоод хүн, мал байхгүй их говьд хүрчээ. 


Тэр говьд зээр, оронго гөрөөс, бөхөн, хулан, тахь элбэг байв. Хулангуудын гаргасан элс хонхрын уснаас морьдоо услаад тэндээ хоноглов. Өлөө нь эртлэн босож их говийг харуулдан суутал, хоёр явган хүн хэсэг зээртэй хөөцөлдөж байхыг үзжээ. Ямар сонин юм бэ? Хүн нутагладаггүй энэ зэлүүд говьд хар өглөөгүүр явган хүн, тэгээд зээртэй хөөцөлдөж байдаг гэж ярилцаад морьдоо унацгаан давхиулан дөхөж очвол хүн биш ээ, хүрэн бор үстэй, хойд хоёр хөл дээрээ явдаг, хачин амьтан хөөж байсан зээрээ хаяад, цаашаа зэрэглээтэн цэнхэртэх их говийн зүг тоос татуулан зугтааж гэнэ. 

	Уяж сойсон хүлэг сайн морьдынхоо хурд, өөрсдийнхөө авхаалж самбааг үзэхээр, саваагүй зандаа хөтлөгдөн тэд нөгөө хоёр амьтныг цаламдаж барихаар тохиролцоод уухайлан морьдынхоо хар гүйхээр хашхиралдан хөөжээ. Нөгөө хоёр ч байдаг чадлаараа цагаан тоос эрчлүүлэн нэлээд холдсон хэдий ч хурдан морьд түдэлгүй гүйцэн очив. Харин нэг нь гүйцэгдсэнгүй их говийн ирвэгэнэх зэрэглээнд уусан ууссаар далд оров гэнэ. Чойжив нагац бас нэг залуутай хамтран нөгөө битүү үсээр бие нь бүрхэгдсэн хүн дүрст амьтныг цаламдан барьжээ. Нөгөөдүүл нь ч давхин ирцгээв. Барьсан амьтнаа тал талаас нь ажиглан сонжиход яг хүн дүрстэй тэр амьтан хөлөрч ядарсан нь илт, амьсгаадан зогсоно. Хөөрхий амьтан хүний эрхэнд орсноо ойлгож байгаа ч юм шиг ямар ч эсэргүүцэл үзүүлэлгүй гиншин дуугарч нүүрийнхээ арьсыг үрчийлгэн ярвайж, нулимс унагааж байсан гэнэ. Тэрээр цүндгэр гэдсээ хоёр гараараа илж аврал гуйх мэт байжээ. Хүнээр бол амаржих дөхсөн эм хүн—хар гөрөөс байсан байжээ. Тэгээд долоон залуу маань тэр амьтныг цалмаараа хөтлөн өртөө хэртэй газар явж уулын бяцхан булагт ирцгээв. 

	Залуучууд хоол цай хийцгээж идэж ууцгаан, хүн гөрөөсөндөө хоол цайнаасаа өгөхөд хоолноос нь бага зэрэг идээд буруу хараад суучих юм гэнэ. Түүнийг авдрын дайтай чулуунаас уяад тохом хөдөсхөн дэвсэж өгөн, морьдоо уян унтацгааснаас хойхно нөгөө хүн—хар гөрөөс алсын чимээ өгч чичгэнэсэн нарийн дуу гарган гурван удаа орилоход хариу бас дуугарч нөгөө нь бололтой чимээ өглөө гэнэ. Залуучууд айсан ч үгүй тоосон ч үгүй нам унтжээ. Чойжив нагац нөгөө уяатай хүн—хар гөрөөс орилж, гуйж гувшиж байгаа бололтой байхаар нь босоод уяанаас нь суллан тавьжээ. Тэр хоёр уулзан бие биеэ үнэрлэн хэсэг зогссоноо хөндийг уруудан гүйцгээхийг ажиглав. Үүрийн гэгээнээс арай өмнө морьдоо чөдөрлөн өвсөнд тавиад эргэж жаахан хэвтэцгээжээ. Уяж хоносон өлөн морьд дэрсэн толгой шүүрсээр булгийн доод хадтай хошууг тойроод чимээ алдрав. Долоон залуу босож цайгаа чанаж уугаад гурав нь мориндоо явжээ. Удалгүй тэр гурав хазаар ногтоо барьсаар морьдгүй буцаж ирэв. Гэтэл нөгөө хоёр хүн—хар гөрөөс морьдынх нь хүзүүг мулт мушгиад алчихсан байсан гэнэ. Тэд нар гайхацгаан эмээл хазаараа үүрсээр нутгийн захын айлууд бараадаж унаатай залгалаа. Харин ч хөөрхий биднийгээ аялчхаагүй нь их юм шүү. Ингэж хүн—хар гөрөөсийг барьж даажигнан оролдоод морьдоо алуулчихсан юм даа гэж Чойжав нагац биднийг бага байхад хуучилсан юм.

	 

	 

	ТАХИЙГ НОМХРУУЛЖ ЧАДСАНГҮЙ

	 

	Анчин Чимэд ангийн халуун мөр хөөсөөр эл зэл, эзэн хүнгүй их уулсын хавцалд ирлээ. Тахийн усны энэ хавьд айл амьтан нутагладаггүй болсоор олон арван жил улирчээ. Тахийн сүрэг өндөр цавчим хадаар хүрээлэгдсэн жижиг баян бүрдийн бяцхан булгаас байнга ундаалдгийг өвгөн анчин юу эс андах вэ. 

	Булгийн эх рүү өндөр хадны оройгоор мярааж харвал нүдэнд үл итгэмээр сонин юм үзэгдэв. Хэсэг тахь чихээ сортолзуулан ямар нэгэн юмны чимээ үнэр авсан бололтой хадан хавцлын дундуур жирэлзэх булгийн хөл рүү орцгоон үргэн бөөгнөрөн зогсоцгооно. Түдэлгүй тэр зүгээс хоёр хүн—хар гөрөөс гарч ирэн тахиудын зүг (урд хоёр хөлөө) гараа алдлан явцгаана. 

	Тэр хоёр тахийн сүрэгт дөхөж ирэнгүүт түр зогсон бие биеийнхээ хошууг үнэрлэснээ нэг нь том чулууны ард нам хэвтэн нөгөө нь тахиудын зүг хойд хоёр хөл дээрээ босож түнтэр тантар хийн алхаж, таахалзангуут хачин муухай орилон чарлан шороо цацаж тахиудыг үргээх ажээ. Тахиуд үргэн хуйларч тэндээ хэсэг эргэлдсэнээ нөгөө хүн—хар гөрөөсний хажуугаар дайрч давхилдлаа. Гэтэл чулууны ард хэвтсэн хүн—хар гөрөөс гэнэт ухасхийн үсрээд хажуугаараа дайрсан нэг бүдүүн тахийн нуруун дээр мордлоо. Хээрийн салхинаас өөр юм нуруу дээрээ гаргаж үзээгүй омголон зэрлэг, онгон дархан тэр адгуус өвчүү доогуураа толгойгоо бөхийн бухаж туйлсаар тэр доод хошууг тойрч тоос татуулсаар далд оржээ. Нөгөө нэг хүн—хар гөрөөс нь алгаа хавсран ташиж, хархирах мэт дуугарч баярлан дэвхцэж цовхчсоор хойноос нь гүйж хошууг тойрчээ. Өвгөн анчин тэдний хойноос очиж сонирхвол хэсэг тахь уулын бэл рүү аль хэдийн бууж чулуу нь гялтганаж гялалзсан талаар тоос суунаглуулан холдох агаад нөгөө хоёр хүн хар гөрөөс тоосны нь үзүүрт торойн үлдэх нь харагдав. Удсангүй нөгөө хоёрын нэг нь хүн—хар гөрөөсөө үүрсээр буцан хавцлын дундах саяны булгийг чиглэн айсуй. Өвгөн Чимэд ажигласаар л сууж дээ. Гэтэл нөгөө хоёрын үүрч яваа нь хүн шиг гиншин, зөөлөн дуугаран уйлах мэт үргэлжлэн дуугарсаар, булгийн дэргэд ирээд буулган газар хэвтүүлээд усаар шавшин хэсэг оролдож үзээд амь орохгүйг нь мэдсэн бололтой дахин үүрсээр их говийг чиглэн бараа тасарчээ. 

	Тахийн булгианд тогтсонгүй унаж үхсэн тэр хүн—хар гөрөөсөө нөгөөх нь хаана аваачсан юм бол, хөөрхий. Зэрлэг онгон тахийг тэр хоёр хүн—хар гөрөөс номхруулж чадсангүй. 

	 

	 

	АМИА АВАРСАН НЬ

	 

	Хонин усны говийн наахантай шар Хулстай гэдэг газар өвөлжиж байлаа. Хэдэн малаа адгуулан амиа бөөцийлөн аль дуртай нутагтаа бууж, нүүж амьдардаг байлаа шүү дээ. Манайтай ойр хавьд айл байхгүй, гурван өртөө зайтай “Нүдэн булаг”-т авга ах Гомбынх мөн ганц гэрээрээ өвөлжиж байсан юм. 

	Гомбо ах нэгэн өдөр манайд бор атаа хөлөртөл тэшүүлсээр ирлээ. Гадаа хотон дунд тоглож суусан ах дүү бид гурав ч уралдан гүйсээр гэртээ орцгоов. Ээж Гомбо ахад цай аягалах зуураа

	— Та тэгээд яаж шүү амиа аврав даа. Бурхан минь, бурхан минь. Хонь тэмээний хүүхдүүдэд сайн захих минь гэх сонстов. Ах Гомбо аягатай цайнаас оочлон тулганы хажууд тавиад гаанс тамхиа гарган нэрж утаа савсуулан суулаа. Тэгээд толгой сэгсэрч, 

	— Хүн—хар гөрөөстэй нутаг байна шүү. Яаралтай нүүж нутаг буцацгаая. Том ахыг ирэхээр (аавыг минь хэлж байна) хэлэхээс дээ. Бэргэн минь амар мэнд дээрээ буцсан нь аминд өлзийтэй болох нь гэж ярьжээ. Аав ч гадаа ирж, намайг дуудлаа. Би гүйн гарч аавын бууг тэвэрсээр ороход аав тэмээгээ хэвтүүлж ганзагалж ирсэн ангийн мах, арьсаа буулгав. Авга Гомбо аавын өмнөөс угтан гарч, ачаанаас буулгалцаад орж ирцгээв. Тэгээд аав, ээж хоёрт маань ийнхүү ярилаа. 

	Чулуутын хавцгайн эхэнд ирвэс агнахаар мярааж гэтсээр нэгэн хадны ёроолоор тойртол, урдаас минь хүн—хар гөрөөс гэнэт тулан гарч ирлээ. Би ч айж сандран яах ч учраа олохгүй хүн—хар гөрөөсийг харж зогсов. Хүн—хар гөрөөс ч намайг ширтээд л хөдлөхгүй нам зогслоо. Үсэрч ирээд алгадах юм уу? Барилцаад авбал яах билээ, эргээд зугтвал яадаг бол, хойноос хөөгөөд л бариад авах байх даа гэх мэтийн олон бодол толгойд эргэлдсэнээ бүсэндээ хавчуулсан хялгасан бурантаг, ташаан дахь хутга маань санаад ороод хүн—хар гөрөөс дуураймтгай амьтан гэсэн гэж бодуут л бүсэн дэх бурантгаа авч өвөртөө хийгээд хутгаа сугалан дээлийнхээ энгэрийг огтлон ярж өвөртөлсөн бурантгийнхаа үзүүрээс татаж хөвөөд газарт чулуудлаа. Хүн—хар гөрөөс бүр миний хажууд тулж ирээд, баруун гараа сарвайн тослоо. Би ч хутгаа түүнд өглөө. Тэр амьтан миний хутгыг авангуут гэдсээ огтлон хүү татахад өлөн гэдэс дотроо хөвж гарах нь тэр ээ. Ингээд тэр амьтан тэндээ унаж хоцорсон хөөрхий. Бурхан минь, бурхан минь, хүн—хар гөрөөс их дуураймтгай гэдэг нь үнэн юм билээ гэсэн дээ. 

	 

	 

	ХОНЬ МАНАСАН ТУХАЙ

	 

	Олон жилийн тэртээ юм гэдэг. Манай нутагт зуд турхантай өвөл өнгөрч хавар цаг хатуу ч боллоо. Баян Доной гэдэг олон хоньтой хүн бүлээр дутмаг нэгэн айл нутгаасаа алс нүүн мал бэлчээрлэж айл нутагладаггүй говийн нэгэн ууланд очиж өвөлжиж хаваржаад буцаж нүүх дөхөж байжээ. Гэтэл нэгэн шөнө цас орж шороотой холилдон хүчтэй шуурч Доной гуай хөгшинтэйгөө хонио ээрч тогтоох гээд дийлсэнгүй салхи уруудуулан харанхуй шөнөөр алдчихжээ. Маргааш нь ч тэнгэр гийсэнгүй, үргэлжлэн шуурсаар өнжиж, хоёр хөгшин хонио алдсандаа хэчнээн харамсавч одоо яая гэх вэ дээ. Ингээд нөгөөдөр өглөө нь тэнгэр цэлмэж сайхан болов. Доной өвгөн хотондоо уяатай хоцорсон бор ингээ унан, хониныхоо барааг харах санаатай явжээ. Ингээд хамаг хониноосоо салдаг байж. Одоо яаж ойр хавьд байх вэ дээ. Нэг бол бүгд үхсэн байх гэж бодож явлаа. Гэтэл буттай сайрыг өгсүүлэн олон хонь туусан нэгэн хүн айсуй харагдана. Өвгөн ойр хавьд айл байхгүй дээ. Хонио шуурганд уруудуулсан бас манийхаа ижил хүн л хонио олж аваад буцаж яваа юм байх даа. Юу ч гэсэн энэ хүнтэй уулзаж, хонио асууя гэж бодоод дөхөж явтал нөгөө хүн хониноосоо хоцорсоор хоцорсоор нэгэн том харганын цаана ороод суучихлаа гэнэ. 

	Доной өвгөн ч гайхаж тэмээнээсээ буугаад ажиглажээ. Хонинууд майлалдан майлалдан дөхөж ирэхэд өөрийнхөө хонинууд мөн болохыг Доной гуай таньж баярлан угтаж очлоо. Хонин дундуураа орж бүртгэхэд нэг ч хонь дутаагүй бүрэн харин хоёр хонь хургалсан янзтай байжээ. 

	Доной баян хонин дундуураа хэсэг сүлжсэнээ нөгөө хүнийг ажиглан харвал хүн биш харин хүн—хар гөрөөс босоод цаашаа алхан эргэн эргэн харсаар бутан дундуур далд орлоо. Харин хургалсан хоёр хонь нь тэр хүн—хар гөрөөсний сууж байсан харганын зүг майлалдан гүйж хүрэв гэнэ. Өвгөн ч хойноос нь дагаж очиход хоёр нялх хурга тэнцэж ядан дэнжгэнэнэ. Доной гуайн хонийг цасан шуурганд уруудахад хүн—хар гөрөөс тааралдан манаж хонон өнжин харж байгаад тэнгэр гийхлээр гэрийн нь зүг тууж явсан бололтой. Түүгээр ч үл барам хургалсан хоёр хонины хургыг тэвэрч яваад орхисон байжээ. Доной гуай энэ тохиолдлыг ярихдаа үнэхээр сэтгэл хөдлөн үгүй бас хүн—хар гөрөөс сонин амьтан шүү. Ядарсан эмгэн бид хоёрт их тус болж билээ. Харин бид хүн—хар гөрөөсөнд тусалсан нь юу л бол доо. Гэвч нэгэн сонин учрал бий. Манайх намрын адаг сар нүүж алсын алс тэр нутагт ганц гэрээрээ хүрч билээ. Тэгээд манай хөгшин малаа саагаад сүүгээ хувинд уудлан тавиад хоноход тэр сүүг ямар нэгэн амьтан уучхаад байдаг байлаа. Түүнийг ер нь одоо бодоход хүн гөрөөс л хүртэж байсан болов уу. Нэг удаа манайд Ажийн нуруунаас тэмээний эрлээр явсан Аюуш гэдэг залуу ирж хоноод өглөө нь та хоёр чинь яасан айдаггүй улс вэ? Танайд шөнө дундаас хойно үүдийг чинь сэмээрхэн нэгэн амьтан онгойлгож орж ирээд тавиурын чинь өмнө байсан хувинтай сүүг бүгдийг уучхаад сэмээрхэн гараад явчихлаа. Тэр амьтан шингэвтэр бор шаргал үстэй, толгойн нь үс тэмээний зогдор шиг урт ургасан, урд хоёр хөл нь их урт, өвдөгнөөсөө доош сарвуутай, их өндөр биш хүн шиг амьтан байлаа. Би зулын гэрэлд их сайн ажигласан гэж ярьж байсан юм. Тэгж л хүн—хар гөрөөс манай цайны сүүг уучихаад байсан юм болов уу гэж Доной гуай хуучилдаг байлаа. 

	(Эдгээрийг Л. Ширчингийн “Бариач тарвага" Уб., 1991 номоос авав)

	 

	 

	МОРЬ ХУЛГАЙЛСАН НЬ

	 

	Манай нутагт Сундуй гэдэг өвгөн байлаа. Цээл сумын Октябрь нэгдэл байгуулагдаад удаагүй байв. Нэгдлийн хэдэн гишүүн өвгөчүүл хамтран Буурын голд тариа тариад тэр зун, намар говийн зээр, хулан, зэлүүд яваа тэмээнүүдээс тарьсан тариагаа хамгаалах, усалж тордож ургуулахаар өвгөчүүл ээлжлэн нэг нэгээрээ очиж ажилладаг байжээ. 

	Сундуй гуайн ээлж таарч, өвгөн ч арван хоногийнхоо хоол хүнсийг ганзагалсаар Хар азаргын нурууны Найтуурын гол зусаж байсан гэрээсээ эртлэн морджээ. 

	Маргааш орой нь Буурын гол дахь тариалангийн талбайд иржээ. Өмнөх арав хоногт сахиул хийж талбайд ажилласан өвгөн Балган майхныхаа гадаа мориноосоо бууж байгаа хүнийг хараад Сундуй гуай ч ирлээ. Маргааш өглөө эртхэн буцъя гэж бодоод хашин хээр мориндоо мордон давирч цогиулсаар ирэв. Хоёр өвгөн мэнд усаа мэдэлцээд шөнө энэ тэрхнийг ярьж хонов. Тариан талбайд өчигдөр шөнө урьд үзэгдээгүй хачин мөртэй амьтан ирээд хэсэг талбайны тарианаас зулгааж аваад явчихсан байх юм гэж Балган гуай Сандуй өвгөнд ярив. Ингээд Сандуй өвгөн тарианыхаа талбайд ажилласаар гурав хоноод байлаа. 

	Сав саруулхан тэр шөнө нойр нь хулжаад ойрхон шовшрох үнэг бүрдийн усанд цувах хулангийн хяхнах дууг чагнан хэвттэл майхны зөрүүлдээгүй амаар ямар нэгэн амьтны сүүдэр шоволзох нь сарны гэрэлд тодхон байв. Удсангүй тэр амьтан амьсгаадан гэтсээр майхны амаар орж ирэв гэнэ. Сандуй гуай ч айгаад таг л хэвтээд байжээ. Нөгөө амьтан майхны үүдэнд зогсоод тогоотой хоолны үлдэгдлээс идэж гарчээ. Тэгээд буцаад гараад явчихсан гэнэ. Сандуй гуай тэр шөнө айж, бэмбэсээр цурам хийсэнгүй өглөө болгов. Нар дээр хөөрснөөс хойно босож майхны үүдээр шагайвал майхнаасаа холхон дэрсэн дунд аргамжсан морь нь үзэгдсэнгүй. Өвгөн аргамжаан дээрээ ирвэл нэгэн амьтан ирээд морийг нь унаад явчихсан нь элсэн дээр тов тодорхой байв. Морь үргэж цовхчин булгиж сандарсан бололтой гэнэ. 

	Өвгөн ч бүр айж сандарсаар зэлүүд явсан тэмээнээс нэгийг барьж унаад айл барааджээ. Харин хөгшин бор морийг хүн—хар гөрөөс унаж яваад хаа ч хүрсэн юм бүү мэд, бэлчээрт явсан ижилдээ ирээд нийлчихсэн байжээ. Бор морины хоёр дал, нурууны үс нь халцарчихсан, урт шанх нь тасраад алга болсон байжээ. 

	Сандуй гуайн бор морь нохойноос их айдаг болсон байж билээ. Тэр шөнө хулгайлан унаж одсон хүн—хар гөрөөс нохойтой адилавтар байсан юм болов уу даа. 

	Ч. Арьяасүрэн “Алмасын тухай үлгэр” Уб., 1992 номоос

	 


ТУУРИЛАГ ХУУЧ ЯРИА

	 

	ТИЙРЭН ГООРОО

	 

	(Миний найз Цэрэндорж сонссоноо өгүүлсэн нь)

	 

	Дээр үед ганцаараа Бар хөл хот орж жин тээдэг эр байжээ. Нэг намар буцах замдаа явж байгаад бууж, жодгороо шаагаад, хар цайгаа ууж суутал дэргэд нь эмтэрхий хар аяга хэвтэхийг харж, цайны шавхруугаа санаандгүй хийчхэж л дээ. Цайгаа ууж дуусаад, хоолоо идэж сууснаа нүдний буланд нь нөгөөх эмтэрхий тагш өртөхөд лавлан харвал цайны шавхруу алга болсон байв гэнэ. Тэгэхлээр нь жаахан шөл хийчхээд харж байвал яах ийхийн завгүй шорд хийтэл нь сорчих нь ажиглагдаж, уул нь хэнэггүй эр болохоор тэрээр айсан ч үгүй, 

	— Чи хэн бэ? гэвэл

	— Би Тийрэн Гоороо байна аа гэж хүлцэнгүй намуухан өчив гэнэ. Тэгэхээр нь эвгүй газар буучхав аа даа. Нар эрт байна. Холдож хоноё байз гэж бодоод жодгороосоо гарч харвал хэдэн тэмээ нь нэлээд холдоод явчихсан байв гэнэ. Ингээд хэсэг эргэлзэн зогсож агснаа

	— Хөөе Тийрэн Гоороо чи байна уу гэвэл

	— Байна аа гэж дэргэдээс нь өчдөг юм байж

	— Чи тэмээ ойртуулаад ирж чадах уу гэвэл

	— За гэхийн төдийд бэлчиж явсан тэмээд нь яг л хүн очоод хөөх мэт цаанаасаа эргэн буцлаа гэнэ. За үүнээс зугтаад нэмэргүй хурдан эд юм. Харин ажил хийлгээд нутаг орондоо очсон хойноо нэг юм бодвол өлзийтэй байх гэж шийдэж л дээ. Тэмээдээ ирэхлээр 

	— Тийрэн! Тэмээдээ уячих тэгээд жаахан давс, нялх ногоо тавиад өгчих гэтэл

	— За гэх юм гэнэ. Өдий цагт эзгүй газраас давс олдог юм аа гэхэд нялх ногоо олдохгүй нь лав гэж тэр бодож л дээ. Жинчин эр Тийрэн Гоороогийн чадлыг сорих гэсэндээ л тэгсэн аж. Тун ч удалгүй байтал тэмээд нь дуугаралдан хавьчаад явчихлаа гэнэ. Харвал аяншиж ядарсан тэмээнүүд шим шүүстэйгээ байгаа нялх ногоо ховдоглон үмхэж байх агаад тус бүрийн өмнө хормой хэрийн бор давс асгасан байв. Үүнээс хойш мань эр бүх ажлаа нөгөөх тийрэнгээрээ хийлгэж хагархай хар тагшинд нь хоол, ундны шавхруу хийсээр явдаг болж. Гэтэл ганц хоёр хоноод гэнэт нялх ногоо идсэн тэмээдийн сойлго задарч, нус нулимс нь цуваад ханиалгаж сэвс гоожуулаад, ул таваг нь хүртэл хагарч хэрэг бишдэхэд жинчин эр, 

	— Тэмээний сойлго задрах нь байна. Чи аргалж чадах уу гэвэл

	— За гэдэг байж. Маргааш өглөө нь харвал бүх тэмээд эрүүлээр ч зогсохгүй улам өнгөлөг цовоо болсон байжээ. Ийнхүү мань эр Тийрэн Гоороог юунд ч хэрэглэж болох юм байна гэдгийг мэджээ. Мань эр Тийрэн Гоороог ашигласаар нэлээд уджээ. Лав л хоёр гурван жил болсон юм байх. Тийрэнгээ зарсаар байгаад би ч залхуу болж гүйцэх нь. Энэ маань ч яваандаа намайгаа яах юм билээ. Одоо л нэг салъя гэж бодож дээ. Ингээд нутгийн нэг хийдийн хамбад очихоор нөгөө л муу жодгороо ачаад гарч өгч гэнэ. Хийдийн ойролцоо буучхаад, маргааш өглөө нь

	— Тийрэн чи байна уу! гэвэл

	— Байна гэж их л доожоогүй хариулж. 

	— За одоо хоёулаа явна аа гэхэд

	— Үгүй би явахгүй та намайг ямар аймаар газар аваад ирэв ээ гээд хөдлөх шинжгүй байжээ. 

	— Тэгвэл чи нэгмөсөн далд ор гэчхээд мань эр хийдийн хамба дээр ирж тийрэнтэй хэрхэн нөхөцсөнөө бүгдийг ярьж өгвөл. 

	— Ганцхан энэ ч биш. Ер нь иймэрхүү юм олон болоод байгаа. Бид яг үүнийг зайлуулах хурал хурах юм гэж байна. Чи хурал дуустал эндээ бай. Тэгээд л зүгээр гэжээ. Мань эр ч яах вэ хурал дуустал байж байгаад, санаа амарч муу жодгортоо очвол нөгөөх эмтэрхий хар тагш байна гэнэ. 

	— Тийрэн Гоороо чи байна уу гэвээс

	— Байна аа гэжээ.

	— Хаачаад ирэв? гэхэд

	— Намайг хоёр их далайн цаана шидчихлээ. Би арай гэж ирлээ гэж. Мань эр тагшинд нь юм хийж өгчхөөд буцаад л хийддээ очиж болсон явдлыг хэлж. Гэтэл хамба: Тун ч яггүй юм байх нь ээ. Дахиад хэд хоног хурал хурна. Одоо өөр аргаар үзнэ гэж. Мань эр ч манж цав зөөсөн шиг хурал дуустал хийдээс холдолгүй байгаад жодгортоо орой бүрий болсон хойно очтол хар аяга алга гэнэ. 

	— Хөөе тийрэн! Чи байна уу? гэж хэд давтан асуувал огт хариу байсангүй. Шөнө гэнэт сэрээд л

	— Хөөе тийрэн Гоороо! гэхэд ямар ч хариу сонссонгүй. Маргааш нь эртээ ачаалаад гэрийн зүг гэлдрүүлж гэнэ. Замын талд орж явтал урдаас нь үгээр илэрхийлэх аргагүй үүлэнд тулсан тоосон багана ирж явахыг хэнэггүй эр хэзээ ч айж үзээгүйгээрээ айж, оройны нь үс өрвийж орох очих газаргүй болтол, яах ийхийн чөлөөгүй нүүр тулаад иржээ. Харвал хүний хүрэл зүрх хүзүү хоолойгоо шахмаар тийм гэхийн тэмдэггүй, ийм гэхийн эрхгүй нэг л аймшгийн аав гэмээр ичимсэгийн ээж гэмээр юм агсам буурал морины, алт мөнгөн тоногт, агар зандан бүүрэгт эмээл дээр, тогтож ядан тонголзож, байж ядан багталцаж, сарталзах хамрын нь нүхнээс саарал тоос хуйларч, улалзах нүдний нь аяганаас улаан шүүс дусалж, амьсгаанд нь агаар гасалж, хөдөлгөөнд нь хөрст гийнаж байхуйд бодь тэнэг жинчин, бодол эргэцүүлж алдан хуй салхинд цайрагдсан хус, улиангарын навч шиг чичрэн дагжин бөнжгөнөж, чийгийн улаан хорхой шиг агзганан, агшин тэвдэхүйд, аймшигт тэр учрагч ам эхэлж нээн:

	— Та ер нь намайгаа танихгүй байна гэж үү. Тэмээ малыг чинь харж, тэнгийн ачаа өргөж, олз омгийг чинь нэмж, орчин тойрныг чинь манаж, эзэн таны тушаасныг эндэлгүй биелүүлж явсан Тийрэн Гоороо гэгч би, тэр биеэрээ байна аа. Хагархай хар тагшинд минь халуун хүйтнээ хайрласан, яахаа мэдэхгүй хүчийг минь яаж ийгээд ашигласан ухаан, зориг төгс учралт сайн эзэн та хярын салхинд найгах хялганын толгой шиг чичрэх, яргачны сэлмэнд бөхийсөн ялтны толгой шиг бөнжгөнөх ямар ч хэрэг байхгүй ээ. Ядарсан муу тийрэн чинь яг ажлаа оллоо. Эрлэгийн оронд намайг, эрлэгийн элч болгочихлоо. Таарах ажлаа би таны ачаар оллоо. Сандарч айх ч хэрэггүй, санаа зовох ч явдалгүй. Одоо таныг авахгүй ээ. Ондоо ажил олон байна. Ерэн нэгэн насанд чинь ирж таныг авна аа. Тэр болтол та тийрэн Гоороогоо үзэхгүй ээ гээд улаан тоос татуулсаар, ухасхийгээд өгчээ. Жинчин эр үүнээс хойш, жирийн сайхан амьдарсаар ерэн нэгэн насандаа ертөнцөөс хальсан гэдэг. 

	 

	 

	ЖОЛООЧИЙГ ХӨӨСӨН ЧӨТГӨР

	 

	Зоригтой жолооч чөтгөртэй даваагаар зориуд давахаар шийдэж эртхэн газар дөхөхөөр хориглосон хүмүүсийн үгийг ч тоосонгүй гарч өгчээ. Тэгээд ч шөнө болж байхад нөгөөх даваагаараа зориуд давжээ. Сартай шөнө, эргэн тойрон гэрэл нь сүү шигээ мэлтийж айх аюул огтхон ч үгүй байлаа. Жолооч даваа даваад талд бууж морь хараад машиндаа орж суудалдаа сууж түлхүүр түлхсэнээ гэнэт нүдээ бүлтийлгэн гайхаад “Ухаан сүнсгүй” давхилаа. Үе үе цонхоороо машиныхаа ачаан дээр суучихсан яваа цантсан малгайтай эрийг харж, айсандаа зүрх нь оволзон нүдний нулимс цийлэх дөхнө. Давхиад байж, давхиад байж! Өнөө цантай малгайтыг үе үе харна. Нэг харахад тэр чөтгөр амандаа тамхи зуучихсан харагдана. Бас нэг харахад малгайгаа засаж ч байх шиг... Үнэхээр чөтгөр түүний машины ачаан дээр гараад суучихсан яваа бололтой. 

	Жолооч давхисаар нэг мэдэхэд гараашныхаа гадаа ирж, буун харайж, манаачаа дагуулан гарч ирж, кабиндаа орсноо муухай орилон гарч гүйжээ. Манаач гайхаж яав ийв гэвэл жолооч, 

	— Тэр.. тэр! Машин дээр сууж байгаа давааны чөтгөрийг хараач гээд хормой нь чичрэн зогсоход манаач элгээ даран даран хөхөрсөөр байжээ. Шавар ухсан төмөр хүрзээ дээш харуулж ачааны өнцөгт бэхэлсэн нь цантсан малгайтай хүн шиг, шаварт наалдсан гишүүний хугархай иштэй тамхи зуусан мэт харагдаж зоригтой жолоочийг айлгасан байв гэнэ. 

	 

	 

	ЭЗЭРХЭГ ЭРИЙГ АЙЛГАСАН НЬ

	 

	Цэцэрлэг сумын нутагт гэнэ. Зэргэлдээх аймгийн нэгэн түрэмгий зантай эр өвлөөр айлын өвөлжөө бууцыг ирж эзэлж буучхаад нүүж өгөхгүй их л зовоожээ. Уг нь нутгийнхан тэр өвөлжөөг чөтгөртэй гэж хэлэлцдэг байсан ч тэр эр тоосонгүй. 

	Өвөлжөөг дураараа эзэгнэж, бэлчээрийг малаараа талхалж хавийнханд их л хэцүү байв гэнэ. Нэг удаа эзэрхэг эр малаа хотлуулж, гэртээ ороод тухалж суутал гадаа нь нялх хүүхэд уйлж, бас түүний нэрээр нь дууджээ. Мань эр тоосонгүй миний чихэнд хий юм дуулдаа биз гээд өнгөрчээ. Гэтэл хэд хоногийн хойно мань эрийг эзгүй байх хойгуур өнөө чөтгөрийн муухай дуу авгайд нь сонстон нохой нь шөнөжин хуцжээ. Авгай нь нөхрөө ирэхэд хэлсэн боловч аанай л чиний чихэнд хий юм сонсогдоо байлгүй гээд тоосонгүй. Гэвч шөнө нь өнөө чөтгөр бүр гэрийн хаяанд ирж хүүхэд шиг уйлж, тас тас хөхөрч, нохой шиг хуцаж дуулдахад зоригт эр ч, эхнэр нь ч үнэхээр айн сэжиглэн нэг л өглөө нүүж явсан байв гэнэ. Хожим сонсвол, нутгийн нэгэн алиа эр чөтгөр болон наадаж эзэрхэг эрийг айлгасан байв. Тэр алиа эр ан араатан, жигүүртэн шувуутай тун адилхан дуугардаг, бас айлын нохой ч аргалж дэргэд нь ирж чаддаг нэгэн байжээ. Эзэрхэг эр дүн өвлөөр чадагдсандаа уурсан хойтон жил нь алиа эрийг сүрдүүлэн агсам тавьсан юм гэнэ билээ. 

	(Ч. Арьяасүрэнгийн эмхэтгэсэн “Алмасын үлгэр” Уб., 1992. 59—60 дахь талаас)

	 

	 

	АЛАГ ҮХЭР, ХАЛ3АН ӨВГӨН, ЗЭВТЭЙ ХУТГА

	 

	Би тээр жил ХААДС-ийн ойн салбарын хэсэг оюутны хээрийн дадлага удирдахаар Хэрлэнгийн Тэрэлжид очсон юм. Тэгэхэд нэг оюутанд хачин юм тохиолдсон тухай хүүхдүүдээс ч сонсож өөрөөр нь ч яриулав. Бусдыгаа бодвол арай ахмад нэг залуу (гадаадад техникум төгссөн гэсэн шиг санана) группийн ахлагч хийдэг байж. Тэрээр оюутнуудаа ажилд нь гаргаад хоол ундны асуудал зохицуулж байгаад тэдэн дээрээ очиж л дээ. Хэсэг байтал шүд өвдөөд болж өгсөнгүй. 

	Багш нь түүнийг майхандаа оч гээд явуулсан аж. Майхан нь хоёр саахалт хүрэхгүй газар, оюутнуудад алган дээр мэт ил байж л дээ. Мань залуу майхандаа дөтөлж явтал хэдэн алаг үхрийн дэргэд өл халзан толгойтой, өндгөн цагаан сахалтай өвгөн зогсов гэнэ. Хаанаас нь энэ бүхэн гарсныг гайхтал нөгөөх өвгөн хүрч ирээд:

	— Өө хүү минь чиний шүд өвдөж дээ гээд өвдсөн шүдний нь тэнд хацрыг нь илээд чи сайн санаатай хүн байна. Одоо ийм зэлүүд газар байх хэрэггүй. Олон хүнтэй газар оч гээд нэг зэвтэй хутга өгч гэнэ. Хүү энэ хаанаас гарсан үхэрчин өвгөн зэвтэй хутгаа өгдөг юм бол доо гээд хартал алаг үхэр ч үгүй өвгөн ч үгүй байв гэнэ. Майхандаа ирээд мань залуу ухаан алдаж, татаж унаад сүйд болж, бусад нь сандраад эмч авчирч тариа хийлгэн сэхээгээд үзсэн сонссоныг нь мэдэж гэнэ. Нөгөөх хөдөөгийн бага эмч:

	— Энэ чинь гүйдэлтэй газар байгаа юм. Чи хот орохоо бодсон нь дээр гэсэн ёсоор тэр залуу хотод ирж Ганданд очжээ. Лам нар үзэж үзэж, 

	— За чи зуны эхэн сарын арван таванд хүйтэн усанд орсон байна. Ингэ тэг гэж засал замыг нь гаргаж өгчээ. Үнэхээр машин нь голын усанд суугаад, гаргах гэж үүрээр ус туучсанаа тэр нэхэн бодож яг тогтоосон байж билээ. 

	— Нөгөө зэвтэй хутгаа яасан бол?

	— Мэдэхгүй. Би ямар асуусан биш!

	— Одоо тэр залуу бий юу?

	— Байлгүй яах вэ. Сургуулиа төгсөөд ажиллаж байгаа. Чи өөрөө уулзвал ярина даа. Тэр худлаа хэлэх хүн огт биш. 

	(Эрдэмтэн Лигаа өгүүлсэн нь)

	 

	 

	АЧААТАЙ ҮХЭР

	 

	Чөтгөрийг үзье гэж шохоорхох хэрэггүй гэж би боддог. Учир нь чөтгөр ер нь хийморь нь доройтсон согогтой хүнд л харагдахаас биш, хийморьтой сайн яваа хүнд харагддаггүй бололтой юм билээ. Би 1930-иад оны зун манай хошууны (хуучин Мишиг гoний) хүрээн дээр лам нараар хэсэж шимийн архи уугаад жаахан халамцуу гэртээ харихаар мордох гэж байлаа. Манайх бараг өртөө шахуу газар байгаа юм. Тэгсээр байтал харанхуй болчихлоо. Мордох гэж байтал Түмтийн Улаан гэдэг миний үеийн залуухан банди, гэр нь манайхтай ойрхон юм. “Чи мордох гэж байгаа юм уу?” гэж асуулаа. “Тийм" гэлээ. Тэр бас гэртээ харихаар мордох гэж байгаа юм гэнэ. Хоёул хамт мордоод явлаа. Хоёул замдаа элдвийн юм ярилцсаар явлаа. Залуу байсан болохоор дандаа хүүхэн ярилаа. Хүн оршуулдаг сэжигтэй газар хүрч очлоо. Сайхан ногоотой тал газар юм. Шөнө харанхуй байсан гэвч нүх шиг харанхуй арай биш, нүд сайн болохлоор хавь ойрын юм харагдахаар байлаа. Улаан маань надад гэнэт хэллээ. “Хөөш тэр юу?" гээд гараар зааж байна. Түүний гарын байдлыг харахад тэр юм нь хойноосоо урагшаа явж байгаа бололтой. “За тэр гүвээний цаад руу орчихлоо" гэж байна. Тэр гүвээн дээр бид хоёр яваад очлоо. Цаана нь юу ч байхгүй, юу ч харагдахгүй юм. Тэгээд хоёулаа цааш явлаа. Би асуулаа. "Ямар юм харагдаа вэ чамд?” гэлээ. Өнөөх чинь хэлж байна: “Нэг ачаатай үхэр харагдсан даа" гэх юм. Түүнд харагддаг, надад харагддаггүй тийм нэг юм бидэнд дайралдсан юм. Тэр худлаа хэлэхгүй томоотой сайн залуу байсан юм. Энэ бол зун болсон хэрэг. Намар нь Улаан өвдөөд үхсэн. Би тэгээд боддог юм. Хүнд муу ёр орохлоор элдвийн муу юм харагддаг байх. Муу ёр нь ороогүй, хийморьтой яваа хүнд элдвийн муу сайн юм харагддаггүй, дайралддаггүй байх. 

	1974— 03— 14. 

	 

	 

	ЖОЛООЧ ГОНЧИГТОЙ ТОХИОЛДСОН ЯВДАЛ

	 

	1979 оны өвлийн эхэн сард Тээврийн жолооч Гончиг Улаанбаатараас ачаа аваад Говь—Алтай хүрэхээр явж гэнэ. Баянхонгор аймгийн нутагт орж Байдрагийн голыг гатлаад явж байжээ. Нар оройхон болж байжээ. Шөнө яваад Гуулин орж хоноё гэж бодож гэнэ. Нар шингэж харанхуй ч болжээ. Машинаас бууж нуруугаа тэнийлгэж жаахан зогсож байгаад машиндаа орсон чинь хөх торгон дээлтэй залуухан хүүхэн кабинд нь сууж байж гэнэ. Гончиг цочоод хүүхнийг харсанд тэр нааш харахгүй, ямар ч үг хэлэхгуй дув дуугүй сууж байжээ. Царай нь зэвхий нэг л зэвүүн харагдаж гэнэ. “Энэ чинь хулгайч дээрэмчин байж л таарна даа. Хутга сугалаад намайг хатгаж алаад машиныг жолоодож нэг тийшээ яваад ачааг авч ашиглах гэсэн байх” гэж Гончиг бодож гэнэ. Гончиг машинаа галлаад хөдөлж дээ. Хулгай нүдээр хүүхнийг ажигласан чинь ажиггүй суугаад байх юм гэнэ. Хэдийд яаж хөдлөх юм бол гэж айж болгоомжилж явж дээ. Гончиг сэмээрхэн манивилаа ойртуулж аваад суудал дээр тавьж гэнэ. Хүүхэн хутга гаргаад ирвэл манивилаараа цохино гэж бэлтгэж байв. Тэгээд явж байсан чинь машины гэрэлд хэдэн үхэр мал харагдаж гэнэ. Гончиг “Айл байна” гэж их баярлаад замаас хажуу тийш гарч малын байгаа чигт явбал тэнд нэг айл хэдэн гэр харагдлаа. Айх баярлах хоёр нийлээд машины хурдыг нэмэгдүүлж айлын хонь мал дундуур хар хурдаар орж айлын гэрт машинаа тулгаж зогсов. Унтсан айлаас хүн гарч ирээд “Ямар галзуу жолооч вэ?” гэж загнаж байв. Гончиг гэрт ороод айсан зүрхээ жаахан намжаагаад гэрийн эзэн Очирбатад хэлэв. “За нөхөр минь! Миний машинд нэг хүүхэн сууж байгаа. Тэр хулгайч дээрэмч болохоос зайлахгүй. Хоёул зэвсэг аваад гаръя” гэв. Очирбат хувцсаа өмсөж жижиг калибрын буугаа цэнэглэж бариад гарав. Гончиг манивельтай хоёул очиж машины кабиныг онгойлгосонд тэнд юу ч байхгүй байв. Машины доогуур, гэрийг тойрч хашаа хороогоо нэгжиж үзсэн боловч юу ч байсангүй. Хүүхэн зугтаад алга болсон байжээ. “Сүүлд бодоход энэ бол хүн биш чөтгөр байсан бололтой” гэж Гончиг дүгнэлт хийж байв. Гончиг бас ярив. Би түүнээс хойш тэр замаар явах тун дургүй болсон билээ. Гэвч мөн өвөл, түүнээс хэдэн сарын дараа бас л тэр замаар ачаа зөөгөөд замаар явах хэрэгтэй боллоо. Тэгэхлээр би ханьтай явъя гэж бодоод Баянхонгор дээр зориуд саатаж нэг нөхрийгөө хүлээж байгаад түүнийг ирэхлээр хамт Баянхонгороос хөдлөв. Өнөөх замаар бас л шөнө явах боллоо. Заавал тэгж таарах юм. Гэвч хоёул яваа болохоор би овоо зоригтой явлаа. Би түрүүлээд манай нөгөө жолооч миний хойноос ойрхон дагаад явлаа. Би түүнд хэлэв: “Энэ замд нэг чөтгөр хүүхэн байдаг юм. Тэр дайралдвал би машинаа зогсооно. Чи хурдан миний хажууд гүйцэж ирнэ шүү” гэв. Нөгөө жолооч “За” гэсэн боловч огт итгэхгүй байдалтай инээмсэглэж байв. Тэгээд Гончиг түрүүлээд нөгөө жолооч дагаад хоёр машин шөнө явж байжээ. Өнөөх сэжигтэй газар хүрээд явж байжээ. Тэгээд нэг хажуу тийшээ харсан чинь өнөөх хөх торгон дээлтэй хүүхэн чинь дэргэд нь кабинд сууж байв. “Кабины хаалгыг онгойлгохгүй явуут ороод суучихсан юм байна. Тэгэхлээр нь энэ хүн биш, чөтгөр мөн л лав” гэж Гончиг бодож байв. Гончиг машинаа хурдан тоормосолж зогсоогоод газар буув. Нөгөө жолооч хүрч ирэв. Гончиг түүнд хэлэв. “Хөөе, Чи нааш ир! Үүнийг хараач” гэж өөрийн кабин руу заав. Гончигийг харахад тэр хүүхэн нь тэнд сууж байв. Нөгөө жолооч өнгийж хараад хэлэв. “Чи юу хэлж байгаа юм бэ? Чиний кабинд хэн ч байхгүй байна” гэв. Тэр хүүхэн Гончигт харагдаад нөгөө жолоочид харагддаггүй юм байна. Хоёр жолооч баахан маргалдаж байгаад явах болов. Гончиг кабиндаа ороод суухад нөгөө хүүхэн алга болсон байв. Ийм л хачин хэрэг болсон юм даа. Үүнийг Гончиг надад ярьсан юм. Бие муутай, өвчтэй буюу өвдөх шинж орсон, хийморь нь доройтсон хүнд л чөтгөр харагддаг юм гэнэ билээ. Гончигийн хийморь доройтсон учир чөтгөр түүнд харагдсан, нөгөө жолооч хийморь сайтай явсан учир чөтгөр түүнд харагдаагүй байх. Гончигийн хийморь буурч хэдэн сарын дараа өвдөөд удалгүй нас барсан юм. Хожим сураглавал Байдрагийн голоос баруун тийш тэр чөтгөр тохиолддог газрын ойр 1979 оны зун нас барсан нэг залуу хүүхнийг хөх торгон дээл өмсгөж тэнд оршуулсан гэдэг. Түүний сүнс чигээ олж чадаагүй чөтгөр болж тэнэж явсан байх гэж боддог юм. Үүнийг Говь—Алтайн Бугат сумын аварга тууварчин Дүгэрээ ярив. 

	1981— 03— 18. 

	 

	 

	ҮХСЭН ХЯТАД

	 

	Говь—Алтайн Бугат сумын мал туугч Дүгрээ ярив. Миний таньдаг найз залуу жолооч байдаг юм. Тэр мах комбинатаас зүүн тийш Толгойтод хашаа аваад тэнд байдаг гэж хүнээс сонсоод би эрсээр олж очлоо. Хажууд нь хоёр гэр байна. Орлоо. Аав эжий том гэртээ сууж байна. Хүү жолооч нь бага гэр бариад гэрлэх гэж байгаа юм байна. Би цай ууж жаахан ярьж байгаад явлаа. Намайг хуримдаа ир гэж урьж байв. Түүнээс хойш сар шахам болоод мөн жолоочийнд дахин очлоо. Тэгсэн чинь хашаа нь хов хоосон байна. Зөвхөн хоёр гэрийн буурь харагдаж байв. Тэгэхлээр нь хавийн айлаас сураглавал тэднийх өөр хашаанд буусан гэж байна. Тэднийхийг олж очив. Ярилцав. “Танайх яагаад өвлийн хүйтэнд өөр хашаанд нүүж ирэв ээ?” гэж асуувал “Аа тэр явдалтай хашаа” гээд өөр юм ярихгүй байв. Би өөр юм ярьж байгаад явчихлаа. Дараахан өнөөх жолоочтой дайралдлаа. Тэр над хашаанаас нүүсэн тухайгаа ярьж байна. Гэрлэсний дараахан эхнэр нь ганцаараа гэртээ унтах гэж байжээ. Нэг харсан чинь баруун орон дээр нь нэг залуувтар хүн буруу хараад хэвтэж байж гэнэ. Гайхаад харсан чинь хурхираад унтаж байж гэнэ. Айж сандраад гүйн гарч аавындаа орж “манай орон дээр нэг хүн унтаж байна” гэж хэлэв. Аав нь гайхаад бэрийнхээ хамт гэрт оров. Гэрт нь хүн юу ч байхгүй хоосон байжээ. Тэр хүн босоод гараад явчхаж гэж бодоод гадуур эрсэн боловч хүн байсангүй. Жолоочийн эхнэр айгаад аавындаа унтжээ. Маргааш нь бэр хүүхнээ гэртээ унтаж чадахгүй гэхлээр нь аав нь зэмлээд “Дэмий юмнаас айж байх юм. Айхад аргалын толгой хөдөлнө гэдэг энэ шүү” гээд гэрт нь унтуулах гэж явуулжээ. Хүүхэн гэртээ унтах гэж байтал баруун орон дээрх хөнжил улам улмаар гулгаад шалан дээр ойчиж гэнэ. Хүүхэн айгаад хадам аавдаа хэлжээ. Хадам аав нь орж үзвэл нээрээ хөнжил нь газар дээр хэвтэж байжээ. Түүнээс хойш энэ мэт явдал хэд хэд гарсан учир тэднийх нүүсэн байна. Сүүлд сонсвол тэр хашаа бол ганц өвгөн хятадын хашаа юм байжээ. Өвгөн хятад үхээд буг болсон юм гэнэ. Тэр хашааг хэдэн айл удаа дараа хямдхан аваад гэрээ барьж суусан боловч сэжигтэй явдал олон гараад цөм нүүцгээсэн гэнэ. Манай жолооч тэр түүхийг мэдэхгүй болоод түүнийг авсан байжээ. 

	 

	 

	ХАЛТАР ХҮҮ

	 

	“Оргил” амралт. Архангайн Цахир сумын ард өвгөн Жамц ярив. Жамц бол миний туслахаар ажиллаж байсан Дүгэржавын эцэг юм. Дүгэржав одоо Мөнгөнморьтын нэгдэлд орлогч даргаар ажиллаж байна. Жамцад Дүгэржаваас гадна нэг хүү бий. Тэр сургуулийн багшаар ажиллаж байна. 

	Хорь шахам жилийн өмнө манай Цахир суманд Ринчин гэдэг дархан хүн байлаа. Тэднийх 3—4 жижиг хүүхэдтэй юм. Тэгж байтал Ринчин нас барав. Тэгээд хэдэн өнчин жижиг хүүхэд үлдэхлээр тэднийг аймгийн тэтгэврийн газар шилжүүлсэн юм байна. Тэр хэдэн хүүхэд тэтгэвэрт байж байтал хөх чисчүү дээлтэй ахимаг насны нэг хүн ирээд тэтгэвэрт байгаа хүүхдээс нэгийг үрчилж авъя гэж гуйсан гэнэ. Тэгэхлээр захирал нь арваад настай хүү Халтарыг дуудаж “Чи энэ хүний хүү болох уу? Энэ хүн хүүхэд үрчилж авах гэж яваа хүн юм” гэжээ. Халтар хүү түүнийг харахад аятайхан өвгөн байхлаар: “За би болно” гэж хэлжээ. Тэр хүн хүүд чихэр боов, хувцас хунар авч өгөөд хүүг аваад говь нутагт явчихсан гэнэ. Тэр говийн хүн юм. Нэг аймгийн төв буюу, сумын төвд суудаг юм гэнэ. Түүнээс хойш олон жил өнгөрлөө. Тэр хүүхдийг ч би үнэндээ мартчихжээ. 

	Ойрмогхон нэг жил би Мөнгөн морьт суманд бага хүү Дамдинбазарынд очоод унтаж байлаа. Манай хүү сургуульдаа хэрэглэх нарийн элс тээж авчрахад засан хүмүүжүүлэх газраас хүн авч туслуулна гэж ярьж байсан юм. Шөнө намайг унтсан хойно манай хүү нэг хүнтэй хоёул ирээд гадаа шороо чулуу буулгаж байх шиг байлаа. Тэд гэрт орж ирээд цай ууж байна. Шоронгийн нэг залуу манайд унтах бололтой ярьж байна. 

	Миний нойр сэргээд тэр хоёрын яриаг сонсож байлаа. Нөгөө шоронгийн хоригдол залуу ярьж байна. “Би бол уг нь Архангайн хүн юм. Одоо Дорноговийн хүн болсон юм. Архангайн Цахир сум бол миний уг нутаг юм” гэж ярьж байна. Өөрийн нутгийн хүү байна гэж мэдээд би сонирхож босоод түүнтэй ярилцав. “Чи Архангайгаас яагаад говьд очсон юм бэ?” гэж асуув. Тэр хэлж байна: “Би Архангайн хүүхдийн тэтгэврийн газарт хүмүүжиж байгаад говийн хүнд үрчлэгдэж говийн хүн болсон юм” гэв. Харсан чинь өнөөх Халтар хүү мөн байна. Бие нь өсөж том болсон боловч царайн хэлбэр хэвээр байна. “Чи Халтар мөн үү?” гэсэнд “мөн" гэв. Түүнтэй ярилцав. 

	Хамгийн түрүүнд “Чи яагаад шоронд орчхов?" гэж асуув. Тэр шууд хариулахгүй, “Шашин шүтлэгтэй холбогдсон хэргээр шоронд орчхов” гэж хариулав. Дараа нь шоронд орсон учир явдлаа бидэнд дэлгэрэнгүй ярьсан юм. Халтар говьд очоод урьд ноёны хатан явсан баян авгайн хүү болж чинээлэг сайхан амьдарч байсан гэнэ. 15—16 нас хүрчээ. Нэг өдөр гадаа явж байтал таних хоёр залуу архи ууж байгаатай дайралдав. Тэр хоёр Халтарт нэг нэг хундага архи хийж өгчээ. Түүнийг уучхаад явж байтал нүд бүрэлзэж жаахан согтох байдалтай болж байжээ. Нэг айлын гадаа овоолсон түлээ заг мод харагджээ. Тэр овоолгоотой загийн ёроолд хэдэн хүүхэд суугаад тоглож байж гэнэ. Тэгтэл овоолгоотой загийн цаанаас нь нэг муухай царайтай хүн түлхсээр байгаад нураав. Тоглож байсан хүүхэд сандран босож зугтаасан боловч нэг хүүхэд босож чадалгүй загт дарагдаж хөлөө хугалжээ. Тэр хүүхдийг аав эжий нь гэртээ аваачаад эмч докторт аваачих юм болж байна гэнэ. Халтар тэр айлд орсон чинь таних айл байжээ. Нэг харсан чинь тэр айлын хатавчинд өнөөх заг нураасан муухай хүн зогсож байж гэнэ. Түүнийг зодож хөөмөөр санагдаж гэнэ. Халтар хананд өлгөөтэй байсан ташуурыг шүүрч аваад “Чи энд юу хийж байгаа юм бэ?” гээд өнөөх муухай хүнийг зодоод хөөж гэнэ. Тэр зугтаагаад явчихжээ. Халтарын эцэг Ринчин хүн малын мөч хугарахад эвлүүлж боогоод эдгээдэг байсан юм байна. Халтар хүү тэр туршлагаар хөлөө хугалсан хүүгийн хөлийг эвлүүлж боогоод эдгээсэн гэнэ. Түүнээс хойш нэг өдөр хүүхэдтэй тоглож явтал өнөөх муухай амьтан хүүхдийн дунд ороод явж байгаа харагджээ. Хүүхэд түүнийг харахгүй байгаа бололтой гэнэ. Халтар түүнийг чулуу шидээд хөөжээ. Олон хүүхдээр бас чулуу шидүүлжээ. Тэр амьтан зугтаад явчихжээ. 

	Ер нь Халтар хүү жаахан архи уувал далдын юм хардаг болжээ. Халтар далдын муу юмыг хардаг, түүнийг хөөн зайлуулж чаддаг гэж нутгийнхандаа алдаршжээ. Халтарыг нутгийнхан гэртээ оруулах дуртай, элдвээр хүндлэх зочлох дуртай болжээ. Халтар төвөд ном огт мэдэхгүй боловч түүнийг төвөд ном уншиж аль гэж олон хүн гуйдаг болжээ. Тэгээд байж байтал түүнийг сүсэг бишрэлээр ардыг мунхруулав гэж шоронд хийсэн гэнэ. Халтар Мөнгөнморьтод хоригдож байгаад суллагдаж говь нутагтаа буцсан. Тэгээд тэр яасныг мэдэхгүй чимээгүй боллоо. 

	1982—4—12

	 

	 

	ХУВИН БАРЬСАН ХҮҮХЭН

	 

	Оюутан Жаа над ингэж ярив. Жаагийн найз Хүрэлбаатар гэдэг залуу байдаг гэнэ. Тэр Хүрэлбаатар хэдэн жилийн өмнө "Би чөтгөр үзсэн” гэж Жаад ярьсан гэнэ. Тэр чөтгөр бол эрэгтэй эмэгтэй хоёр чөтгөр юм. Тэр хоёр чөтгөр Дорнод аймгийн төв Чойбалсан хотоос Баян—Уул сум хүрэх замын тэг дунд замын хажууд эвдэрхий цагаан байшинд бий. Тэнд замын жижиг гуанз байсан юм гэдэг. Тэр муу байшингийн зүүн хойно хоёр шороон далан бий. Энэ бол эрэгтэй эмэгтэй хоёр хүнийг оршуулсан булш юм. Тэр хоёр хүний түүх ийм юм. 2-р дайны үед Чойбалсан хотоос Баян—Уул сумыг хүрэх замд эрэгтэй эмэгтэй олон хоригдол хүмүүс газар шорооны ажлыг хийдэг байжээ. Тэр хоригдлуудын дотор нэг залуу сайхан хүүхэн байжээ. Тэр хүүхэнд нэг харгалзагч залуу дуртай болоод тэр сайхан хүүхнийг хөнгөн ажилд гаргадаг, хоол хүнс сайн өгдөг байжээ. Тэгээд тэр сайхан “хүүхэн” гуанзанд ажилладаг болсон юм байх, харгалзагч залуу тэр хүүхэн “хоёр” дотно харилцаатай байхыг мэдээд бусад хоригдлууд нь атаархаж тэр хоёрыг нууцаар алчихжээ. Тэгэхлээр тэр хоёрын хүүрийг тэнд оршуулсан юм байжээ. Тэр хоёрын сүнсийг чөтгөр болоод тэр хавьд байдаг гэж хүмүүс ярьдаг юм. Тэгээд тэр замаар жолооч нар шөнө явах дургүй, өдөр хурдхан давхиад гардаг болжээ. 

	Хүрэлбаатарын ах жолооч, Хүрэлбаатарыг түүний дүүтэй хамт кабиндаа суулгаад ачааны машин жолоодоод Чойбалсан хотоос Баян—Уул сумыг чиглэн явж гэнэ. Өдөр турш яваад шөнө яваад нэлээд ядарч явтал өнөөх цагаан байшин дайралдаж гэнэ. Хүрэлбаатарын ах их зоригтой хувьсгалч хүн чөтгөр байхгүй гэж гүйцэд итгэсэн хүн цагаан байшингийн дэргэд ирээд хэлж гэнэ: “За хө, энд нэг жаахан амарч байгаад явъя” гээд мотороо унтрааж кабиндаа суугаагаар унтаж гэнэ. Хоёр дүү нь ч бас унтах гэж зүүрмэглэж байжээ. Тэгтэл кабины хаалгыг гаднаас нь хүн цохиж гэнэ. Кабинаа онгойлгоод харсан чинь юу ч байсангүй, тэгэхлээр дахиад л унтах гэж гэнэ. Тэгтэл дахиад гаднаас балбаж гэнэ. Онгойлгоод харсан чинь юу ч байдаггүй. Тэгэхлээр Хүрэлбаатарын ах жолооч “Хай золиг унтуулахгүй байна шүү. Явъя хө" гээд мотороо асаагаад гэрлээ ноцоогоод явах болж гэнэ. Хүрэлбаатар урагшаа харсан чинь гэрэлд хувин барьсан цагаан дээлтэй залуухан хүүхэн өмнүүр нь хөндлөн гараад явах харагдаж гэнэ. Хүрэлбаатар жаахан айгаад юу ч хэлсэнгүй гэнэ. Тэндээс өртөө шахам газар яваад шөнө дундын үед зам дээр машинаа зогсоож унтах болж гэнэ. Хүрэлбаатар ахаасаа асууж гэнэ. “Ах аа! Байшингийн дэргэдээс хөдлөхөд танд юм харагдав уу?” гэжээ, ах нь хэлжээ: “Хувин барьсан цагаан дээлтэй хүүхэн харагдсан” гэжээ. Дүү нь бас тийм хүүхнийг харсан гэж ярив. Тэнд хүн амьтангүй цөл газар ганц хүүхэн явж байсан, тэр лав чөтгөр байсан гэж Хүрэлбаатар ярьсан юм. 

	Эдгээрийг Ц. Дамдинсүрэн “Бүрэн зохиол” II, Уб., 1996 номоос авав

	 

	 

	АГУЙД ХОНОСОН АНЧНЫ ХУУЧ

	 

	Айхыг ер нь мэддэггүй нэгэн гөрөөчин байж гэнэ. Тэр олон хоног сараар ан гөрөө хийж хээрээр гэр, хэцээр дэр хийж сурсан тул айхаа больсон юм гэнэ. Нутгийн нэгэн залуу тэр гөрөөчнийг дагаж анд явж гэнэ. Хоёул өдөржин ан гөрөө хийгээд орой буцах гэтэл бороо орох янзтай тул ууланд нөмөр газар эрж хайсаар нэгэн агуй олж гэнэ. Тэр агуй нь том биш ч хоёр хүн тухтай хоноглож болохуйц зайтай, дээр үед хүн амьтан орогнож байсан бололтой, эмэгтэй хүний үсний модон самны хугархай хэвтэж байж гэнэ. Энд хүн амьтан байж дээ гэж ярилцсаар хоёул унтав. Шөнө дундын үед гуншаа дуутай эмэгтэй хүн “Хүүеэ, би самаа авъя” гэж хэдэн удаа дуудаж гэнэ. Залуу айж сүйд болж гэнэ. Айдаггүй гөрөөчин өндийж нэлээд чагнаснаа “Зайл, хар өлөгчин минь. Тийм л хэрэгтэй юм бол гэгээтэй нартайд авах чинь яасан юм бэ" гэж загнаад хээвнэг хэвтээд өгч гэнэ. 

	Түүнээс хойш үүр цайтал дахин дуугарсангүй хонож гэнэ. 

	Монголчууд дээр үеэс эхлэн хээр хаясан толь самыг бузар гэж цээрлэн авдаггүй ёс ингэж үүсжээ. 

	(Эдгээр хуучийг Ч. Арьяасүрэнгийн “Алмасын үлгэр” Уб., 1992 номоос авав)

	 

	 

	ЖУРАМТ ЭХНЭРИЙН СҮНС

	 

	Нэгэн бүсгүй эрд гараад удаагүй байтал нөхөр нь эзэн хааны шийдвэрээр холын холд хугацаагүй цэргийн албанд явсанд туйлын үнэнч тэр бүсгүй олон жил нөхрөө хүсэн хүлээсээр уулзаж чадалгүй өвчний учир нас барж гэнэ. 

	Хүүгийн аав ээж нь халамжтай сайн бэрээ нутаглуулсны маргааш орой нь их гэртээ уй гашуудалд дарагдан сууж байтал гэнэт нохой нь гаслан хуцаж гэрээ тойрсонд юу болов гэцгээн гарах гэтэл муу нөхрийгөө ирэхээс өмнө цайг нь чаная гэх бэрийн дуу тод дуугарч хойд гэрийнх нь хаалга дуугарч гэнэ. Гэрт байсан хүмүүс айх гайхах зэрэгцэн цөмөөрөө хойд гэртээ орвол бэрийгээ амьд сэрүүн байхад орой ороход ямар л байдаг вэ, тэр янзаараа ороо зассан цайг нь хийсэн, хоолоо бэлдсэн галтай дэн асаалттай байна гэнэ. Түрүүхэн ороход ийм байгаагүй дэн ч байгаагүй яасан хачин юм бэ гэж айх гайхах зэрэгцэн суусаар үүр дөхөж байтал гэнэт гэрийн гадаа морин төвөргөөн гарч нөгөө муугаа арай гэж ирэхэд нь хэдэн адуугаа алдчихгүй юм сан гэх бэрийн дуу гарч исгэрэх чүү гэх сонсогдож гэнэ. 

	Аав, ээж, ах дүүс нь бүгд айж гайхан нутгийн нэгэн ламыг залж үзүүлсэнд тэр лам хөөрхий сүнс нь хоргодоод ирж дээ. Нөхрийгөө их хүлээж зовсон хүн байна. Түүнд нь хэл өг. Нөхрөө ирэхээс нааш явахгүй л болов уу даа. бүсгүй хүн гомдомтгойг эс мэдэх биш, айлгаж цочоож зайлуулах гэж яарч хэрэггүй, аяндаа алга болох нь байна. та нарт үзэгдэхгүй ч мэдэгдэнэ. Айсны хэрэггүй. Айлгахгүй ч юм байна. гэрт нь орой үдэш орох хэрэггүй болов уу гэж хэлээд баахан ном уншиж өгөөд тэр оройдоо явж гэнэ. Түүнээс хойш үхэр малыг нь хүн дуугарч туугаад ирэх буюу үнээ мал нь аяндаа саагдсан байх болж гэнэ. Аав ээж нь хүүдээ хэл явуулснаас хойш олон сарын дараа хүү эхнэрийнхээ тухай там тум юм дуулж гэнэ. 

	Нэгэнт хугацаа дөхсөн, хоёрт гашуудалтай мэдээ ирсэн учраа хэлж нутагтаа бүр буцахаар яаралтай явсаар олон хонож замдаа нэг айлд бууж гэнэ. Тэр айлын эмгэн өвгөн хоёр найртай сайхан угтаж хоол унд болжээ. Хүү түр боловч морь биеэ амраая гэж санан тухлахад өвгөн ингэж асууж гэнэ. 

	— Салхи нар хоёрт морь чинь зовсон янзтай, санаа сэтгэл хоёр чинь холд яарсан шинжтэй. Хаанаасаа хаа хүрж явна даа хүү минь гэхэд үнэнээ хэлж гэнэ. Өвгөн:

	— Тийм болов уу гэж бодсон юм. Шаазгай өглөө шагширч сайн муу хоёр хольж хутгаад байсан юм. Холын хүн сайн амарч аваад яв гэж гэнэ. Хүү нэлээд амарч аваад явах болоход өвгөн нэгэн судар дэлгэж сууснаа босож хүүг гаргаж өгөхдөө:

	— Саадгүй сайн яваад хүрээрэй. Санаа их зоволтгүй болов уу, бурхан шүтэж тарни уншлаа ч буу үүрч тарвага ганзагалсан анчин хүн би юу мэдэх вэ. Тэгэхдээ санаж явахад илүүдэх юу байх вэ дээ. Гэрийнхээ ойр очиж явахад чинь нэгэн амьтан гүйж ирэх вий. Тэгээд алга болох байх. Битгий айгаарай. Аяндаа учир нь олдоно доо гэж хэлээд хүүг үдэж гэнэ. Хүү олон хоног явсаар гэрийнхээ ойр дөхөж явтал хадан хошуу тойрон улаан шороо босон дөхөж ирснээ гэнэт мухар улаан гунж болон хувирч мөөрч үнэрлэн нар зөв тойрон явснаа сүүлээ годойлгон түрүүлээд гэнэт алга болж гэнэ. Хүү гайхсаар явж гэрийнхээ гадаа иртэл аав, ээж хоёр нь уйлж унжсаар тосож ирэхэд хүү амар мэндээ мэдээд ингэж хэлж гэнэ. 

	— Тосоод ирэх аав ээжийнхээ барааг нэг харлаа тоосоор угтсан эхнэрийнхээ барааг харсан хойно тухтай уулзъя. Намайг дагаж гэрт битгий ороорой гэж хэлээд хүү гэртээ ортол эхнэр нь яасан удав даа чи минь. Яаж шүү ирэв дээ. Эр нөхөр чамайгаа би ингэтлээ хүлээх гэж дээ гэж уйлж унжаад идээ ундаа, хоол хош болж хуучин ямар л байсан тэр л янзаараа эрхлэн наадаж нөхрийнхөө үсийг самнаж сүлжиж өгөөд:

	— Чи бидэн хоёр уулзалгүй хэчнээн жил болов доо. Хаг хир хоёроос өөр үнэр алга. Сэтгэл минь амарч тайтгарлаа гэхчлэн зовлон жаргалаа ярьсаар хонож гэнэ. Өглөө хүү сэрээд хартал гэр нь ханхайж хүйт даасан агаад эхнэрийнх нь орон дээр хувхай сүүжний яс хэвтэж байсан гэдэг. 

	Түүнээс хойш монголчууд гэртээ нүдийг нь ухсан толгой, нүнжгийг нь барсан сүүж хонуулдаггүй болсон учир нь энэ гэнэ дээ. 

	(Ч. Арьяасүрэн “Алмасын үлгэр” Уб., 1992., 68—70)

	 

	 

	СҮНСТЭЙ НӨХӨЦСӨН ХҮН

	 

	Дөч эргэм насны өндөр туранхай хүн орж ирлээ. Харваас хээ шаагүй ажил хийдэг болов уу. Тэр нэлээд хулгасхийснээ: 

	— Сонинд сүнсний тухай бичсэнийг уншчихаад тантай уулзахаар ирлээ гэхэд нь урьж суулгалаа. Тэр тухлан сууснаа, би танд өөрийн зовлон ч гэдэг юм уу, жаргал ч гэдэг юм уу ямартаа ч үнэн зүйл ярих гэсэн юм гээд хацрынхаа хар мэнгээр оролдов. Нэрээ Лувсан (нэрийн нь хагасыг авав) гэсэн тэр хүн хуучин аж үйлдвэрийн комбинатын засварын газар ажиллаж байгаад даргыгаа даган нэгэн компани бараадаж байгаа, өнөө жил 41 настай, уул нутаг нь Өвөрхангай аймаг гэнэ. Түүний ярьсныг соронзон хальснаас буулгаж байна. 

	Би хорин долоотойдоо хот орж ирсэн юм. Уул нь Өвөрхангайн хүн л дээ. Нутагтаа муугүй амьдарч байсаан. Хар багадаа нийлсэн эхнэр маань долоон настай хүү, бид хоёрыг орхиод хүнтэй суугаад явчихлаа. Сумын төв дээр юу ч хийж сууж байх вэ дээ гэж бодсоноо гэнэт сэтгэл шулуудан Улаанбаатар явахаар боллоо. Гэрээ зарж хэдэн төгрөг болгочхоод замын машинд жаал жуул юмаа ачаад хүү бид хоёр хот орж ирэх нь тэр. Нутгийн таньдаг айлд буулаа. Бушуухан л ажил олж хийх юм сан. Орон гэртэй болох сон гэж бодож байлаа. Хүн амьтнаас хямд төсөр байр сууц асууж явсан чинь нэг дэл сул хашаа байшингийн сураг чих дэлслээ. Эрсээр сурагласаар яваад очлоо шүү. Бараан захын баруун дэнж дээр, бараг л Далан давхартай нийлчихсэн газар нэг хашаа байшин байна. Хавь ойрд хүн амьтан орж гарсан шинж алга. Хашааны нь үүдийг төмөр утсаар хэрээд орхичихсон байх юм. Дэргэдэх хашааных нь айлаас асуувал:

	— Эзэнгүй хоёр гурван жил боллоо. Чи орон байргүй ядарч яваа юм бол орчихгүй юу. Хэрэв эзэн гарч ирээд иймээ тиймээ гэвэл хэд гурван төгрөг өгчихнө л биз. Хоёр хүүхэдтэй залуу хүүхэн, хархүү хоёр байж байгаад л гэв гэнэт ачаалаад яваад өгнө билээ. Түүнээс хойш хэн ч үзэгдээгүй. Тэд эргэж ирэхээ өнгөрсөн байх аа гэв. Юун аз дайрав гэж бодоод хашааны үүд хүлсэн төмөр утсыг тайлж орвол өвлийн хоёр өрөөтэй аятайхан байшин байна. Дэргэд нь зуны амбаар, түлээ түлшний пин, ер нь дутуу юм алга. Хэдэн бөөрөнхий мод, жаахан нүүрсний хог байна. Өвлийнх нь байшингийн дотор талыг будаж шохойдоод орчихлоо. Хүү бид хоёрт төмөр ор, аяганы өрнөөс өөр зүйл бараг үгүй. Сав суулга, аяга шаазан цуглуулж байгаад аргагүй л айл боллоо. Биднийг хэн ч хөөсөнгүй, хамар хашааныхантайгаа танилцаж орой өглөөд гангар гунгар гэнэ. Хүүгээ сургуульд оруулчихлаа. Өөрөө тэр үеийн аж үйлдвэрийн комбинат гэж байсан газар засварын ажил хийж хэдэн төгрөг олдог боллоо. Биднийг орсноос нэг сарын дараагаар л чөтгөртэй байшингийн тухай яриа чих дэлсэх болов. Би угаасаа хэр баргын юмнаас айдаггүй хээгүйдүү эр хүн. Хөдөө байхдаа адуу малд яваад аль хээр хонохыг тэр гэх вэ дээ. Зуны дэлгэр цагт бол тохмоо дэвсээд хэвтэхэд л нэг л мэдэх нь өглөө болж байдаг сан. Манай байшинг л (чөтгөртэй байшин) гэж хэлэлцээд байх юм. Ямар айл орж ирээ вэ? гэж зориуд ирж сонирхдог хүн ч байсан. Би өөрөө бол ер тоосонгүй, харин хүүдээ элдвийн юм сонсгочихгүй юм сан гэж боддог байлаа. Гэтэл нэг өдөр хүү маань хичээлээсээ ирэхдээ:

	— Аав аа, манай байшин чинь чөтгөртэй юм гэнэ шүү дээ. Тэгээд олон жил айл ороогүй юм гэж хуучиллаа. 

	— Хэн хэлэв гэсэн чинь, 

	— Манай ангийн хүүхэд гэлээ. 

	Ийнхүү чөтгөртэй байшингийн тухай яриа хааяагүй дэлгэрч, хүмүүс янз янзаар ярьдаг болсон юм. Айлын маань хүн сүүлд нь нэлээд тодорхой ярьж өгөв. Энэ хашаа байшинг анх залуу авгайтай настайвтар хятад хүн барьсан гэнэ. Тэднийх нэг охинтой гурвуулхнаа байжээ. Охин нь арван зургаа долоо хүрч байхад гэрийн эзэн хятад нас барж хэдэн сарын дараа эхнэр нь замын жолоочтой суугаад Дорнод аймаг руу бүрмөсөн явсан гэнэ. Явахдаа хашаа байшингаа хотын хоёр залууд худалдаад эргэж санах юмгүй болсон ажээ. Хүү охин хоёртой тэр залуучууд нүүж ирээд сайхан амьдарч байсан чинь сүүлдээ бишдэж гэнэ. Нөхөр нь жолооч учир хөдөө их явна. Ажилгүй авгай нь хоёр хүүхэдтэйгээ гэрт үлдэнэ. Нэг өглөө залуу хүүхэн багыгаа тэвэрчихсэн уйлчихсан хамар хашааныхаа айлд орж ирээд:

	— Шөнөд намайг нэг юм айлгаад байх боллоо. Яг л гэрэл унтрахаар л манай байшин дотуур хүн яваад шал шажигнаад байх юм. Гэрлээ асаахаар юу ч л байхгүй. Тэр хүн улам л ойртоод байлаа. Би айгаад унтсангүй, үргэлж гэрлээ асааж байлаа гэжээ. Дараа нь хүүхэн хархүү хоёул ирж, бид хоёр осолгүй л орон дээрээ унтсан. Өглөө хоёул дэвсгэртэйгээ газар унтаж байлаа. Манай байшин чөтгөртэй болжээ. Түргэн зайлдаг хэрэг гэсэн гэнэ. Ингээд л хоёр залуу үг сүггүй хашаа байшингаа худалдсан ч юмгүй зайлаад гурван жил болж байгаа гэнэ. Ингээд нэлээд бодлоо. Бидэнд л мэдэгдсэн юм алга. Чөтгөр гэдэг чинь айсан хүнд л тохиолддог гэсэн. Надтай уулзахгүй юм байгаа биз дээ гэж боддог байлаа. Гурван сар хэртэй болсны дараа гэнэт нэг сонин учрал болов. Нэг шөнө хүү зэргэлдээх орон дээр унтчихсан байлаа. Би чийдэнгээ унтрааж хэвтээд зүүрмэглэж байтал гэнэт миний хөнжил сэвхийн сөхөгдөх шиг болсноо өвөрт хүн ороод ирлээ. Энэ чинь юу билээ, хүү маань ороод ирэв үү дээ гэсэн чинь хүүг бодвол арай биерхүү эмэгтэй хүн шиг юм. Тэр шууд хүзүүгээр хоёр гараараа тэвэрч авсан. Яаран гэрлээ асаавал юу ч алга байлаа. Хамаг бие зарсхийн хачин жигтэй болж "Энэ чинь юу билээ. Өнөөх чөтгөр нь үү, эсвэл би зүүдэлчхэв үү? Олон хоног сараар эмэгтэй хүнтэй хавьтаагүй болохоор зүүдэлж таарлаа" хэмээн цайруулж бодсоор нэлээн хэсэг чийдэнгээ унтраалгүй хэвтлээ. Нөгөө орон дээр хүүхэд хурхирахаас өөр ямар ч чимээ анир алга. Орон доогуураа хүртэл шагайж харлаа. Манайд биетэй бодитой хүн л лав алга. Цаг хэртэй болсны дараа чийдэнгээ унтраагаад унтах гэж оролдлоо. Сэрүүн баахан байснаа хөнжлөө толгой дээгүүрээ тунтраад унтчихсан байна. Нэг мэдэх нь нарны тал цухуйн өглөө болжээ. Шөнийн болсон явдлыг бодоод инээд ч хүрэх шиг, зэвүүцэх ч шиг болж байлаа. Энэ тухай хүүдээ ч хэлсэнгүй. Үүнээс хойш хэд хоног нэлээн хөнгөвтөр унтаж зүүдээ маналаа. Юу ч мэдэгдсэнгүй. Ингээд “бие сэтгэл минь эмэгтэй хүн хүсэж байна! Ер нь нэг юмтай ч болдог юм бил үү” гэсэн шиг бодож байж билээ. Өвөрт хүн орсноос арваад хоногийн дараа нэг шөнө унтаж байтал дахиад л хөнжил сөхөгдөн өвөрт хүн ороод ирлээ. Энэ удаа хэчнээн ч эвгүй байсан ч тайван үзэхээр шийдлээ. Чармай нүцгэн эмэгтэй хүн байна. Биеэр надаас арай намхан болов уу. Нүүрийг нь тэмтэрлээ. Хамар, ам, нүд бүх юм яг л хүнийх. Хоёр томоо хөхтэй юм. Уруудуулж үзлээ. Эмэгтэй хүнд байдаг л бүх юм байна. Тэгэх мөртөө эмэгтэй хүн сэрэл, сэтгэл хөдөлсөн үедээ ямар байдаг яг л тийм. Тэр эмэгтэй миний хүзүүгээр тэврэн үнсэж озож эхэллээ. Янагхан эмэгтэй хүний үйл хөдлөл бүрэн. Харин ямар нэг дуу шуу л гарахгүй юм. Миний үсийг 2 алгаараа илж хацрыг минь энхрийлэн илж байгаад үнсэнэ. 

	Тэгээд ч сүүлдээ бүр эрээ цээрээ алдлаа. Эхлээд бие баригдан эвгүй байснаа сүүлдээ хүүхний энхрийлэлд өөрийн эрхгүй хөтлөгдлөө. Бид 2 хорвоогийн жаргал гэдэг юу байдгийг эдэлж гарлаа. Тэр яг л эмэгтэй хүн. Хэд дахин дур сэтгэл ханасны дараа хөнжил сэвхийснээ яваад өглөө. 

	Би гэрлээ асааж хүүхний байсан газрыг үзвэл хүн хэвтэж байсан юм гэмээр ул мөр алга. Харин дэвсгэрийн даавуу ихээхэн норсон байлаа. 

	Ингээд л би нэгэн үл үзэгдэх ханьтай болсон юм. Сүүлдээ айж эмээхээ болиод харин ч бушуухан гэрлээ унтрааж хүлээх болсон. Тэр минь ч миний хүссэнээр хүрээд ирнэ. Наалинхай аашаараа намайг шөнөжин баярлуулаад үүрээр гарч өгнө.  Ийнхүү тэр нэгэн эмэгтэй над бие сэтгэлийн жаргал эдлүүлэх болсон юм. Түүнээс хойш ханьтай болъё, хүүхэн шуухан оролдъё гэж ер бодогдохоо больсон. Би түүндээ хязгааргүй хайртай, үргэлж хүсэж байх болсон. Сүнс нь л сүнс. Чухам ямар амьтных нь сүнс тэгж надтай нөхөцсөн юм бүү мэд дээ. Ямар ч байсан над жаргал өгдөг юм. Ховор зэвэр, зүдэг гутаг цагт хоол унд, хувцас хунар гэхгүй зүгээр юм. Би одоо хэзээ ч гэрлэхгүй гэж билээ. 

	(Г. Жамъян “Сүнстэй нөхцсөн хүн" Уб., 1995 номоос авав)

	 

	 

	ЦАГААН ХАД

	 

	Сэлэнгэд нэг өвгөн хятад тариачин байжээ. Тэр хятад нэг өдөр хөдөө явж байтал нэг жижигхэн сайхан цагаан хад дайралджээ. Эхнэр хүний мээм шиг өө мөөгүй бөмбөгөр цагаан хад байжээ. Түүнийг сонирхон харж байгаад дээр нь шээчихжээ. “Яах ч гэж энэ хөөрхөн хадан дээр би шээчхэв дээ” гэж жаахан гэмшиж гэнэ. 

	Тэгээд хариад шөнө унтсан чинь зүүдэнд нь нэг залуухан хөөрхөн цагаан хүүхэн ирээд өвөрт нь ороод янаглаж амраглаад байж гэнэ. Түүнээс хойш шөнө бoр зүүдэндээ нэг залуухан сайхан хүүхэнтэй жаргадаг болжээ. Нэг сар өнгөрөхөд өнөөх хятад үлбийсэн цонхигор цагаан өвгөн болжээ. Арьс мах нь шуугдаад тамир тэнхээ нь барагдаад үхэхэд хүрчээ. 

	Эмчид очиж үзүүлсэн чинь “Дусал задрах гэдэг өвчин болжээ” гээд мэдрэлийг нь эмнэж гэнэ. Хэчнээн эмнүүлсэн боловч тус болсонгүй. 

	Нэг удганаас очиж асууж гэнэ. Тэр удган хэлжээ “Цагаан лусад бузар оруулсан байна. Тэр газартаа очиж сан тавьж тахил өргө” гэж гэнэ. Тэгэхлээр өвгөн хятад өнөөх цагаан хадаа эрсэн чинь яагаад ч олж чадсангүй юм байжээ. Өвгөн хятад зүүдэндээ жаргаж өлбийж ядарсаар байгаад саяхан нас барсан гэдэг. 

	1974. 11. 12. 

	(Ц. Дамдинсүрэн “Бүрэн зохиоl” II, 1996. 304—305)

	 

	 

	ТҮҮНИЙ МИНЬ СҮНС ЭРГЭЖ ТӨРСӨН

	 

	Улаанбаатар хотын Сүхбаатар дүүргийн эмнэлэгт уурын зуухны галч ажилтай сахалт Батмөнх гэж 50 эргэм насны эр бий. Түүний зүүн далны орчим сумны сорви мэт мэнгэтэй. Тэр ташаа, зүүн эгэм дээр нь сум хавж гарахдаа зад татсан юм шиг том сорви (мэнгэ) бий. Яах аргагүй араас нь буудсан сум ингэж л хавж гарна даа гэж бодогдмоор. Энэ хүнийг 1937 оны өвөл Дотоод яамныханд баригдаад 44-хөн насандаа буудуулсан Төвөдийн бүрэн эрхт төлөөлөгч (элчин) Пунцагийн Жамбаагийн сүнс хэмээн тавь гаруй жил бодож итгэж яваа нэгэн эмэгтэй өнөөдөр амьд сэрүүн байна. Энэ бол тэр төвөд хүний эхнэр, нөхрөө буудуулахад хорин наймхан настайдаа нялх үрээ тэврээд хоцорч байсан өнөөдөр 84 настай, хөл муу суугаа, өрөөсөн нүд сохор энэ тухай яриад өөрийн эрхгүй уйлж сууна. 

	1930-аад оны үед монгол төвөдийн хооронд элчин төлөөлөгч солилцох болсон үед төвөдөөс манай улсад суух Далай ламын төлөөний хүнээр (элчин) Пунцагийн Жамбаа гэж өндөр сайхан залуу хүрч иржээ. Гадаад яам хавьцаа ажилтай, Далай ламын сан хэмээх их хөрөнгөний эзэн энэ залуугийн нүдэнд хотод төрж өсөн төвөд айлд үрчлэгдсэн царайлаг охин Намсрайжав өртөхгүй байхын арга байсангүй. Анхны учралаараа хоёул өнчин өрөөсөн өссөн амьдралын эрээн барааныг дурсацгаан уярал хайрын учгийг хөндөцгөөсөн аж. Холын хоёр хүн уулзах болгондоо дассаар нэг мэдэх нь салж хагацашгүй сэтгэлийн алтан гинжээр холбогдсон байна. Хүүтэй боллоо. 

	Төвөдийн төлөөлөгчийн газар гэгч нь V Далай лам хүрээнд залрахдаа байгуулсан гэх Далай ламын сан хэмээх тэр үеийн хүрээнийхэн нэрлэдэг байсан томоохон хашаа, 9 байшин, 2 гэрт байдаг байлаа. Энэ хашаа байшин одоогийн их дэлгүүрийн ард байсан бөгөөд сүүлд нь дотоодыг хамгаалахын албан контор байгаад дэлгүүр барихад буулгагдсан ажээ. Пунцагийн Жамбаагийн эрхэлдэг ажил нь төвөд монголын харилцааг ерөнхийд нь хамаардаг төвөдөөс ирж буцдаг элдэв хүмүүсийн бүртгэл бичиг баримтыг шалгаж зөвшөөрөл олгох гэхчлэн олон төрлийн ажил байв. Энэ ажил үүргээ гүйцэтгэхдээ Х. Чойбалсан мэтийн нам, төрийн удирдах хүмүүстэй байнгын холбоо хэлхээтэй ажилладаг байжээ. 1937 оны өргөн баривчилгаа эхэлж лам нарыг, тэр дундаа том толгой лам нарыг гадаадын тагнуул хэмээн хилс хэрэгт холбогдуулан баривчлан устгах болсон нь Жамбаагийн сэтгэлийг зовоож байлаа. 

	Далай лам, түүний төлөөний хүнтэй холбоотой байсан томоохон лам нар Төвөдийн төлөөлөгчийн газраас аврал энэрэл хүсэх явдал нэг биш удаа гарч байв. Жишээ нь Ёнзон хамба Ц. Лувсанхаймчигийн хүү Цэрэн ирж Жамбаагаас Ахыг минь аврах талаар Төвөдөд мэдэгдэж өршөөгөөч гэж гуйхад тэрээр: Тэнгэр нь газраа дарсан лугаа адил боллоо. Би дийлэхгүй байх аа хэмээсэн гэдэг. Хүнийг аврах бүү хэл, өөрөө ч хүнд байдалд орж байснаа тэр хараахан мэдээгүй байжээ. 

	1937 оны өвлийн эхэн сарын тэр нэгэн хүйтэн жихүүн шөнө Төвөдийн төлөөлөгчийн газрын үүдийг хэн нэгэн хүн хүчтэй балбаж бараг тайлж амжаагүй байхад дотоодыг хамгаалахын 6-н хүн дайрч орж ирсэн байна. Ингээд Чойбалсангийн гарын үсэгтэй бичиг үзүүлж бүх зүйлийг битүүмжлэн Жамбааг барьж явлаа. Гэр байшингуудыг бүгдийг битүүмжилж, нялх хүүхэдтэй Намсрайжав, тогооч төвөд хоёрыг илүү гэрт орууллаа. Дараагийн шөнөөс эхлэн дотоодын хамгаалахынхан Далай ламын сангийн хөрөнгийг машин машинаар зөөж алт, эрдэнэс зэрэг үнэт зүйлийг их хэмжээгээр хамж авлаа. Мөн Ганжуур Данжуур мэтийн асар их ном соёлын дурсгалт зүйл байсныг авч явжээ. 

	Удалгүй сарын дараа тогооч Галсанравжаа, малчин Зундуй чоймбол хоёрыг барьж, хөдөө байсан 55 тэмээ, хэдэн азарга адуу бусад мал хөрөнгийг бас хураав. Эхнэр Намсрайжав нь илүү гэрээсээ ч хөөгдөж өвлийн дүн хүйтнээр нялх хүүхэдтэй өмссөн хувцастайгаа хүрээний гудамжинд гарсан байна. 

	Ийнхүү хувьсгалын эсэргүүгийн гэр бүл гэдэг нэр зүүн хавчин доромжлогдсон Намсрайжав сайн танил урьд өмнө нь арван тавны цагдаа байгаад төв театрын дарга болсон хавирга Дэндэвийнд очиж толгой хоргодсон ажээ. Айлын зайд хоргодон хавчигдаж явахдаа урьдын сайн танил бага залуугаасаа үерхэж маршал Чойбалсантай суухад нь уулзуулж хэл залгуулж өгдөг байсан Бортолгой эгчдээ зовлон жаргалаа ярьж тусламж эрсэнд Бортолгой, Намсрайжавынхаа гуйлтыг хүлээн аван таван ханатай гэрийн мод өгч туслав. Тэгтэл танил тал найз нөхөд нь газар газраас юм цуглуулж дан эсгий бүрээс, давхар цаасан бүрээстэй гэртэй болж түүнээ Дэндэв гуайн хашаанд барьж шороогоор манаад амьдарч эхэлсэн байна. Хойтон жил нь урь унаж ус гэсэх үеэр хуучин циркийн баруун талд 500 төгрөгөөр тал хашаа аван амьдарчээ. 

	Хэдийгээр учир бүтүүлэг баригдсан ч Намсрайжав халамжит сайн ханиа эргэж ирнэ хэмээн хүлээсээр л байв. Гурван жилийн хугацаа дуусаад хайрт ханиа аваад нутаг буцна. Хэдэн өнчин дүү нар дээрээ очиж тэднийгээ харж хандан амьдарна гэж үргэлж ярьдаг байсныг нь бодон бодон хүлээдэг байлаа. Маршал маань бид хоёрыг аль алиныг сайн таньж мэднэ. Арай ч алчихгүй байхдаа хэмээн босон суун хүлээдэг байлаа. Намсрайжав гуай ийнхүү харийн хүн, жирийн ханиа 57 жил хүлээгээд өнөөдөр дурсан ярихдаа хүртэл нулимсаа унагааж сууна. Хүний нулимс дундарч дуусдаггүй юм тулдаа л өнөө хүртэл сувдан хэлхээ шиг мэлтэрсээр. 

	Хорин хэдхэн наснаасаа эсэргүүгийн гэр бүл гэгдсэн Намсрайжав гуай энэ хугацаанд юу алиныг үзэв дээ. Хатуу ширүүн амьдралын хугацаанд хөөгдөж туугдаж явахдаа ханиасаа үлдсэн алт шиг ганц үрээ алджээ. Мэргэ төлөгчдөөс асуухаар: Ханиа хүлээгээд нэмэргүй юм байна аа. Тэр хүн иргэж ирэхгүйгээр явж. Харин сүнс нь танайхны төрөлд эргэж төрөх юм байна гэдэг байв. Ийнхүү хамаатан садандаа төрж байгаа хүүхэд бүрийг ажиглаж хань минь хаана дахин төрдөг бол? хэмээн сэтгэлээ хуурч зүрхээ тэжээсээр байв. Тэгтэл эгч Тогоохүү нь хүү төрүүлжээ. Тэр хүүхэд зүүн далныхаа орчим сумны нүх шиг мэнгэтэй, тэр тушаа зүүн эгэмдээ сум задарсан юм шиг сорви (мэнгэ)-тэй ажээ. Гарцаагүй мөн байна. Миний ханийг зүрхэн ташаа араас нь буудаж хороожээ гээд Намсрайжав гуай мэгшин уйлж байсан гэдэг. Тэгээд эгчээсээ хүүг өргөж авлаа. Хүүгийн үс зүс өсөх тусмаа Жамбаатай адил болсоор байлаа. Харийн хүн ч гэсэн миний Жамбаа эргэж ирсэн юм гэж Намсрайжав гуай хүүгээ халуунд халаалгүй хүйтэнд дааруулалгүй саальтай энгэртээ тэвэрсээр өсгөж өндийлгөж өнөөдөр 53 настай хүүтэйгээ хамт амьдарч байна. 

	Тэр минь 44-хөн настай баригдаж алагдсан юм. Би хүүгээ 44 хүрэхийг нь тэсэлгүй хүлээж байлаа. Гадуур ажилтай явж байгаад нэг өглөө хүү маань нэлээн эрт ороод ирлээ. Яг л Жамбаа минь миний энхрий цагаан гэсээр ороод ирэх шиг болсон (Намсрайжавыг тэгж дууддаг байжээ). Яасан адилхан харагдсан гээ. Зөрж гараад гадаа уйлж билээ. Миний хань над эргэж ирсээн. Энэ сахалт Батмөнх чинь төөрч ирээд эргэж төрсөн холын хүн, гол дэвтээсэн үр минь юм шүү дээ гэж Намсрайжав гуай ярьсан юм. 

	Намсрайжав гуай нийслэл хүрээнд одоо улсын клиникийн төв эмнэлэг байгаа газар 84 жилийн тэртээ анх мэндэлж Гэндэн—Ойдов хэмээх төвөд хүнд үрчлэгджээ. Амьдралын эрээн бараан, зовлон жаргал бүхнийг элээсээр өнөөдөр нүд хөл муу суугаа боловч ухаан санаа нь саруулхнаар байна. 

	Над шиг энэ хүрээ хотод амьдарсан уугуул иргэн цөөхөн л байх даа. Богдын хүрээ гэж тиймхэн газар байсныг ийм сайхан хот болгочхоод байгааг хараад эмээ нь баярлалгүй яах вэ. Энэ төрөлх нийслэлийн минь 355 жилийн ойн баяр болно гэж сонсоод эмээ нь дотроо яасан их баярлана вэ? Муу өвгөнийг минь цагаатгаж үнэмлэхийг нь над хадгалуулсан. Энэ төр, засагт хилсээр хэлмэгдэгсдийн гэр бүл, үр хүүхдийг харж хандах сайхан шийдвэр гаргасан байлаа. Хар залуугаар алагдсан муу өвгөнийг минь бодоод хатаж шаналж цөхөрсөн намайг бодоод Нэг орон сууцтай болгож өгөх болов уу гэж Нийслэлийн засаг даргадаа хандсан. Тогтоол шийдвэр ч гарсан гэсэн. Чимээгүй л байх юм. Энэ их ойн босгон дээр эмээ нь өөрийн гэсэн орон байртай болох болов уу гэж горьдож суугаа даа хэмээн Намсрайжав гуай яриад Нийслэлийн уугуул иргэний хувьд Улаанбаатарчууддаа баяр талархал илэрхийлж аз жаргал ерөөснийг дамжуулах гэсэн юм. Хань нь эргэж төржээ. Өөрөө л итгэж суувал болоо биз дээ. 

	Г. Жамъян “Сүнстэй нөхөцсөн хүн" Уб., 1995 он. х. 12—16

	 

	 

	ГОВИЙН ЧӨТГӨРИЙГ ЗАЙРАН, ЛАМ ХОЁР ДАРСАН НЬ

	 

	Богд гэгээнд “Зүүн говьд чөтгөр шулам бий болж хүн малыг айлгаж байна. Ийм учраас та ном чадалтай лам нарыг явуулж дарж өгөөч” гэсэн хүсэлт иржээ. Тэр бээр энэ асуудлыг газар дээр нь шийдэх хүн ол гэж Баргын бишрэлт чин ван Пунцагравданд хэлүүлжээ. Тэр бээр дээдсийн зарлигийг хүлээж аваад нутагтаа алдартай зайран Ширнэн, цорж лам Гончигдаш хоёрыг өргөөндөө урин авчрав. Вантан сахлаа имрэн сууж байснаа “Зүүн говьд чөтгөр шулам бий болчхоод байгаа гэнэ. Та хоёрын хэн нь тэр аюулыг устгаж чадах вэ” гэхэд зайрантан “Би маанийн үрэлд хэвтээд магнаг торгонд ороогй бол хүрэл хонхны хэл, хүүхдийн сахиус болоогүй бол дийлнэ” гэсэн байна. Харин ламтан “Би үзэх царайгүй, үлээх амгүй бол дийлэхгүй" гэжээ. Пунцагравдан хэсэг бодсоноо “Та хоёр нэг нь болохоор дийлнэ, нөгөөх нь болохоор дийлэхгүй гээд байх юм. Уг аль алиных нь шашны номд цуг явуулж болохгүй хэдий ч олны тусын тулд цуг явуулахаар шийдлээ. Хоорондоо битгий алалцчихаарай” гэсэн байна. Тэгээд зайран, цорж хоёр тэмээн сүйх тэргээр явахаар болж суутал Ширнэн “Хөөе хөтөч өө, энэ лам чинь баачихлаа” гэж хашхирчээ. Хөтөч гайхсаар очтол ламын доор нээрээ баас байх бөгөөд тэр бээр “Хөөе ламтаан таны доор" гэхэд Гончигдаш “Алив хүүхээ энэ үү” гээд бөөгнөрсөн сур дороосоо гаргаад иржээ. Тэргэн дотор түрүүчийн харсан баасны оронд сур байсанд хөтөч ихэд гайхжээ. Төд удалгүй зайрантан “Хөөе хөтөч өө, чи энэ ламыг энд буулга. Түүнээс муухай юм үнэртээд байна” гэхэд хөтөч бас л юу болчхов гэж амандаа үглэсээр сүйх тэрэгний хаалгыг онгойлготол өмхийрсөн махны үнэр ханх тавив. Тэр бээр зүүрмэглэж явсан ламтныг угзран “Хөөе танаас өмхийрсөн юм үнэртээд байна” гэхэд ламтан “Юун үнэр танар” гэхийн сацуу арц хүжсийн үнэр сэнгэнэжээ. Ламтан хөтчид хандан “Хүүхээ би тэмээг чинь хөтөлье. Энэ хүн намайг шоглох гээд байна” гээд босоход өвөр дээрээс нь баахан мэлхий унажээ. Ингээд зайран, хөтөч хоёр сүйх дотор суун явж ламаараа тэмээгээ хөтлүүлэх болов. Төд удалгүй нөгөө чөтгөр шуламтай гэх газар ойртож ирээд зайран “Хөөе ламтан чи буц. Харин хөтөч чи намайг дагаад яв” гэхэд Гончигдаш ламтан “Өчүүхэн би таныг бараадаад явъя л даа” гэжээ. Тэд замдаа буудаллан хооллож ундлаад цааш явтал ламтны унаж явсан мориных нь хамар тачигнаж хөлөөрөө хий самардаад урагш гишгэхээ байжээ. Ширнэн зайран ламтанд уурлаж “Юугаа харж явдаг лам бэ. Энэ мориныхоо уруул амыг хар” гэв. Лам, хөтөч хоёр очиж харвал мориных нь уруул амыг ямар нэгэн төмрөөр самардаад цусыг нь гаргачихсан байлаа. Ламтан өврөөсөө шилтэй рашаан гаргаж цацтал мориных нь уруул ам зүв зүгээр болжээ. Гэтэл зайрантан “Юун балай юм хийгээд байгаа юм бэ” гэснээ сүйхнээс сэлэм гаргаж ирээд хэд хэд хий цавчиж орхитол түүний сэлмийнх нь ирийг даган цус дусалж байсан байна. Тэд цааш явсаар нөгөө чөтгөр шуламтай гэх газар очвол баруун хойшоо харсан агуй байх бөгөөд тэндээс үе үе элсээр шуурч байв. Мань гурав ойрхон буудаллаж ламтан ном судар, хонх дамраа гаргахад зайрантан хэнгэргээ бэлдлээ. Хөтөч эр томоос том түүдэг гал асаахад түүнд зайрантан нэг төмөр муна өгч “Юм ирвэл цохиод бай. Гэхдээ чам руу хэн ч ирэхгүй биз дээ” гэв. Шөнө орой болж од мичид гэрэлтэнгүүт энд тэндгүй чимээ гарч эхлэв. Тэгэнгүүт зайрантан хэнгэргээ дэлдэж байснаа больж сэлэм эргүүлж гарав. Ламтан номоо уншаад л гурилаар баахан хүн хийж өмнөө өрөөд байлаа. Гэтэл шөнө дунд болохын алдад эргэн тойрон оч мэт улаан нүднүүд гэрэлтэж харанхуйд ямар нэгэн амьтад сүүтгэнэж эхлэхэд зайрантан сэлмээ эргүүлж “Чөтгөр болсон бурхан чамайг галд шарж иднэ дээ” гэж хашхиран дэвхцэж байв. Гэтэл түүний энгэрээс гал гарч зайрантан бачимдан хараах үед хөтөч ус бариад ухасхийхэд ламтан “Хөөе хүлээж бай. Чи чинь шар тос хийх нь үү” гэвэл нээрээ хувинтай ус нь шар тос байлаа. Ламтан шатаж буй зайрантан руу гүцтэй шар тос хийтэл тэр дороо унтарчихсан байна. Ширнэн амьсгаадан суух үед ламтан нөгөө гурилан хүнээсээ нэг нэгээр нь галд хийхэд ямар нэгэн амьтан муухай орилох сонстов. Яг энэ үед зайрантан өндийж тэрхүү гурилан хүмүүсийг нэг нэгээр нь идэж эхэллээ. Харин хөтөч эр нэгэнтээ харвал ламтны эрих хар эрээн могой болж, хонх дамар нь нохойн гуя болчихсон, ламтны биеийг тойрон улбар шар гэрэл хүрээлсэн харагдав. Түүн рүү ямар нэгэн амьтан очоод мөргөж буй мэт түсхийсэн чимээ гарахаас гадна шүд хавирах, төмөр хяхтнах чимээ сонстож байжээ. Төд удалгүй үүр цайхад ямар нэгэн амьтны муухай орилох чимээ гарч байснаа нам гүм болсон байна. Тэгээд ламтан, зайрантан хоёр эвтэй найртай нь аргагүй цайгаа хувааж ууцгаагаад нам унтжээ. Мань хоёр үд болтол унтаад бие биедээ эм тан өгч байгаа харагдав. Ингээд тэр гурав буцсан бөгөөд үүнээс хойш нутгийн ардууд тэр газрыг элдэв чөтгөртэй энэ тэр гэж Богд хаанд дахин мэдүүлээгүй байна. Хожим зайран Ширнэн “Би говийн чөтгөрийг, цорж Гончигдашгүйгээр дарж чадахгүй байлаа” гэж ярьсан гэдэг. Харин цорж Гончигдаш “Ширнэн зайран ямар нэгэн юманд хатуу ширүүнээр хандах гэдэг хүн юм билээ. Тэр нь чөтгөр шуламд бол аргагүй л зөв арга юм. Говийн чөтгөрийг дарахад түүний хар хүч, хурц хараа, бяр чадал их хэрэг болсон. Би яах вэ дээ сайн багш нарын заасан ном эрдмийн хүчээр л үзэлцсэн. Бид хоёр хамсраагүй бол тэр нутгийн чөтгөр шулмыг дарж чадахгүй байх байлаа” гэж хуучилжээ. 

	("Буг чөтгөртэй таарсан хүмүүсийн бодит явдлууд” 1. Уб., 2003 он. 179—184-р тал)

	 

	 

	СҮНС НЬ ЯВЖ ЯВЖ ЭРГЭЖ ИРСЭН

	 

	Биеэсээ зайлсан сүнсийг номын чадлаар дуудан эргүүлж авчирдаг лам Монголд асар олон байлаа. Миний мэдэх Дарьгангын их лам Инлай буюу Лувсандагва гуай сүнсийг дуудан эргүүлж авчирч байхыг олон удаа үзсэн. Хүний сүнс бүсээрээ дамжин гарч, ирэхдээ ч бүсээрээ дамжин биед ирдэг учраас бүс шиг эрхэм дээд зүйл байдаггүй юм гээд сүнсийг нь дуудаж байгаа хүнд заавал бүс бүслүүлсэн байдаг сан. Тэгээд биед сүнс нь эргэж ирсний дараа бүсээ зангидан нандигнаж, хадгалж яв гэдэг байсан. Монгол хүний бүсээ дээдэлдэг учир утга ч үүнтэй холбоотой болов уу. 

	Их ламтан жараад оны үед өсөж төрсөн нутаг Дарьгангаараа явж байгаад нэг айлд буусан чинь бөөн уй гашуу болцгоож байжээ. Дашдорж хэмээх ид дундын насны эр жаахан айрагдаж халамцуу яваад мориноосоо чирэгдэн нас бараад удаагүй байв. Аав, ээж, ах дүү эхнэр хүүхэд нь уйлж унжчихсан толгой дээр нь зул мандаагаад эцсийн замд нь үдэх тийшээ хандаж байв. Инлайг ирсэнд бүгд баярлан хойдохыг нь унших лам ирлээ хэмээн олзуурхаж байжээ. 

	Инлай ямар ч байсан энэ хүний сүнсийг дуудаж үзье хэмээн бодоод дөнгөж амьсгал хураагаад байгаа гэх тэр хүний биеийг бүсээр нь ороож байгаад ном уншиж эхэлсэн байна. 

	Цаг хэртэй болсны дараа цогцос хөдлөх шиг болжээ. Хүмүүс бүгд дуу алдсан байна. Удсан ч үгүй гүнзгий амьсгаа авчээ. Дахиад гучаад минут болсны дараа нүдээ нээж тойрч байгаа хүмүүсийг бүгдийг эргүүлж тойруулж харсан байна. Бүгд баярлалдан уйлалдлаа. Ийнхүү үхсэн хүн номын чадлаар дахин амьдарсан юм. Инлай: Нэг их гэмтсэн, цусаа юүлчихсэн юм байгаагүй. Сүнс нь зайлчихсан байлаа. Сүнс эргэж ирэхээр аяндаа өөрөө амьдарч эхэлсэн гэж ярьж байсан сан.

	Дашдорж гуай хэдэн жилийн өмнө эсэн мэнд амьдарч байсан. Таны сүнс зайлаад эргэж ирсэн гэсэн. Танд мэдэгдэх юм юу байв гэхэд тэрээр их л сонин зүйл хуучилдаг байжээ. Зүүдлээд л байх шиг байсан. Тэр зүүдэнд үзсэн уулзсан зүйл маш тод байна. Би нэг их уултай газар очсон. Уулын бэлээр газаР байхгүй, нэлэнхийдээ шатаж байгаа гал байлаа. Тэр гал дотор өч төчнөөн хүн байсан. Би тэдний дээгүүр ойрхон эргэлдээд байлаа. Тэр гал дотроос сарвалзаж байгаа хүмүүсийн дунд олон танил царай харагдсан. Хар Бархас (Онгон суманд байгаад нас барсан), Лувсанжамбаа (нас барсан таньдаг жолооч нь), Галмөнх (Аймгийн төвд байж байгаад нас барсан хамаатан нь) гэх мэт таньдаг хүмүүс зөндөө байж. Галмөнх: Намайг энэ галаас нэг гаргаад өгөөч. Би ээждээ очмоор байна гээд уйлж байсан гэнэ. 

	Бас нэг огт танихгүй залуу эмэгтэй:

	— Би Дорнодын Матад сумын хүн. Намайг шөнө гарч, хонио эргэж явахад аваад ирчихсэн. Явуулахгүй юм. Хань, үр хүүхдүүддээ очмоор байна хэмээн учирласан гэнэ. 

	Нэг эмэгтэй хүүхдүүдээ мөрөн дээрээ суулгачихсан хоёр гараа өргөчихсөн дээшээ сарвалзан намайг аваад яваач. Би Баянхонгор аймгийн хүн, хүүхдүүдтэй минь аваад ирчихсэн. Би гэрээдээ буцаж очмоор байна хэмээн уйлж байв. Ийнхүү галын дундаас сарвалзах асар олон хүнтэй уулзаж ярилцсан гэнэ. Үүнийг сонсоод хэдийгээр зүүд ч гэсэн ямар сонин юм бэ? гэж бодогдсон. 

	1950-иад оны үед Дорнод аймгийн өмнө талын сумд, ялангуяа Матад орчмоос шөнө бие засахаар гарсан эмэгтэй мөр сураггүй алга болж гэнэ. Хониндоо явсан хүн эргэж ирсэнгүй гэсэн олон домог сонсож сууснаа дурсан эргэлзэх сэтгэл төрж билээ. 

	Тэр ч бүү хэл Баянхонгорын аль ч сум билээ дээ нэг айлын эхнэр хүүхдүүд гэнэт сураггүй алга болоод нөхөр нь аймаг хотгүй эрээд олоогүй гэсэн яриа ч нэг үе гарч байсан. Ийнхүү гэнэт алга бологсод нас барагсдын сүнс хаа нэгтээ байдаг, бид амьсгал хураахаараа тэдэнтэй очиж уулздаг юм биш байгаа даа? Бид зүүдэндээ олон сонин юм үздэг. Үхсэн алга болсон хүмүүстэйгээ ч уулздаг. Биднийг унтуулж орхичхоод өнөө муу сүнс маань хаа нэгтээ тэнүүчилж очоод ирдэг юм биш байгаа даа гэсэн өнгө өнгийн бодол сэтгэл зовооно. Биеэсээ зайлсан сүнсийг дуудаж ирүүлэх нь лам бүхний тусгай онцлогтой боловч бүс бүслүүлдэг нь нийтийн нэгэн заншил мэт санагддаг. 

	Монголын ардчилсан холбооны анхны гишүүн, Хэнтий аймгийн хувилгаан Минжүүр гуайн хүний сүнс дуудаж байгааг хэдэн удаа харсан. Сүнс нь зайлсан хүнд бүс бүслүүлж суулгачхаад шаазанд ус хийн цаас хөвүүлдэг юм билээ. Тэгээд номоо уншаад байхад нөгөө цаас гэнэт өөрөө дээшээ тэгширч босож ирэх нь ажиглагддаг. Тэр л үед биед сүнс нь эргэж ирлээ гэж үздэг байсан. 

	Сүнсээ дуудуулагчаас:

	Тэр үед юу мэдэгдэв гэхэд: Хамаг бие чичирч хачин тавгүй байснаа уртаар санаа алдмаар болж нэг их сайхан тайвширсан. Унтмаар санагдан нойр хүрсэн гэж билээ. Энэ бүхнээс үзэхэд хүнд сүнс бий. Тэр нь биеэ орхиод яваад өгдөг, эргээд хүрээд ирдэг ажээ. Иргэж ирэхгүй удвал тэр сүнсгүй махбод хэсэг хугацаанд сулбайж яваад ойчоод өгдөг юм байна. 

	 

	 

	ЭРГЭЖ ТӨРСӨН ХҮҮХДҮҮД

	 

	Амгалан. (4 настай хүү) 

	Би тэр Чулуунаас холдож чадахгүй байсан. Нэг өдөр би зугтаагаад холоо явж байсан чинь засмал зам дээр улаан автобус эвдэрчихсэн байлаа. Олон хүн автобуснаас буугаад хагарсан дугуйг нь хараад л. Ээж жолоочийг шоолоод л, муу жолооч л ингэж дугуй нь хагардаг юм гэсэн. Жолооч ээжийг махир төмөр барьж хөөгөөд л. Би тэгээд л ээжийнхээ өвөрт давхиад орчихсон юм шүү дээ гэж ярилаа. 

	 

	Амгалангийн ээж Н:

	Энэ бүгд үнэн. 1989 онд бил үү дээ би Баянхошууны хойгуур явдаг автобусанд суугаад явж байсан чинь Далан давхрын зэрэгцээ ирээд дугуй нь хагарчихлаа. Жолооч нь хүн амьтангүй газар биднийг буулгачхаад мөд явахгүй шүү. Та нар унаагаа өөрсдөө олцгоо гэж билээ. Бид жолоочид гомдон элдвийн л үг хэлсэн. Би ойрхон байсан болохоор санаанд ч үгүй: Муу жолооч л ингэж дугуй нь хагарч суудаг юм гэсэн чинь торцовоо бариад хөөж билээ. Би зугтааж хүмүүсийн араар нуугдаж байж арай л цохиулчхаагүй. Энэний дараахан би хөл хүндтэйгээ мэдсэн. Ямар амьтных нь сүнс ирсэн юм, осолгүй л миний хүү ээждээ Далан давхраас эргэж ирсэн юм даа гээд өхөөрдөж сууна. 

	 

	Энхзаяа (3 ой хагастай, хүү). 

	Ээж ээ, би лам байсан шүү дээ. Тэр муу үдээр шиг хар Цоогоог хараад мөн их айдаг сан. Ирж яваа харагдахаар нь барааныхаа доогуур ороод нуугдчихдаг байсан. Намайг буудна гээд л гар буугаа долоолгохоор нь би өвдөгнөөс нь зуураад амь өршөө, амь өршөө гэдэг сэн гэж ярьжээ. 

	Энхзаяагийн өвөө аав ярих нь: Манай нутагт Ловон Чүлтэм гэдэг лам байсан. Бид бол Ловон л гэнэ. Нууж гүрэм ном хийнэ. Лүйжин тавина. Түүнийг нь дотоод яамныхан мэдчихээд байнга мөрдөж мөшгөнө. Хэд хэдэн удаа бариад их ч удаагүй гарсан байх. Өөрөө ч төвөг гэж бодох болсон. Тэгээд хар болж хүмүүсээс буруулж явдаг болж билээ. Мөртөө л мал маллаж байгаад их өндөр насалж саяхан таалал төгссөн. Хэлтсийн хар Цогзол гэдэг ёстой үдээр шиг хөх ахмадаас Ловон үнхэлцгээ хагартал айдаг байсан юм. 

	Барааныхаа доогуур нуугдаж байсныг мэдэхгүй. Их л айдаг, хаа яваа газраа зугтааж явдаг байсан юм. Цогзол нэлээн хэдэн жилийн өмнө нас барсан. Дараахан нь Ловонтой уулзахад;

	— Өнөө муу үдээрээсээ салж амарлаа. Хэр баргийн юманд өнхөрдөггүй хэцүү толгой шүү гэж байсан сан. Тэр муу үдээр шиг хар Цоогоог хараад мөн их айдаг сан гэдэг нь яриангүй Цогзол мөн. Энхзаяа хүү бол яриангүй Ловон ламын сүнс. Байгаа байдал нь жигтэйхэн адилхан. Хэн ч зааж өгөөгүй байхад бие засахаар гарахдаа За нэг гадаалчхаад ирье гээд л гардаг юм даа. Энэ хүүг лам болговол сайн лам болно гэж ярилаа. 

	 

	Энхнасан (3 ой 6 сартай, охин) 

	Баруун шуу дээр нь давхиж яваа морины хэлбэртэй улаан мэнгэтэй. (Томоо мэнгэ)

	Ээж нь ийнхүү ярилаа. 

	— Миний нөхөр Базаргарьд гэж жолооч хүн байсан юм. Бид хоёр суугаад арваад жил болсон. 2 хүүхэдтэй сайхан амьдарч байсан. Нөхөр маань Говь—Алтай руу ажлаар яваад Даваанаас гулсаж осолдсон юм. 2 жил хэртэй ганцаараа яваад энэ нөхөртэйгөө нийлсэн. Суугаад гарсан охин нь энэ. Баруун шуун дээрээ давхиж яваа морины хэлбэртэй улаан мэнгэтэй гарсан. Анхны маань ханийн сүнс яриангүй мөн. Моринд хорхойтой хүн байсан юм. Тэгээд баруун шуун дээрээ яг энэ мэнгэ шиг давхиж яваа морины дүрс шивсэн, зүүн шуун дээрээ Д. Г (Даваагийн Галсмаа) гэж миний овог нэрийн эхний үсгүүдийг томоор шивсэн байж билээ. Тэр морины дүрс миний охинд яах аргагүй бууж ирсэн байна билээ. Тэгэхээр миний нөхөр ханьдаа эргээд ирсэн. Одоогийн хань маань архи ууж намайг их зовоодог хүн. Олон удаа өнгөрөөсөн. Сүүлдээ салдаг ч юм уу гэж хэд хэдэн удаа тусдаа болж үзсэн. Салчхаж болно л доо. Анхны минь ханийн сүнсийг олгож өгсөн юм гэж бодохоор өрөвдөөд байдаг юм гэж ярьсан. 

	 

	Б. Нямжав (Гачууртын САА-н саальчин байсан)

	Ээж минь 80 шахаад өөд болсон. Миний ээж хэдэн үнээний дэлэн шувтардаг жирийн л нэг малчин байсан. Ээжийг өөд болсны дараа манай том охин жирэмсэн болж охин төрүүллээ. Охин бусдаас ялгарах юм байгаагүй. Ерөнхий төрх ааш зан нь эмээ ээжийгээ өвчсөн хүүхэд байлаа. Тэгээд бид буурай эмээгийн сүнс гэж өхөөрддөг байсан юм. Гурван ой өнгөрөөд байсан юм сан. Нэг орой үнээ ирж яваа үеэр гадаа зогсчихсон “Долоодой, Долоодой” гэж дуудан өөвлөж зогслоо. Бид ч гэрт гадаагүй сэтгэл сэрдхийгээд явчихлаа. 

	Юугаа дуудаад байгаа юм гэсэн чинь:

	— Миний муу долоодой үнээ ирж явна уу, үгүй юу. Мөн ч сүүтэй амьтан сан гэж хээвнэг ярьж билээ. 

	Энэ Долоодой нэртэй үнээ бол үнэндээ манайд байсан үхэр. Ээж минь сүү ихтэй нэг яхир шар үнээгээ Долоодой гэж нэрлээд үнээ ирэх болгонд “Долоодой Долоодой” гээд тосож зогсдог сон. Ээжийг нас барахаас 10-аад жилийн өмнө энэ үнээ нэг өглөө үхчихсэн байлаа. Ээж минь хайран үнээ гээд уйлж байсан сан. Тэгээд Долоодой мартагдаж хэн ч манай зээ охинд хэлээгүй дээ. 

	Тэгэхэд л гурван настай хүүхэд яг ээж шиг минь “Долоодой, Долоодой” гээд зогсож байсан. Аргагүй л ээжийн минь сүнс мөн. Эргэж гэртээ ирсэн гэв. 

	 

	А. Норовдорж (Дорноговь аймгийн Их—хэт сумын малчин):

	Их хэт суманд Даваанамжил гэж нэртэй уяач байгаад хэдийн таалал төгсөж билээ. Эднийх Хэнтийн Галшараас удамтай хурдан сайн морьдоороо нэрд гарсан айл байв. Тэдний хар азаргын үр төл одоо ч байгаа. Их Хэт, Дэлгэрэх, Атганширээ сумдаар бараан зүсмийн хурдантай хүмүүс аргамаг хурдан хүлгүүдээ Даваанамжилын хар азарганы удам угсаа гэдэг. Нутгийн нэрд гарсан уяач Даваанамжил гуайг өөд болсны дараахан Их Хэт сумын малчин зулгуй Дамчаагийнд нэгэн хүү мэндэлжээ. Хүүд бусад хүүхдээс содон шинж тэмдэг байсангүй. Хүүгийн нэрийг Төгсөө гэдэг. Төгсөө хүү дөрвөн ой хүрч байхдаа гэнэт нэгэн өдөр аавдаа ийнхүү ярьжээ. 

	— Миний олоон олон адуу бий. Миний адуу Хөх Хайрханы ар өврөөр бэлчиж байгаа шүү дээ. Тэр адуун дунд миний сартай хар саарал даага байгаа. Тэр чинь миний морь гэж ярьсан гэнэ. Аав нь гайхан:

	— Юуны чинь адуу мал гэхэд хүү үнэхээр учирлан:

	— Миний сартай хар саарал даага байгаа. Би морио унамаар байна гэжээ. 

	Төгсөө хүү аавдаа энэ үгээ хэд дахин хэлжээ. Тэгээд хүүгийн эцэг бодож: Нээрээ л Хөх Хайрхан гэж нутгийнхан нэрлэдэг тахилгатай жижиг овоо бий. Түүнийг миний хүү үзэх нь байтугай нэрийг нь ч дуулаагүй. Тэр хавиар адуутай айл цөөн тун цөөхөн. Даваанамжил гуайнх л түүгээр нутагладаг байсан. Одоо хүргэнийх нь тэнд байгаа. Хуучнаа бодвол адуу нь цөөрсөн. Гэхдээ хэдэн азарга адуу бий. Юу ч болсон очиж үздэг юм бил үү гэж бодоод нэг өдөр Хөх хайрхны зүг шогшжээ. Үнэндээ л хайрхны өвөрт хэсэг адуу бэлчээрлэж байсан нь Даваанамжил уяач агсны хүргэний адуу ажээ. Дамчаа адууг нь их л шохоорхон үзэж. Тэгтэл адуун дунд нь нээрээ л сартай хар саарал даага байв. Дамчаа сайн нүдэлж аваад эзэнтэй нь уулзан дааганы наймаа хийжээ. Тэгээд хүүгийнхээ ярьсан даагыг зүсээр нь хөтлөөд ирсэн чинь Төгсөө жигтэйхэн баярлаж. Миний морь миний морь гэж даага руугаа гүйж очсон гэнэ. Нуруун дээрээ хүн гаргаж үзээгүй онгон зэрлэг даага. Төгсөө хүүг ойртоход үргэлж туйлсан ч үгүй хэзээний ижил дасал амьтан шиг толгойгоо өгөн хүзүүгээ маажуулжээ. Тэгээд Дамчаа хүүгийнхээ морийг хойтон жил нь уяж таван настайд нь унуулан сум, аймагт түрүүлүүлж арав гаруй жил хурдалсан ажээ. Энэ бүхнийг Даваанамжил гуайн хүүхэд дүү нар мэдээд Төгсөөг аавын минь сүнс хэмээн хүндэлж дээдэлж өнөө хүрсэн ажээ. 

	 

	Г. Нямбаяр (Хөвсгөл аймгийн Шинэ—Идэр сумын малчин)

	Нэлээд хэдэн жилийн өмнө манай энэ нуурын ар биеэр нутагладаг Тогтох баяных гэж айл байсан гэдэг. Тогтох баян гэж тийм ч хөл алдсан баян биш ч мал малын захтай сайхан морь унадаг ганган хүн байсан ажээ. Аавынх айл саахалт олон жил болсон юм. Тогтох гуайн охин Мөнхдулам гэж нутаг усандаа зартай сайхан хүүхэн байгаад хотын жолооч даган Улаанбаатар ороод сураг тасарсан. Бодвол хот хүрээгээр амьдарч явдаг байх. Мөнхдуламаас гарсан хүүг таван настай байхад даахийг нь үргээсэн гэдэг. Бараг долоо хоног найрласан юм гэнэ лээ. Гурав дахь өдрийн бага үдийн хэрд ирсэн зочид нэлээд халчихсан найр ид дундаа үргэлжилж байхад Хэнтий Шаравын хүү Улаан Дондог гэж залуу орж ирсэн гэнэ. Хэнтий Шаравын гэдэг нь Хэнтий аймгаас ирж энэ нутагт суурьшсан Шарав гэдэг байсан юм санжээ. Тэрэг чарга хийж аян жинд их явдаг Шарав гуай хэдэн жилийн өмнө өөд болжээ. Олон сайхан хүүхэдтэй, Шарав гуайн хүүхдүүд нь энэ нутаг усанд айл гэр болцгоогоод сайн сайхан амьдарч байгаа билээ. Тэрний нэг нь баахан улаан царайтай Дондог гэдэг залуу байв. Тэгээд нутгийнхан Хэнтийн хүү улаан Дондог гэж нэрлэжээ. Дондог мал дагасан жирийн л нэг залуу. Моринд сайн, голдуу адуу малладаг ажээ. Тогтох гуайн хүүхдүүдтэй үерхэж дассан, айл аймаг явдаг Дондогийг хүүхдийн даахь үргээх найрт урьсан юм санжээ. Эмээ өвөө нь хүүд даахийг нь боосон хадаг, хадгийн үзүүрт уясан хайч бариулаад Дондог руу очуулсанд (даахь үргээх монгол заншил) хүү жигтэйхэн танимхайрч Дондогийн хүзүүгээр тэврэн миний муу хүү гээд үнсэж гарсан гэнэ. Дондог гайхаж, бас гэр дүүрэн хүмүүсээс ичиж улайжээ. Улаан Дондог бүр хагарах гэж байгаа алим шиг болсон гэнэ. Хүү тэгсэн чинь үргэлжлүүлэн Дондогийн эгч дүү зургаан хүнийг зургуулыг нь нэрээр нь асуун миний хэдэн хүүхэд сайн л яваа юм байна даа гэсэн гэдэг. Гэр дэх хүмүүс цөм гайхацгаан чимээгүй болцгоожээ. Хүү ээжийнхээ өвөр дээр очиж суугаад ээждээ:

	— Энэ муу Улаан Дондог чинь миний хүүхэд шүү дээ. Багадаа яасан их зовоож байсан гээ. Бараан дээрээс унаж хөлөө гэмтээчхээд хэчнээн сар би чиг барьж боочхоод элгэндээ тэвэрч явлаа. Тэгсэн чинь одоо хөл нь зүгээр, ийм сайхан эдгэрчихсэн юм. Аймагт сайн барилдсан шүү. Би хөлийн нь гэмтэл сэдрэх вий гэж хазайхад нь дагаж хазайгаад л байж билээ гэхчлэн ярилаа. Үүнийг сонссон Дондог:

	— Яах аргагүй үнэн ярьж байна. Аавын минь сүнс байна гээд уйлж жигтэй юм болсон гэдэг. Гэрт найрлаж байсан олон хүмүүс бүгд сонсон Яриангүй Тогтох гуайн сүнс байна. Хөөрхий муу өвгөн эднийд эргэж иржээ гэцгээсэн гэнэ. Хүүг ийнхүү яриулах гэж дараа нь хэчнээн үзсэн боловч дахин ний нуугүй ярьсангүй. Хүүхэд урьд насных нь дурсамж тодорхой нэг үед л орж ирдэг бололтой юм. Энэ хүү яриангүй л Тогтох гуайн сүнс. 

	 

	 

	СҮНСТЭЙ ЗЭРЭГЦЭН СУУЖ ЯВЛАА

	 

	Сүхбаатар аймгийн эмнэлэгт нас барсан хүний цогцос хадгалж хамгаалдаг, оршуулдаг Адъяа гэж хүн байж билээ. Олон жил энэ буяны үйлсэд зүтгэсэн болоод айж ичихийг ч мэдэхгүй хэзээ л хэрэгцээтэй үед түмний тусын тул буян хийж явдаг сан. 

	Түүний ярьсан нэг зүйл санаанаас ер гардаггүй. 

	— Сүнс байдаг юм шүү. Би олон удаа таарсан. Нэг намар оройхон цаг юм сан. Аймгийн эмнэлэгт ганц бие өвгөн ирээд өнгөрчихлөө. Ах дүү хамаатан садан гэж байхгүй. Ойр төрлийнх нь хэд хэдэн хүнтэй уулзаж утсаар ярьсан чинь бид авахгүй. Та нар л өөрсдөө оршуулчих гэсэн гэдэг. Тэгээд намайг аваад яв гэж билээ. Өвгөний цогцсыг дээлд ороогоод муу морин тэргэн дээрээ тавьчихлаа. Тэгээд л оршуулгын газар луу шогшуулж өгөх нь тэр. Тэнд бэлэн нүх бий. Унагаангуутаа хэдэн хүрз шороо хийгээд л дуусах ажил л даа. Тийнхүү шогшуулж яваад нэг харсан чинь миний баруун гар талд нэг хүн ч юм уу, сүүдэр ч юм уу хар юм сууж явна. 

	— Юу вэ чи гээд ташуураар шавхуурдчихсан чинь биегүй бололтой ташуурын сур тэрэгний цаад арлыг тас хийтэл ороолгож байна. Нөгөө цогцсоо тэмтрээд үзсэн чинь яг л миний ороож хэвтүүлсэн хэвээр. Өнөө сүүдэр ч алга болсонгүй оршуулгын газар очин очтол сүүтийгээд байгаад л байв. 

	— За чи тэгж л байг чамайг энд орхиж л таарна гэж бодоод аажуухан явсаар ухсан нүхний хажууд ирэн цогцсыг нүх рүү гулсуулан унагахад нөгөө сүүдэр хүн байрандаа суусаар л байв. Би оршуулгыг номын ёсоор гүйцээгээд дээд талын шороо чулууг сайхан янзалчхаад эргэж харахад нөгөө сүүдэр хүн суусаар л байлаа. Миний нэг уншдаг тарни байдаг юм. Түүнийгээ 21 удаа уншаадахсан чинь нөгөө хүн гараа савчин тийчлэх шиг боллоо. Морь үргэж золтой л авч зуларсангүй. Тэгснээ нөгөө сүүдэр хүн маань резин шиг эгц дээшээ суналаа. Толгой тал нь тод бөгсөн тал нь бүдгэрсээр миний тэрэг дээрээс тасарч огторгуйн уудам руу замхрах нь тэр. Морь маань ч үргэхээ больж тэрэгтэйгээ толгой унжуулан өвс ногоо үнэрлэлээ. 

	Хүний биеэс сүнс нь тэгж тасардаг юм билээ. Ийм явдал хэд хэдэн удаа над тохиолдсон. Миний төрөлд сайн лам хүн байсан. Нас барсан гээд оршуулах гэж байсан хүнийг үзээд:

	— Өө энэ чинь сүнс нь тасраагүй байна шүү дээ хэмээн хэдэн ном уншаад амь оруулж байсан удаа ч бий. Сүнс нь яваад өгвөл л яаж ч болохгүй болдог юм билээ. Хүний сүнс биедээ урт удаан хугацаагаар хоргодож, тодорхой хугацааны дараа тасарч явдаг юм гэж ярьсан сан. 

	 

	 

	МИЧИДМААГИЙН СУВАРГА

	 

	1950-аад оны үе. Улаанбаатар Замын—Үдийн төмөр зам сураг ч үгүй байлаа. Дорноговь аймгийн арын хар тойром буюу нуурын ар дэнжээр олон сайхан адуутай Чимидравдан гэж сайхан дуулдаг, исгэрдэг, аймгийн наадамд хааяа нүцгэлчихдэг их л сайхан хүн байж билээ. Морины сайхныг унана. Хувцасны сайхныг өмсөнө. Тохсон эмээл нь гэхэд битүү мөнгө байдаг сан. Аймгаас нэг их холдоно гэж байхгүй, сайндаа л Үзүүр Сайн—Ус хүрч зунжаад намар оройхон төв рүү ойртож ирнэ. Чимидравдангийн исгэрэх нь үнэхээр гайхмаар. Морин төвөргөөн бүдэг бадагхан сонсогдоход л исгэрэлт нь чихэнд хаддаг байлаа. Хорвоо гэдэг эрээнтэй бараантай байдаг хойно ганц охин нь саа дайрч тархи толгойн өвчтэй боллоо. Багадаа ямар сайхан охин байсан гэж санана. Нэрийг нь Мичидмаа гэнэ. Сургуульд байхдаа түмний хараа булаасан сайхан охин, бас ааш ч гэж хайлсан тугалга шиг нэгэн байсан сан. 8-р ангид байхад нь саа дайрч аав ээж хоёр нь аймаг, хотын эмнэлэг,  авралын бариач илээч яваагүй газаргүй, өгөөгүй бэлэггүй хэр нь өөдтэй засал авхуулж чадаагүй юм. Тэгж байтал Шийнэн доктор гэж ачтай буянтай хүн ирлээ гээд хотол хошуугаараа хөдөлж тэр хүний яваа газар гэр майхан эгнэж адуу мал багширсан байдаг байж билээ. Энэ хүн Монгол Улсын Эрүүлийг Хамгаалах яамны сайд байгаад чухам ямар хэргээр алба ажлаа өгснийг бүү мэд. Хөдөө орон нутагтаа очиж түмэн олноо эмчлэн тус хүргэж явсан билээ. Энэ үеэс Чимидравдан охиноо Шийнэн докторт үзүүлж эмчлүүлсэн боловч засал авсангүй. Хот хүрээ шиг тэр их нүүдлийн хэн бараг нь эдгэрч эрүүл саруул болсон боловч Чимидравдан хайрт охиноо эцсийн замд нь үдсэн сэн. Далайн хөтлийн хойд нарлаг энгэрт тавиад толгойны нь тэнд Мичидмаа гэсэн 2 метр хэртэй чулуун багана босгож билээ. Тэр үед таалал төгсөгчдийг ийм хүндэтгэлтэй оршуулж байгаагүй болохоор аймгийн төвийнхөн сониучирхан ойр хавь явбал баганыг очиж үздэг байж билээ. Мичидмаагийн суварга гэж нэрлэгдсэн тэр цагаан багана холоос торойж харагдана. Чимидравдан охиноо хаана эргэж төрөхийг нь үзэх гэж зүүн шуун дээр нь хүжээр дугуй мэнгэ төөнөжээ. Тэгээд ойр орчмынхноосоо хүүхэд гарах тоолон зүүн шууг нь ажиглаж байв. Тийм тэмдэгтэй хүүхэд хаа ч эргэж төрсөнгүй. Тэгж байтал аймгийн төвөөр нэг цуу яриа дэгдлээ. Аймгийн ар чөтгөртэй болж гэнэ. Орой үдшийн цагаар хүн амьтан явахын аргагүй гэнэ. Морь тушдаг, тэмээ сөглөж хэвтүүлдэг, гал гардаг, хашхирч юм хөөдөг гэнэ гэсэн цуу яриа чихнээс чихэнд дамжсаар төдхөн тархав. 

	Хар айраг сумын Бүсгүй Хайдав: Миний морийг яриангүй тушсан. Бүр явахаа болихоор нь буугаад харсан чинь морь маань ямар ч чөдөр тушаагүй байсан. Тэгсэн хэр нь урагшаа алхахгүй байсан. Мэддэг тарниа уншиж нэлээд байгаад мордсон чинь морь маань зүгээр явж билээ гэж ярив. Хар—Айраг сумын Шагдар гэж аймхай нөхөр ар тойрмын захаар явж байгаад морио тушуулчихсан. Үнэхээр чөтгөртэй болж гэж бас л цуу яриа дэгдээсэн юм. Талхгарав гэж хээгүй нөхөр Шагдарт: хоёулаа тэр морь тушдаг газраар чинь явж үзье. Чөтгөр намнах амархаан гэж ятгасаар Шагдарыг дагуулан шөнө дундын үед тэр шарил тавьдаг газраар очжээ. Зэрэгцээд дөрөө хавиран цогиулж байснаа Шагдар гэнэтхэн за тэр. Морь тушчихлаа гээд зогсчихсон гэнэ. Харсан чинь мориныхоо цулбуурыг татчихсан өрөөсөн дөрөө нь эрээн булчин хүртэл дээшээ шуугдчихсан байжээ. Шагдар дэргэдүүр нь гарангаа өвдгөөрөө дөрөөг нь доош нь буулгаадахсан чинь жолоогоо сул тавиад “за тэр одоо тавьчихлаа” гээд явсан гэдэг. Өөрөөр хэлбэл айсандаа өөрөө тушчихаад морио тушлаа хэмээн жолоогоо татан зогссон байжээ. Ийм хачин жигтэй цуу яриан дундуур "Чимэдравдангийн охин чөтгөр болжээ. Нүцгэн эмэгтэй хүн түүгээр явсан хүний нэрээр дуудан хөөдөг гэнэ. Эмэгтэй хүн дуу дуулдаг гэнэ” гэж ярьсан нь Мичидмаагийн сайхан дуулдагтай холбогдон нэлээн хүч аван тархлаа. Бас зарим нь эмэгтэй хүн тачигнатал инээж байдаг гэж ярив. Ийнхүү эх захгүй яриа дэлгэрэн аймгийн хойд тойром хавиар шөнө байтугай өдрөөр амьтан хүн явахгүй болж билээ. Энэ үеэс Чимэдравдан “Хэрвээ миний охин чөтгөр болсон бол заавал надад үзэгдэж мэдэгдэнэ” гээд нэг тэрэг түлээтэй охиныгоо оршуулсан газар очсон гэдэг. Тэгээд үүр цайхаас өмнөхөн нутаглуулсан газар дээрээ их гал түлээд холоо очоод хараад байсан чинь охин нь яг дүрээрээ гарч ирээд галд гараа ээн дулаацаж байсан гэнэ. Тэгээд Чимэдравдан: Охины минь сүнс өдий болтол эргэж төрөхгүй даанч яав даа хэмээн гаслан уйлж суусан гэдэг. Сүнс чөтгөрийн тухай яриа эд дэлгэрч байсан үед Улаанбаатарын төмөр зам урагшилсаар Дорноговь аймгийн төвд хүрч ирлээ. Зам барьж байгаа Зөвлөлтийн цэргийн ангиуд нөгөө ширгэж байсан тойрмын эргэн тойронд байрлаж өглөө босоод харахад өчнөөн байшин босчихсон байдаг байв. “Хүүрийн хонхор” гэж нэрлэж байсан газар маань өдөр шөнөгүй нүргэлсэн их хөдөлмөрийн талбар боллоо. Хааяагүй ил задгай тавьдаг байсан шарилуудыг цуглуулж том барилгын хундааминтэн доор хийж булан дээрээс нь соёл үйлчилгээний өдий төдий газар бий болон Ар шанд гэдэг нэр авлаа. Хөгшин залуугүй тийшээ хөвөрч соёлын ордонд нь кино ший үзэж, дэлгүүрээс нь талх тариа цуглуулан “ Морь чөдөрлөдөг” газраар моторт техникийн дуу хадаж билээ. Төмөр замын барилгад орос барилгачдаас гадна нутгийн олон хүнийг ажилчнаар элсүүлж, тэдэнд зориулан хөнгөн хийцийн дан барилгууд барин суурьшуулж байлаа. Ар Сайншандад төмөр замын барилгын ажилд анх түрүүн саналаар ирэгчдийн нэг нь Чимэдравдан байв. Адуу малаа ахындаа өгчхөөд цэрэг ногоон цамц өмсөн том хүрз барин ирж байсан хүн бол Чимэдравдан. Төмөр замын шороо тэгшлэхээс эхлээд хар бор бүхэл ажилд нь зүтгэж билээ. Тэр ийнхүү анх тутам ирснээрээ алдаагүй хожсон юм. Ар Сайншандын хамгийн тохилог сайхан сууцанд сууж төмөр замын хангамж эдлэн бишгүй л сайн сайхан амьдарсан. Охиноо алдсанаас хойш хүү охин хоёр гарч охин нь отголж билээ. Охин хүү хоёроо мэндлэхэд “Охин минь эргэж ирлээ” гэж дотроо баярладаг авч нөгөөх тэмдэгтэй хүүхэд гараагүй юм. 

	Юм гэж их сонин 1956 оны өвөл Ар Сайншандын нэгэн орос айлд охин төрсөн чинь зүүн шуун дээрээ томоо дугуй улаан мэнгэтэй охин байлаа. Ар Сайншандын эмнэлэгт орос монгол эхчүүд нэг дор төрж нэг палатад хэвтэцгээдэг байсан тул содон мэнгэтэй охины яриа төдхөн тарж Чимэдравдангийнхний чихэнд хүрчээ. Ердөө сонссон дороо л Чимэдравдан тэр айлд очин охиных нь гарыг үзээд яг мөн байна. Миний охин мөн байна гээд мэгшин уйлж байсан гэдэг. Тэгээд орос монгол хоёр хөгшнийх тун сайхан холбоотой болж ах дүү шиг байсаар нутаг буцаажээ. Виктор Иванович Москвад очсоныхоо хойтон жил нь Чимэдравданг эхнэртэй нь Москвад урьж охинтой нь уулзуулсан зэрэг ер бусын сонин зүйл олон билээ. Охин нь жирийн л нэг орос охин. Шар биш цайвар царайтай, бордуу нүдтэй жижгэвтэр хамартай тийм нэгэн орос охин. Том болох тусмаа Мичидмаагийн зан аашийг дурайж байв. Хөөрхөн хоолойтой оросоор сайхан дуулна. Алиа марзан зүйл ярьж аав ээжийгээ инээлгэнэ. Сэргэлэн, юманд их ухаалаг хандана. Ажилд няхуур нямбай, гэр орныхоо ажилд их тусална. Энэ бүхэн нь Мичидмаатай тун адилхан. Зүүн шуун дээрх том дугуй мэнгэ нь том болох тусам тодорч байв. Яг л хуримын бөгж шиг дув дугуй, голдоо нүхтэй улаан мэнгэ нь тийм ч хэн хүнд заяадаг мэнгэ биш ажээ. Аргагүй л нэгэн таних тэмдгийн учир гэж хэн ч харсан хэлнэ. Тэгээд Чимэдравдан болон түүний эхнэр ямар ч атугай охин минь дахин төрсөн. Төрлөө олохдоо алс нутгийн сайн аав ээжид ирсэн хэмээн олзуурхдаг байжээ. Чимэдравдан эхнэр хоёр одоогоос арав гаруй жилийн өмнө хоорондоо ойрхон зайтай таалал төгсөж хүүхдүүд нь Дорноговь, Улаанбаатарт байдаг гэсэн. Тэд төрлийнхөө “Охин”—той байнга холбоотой байдаг төдийгүй охин Мөнхзаяа нь аравдугаар анги төгсгөөд Москвад сургуульд очихдоо орос дүүтэйгээ байнга уулзалдаж, тэднийхээр очин гэртээ байгаа юм шиг байдаг байжээ. 

	Чимэдравдан амьд сэрүүндээ “Миний охины сүнс их л удаж төрлөө олсон юм даа” гэж хүмүүст ярьдаг байсан гэсэн. 

	 

	 

	АМЬ АВДАГ ШУВУУ

	 

	Дорнод аймгийн Гурван загал хавиар нутаглаж байсан Гүнжийн Цэрмаа гэж нүдний нь гэм арилсан хүн байсан гэнэ. Энэ эмэгтэй өндөр нас насалж 1940—өөд оны сүүлчээр нас баржээ. Цэрмаа гуайн ач үрс Дорнод аймгийн төвд саяхан хүртэл байсан гэнэ. Онги Нямбуу гэж жолооч аймгийн авто засварын газар хавиар байгаад тэтгэвэртээ гарсан сураг бий. Том тээгэн толгойтой учраас Онги гэж хочтой байжээ. Онги Нямбуугийн хүүхэд дуу нар ч олуулаа гэсэн. Цэрмаа гуай сонин хүн байжээ. Холын юмыг яг л харсан юм шиг барин тавин хэлдэг цай ууж суухад шаазан дээр минь бүх зүйл харагддаг хэмээн ярьдаг хүн байсан гэнэ. Тэр эмэгтэй багаасаа хүний сүнс биеэс тасрахыг олон удаа үзэж түүнээ амь авдаг цагаан шувуу гэж нэрлэж байжээ. Нэгэн удаа өөрийн ах Цэдэндамбаатай нэлээн холуур нутагладаг садныдаа очихоор явж байсан гэнэ. Тэр садных нь нэг настай бие чилээрхсэн тул эргэж яваа юм санж. Газрын дунд хэрд орж явтал Цэрмаа гэнэт:

	— Цэдээ ах аа, болохоо байлаа. Амаа (бие муутай хүнийг хэлж байна)-гийн цагаан шувуу тасраад явчихлаа. Та бид хоёр амжиж очихоо өнгөрлөө хурдлаарай гээд мориндоо ташуур өгсөн гэнэ. Цэдэндамбаа ч дүүгийн үгэнд гайхсан боловч урьд өмнө цагаан шувууны тухай хэдэн удаа сүрхий хэлснийг нь бодон зэрэгцээд ташуур өгч хурдалсан ажээ. Тэр хоёрыг уяан дээр буухад нөгөө айлынхан өрхөө бүтээгээд илүү гэр лүүгээ орцгоож байсан гэнэ. 

	Цэрмаа садныхаа настны сүнс тасрахыг үнэхээр тэр холоос харжээ. Энэ бүхэнд итгэсэн нутгийнхан хэний цагаан шувуу хэдийд алга болсон тухай Цэрмаагаас үргэлж асууж шалгаан ямар янзтай байдгийг яриулдаг байсан гэнэ. Тэднийхээс бас нэгэн хүн өөд болоход Цэрмаа дэргэд нь байсан гэнэ. Өвчтэй хүн амь тавих мөчид Цэрмаа алгаа хавсран наманчилж огт дуугүй байжээ. Сүүлд асуухад Дүгэрээ ахын цагаан шувуу зүрхний нь тэндээс хэд булталзан цухуйж байснаа аажуухан цагаан зам татуулан тооноор гарсан. Тэгээд цаашаа явсаар байгаад нарны наагуур очоод замхарсан. Тэр цагаан зам нь арилаад алга болсон гэж ярьжээ. Ямаршуу янзтай юм байдаг вэ? гэхэд Цэрмаа:

	— Шувуурхуу толгойтой хүн шиг цагаан дүрс тасраад яваад өгдөг юм. Энэ бол амь авдаг цагаан шувуу. Тэгэхдээ хүнийг эрүүл саруул явж байхад нь ч тасраад явчих тал бий. Тийм хүн даан удахгүй өөд болдог юм билээ гэж ярьсан гэнэ. Хүмүүс сонирхон хэний цагаан шувуу амьд байхад нь тасраад явчих вэ? Чи харсан уу гэхэд тэрээр:

	— Хэд хэдэн удаа харсан гэжээ. 

	Тэгээд ярьсан нь Дашцэдэн гэж их архи уудаг настай хүн байсан гэнэ. Нэг удаа Цэрмаагийн хотоор ирж архидаад их согтуу үедээ омголон моринд мордон салхи сөрөн давхижээ. Тэгсэн чинь морь нь үлийд бүдрэхэд Дашцэдэн гуай мориноосоо унаж зөв талынхаа дөрөөндөө чирэгдэн айлын хэртэй газар яваад гутал нь сугарч үлдсэн гэнэ. Яг чирэгдэн явах үед цагаан шувуу нь тасраад дээшээ яваад өгсөн гэнэ. Цэрмаа за Дашцэдэн гуай ч өнгөрчихлөө гэж бодож байжээ. Тэгсэн чинь Дашцэдэн гуай амьд үлдсэн гэнэ. Айраглаж нэлээн ядарсан ч гэртээ арваад хоног хэвтээд ухаан санаа нь орж гарсаар байгаад таалал төгссөн гэнэ. 

	Дашцэдэн гуайг таалал төгсөхөд Цэрмаа ойр зуур байсан боловч дахин цагаан шувуу тасралгүй амьсгалаа хураасан гэнэ. Тэгээд Цэрмаа амь авдаг цагаан шувуу хүнд ганц л байдаг. Тэр нь тасраад явчихсан хүн тэсдэггүй юм билээ гэж ярьдаг байжээ. Амь авдаг цагаан шувуу эргэж ирэхийг бас Цэрмаа үзсэн гэнэ. Саахалт айлын нэг охин галзуу чононоос айгаад ухаан мэдрэлийн өвчтэй хэвтэж байдаг байжээ. Нутгийн ламд үзүүлсэн чинь сүнс нь зайлж гээд сүнс дуудах юм болжээ. Нөгөө лам тэднийд хүрч ирээд сүнс дуудах ном уншлаа. Шаазан аяганд ус дүүргээд дээлийг нь өмсүүлж бүс бүслүүлээд орон дээр ээж нь түшээд сууж байв. Лам номоо уншаад дуусахын хэрд тооноор цагаан шувуу орж ирэн өвчтэй охины өвөр лүү нь шургах шиг болсон. Тэгтэл охин уртаар санаа алдан нүдээ нээж гэр доторхыг эргэн тойрон харсан гэнэ. Ингээд өдрөөс өдөрт тэнхэрсээр зүгээр болсон ажээ. Цэрмаа ийнхүү амь авдаг цагаан шувуу тасран одохыг байтугай буцаж ирэхийг хардаг мэддэг хүн байжээ. Өөрөөр хэлбэл сүнсийг хүртэл харж чаддаг гоц авьяастай байсан юм. 

	 

	 

	СҮНС ХУРААДАГ ХҮН

	 

	Шадивлангийн зусланг мэдэхгүй хүн үгүй биз. Энэ зуслангийн хойд талын элгэн хад бүхий өндөр сүрлэг уулан дээр хошууран түрж орж ирсэн бяцхан өндөрлөгийн өвөр дээр ганц өнчин мод байгаа. Дээхэн үеэс удган мод гэж нэрлэн ойр хавийнхан хадаг яндар уяж маани мэгзэм бүхий бурхны дүрийг мөчир гишүүнээс нь өлгөсөн нь бий. Энэ модны дэргэд байшин балгасны туурь мэдэгдэхээс гадна ойр хавьд ялангуяа хошууны зүүн талаар нэлээд тааралдана. Өөрөөр хэлбэл нэлээд дээр үед энэ нутаг суурин байдлаар хүмүүс амьдарч байжээ гэдгийг гэрчилнэ. Энд Шадав гэлэнгийн хийд гэж байжээ. Эрдэмтэй номтой Шадав гэгч гэлэн хүн хүрээнээс хойшоо нэлээд алс уулын өвөрт хийд байгуулан хурал ном хурдаг байсныг тэр үедээ Шадав гэлэнгийн хийд нэрлэдэг байснаа сүүлдээ уул нэр нь сунжирсаар Шадивлангийн ам гэдэг болж бүр сүүлд энэ газар байгуулсан зусланг Шадивлангийн зуслан гэх болжээ. Мөн үүн лүгээ адил хүрээний хойд талд Шадав гэлэнгийн хийдээс нааш буга согоо элбэгтэй даан ялангуяа согоо олноороо сүрэглэн явдаг. Мод жимс ус ундаа сайтай хоёр амыг хүрээнийхэн Согоот гэж нэрлэдэг байв. Хүрээнд ойр өмнө талын амыг Өвөр согоот, арай алсхан ар талын амыг нь Ар согоот гэж нэрлэдэг байжээ. Энэ хоёр нэр цагийн саалтад сунжирсаар ар согоот нь Орсогоот, өвөр согоот нь Салхит нэртэй болж өнөөдөр Орсогоотын зуслан, Салхитийн зуслан гэж нэрлэгдэх болов. Шадав гэлэнгийн хийдийн цэцэглэлтийн үе мөн л манай улсын сүм хийдүүдийн хувь заяатай адилхан 1940—өөд оны үеэр дуусгавар болж мод чулууг нь хүртэл ойр хавийнхан зөөж дуусгаад буурь нь харлаж үлджээ. Энэ хийдийн гал голомтыг сахиж үлдсэн хамгийн сүүлчийн хүн нь “хөх” хэмээх хочтой Чанравдүлчин гэдэг лам байв. Эрдэм номтой энэ лам эрт хар болж орхимж дээл хоёроо тайлснаас баригдаж тавигдалгүй эсэн мэнд амьдарсаар сүүлд нас барсан байна. Чанравдүлчин гуай ер бусын сонин хүн байжээ. Орой харуй бүрий болмогц л гэртээ ганцаараа хэр нь дүнгэр дүнгэр яриад л эрэгтэй эмэгтэй хүмүүс хүүхэд шуугихад ярилцаад орилолдоод байдаг байсан гэдэг. Ороод очиход хэн ч байдаггүй байжээ. Тэгээд Чанравдүлчин гуайгаас танай хүн яриад байх шиг байсан юутай ярилцсан юм бэ гэхэд тэрээр: Ах нь сүнс цуглуулдаг (хураадаг юм) үхсэн хүмүүсийн сүнсийг орой харуй бүрий болох үеэр цуглуулж ирдэг. Тэд над жаргал зовлонгоо ний нуугүй ярина даа. Гэхдээ би тэдэнд тус болж чаддаггүй. Яагаад гэвэл нэгэнт нас барсан тэднийг хүн болгон төрүүлж чадахгүй. Хүн болгох эсэх, төрөл саданд нь эргүүлж төрүүлэхийг бурхны оронд л шийдэх асуудал. Бурхан багш хэн их буян хийж байсныг нь эргүүлж хүн болгон төрүүлнэ. Тэр тусмаа аливаа амьтанд тус хүргэн буян их хийж бурхан номын төөргөөр явсан хүмүүсийг үр хүүхэд садан төрөлд нь төрүүлдэг учир бий. Хэн нүгэл их хийвээс түүнийг тамын оронд тарчлаан зовоох учиртай гэж айлддаг байжээ. Хавь ойрын хүмүүс хүүхэд багачууд Чанравдүлчин гуайгаас энэ олон сүнс танд юу гэж ярьдаг вэ гэхэд муу зан нь хөдөлбөл та нарт ямар хамаа байна гээд хөөж гаргадаг. Сайхан зан нь хөдөлбөл хамар дээгүүрээ бурзайсан хөлсийг арчаад инээд алдан ярьдаг байсан гэдэг. Нэг удаа Чанравдүлчин гуай ихэд сайхан зантай ийнхүү ярьсан гэнэ. Өчигдөр нэгэн сүнс дуудаж авчирсан тэр хөөрхий минь үхэх цагаасаа өмнө үхчихсэн залуу эмэгтэй сүнс билээ. 21-хэн настай тэр эмэгтэй жирэмсэн байгаад төрөхийн улмаас эндсэн юм. Богд дүнжингарав хайрхан руу очиж эрүүл саруул урган төлжиж байсан жимсний модыг хугалсан байна. Үүнд лус хилэгнэн хүүхдээ төрүүлэх үед нь нөгөө хугалсан мөчрөөр савны амыг нь тэвхэдчихжээ. Тэгээд хүүхдийг нь гаргахгүй болсон байна. Иймд үед лусыг аргадан гүрэм ном уншуулсан бол дорхноо эрүүл саруул төрчихнө шүү дээ. Тэгсэнгүй өвдсөөр нас эцэслэжээ. Хойд төрлийг нь олгох талаар 9 хоногийн дотор ном уншуулах ёстой. Түүнээ ч уншуулаагүй. Буян хийх сүжиггүй хүмүүн учраас арга барагдлаа гэж ярьжээ. Дараа нь бас нэгэн хууч хөөрснийг тэр үед 10-н хэдхэн настай хөвгүүн байсан Даринчулуун гуай тогтоон авчээ. Нэг сүнс ингэж ярилаа. Би 27 настай эрэгтэй байсан. Эхнэртэйгээ нэг гэрт орж суугаад нэг ч хоноогүй. Түүндээ харамсаж эхнэртээ хоргоддог. Сиймхий таарвал эхнэрийгээ авчирмаар байна. Хурим хийсэн өдрөө хэт согтоод нэг найзтайгаа муудаж нойтон эсгийд хүлүүлсэн. Тэгээд бүтэж үхсэн. Дэндүү харамсалтай байна. Би үргэлж гэрээ эргэж очдог. Эхнэр маань шөнө болгон уйлж нойргүй хонож байгаа. Түүнийхээ зовлонг нимгэлж авчирмаар байна гэж ярьсан хэмээн Чанравдүлчин гуай хууч хөөрсөн гэнэ. Ийнхүү Чанравдүлчин хэмээх лам үнэхээр үдэш болгон эр эм хөгшин залуу хүмүүстэй ярилцан суудаг. Хүн ороод очиход хэн ч байдаггүй ажээ. Хүүхдүүд гадаа хаяанд нь очиж чагнахад янз бүрийн хүнтэй барин тавин ярьдаг байсан гэж тэр үеийн хүмүүс ярих ажээ. Ямар радио хүлээн авагч байсан биш дээ. 

	(Г. Жамъян “Сүнстэй нөхөцсөн хүн” Уб., 1995. номоос эдгээр хууч яриаг авав)

	 

	 

	
АДУУЧ ТҮМЭНД ТОХИОЛДСОН НЭГ ЯВДАЛ

	 

	(Өвгөн Бямбадоржийн яриа)

	 

	Төв аймгийн Дэлгэрхаан сумын өвгөн Түмэн 96 нас хүрч ноднин жил нас барлаа. Тэр өвгөн залуудаа манай хошууны ноён У. Бэйсийн адууг маллаж явсан хун. У. Бэйс их баян, адуу нь түм хүрч байсан юм. 

	Түмэн нэг залуу нөхөртэйгөө хоёул нэг суурь адууг оторлуулахаар Хангай тийш туугаад явж гэнэ. Нэг шөнө хоёул адуугаа сайхан тогтоож адууны зогсоол болох үед нэг уулын энгэрийн хөх бууц дээр дахаа хөмрөөд жаахан унтах гэж гэнэ. Тэр бууцны хойд тал нь өгсүүр, урд тал нь доошоо налуу тийм энгэр газар юм байжээ. Хоёул морио чөдөрлөж тавиад дахаа нөмрөөд эмээлээ дэрлээд газрын өгсүүр талд толгойгоо хандуулаад зэрэгцээд хэвтэж гэнэ. Тэгээд хоёул жаахан зүүрмэглэж байж гэнэ. Түмэн гуай нэг сэрсэн чинь хэвтэхэд нэг л эвгүй, толгой нь газар уруу шаагдаад байж гэнэ. Харсан чинь, нөгөө нөхөр нь бас газрын уруу тал руу толгойгоо харуулаад хэвтэж байна гэнэ. Хоёул сэрж бүр гайхаад эмээлээ өгсүүр талд нь тавиад бас л унтах гэж гэнэ. Түмэн гуайг зүүрмэглэж байтал нөгөө нөхөр нь тохойноос татаж байна гэнэ. Бидний толгой дээр сая нэг хүн шиг юм ирж байгаад алга боллоо гэж гэнэ. 

	Тэгэхлээр хоёул зэвүүцэж босоод морио барьж унаад адуугаа тойрон явж байгаад үүр цайлгаж гэнэ. Гэгээ орохлоор харсан чинь тээр урд хэдэн гэр айл харагдаж гэнэ. Өглөө цайгаа чанаж тооноор нь утаа гарч байгаа нэг гэрт цай уух гэж орж гэнэ. Тэр гэрт эрих барьсан тарган улаан чавганц сууж байж дээ. Тэр чавганц: “Та нарын нутаг хаана вэ?” гэж асуухлаар: “Бид адуу оторлож яваа улс аа. Энэ хойд энгэрт унтаад ирлээ гэж гэнэ. “Тэнд нэг хөх бууц байна уу?” гэж чавганц асуужээ. “Байна. Бид тэнд хонолоо” гэжээ. “Тэнд та нарт юм дайралдсангүй юу?” гэж. Хоёр залуу бие биеэ хараад нэг нь: “Юм дайралдсангүй. Тэнд юу байдаг юм ?” гэжээ. Тэгэхлээр чавганц хэлжээ: “Тэнд ганц бие өвгөн байгаад хэдэн жилийн өмнө нас барсан юм. Одоо шөнө үдэш тэрүүгээр хүн явахлаар морь малыг нь үргээгээд байна гэж хүүхэд ярьдаг юм. Та нарт юм дайралдаагүй нь яамай даа “гэсэн юм гэнэ билээ. 

	 

	 

	ЦЭВЭГ

	 

	Төв аймгийн Дэлгэрхаан суманд Цэвэг гэдэг нэг өвгөн байлаа. Цэвэг бид хоёр нэг айлд ороод тулганы зүүн талд суужээ. Дэргэд нь өлгийтэй хүүхэд байв. Цэвэг гэнэт хурдан босоод тулганы баруун талд сууж цай идээ амсаад

	— За явъя гэдэг байна. Үг ярихгүй, ийм хурдан явах болсонд гайхсан боловч аргагүй дагаад гарлаа. Хоёул мордоод явж байгаад би асуулаа. 

	— Цэвэг гуай, та цай ч уухгүй юундаа яарч ийм хурдан явах бол оо вэ? гэсэнд хэлж байна:

	— Тэр хүүхдийн дэргэд шувуун толгойтой хүн шиг биетэй амьтан суугаад хүүхдийн нүдийг ухах гэж байгаа юм шиг харагдлаа. Би зэвүүцээд тулганы баруун талд очиж суусан юм. Тэгээд ер нь аягүй санагдаад би “Гарья” гэсэн юм. Тэр хүүхэд ч маргаашаас өнгөрөхгүй байх аа гэв. Нээрээ тэр хүүхэд маргааш нь үхсэн шүү. Цэвэг гуай гэдэг ийм хөгийн хүн байсан юм даа. 

	1974. 6. 15

	Ц. Дамдинсүрэн “Бүрэн зохиол” II, 1996. 314—315

	 

	 

	ЧӨТГӨРТЭЙ НОЦОЛДСОН НЬ

	 

	Төв аймгийн Дэлгэрхаан сумын (Хуучин Мишиг гүний хошууны) Бямбадорж гуайн ярьсан нь:

	Манай нутагт Лувсандаш гуай гэж томоотой өвгөн лам байлаа. Залуудаа барилдаж бөх болмоор хүч чадалтай эр байжээ. Тэр Лувсандаш гуайг чөтгөртэй ноцолдсон юм гэнэ билээ гэж хүн ярилцаад байдаг юм. Чухам хаана яаж ноцолдсоныг би мэдэхгүй байсан тул асууж ярилцах юм сан гэж боддог боловч нэг л аятайхан ярилцах эв олдохгүй байлаа. 

	Би нэг юманд явж байгаад оройтож нэг айлд хонох хэрэгтэй боллоо. Нэг айлд буусан чинь аз болоход Лувсандаш гуайнх байлаа. Гаднаас өөр хүнгүй байна. Үдэш би Лувсандаш гуайгаас асуулаа: “Та чинь урьд чөтгөртэй ноцолдсон юм гэл үү? Хүн тэгж ярих юм” гэсэнд “За чи яах нь вэ? Чөтгөртэй ноцолдох гээ юү?” гэж байна. Би хэллээ. “Та хаана хэдийд чөтгөртэй яаж ноцолдсоноо ярьж өгөөч. Би зүгээр сонирхож байна" гэлээ. Лувсандаш гуай жаахан инээгээд “Нээрээ шүү. Би урьд нэг чөтгөртэй ноцолдсон юм” гээд ярьж эхэллээ. Лувсандаш гуай ярьж байна: “Би ид залуу, хорин хэдтэй, барилдвал бөх ч болж болох болов уу? гэж боддог байсан цаг юм. Нэг өдөр их хүрээ орох гэж нутгаасаа гараад шогшиж явлаа. Хүрээ хол болохлоор хэд хоног явж хүрнэ шүү дээ. Газрын дунд нь орж явлаа. Тэгтэл зам дээр нэг могой хөндлөн хэвтэж байна. Зам дээр могой хөндлөн хэвтэхийг муу ёр гэдэг юм. Тэр могойг яваад өнгөрөх болов уу? гэж бодоод мориныхоо амыг татаад хүлээсэн чинь могой хөдөлдөггүй. Үхсэн юм уу? гээд харсан чинь амьд юм. Тэгэхлээр би тэр могойг алахаар шийдлээ. Амьтан алахгүй гэсэн гэлэн сахил маань ч хамаагүй болж байна. Мориноос буугаад дэргэд нь очлоо, могой хөдөлдөггүй. Хулсан ташуураа далайж байгаад голоор нь цохиод авлаа. Могой атираад үхэхгүй байна. Дахиад хэд цохиж байж арай гэж голоор нь тастаж хаялаа. Зэвүүн муухай санагдаж байна. Сэжиглэж ч байна. 

	Тэгээд би яваад Хүрээ орж хэрэг ажлаа бүтээгээд буцаад харьж явлаа. Өнөөх могой алсан газрын орчимд хүрч явлаа. Өдөр нартай юм. Замын хойд талд нэг хүн сууж байгаа харагдана. Анзаарсан ч үгүй явж л байлаа. Нэг харсан чинь өнөөх хүн зам хөндлөн огтолмоор чигтэй явж байна. Эхнэр хүн явган явж байна. “Юун эхнэр юм бол?” гэж бодтол юу юугүй дэргэд хүрээд ирлээ. Өрөөсөн тал үстэй, ер нь тал биетэй юм шиг харагдлаа. Зэвүүцээд мориныхоо амыг эргүүлэх гэтэл намайг шүүрээд мориноос маань аваад хаячихлаа. Газар ойчоод бостол өнөөх чинь намайг бариад авлаа. Хоёулаа ноцолдож гарлаа. Дээр дороо ороод ноцолдсоор байгаад бүр тэнхээ тасарч би дийлдмээр болж байлаа. Манай хошуу хүрээ Гомбо сахиустай юм. Гэнэт миний санаанд Гомбо сахиус маань орлоо. “Гомбо сахиус минь авар!” гээд би хашхирлаа. Тэгтэл миний хүч нэмэгдээд өнөөхийг чинь дороо дараад авлаа. Өнөөх чинь ноцолдох чадалгүй болох шиг боллоо. “Гомбо сахиус минь авар! гээд дахиад залбирлаа. Тэгсэн чинь би ганцаараа сууж байна. Их амьсгаадаж байна. Доошоо харсан чинь эмэгтэй хүний уранхай өгөр дээл, өнөөх могойн тасархай хүүр хоёр л байлаа. Өөр юм байдаггүй. Хажуу тийшээ харсан чинь миний морь өвс идээд зогсож байна. Босож дээлээ сэгсрээд морио бариад мориндоо арай л гэж мордлоо. Хамаг биеийн тэнхээ байдаггүй. Баахан зодуулчихсан хүн шиг байх юм. Хэд хоног явж арай л гэж гэртээ хүрч ирсэн. Гүрэм дором уншуулж байж сэхсэн. Гэсэн ч урьдын хүч тамир ердөө байхгүй болсон. Барилдах байтугай, морь уургалчхаж ч чадахгүй зэвхий цагаан юм болж хэдэн жил болсон. Тэгээд яв явсаар бие сайжирсан. Гэвч барилдах чадвар ердөө ороогүй. Ингэж би нэг удаа чөтгөртэй ноцолдсон юм. Чөтгөр ч гэж тэр маань лус савдаг байсан юм уу? Мэдэхгүй. Могойг лус савдаг гэдэг юм. Дахиад тийм юмтай бүү дайралдъя гэж бурханд залбирч явдаг даа. Ер нь Хүрээ орох замд би дахиад тэр газраар ойрхон ердөө гардаггүй, Заавал холуур тойрч гардаг. Нэг л зэвүүцээд байдаг юм. 1974. 9. 29. 

	Ц. Дамдинсүрэн “Бүрэн зохиол” II, 1996. 302—304

	 

	 

	ГАРМАА БАГШ

	 

	Манай байшинд Батсуурь гэдэг тэтгэвэрт гарсан өвгөн байдаг юм. Түүний дүү эмэгтэй Цэндсүрэн дунд сургуулийн багш юм. Энэ намар нэг өдөр хичээлээ зааж байтал арваад настай охин, хоёр гараар нүдээ дараад “Хөөе одоо яах билээ? Яана аа. Би айж байна” гээд байж гэнэ. Хичээл тарахлаар Цэндсүрэн тэр хүүхдээс асуужээ: “Чи юу гээд байгаа юм? Юунаас айгаад байгаа юм?” гэжээ. “Гармаа багш муухай цагаан дээлтэй орж ирээд таны толгой дээрээс шүүрч авах гээд байсан. Би тэгээд айсан юм. Сүүлд гараад явчих шиг болсон” гэжээ. Цэндсүрэн: “Битгий солиор. Үхсэн Гармаа яаж босож энд орж ирэх вэ? Биеэ эмчид үзүүл” гээд толгойг барьж үзсэнд халуунгүй эрүүл байсан гэнэ. Түүнээс хойш удалгүй Цэндсүрэн өвдөөд одоо эмнэлэгт хэвтэж байгаа. Юу болохыг бүү мэд. 

	1974. 11. 16

	Ц. Дамдинсүрэн “Бүрэн зохиол” II, 1996. 320—321

	 

	 

	ВАНЖУУ ГУАЙ

	 

	1962 оны хавар би нэг үдэш өвгөн аавындаа орлоо. Тэнд манай нэг нутгийн (Матад сумын) эмгэн Дамдиннүрэн цай уугаад сууж байна. Тэр эмгэн, хүүхэн Пүрэв дээрээ ирээд өвөлжиж байгаа юм байна. Тэр эмгэн бид хоёр нутгийн хууч ярьж эхлэв. Манай эмгэн (өвгөн) хоёр ч сонирхон чагнаж байлаа. Бид хоёрын яриа ерийн аж амьдралаас албин чөтгөрийн хачин явдалд шилжиж орлоо. “Дамдиннүрэн гуай! Та яагаад Дамдиннүрэн нэртэй болсон түүхээ ярьж өгөхгүй юу?” гэж би гуйлаа. 

	Тэр эмгэн нэг аяга цай нэмж уугаад баахан эргэлзэж: “За яршиг. Хүн үнэмшихгүй юм солиороод яах вэ” гэв. “Үнэн л юм бол бид үнэмшихгүй яах вэ! Та ярь л даа" гэв би. Дамдиннүрэн гуай ярьж эхэллээ. “Би одоо Дамдиннүрэн гэдэг нэрээ хаяад Ванжуу гэдэг хуучин нэрээ хэрэглэх болсон шүү” гэв. 

	Үүнд би бүр гайхаж “Ванжуу нэртэй байхад чинь танд албин оршоод болохгүй болохлоор та Дамдиннүрэн нэртэй болж тэр албинаас салсан биш бил үү?” гэв. Ванжуу гуай намайг харж: “Албин чөтгөрөөсөө би аль эртэд салсан юм. Тэгээд бүр албин чөтгөрөөсөө айхаа болиод Ванжуу нэрээ хэрэглэх болсон юм" гэв. Би асуув: "Чөтгөр танд нээрээ оршдог байсан юм уу? Зүгээр дэмий яриа юм уу?" гэхэд Ванжуу хариулав: “Нээрээ чөтгөр над оршиж байсан юм шиг ярьдаг юм. Тэр ч Жогвожийн эхнэр болоод л эхэлсэн хэрэг. Манайхны Жогвожий гэдэг өндөг Цогбадрахыг чи танина шүү дээ. Намайг түүний эхнэр болгож богтолж өглөө. Намайг түүний эхнэр болохоос урьд Жогвожий хоёр дахин эхнэр авч хоёулыг үхүүлсэн байжээ. Түүний хоёрдугаар эхнэр чөтгөр болсон гэж хэлэлцдэг байлаа. Тэр үхсэн эхнэрийн мөнгөн эдлэлийг хайлаад над мөнгөн эдлэл чимэг хийж өгсөн юм байжээ. Би түүнийг мэдээгүй хэрэг. Би Жогвожийнд очоод хэдхэн сар болоод санал нийлэхгүй болж гэртээ буцаж ирлээ. Тэгэхэд миний бие муу өвчтэй, хоол унданд тун муу байлаа. Би нэг өдөр буруу харж хэвтэж байгаад "Ижээ, над өрөм хайлж өгөөч” гэжээ. Ижийн хийж өгсөн аяга өрмийг идчихээд бас хоёр аяга тараг идчихжээ. Тэгэхэд ижий гайхаад намайг ажигласан чинь би ухаангүй мэт байжээ. "Миний татуур хавчиг мөнгөн эдлэлийг буцааж өг” гэж шаарджээ. Ижий гайхаад “Юун мөнгөн эдлэл? “гэж асуухад “Танай хүүхэн Ванжуу миний татуур хавчгаар толгойн чимэг хийгээд байна. Түүнийг өгөхгүй бол танай хүүхнийг би аваад явна” гэж дүрсгүй загнаж гэнэ. Би ухаангүй байсан болохлоор тэгж хэлснээ мэдэхгүй. Над Жогвожийн үхсэн эхнэрийн сүнс оршоод дайрч давшилж байсан шиг юм манай эцэг эх ярьдаг. Би тэгээд ухаан ороход манай эцэг эх уйлж унжсан байлаа. Миний толгойн мөнгөн чимэг хэрэглэлийг бүгдийг надаас салгаж авсан байлаа. Тэр чимэг хэрэгслийг Жогвожийнд буцааж өглөө. Намайг Жогвожийнд очуулна гэхийг бүр болилоо. Ном гүрэм ч уншууллаа. Ердөө тус болохгүй, би хааяа хааяа ухаан алдаж солиордог боллоо. Тэгж солиорч байхдаа хавь ойрын юмыг их мэддэг байсан юм гэдэг. Түдэвийн Бүдүүн цагаан гэдэг ламыг манайхан залж ирээд ном гүрэм уншуулжээ. Тэгэхэд би ухаан алдаад Бүдүүн цагааны уншсан номыг уралдаж уншаад байсан гэдэг. Би зүгээртээ бол төвөд монгол “А” үсгийн толгой мэдэхгүй, мааниас өөр ном цээжээр мэдэхгүй хүн шүү дээ. Би тэгээд Бүдүүн цагаанд хэлсэн юм гэдэг: “Бүдүүн цагаан чи зүгээр байвал дээр шүү. Намайг оролдоод байвал чи амиа алдаж мэднэ. Бүдүүн цагаан "Би дийлэхгүй юм байна" гээд ном дутуу уншаад харьжээ. Намайг нэг солиорч байхад чиний эцэг Цэнд мэйрэн манайхаар орж гэнэ. Би танай эцэгт хэлж гэнэ: “Чи энүүгээр сагсалзаж явах чинь гайгүй. Хэдэн хулгайчаа алдчихав даа!" гэжээ. Түүнээс хойш удалгүй, хошууны жасаа тамгын газар хоригдож байсан боохой Самбуу түрүүтэй хэдэн хулгайч нь оргоод явчихсан юм гэдэг. (Үргэлжлэл бий)

	1962 он 2 сар

	Ц. Дамдинсүрэн “Бүрэн зохиол” II, 1996. 332—334

	 

	 

	ЖАМЪЯНШАРАВ

	 

	1964 оны 4 дүгээр сарын 12-ны бүтэн сайн өдөр миний танил Пирэнлайравжаа манайд орж ирлээ. Энэ хүний, бурхны тэг зурах журмыг орчуулахад би тусалсан учир хариуд нь “Би ном судар эрэх зэргээр тусалж болно" гэж Пирэнлайравжаа над хэлсэнд би “Над сонин юм ярих хүнийг олж уулзуул” гэж гуйсан юм. Тэгээд тэр хүн намайг хэдэн өвгөнтэй уулзуулсан билээ. "Боржгинд гарсан гэмин чөтгөрийн тухай биеэрээ үзсэн хүнийг олж ир” гэж би гуйсан юм. Пирэнлайравжаа ирээд над хэллээ: “Өнөөх Жамъяншарав өвгөн чинь Налайхаас ирээд байна. Та уулзахгүй юу?” гэв. Би Жамъяншаравын тухай урьд сонссон юм. Энэ хүн, морины хөл сайн хатгадаг гэж алдартай бөгөөд энэ хүнд бүтэн сайн “Хар домын судар” байна гэж 1960 онд сонссон юм. Тэгээд Боржгины чөтгөрийг сайн мэдэх хүн гэж Пирэнлайравжаа над урьд хэлсэн юм. Ийм хоёр шалтгаанаар энэ хүнтэй би уулзах гэж боддог боловч урьд хоёр удаа эрээд дайралдаагүй билээ. 

	Пирэнлайравжаа бид хоёр өглөөний 11 цагийн хэрд Рашааны 12 дугаар гудамжны дугааргүй хашаанд очиж нэг айлд орлоо. Нэг өвгөн суга таягаа дэргэдээ тавиад сууж байна. Нэг хижээл хүн босоо зогсож байгаад “Би явъя” гээд гараад явчхав. Хойд орон дээр нэг хүн хэвтэж байна. Харвал Их сургуулийн жолооч Зэвгээ байна. Нэг хүүхэн цай халааж байна. Энэ айл бол Зэвгээгийнх байна. 

	Тэр таягтай өвгөний нэрийг асуувал “Жамъяншарав” гэв. Бидний уулзах гэсэн хүн энэ мөн байна. Пирэнлайравжаа Жамьяншарав хоёр бие биеэ танихгүй байх нь гайхалтай шиг санагдлаа. Тэр хоёр харилцан асуулцаж нэг нутгийн хүмүүс гэдгээ мэдэлцэв. Урьд таньдаг байгаад мартсан байжээ. 

	Бид эхлээд тэр өвгөний морины хөл ханах мэргэжлийн тухай ярилцав. “Хар домын судрыг” үзвэл ардын эмнэлгийн сонин ном байлаа. Түүнийг “хэд хоног хэрэглэж хуулж аваад өгье" гэж гуйж авав. 

	Дараа нь Жамъяншарав намтраа товчхон ярив. Түүний ярьсан нь “Би боржигин сэцэн ван Гомбосүрэнгийн эцэг Нэрэн гүнгийн дүүгээс төрсөн хүн. Бар жил (1890) төрсөн. Миний эх Нэрэндэндэв гэдэг баян хүний эхнэр болж яваад намайг төрснөөс хойш нөхрөө нас барахлаар нутагтаа нүүж ирсэн юм. Би Зүүн Чойр дээр лам болон сууж байлаа. Гэвч их ном үзээгүй. Наймаа худалдаа хийж олз олж явлаа. Гүнбүм, Бээжин, Жанчхүү зэрэг газраар жин тээж хэд явсан. Бас Нэрэн гүнгийн үрчилсэн хүү болж явлаа. Нэлээд баялаг айл байлаа. 1929 онд юмаа хураагдаад 100 бодтой үлдсэн. Нэг өргөмөл бүсгүйтэй хамт амьдарсаар байв. Тэр маань давиргүй хүн болжээ. Хэдэн нөхөр солилоо. Банзрагч гэдэг хүн манай хүргэн болж байхдаа өөрийн нэрээр манай малыг Баянзүрхийн нэгдэлд өгч нэгдлийн гишүүн болжээ. Тэр хүргэн салаад явчихлаар манайх нэгдэлд дансгүй үлдлээ. Ганц хүүхэн эр дагаад явчихлаа. Би 75 настай, хоёр суга таягаас өөр юмгүй үлддэг байна. Айл хэсэж айлын тогоо өнгийж амьдарч явна” гэв. “Нэгдлийн дансанд орох тухай өргөдөл өг" гэж бид зөвлөв. 

	“Зүүн Чойр дээр гарсан чөтгөрийн тухай та зөвхөн өөрийн магадтай бодтой үзсэн зүйлээ ярьж өгнө үү” гэсэнд Жамъяншарав гуай ярьж эхэллээ. “Боржгины хүмүүс энэ тухай их юм ярьдаг” гэж гэрийн эзэн эхнэр хоёул хэлэв. Түрүүнд гараад явчихсан Цүлтэм гэдэг хүн бол хүрэн Гимпэлийг өргөж тойлж байсан гэдгийг хэлэв. Түүнтэй бид ярьж чадсангүйдээ харамсав. 

	Жамъяншарав гуайн ярьсан нь. "Гэмин манай Зүүн Чойр дээр олон байлаа. Дугар мэйрэн ирж тэднээс нэлээдийг алсан. Дараа нь Барон ирж хагасыг нь алаад хагасыг нь хөөж явуулсан. Түүнээс хойш хоёр жил болоод гахай жилийн (1923) зудын өвлийн дунд сар боллоо. Чойр дээр хашаа байхгүй, хийдийн ойр задгай газар лам нар олон гэр бариад суудаг байлаа. Манайх тэр гэрүүдийн баруун хойд захад байлаа. Хүрэн Гимпэл гэдэг, олон шавьтай өвгөн лам манайхаас зүүн урагшхан байлаа. Гимпэлийн баруун талд дэргэд нь Жамъянданзангийнх байлаа. Жамъянданзан, надаас ганц ах, надтай үерхдэг хүн, нэг үдэш манайд орж ирлээ. Манай хоёр хүүхэд цэцэг өвчин хүрээд байсан юм. Жамъянданзан манайхыг үргэлж эргэж тойрдог байсан. Тэр орж ирээд “Чи хачин юм дуулна уу?” гэлээ. Би "Дуулъя" гэлээ. “Гимпэл гуайнх чөтгөртэй болжээ” “За яаж байна” “Өнөөдөр хачин юм боллоо. Гимпэл гуай хонины хөлдүү мах гэсгээх гэж гэртээ оруулаад зүүн авдар дээрээ тавьсан байлаа. Тэр хөлдүү махнаас гуя нь ховхроод газар ойчив. Түүнийг аваад авдар дээр тавьсанд тэр гуя баруун хананд нь үсэрч ойчлоо. Хүн шидэж байгаа юм шиг байтлаа хүн нь харагдахгүй юм. Дараа нь өвгөн ламын хоол иддэг хутга үсрээд тэр хөлдүү гуянд ишиндээ тултал шаачихлаа. Ийм хачин юм болж байна” гэв. Би “Худал. Битгий солиор" гэхэд “Үнэн гэм. Би нүдээрээ харлаа” гэв. Бид хоёр гадаа гараад Гимпэл гуайн гадаа, гэрийг нь тойроод олон хүн зогсож байна. Бид хоёр очлоо. Гэр нь овгос овгос хийж байна. Бүслүүрээс нь хүн татаж ханыг нь хавчиж байгаа юм шиг гэр нь дээшээ оцойж байгаад намс хийж буух юм. Бас гэр дотуур юм шидэлж байгаа шиг түр тар хийх чимээ гарч байна. Жамъянданзан “Оръё” гэхэд би зэвүүцээд ороогүй. Хүүхэд өвчтэй болохлоор би ороогүй. 

	Маргааш нь боллоо. Би нэг айлаар ороод Гимпэл гуайн зүүн урдаас гэрээ чиглээд явж байлаа. Тэгтэл гэрийн тооно таглах өрхний чинээ эсгий газраас хөндий явж байна. Цаана нь байгаа хүн харагдахгүй байна гэж би бодлоо. Тэгтэл тэр эсгий Гимпэл гуайн гэрийн бүслүүрт очоод хавчуулагдав. Хүн байдаггүй. Би гайхаад тэр гэрээс холуурхан тойроод гэртээ харьсан. Миний нүдээр үзсэн нэг юм энэ байна. А бас нэг юм үзсэн. Гимпэлийнх чөтгөртэй боллоо гээд хамаг амьтан шуугьж байлаа. Гимпэл гуайн эрихний хэлхээг тастаад эрихийг нь бутарган хаяжээ гэж хүн ярьж байна. Би тэднийд ордоггүй байлаа. Миний танил Гэлэгпунцаг гэдэг залуу, барилддаг лам байлаа. Тэр манайд орж ирээд “Хоёул Гимпэл гуайнд орж үзье" гэв. Би орох дургүй боловч бас сонирхоод за ч гэхгүй үгүй ч гэхгүй байлаа. Гэлэгпунцаг намайг хүчээр шахуу хөтлөөд Гимпэл гуайн үүдний пинд орлоо. Гэрт нь Гэлэгпунцаг түрүүлээд орлоо. Би дагаж ороод үүдийг хааж амжаагүй байтал, өвгөн лам хойноо ажиггүй сууж байгаа харагдав. Нэг сүх тулганы дэргэдээс өөрөө үсрээд баруун хананд тусаж байна. Би буцаад гартал бас нэг юм түс хийх шиг боллоо. Гэлэгпунцаг гарч ирээд "Арай л ууц хутгалчихсангүй" гээд нуруугаа тэмтэрч байна. Тэр сүх Гэлэгпунцагийн нуруун дээр туссан байжээ. 

	Бас нэг үдэш би Жамъянданзангийнд ороод сууж байв. Гэтэл Гимпэл гуай үүд сөхөөд “Хоёр хүүхдийн хоолыг идүүлээд өгөөч” гэхлээр Жамъянданзан гараад явчхав. Жаахан азнаж байгаад гэртээ орж ирээд “Лаа авъя. Өнөөх золиг нь дэн унтраачхаад хүүхэд хоол идүүлэхгүй байна” гээд лаа аваад гарав. Бас жаахан байзнаж байгаад Жамъянданзан хугархай лаа бариад орж ирэв. “Заа яаж байна?” гэж асуусанд “Энийг харахгүй юү?” гээд голыг сугалчихсан орос лааны хоёр хугархайг үзүүлэв. Түүний хэлсэн нь: "Би Гончигчоймболынхоос хоёр хүүхдийн хоолыг нь аваад Гимпэлийнд орж хоёр хүүхдэд хоол өгөх гэж дэнг ноцоолоо. Дэн нь унтраад болохгүй. Тэхлээр лаа ноцоов. Лааг минь, хомоолоор шидэж унтраагаад болохгүй. Хомоол шидэхлээр би лаагаа зайлуулж байлаа. Хэдэн хомоол шидэхэд миний лаа оногдсонгүй. Аргалын авдраас хомоол авч шидээд байх юм. Лаагаа гараараа зайлуулж шидсэн хомоолд оногдуулахгүй барьж байтал гэнэт лааг миний гараас булааж аваад зүүн хойд авдрын нүүрэнд тас хийтэл хаяв. Очоод даагаа авсанд хоёр хэсэг хугараад байна. Чүдэнзээр асаах гэтэл лааны голыг сугалаад хаясан байлаа. Тэгээд хоёр хүүхдийн хоолыг бас хойд авдарт хаяв. Тэгэхлээр хоёр хүүхэд хоолоо (чанасан махаа) гараар барьж байж идээд харанхуйгаар унтлаа” гэж ярив. Гимпэлийнд арван хэдэн настай хоёр банди байсан юм. Нэгийг нь Түмбий Молом, нөгөөг нь Балданжамц гэдэг. Түмбий Молом нас барсан. Балданжамц одоо Хэнтий аймгийн Дархан суманд бий. Түүнээс асуувал энэ явдлыг сайн мэднэ. Гимпэл гуай гэртээ хоол хийж идэх аргагүй болоод зүүн гэртээ Гончигчоймболынд хоолоо хийж иддэг байсан юм. Тэгээд хоёр хүүхдээ хооллох гэж Жамьянданзанг гуйсан хэрэг. Жамъянданзан голгүй хугархай орос лаа бариад байхыг би нүдээрээ үзсэн. Лааны голыг суга татах гэдэг хэцүү хэрэг шүү. Жамъянданзангийн над ярьсан нь: “Гимпэл гуайн шар оройтой, өвлийн малгай үсчээд болдоггүй байлаа. Тэгэхлээр тэр малгайг би арын хоолойд аваачиж шатаалаа. Тэгээд буцаад ирж явсанд өнөөх шар малгай үсчээд явж байсан гэв. 

	Бас нэг өдөр Гимпэл гуайн тооноор лонхтой архи, далан янчааны хамт өвөр дээр нь ойчжээ. Тэхлээр Гимпэл гуай дэрэн дороо янчааныг хийгээд лонхтой архийг авч гараад чулуун дээр хага цохиод хаяжээ. Гэртээ эргээд ороход лонхтой архи дахиад бүтэн болоод байж гэнэ. Дэрээ сөхөөд үзэхэд далан янчаан нь адууны хомоол болоод хэвтэж байжээ. Гараад харахад лонхны хэмхэрхий алга болсон байжээ. Үүнийг үзсэн гэж над Жамъянданзан ярьсан. 

	Тэр чөтгөр хүнд харагддаггүй юм уу? гэж та асууж байна. Ер нь харагддаггүй юм. Би ердөө юу ч олж хараагүй. Зарим нохой, нэг юм хараад байгаа юм уу гэмээр байдаг. Манай зүүнтээ хог дээр нэг хүрэн халтар нохой байдаг байсан. Тэр нохой, Гимпэл гуайнхыг харж хуцсаар байгаад хоолой нь сөөсөн байлаа. Бусад нохой ажиггүй хэвтэж байхад тэр нохой л тэгж хуцаад байдаг байсан. Заримдаа бүр сүүлээ хавчаад зугтааж байдаг юм. Хойно нь хөөж яваа юм юу ч бидэнд харагддаггүй. 

	Гимпэл гуай бүр ядаад хоёр хүүхдээ дагуулаад өртөө шахам газар явган явж Сансар уулын өвөрт нэг айлд очсон юм. Тэгэхэд өнөөх чөтгөр тэднийг дагаад явсан гэдэг. Тэр гурвыг явж байхад хажуугаар нь хөсрий төмөр лааз өнхөрч, тоос манарч байсан гэдэг. Тэгээд тэр айлд очсон хойно тэр айлын юм бас үсчээд байжээ. Тэгэхлээр Гимпэл гуай аргагүй буцаж Чойр дээр ирсэн юм. 

	Гимпэл гуай олон шавь нартай лам юм. Шавь нар нь шөнө ээлжээр манаж хонодог болжээ. Намайг урьд тэднийд хөтөлж орсон Гэлэгпунцаг нэг шөнө манаж хоноод над ярьж байсан. Гэлэгпунцагийг нэг ч юм оролдохгүй, зүгээр унтсан. Харин Гимпэл гуайг нэг үзэгдэхгүй юм оролдоод байх юм. Гимпэл гуайн хучлагыг хуулж хаяад, тогооны модон тагаар цохилоод байсан гэдэг. 

	Хаймчиг рабжамба гэдэг лам тэр чөтгөрийг арилгах гэж лүйжин унших боллоо. Сүмийн горооны дотор буг дарж болдоггүй учраас Хаймчиг сүмээс хойш майхан бариад лүйжин номоо уншиж дамар дуугаргаж байв. Өнөөх чөтгөр, ламыг элэглэж төмөр лааз дуугаргаж байсан. Чөтгөрт дамар олдсонгүй бололтой. Хаймчиг үлээдэг ганлингаа алдаад номоо уншиж чадаагүй зогссон. Сүүлд нь Гимпэлийнх сүмээс холдож буух гэж гэрээ буулгахад үүдний бүхээгийн завсраас тэр ганлин гарчээ. Чөтгөр ганлинг авчраад нуусан хэрэг шиг байлаа. 

	Гимпэлийнх Чойроос хойш хөдөө гарч буулаа. Тэдний гэр манай гаднаас харагддаг байсан. Хулгана жилийн (1924) хаврын сүүл сар боллоо. Ногоо дөнгөж цухуйж байгаа цаг билээ. Манай гэрээс хойшхон нэг хавтгай чулуу байдаг байсан. Нэг тунгалаг нартай өдөр, тэр чулууны хавьд олон хүүхэд шуугилдаж байна. “юу болж байгаа юм бол?" гэж бодоод би гэрээсээ гараад тэнд очлоо. Олон хүүхэд бужигналдаж байна. Хүүхэд гэдэг нь арван хэдэн настай банди нар шүү дээ. Нэг шинэ банз газраас хөндий дээш доош тонгочин явж байна. Заримдаа хоёр үзүүрээр ээлжлэн газарт тулж тоос манаргаж байх юм. Тэр банз бол уртаараа унтдаг орны хэртэй, дан цунгийн хэр зузаан цоо шинэ банз байна. Түүнийг барьж яваа амьтан бидэнд харагдахгүй юм. Банди нар тэр банзыг барьж авах гээд хөөцөлдөж байна. Тэр банз тэдэнд арай баригдахгүй тонгочиж үсчиж явна. Би тэр хүүхдийн хамт банзыг хөөж явлаа. Гэтэл тэр банз нэг овгор үнс рүү нэг үзүүрээрээ шаачихлаа. Банди нар түүнийг татаад сугалж авч чадахгүй байхлаар, би очоод чангаасан чинь бас сугалж дийлсэнгүй. Их хүчтэй шаагдсан байна. Тэгэхлээр сүх авчраад банди нартай элбэж тэр банзыг хэмх цохиод түлчихлээ. Түүний ёзоор газарт үлдлээ. Хурал хурах цаг болж дохио ирсэн тул банди нар тараад явчхав. Би ч буцаад явлаа. Тэгээд нэг эргээд харсан чинь нэг шинэ бүтэн банз бас тонгочоод явж байсан. Өнөөх түлсэн банз бүтэн болоод явж байгаа юм уу, өөр банз ирээд тонгочиж яваа юм уу, бүү мэд. 

	Тэгээд манай хийд, хошууны эрх баригчид буг дарж чадна байгаа гэсэн ашгүй лам нарын нэрийг бичээд богдод айлтгалаа. Тэр нэрд Зүүн Чойрын дэмч лам Данзандорж, Тарган лам Гончигцүлтэм, Хүүхэн хутагт (их үстэй лам байсан), Их Дулаанд нутагтай Наваан рабжамба, Баруун Чойрын Лобон лам Авгаанданзан нар орсон байх. Богд, тэдний нэрийг авч үзээд Чойрын ловон лам Агваанданзангийн нэр дээр тийзээ даржээ. Тэгээд Ловон лам, Зүүн Чойр дээр ирээд сэрээ дарж ном уншлаа. Ловон ламын зүүдэлсэн нь: “Олон Хятад цэрэг сэнжтэй саваа бариад урагшаа явчихлаа" гэжээ. Сэрээ дарснаас хойш гурав хоноод өнөөх чөтгөр бас хөдөллөө. Гимпэл гуайнд бас юм үсчих болжээ. Үүнийг ловон ламд айлтгасанд Жамъян зоч гэдэг ламыг явуулав. Жамъян ирээд лүйжин ном уншсан гэдэг. Би энэ үед гадагш ажилд яваад Зүүн Чойр дээр байгаагүй. Чойрыг тойрон хэдэн газар лүйжин тавьсан гэж сонссон. Жамъян зочийн үг: “Гурван чөтгөр үлджээ. Би нэгийг барьж авлаа. Хоёрыг нь барьж чадсангүй” гэж байсан. Өнөөх чөтгөр бас болохгүй болсонд ловон ламд айлтгав. Ловон лам “Дагвий шиддэл гэдэг номыг унш” гэж Балданчойдог гэдэг ламыг явуулав. Балданчойдог бол Баруун зуу, Гүмбүм зэрэг газар газар явсан хэцүү лам байсан. Энэ лам ирээд хийдийн захад хэдэн майхан бариад шиддэл уншив. Энэ үед би Зүүн Чойрт байсан. Ловон лам номоо уншиж байтал номынх нь нэг хуудас цаас алга болжээ. Туслах лам Түвдэнравжаа, Чойр дээр ирж нэг бүтэн судар олж аваад буцаж очиж гэнэ. Тэгэхэд Балданчойдогийн майхны үүдэнд хоёр хятад зогсож байжээ. Түвдэнравжаа тэр хоёрыг мужаан хятад гэж бодоод түлхэж зайлуулаад майхандаа оржээ. Чойрыг гэмин шатаасан учир олон хятад мужаан сүм байшин сэлбэх ажлыг хийж байсан юм. Түвдэнравжаа майхнаасаа гарсанд өнөөх хоёр хятад алга байсан гэдэг. Энэ лам хоёр хятадыг үзсэн нь Жамъян зочийн хоёр чөтгөр үлдсэн гэдэгтэй таарч байгаа юм. 

	Бас нэг удаа майхны нуруунаас уясан хэнгэрэг тасран унаж Балданчойдогын халзан толгойг цохиод цусыг гоожуулсан гэдэг. Балданчойдогыг ном уншиж шиддэл дарснаас хойш юу ч үзэгдэхгүй, юм үсчихгүй зүгээр болсон. Тэр чөтгөр буг алга болсон. Энэ бол Дарь эхийн хурлын үед болсон хэрэг. Тэгэхлээр зуны сүүл сарын хорьдоор чөтгөр дарагдсан хэрэг байна. Энэ ярьсан чухам үнэн болохыг би батална” гэв. 

	Ц. Дамдинсүрэн “Бүрэн зохиол” II, 1998. 334—342-р тал

	 

	 

	БЯМБАДОРЖ ГУАЙ НЭМЖ ЯРЬСАН НЬ

	 

	Түүнээс хойш дөчин жил өнгөрсөн хойно манай хамаатан Шадав над нэг юм ярилаа. Би чөдрөө алдаж манай эхнэр өвдөж байх үед Шадав манайтай айл байсан юм. Шадавын ярьсан нь: “Би нэг өглөө танай эхнэрийг өвдөхийн урьд өглөө, хонио бэлчээрт гаргах гэж байтал хонин дотор өрөөсөн үстэй эхнэр хүн зогсож байгаа харагдлаа. Ер нь манайхны хүн биш, огт танихгүй, зэвүүн хүн байлаа. Бүр сайн харах гэсэн чинь бүрэлзээд харагдахаа больчихлоо. Алга бол оо юу гэтэл бас зогсож байх шиг юм. Би бодлоо: “За энэ ч хэрэг биш боллоо. Өнөөх чөтгөр гэдэг нь ирсэн бололтой. Манайханд нэг муу юм болох нь дээ гэж бодож байлаа. Тэгээд маргааш нь Бямбадоржийн эхнэр өвдөх нь тэр” гэж ярив. 

	Үүнээс уламжилж бодоход, Шүтэм гэлэнгийн хараал манайд өрөөсөн үстэй эхнэр болж ирсэн болж байна. Амьдралд учир нь олдохгүй юм их байх юм. Учрыг нь олохгүй явсаар 76 хүрлээ. Учрыг нь олж чадахгүй үхэх байх даа. 

	Ц. Дамдинсүрэн “Бүрэн зохиол” II, Уб., 1996 номоос дээрх хууч яриаг түүвэрлэн авав

	 

	 

	РАВЖАА

	 

	Улсын архивын ажилтан Равжаатай гудамжинд дайралдав. Түүнээс Зүүн Чойрын чөтгөрийн тухай асуусанд гудамжинд зогсож байгаад ярьсан нь:

	— Би Баруун Чойрын хүн. Тэр чөтгөрийн тухай их дуулсан, өөр үзсэн юм байхгүй. Дуулсан зүйлээс баримттайхан юм гэвэл Жамъян зоч гуайн ярьсан зүйл болно. Манай Баруун Чойрын Жамъян зоч бол тэр чөтгөрийг дарсан хүн юм. Жамъян гуай бол биеэ магтах сагсуу явдалгүй, их томоотой худал ярьдаггүй хүн юм. Түүний ярьсан зүйлийг үнэн гэж итгэж байна. Би Жамъян гуайг сайн таньдаг байсан. Бид нар Жамъян гуай чөтгөр яаж дарснаа ярьж аль гэж гуйдаг байсан. Тэгэхэд бидэнд ингэж ярьдаг асан:

	— Би Зүүн Чойрт очиж лүйжин тавьж өгсөн. Тэгэхэд Хүрэн Гимпэл гуайтай уулзаж байсан. Их эрдэмтэй биш боловч сайн уншлагатай томоотой лам байсан. Би лүйжин хэд уншсан. Миний дэргэд нэлээд чадалтай нэг лам туслалцаж байсан. Лүйжингээ нэг уншиж байтал жодбонгийн оосор тасраад дамар зүүн хойш өнхрөөд явчхав. Би хонхоо цохиод номоо уншиж байлаа. Миний дэргэд байсан лам миний дамрыг нэг хадаг доогуур оруулаад авчирч жодбонд залгаж өгсөн. Тэр чөтгөр дамрын жодвонг тастав уу гэлцдэг юм. 

	Бас нэг удаа лүйжин номоо уншиж байтал үүдэнд нэг юм гялганах шиг миний нүдний буланд харагдав. Номоо уншихын завсраар үүд рүү харвал хэдэн хятад ирээд байна. Түүний нэг — цоохор царайтай хятад нэг мөнгөн янчаан гартаа бариад гялалзуулж байна. Би түүнд нүдээ ирмэж дохио өгсөнд тэр мөнгөн янчаанаа над руу шидэв. Би хонх барьж байсан зүүн гараараа шүүрч аваад хонхны хамт атгаад л номоо уншиж байв. Ном уншиж дуусаад харвал тэр хятадууд ч алга болжээ. Дэргэдэх ламдаа би хэлэв:

	— Миний гарт нэг юм бий шүү. Цоохор хятад хаяж өгсөн юм гэсэнд өнөөх лам ч учрыг мэдлээ. Нэг ч амьд хятад орж ирээгүй юм чинь хятад чөтгөр ирсэн байна гэж мэдээд — За тэр атгасан юмаа үзүүл — гэв. Би гараа тэнийлгэж үзвэл нэг хятад янчаан байлаа. Өнөөх лам хуурай авчраад тэр янчааны хөвөөнөөс сэт хуурайдаж над өгсөн юм. Тэр бол янчаан биш, хуурамч юм болов уу гэж хардаж тийм тэмдэг тавьсан хэрэг. Тэр янчаан над одоо ч бий гэж бидэнд үзүүлж байсан. Хөвөөнөөс сэт хуурайдсан нэг мөнгөн янчаан байна билээ. Юань Шикайт байл уу, луу байл уу мартжээ. 

	1967. 6. 12. 

	 

	* * *

	 

	Ш. Лувсанвандангийн эхнэр Хандсүрэнгийн ах өвгөн ярьсан нь: “Монголд ардын засаг тогтохоос урьд Гандан дээр Лүндэгдамба гэдэг лам байлаа. Тэр ламынд хамаатны банди Чойнзин гэдэг арваад настай банди байлаа. 

	Тэр Чойнзин гэрээ их санаж мөрөөддөг байжээ. Гэр нь энүүхэнд Бөхөг Түргэнд байсан юм гэдэг. Лүндэгдамба унтахдаа хашааныхаа хаалгыг цоожилдог байжээ. Нэг шөнө тэр банди гэртээ, Лүндэгдамбынд унтаад өглөө боссон нь Чойнзин алга байж гэнэ. Гэтэл хашааны хаалга цоожтой хэвээр байж гэнэ. Хашаа даваад оргосон юм уу гэж эрэл сурал болж байтал Чойнзинг Бөхөг Түргэнд байгаа эцэг нь Гандан дээр хүргэж ирж гэнэ. Учрыг асуувал Чойнзин Лүндэгдамбынд хоносны өглөө нь сэрэхэд Бөхөг Түргэнд байгаа гэртээ тулганы захад адасга (дээр) унтаж байсан юм гэдэг. Тэр хүү унтаагаараа зүүдээрээ гэртээ харьсан хэрэг байжээ. Цоожтой хашаанаас яаж гарсан юм? Туулыг яаж гаталсан юм? Хэн ч мэддэггүй. Чойнзин өөрөө ч мэддэггүй. Ийм нэг хачин хэрэг Гандан дээр гарч их яриан болж байсан. Лүндэгдамба 1938—1939 оны үед үрэгдсэн. Чойнзин одоо яасныг мэдэхгүй. 

	1969. 10. 12. 

	Ц. Дамдинсүрэн “Бүрэн зохиол'' II, 1996. 342—343

	 

	 

	НҮЦГЭН ХҮҮХЭН

	 

	Хужирт. Амрагч Гончиг, Хужирт өвсний нярав 76 настай, гахай жилтэй. 

	— Та хүнээс сонссон үлгэр домог биш, үнэхээр өөрөө үзсэн, баримттай нэг чөтгөрийн тухай ярьж өгөөч гэсэнд түүний ярьсан нь: “За би нэг үнэн бодитой чөтгөрийн тухай ярьж өгье. Би өөрөө үзсэн үнэн зүйл юм шүү. 1937—1938 оны үед юм сан. Би Алтанбулагаас Базар жолоочийн кабинд нь суугаад Улаанбаатар орохоор гарлаа. Машинд нь дүүрэн ачаатай юм. Бас нэг ачааны машин хамт явлаа. Нөгөө жолоочийн нэрийг мартчихжээ. Базарын танил юм. Алтанбулаг Улаанбаатар хоёрын хооронд бараг газрын дунд орж явлаа. Нэг үдэш харуй бүрий болж байлаа. Намрын сүүл сард юм сан. Базар гэнэт машинаа тоормосоллоо. Надад хэлж байна:

	— Үүнийг харж байна уу? гээд зүүн гар тийш толгойгоо дохив. Би руль дээгүүр нь “Юу байдаг юм?" гэж бодоод харсан чинь нэг чармай нүцгэн хүүхэн гараа өргөөд зогсож байна. Зүүн талынх нь задгай урт үс салхинд хийсэж байна. Зэвхий цагаан царайтай залуухан хориод настай болов уу гэмээр хүүхэн юм. “Машинд чинь сууя" гэж байгаа бололтой гараа өргөөд зогсож байна. Түүнийг хараад дотор нэг л эвгүй болоод явчихлаа. Тэгтэл ард явсан нөгөө машин Базарын зүүн гар талаар нь зөрж ирээд мөн зогслоо. Өнөөх нүцгэн хүүхэн тэр жолооч руу хараад бас гараа өргөж “Кабинд нь сууя” гэв. Тэр жолооч айхыг мэдэхгүй их зоригтой юм. 

	— За тэг! гээд кабиныхаа үүдийг онгойлгоод өглөө. Тэгтэл өнөөх хүүхэн алга болчихлоо. Хоёр жолооч хоорондоо ярьж байна:

	— Тэр гуайн (— гээд нэг жолоочийн нэр хэллээ. Би нэрийг мартчихжээ) хэлдэг өнөөх нь энэ байна шүү дээ. 

	— А тийм байна. Болгоомжтой явалгүй горьгүй. 

	— Хоёулаа зэрэгцээд явъя гэж ярилцаад хоёр машинаа зэрэгцээд явлаа. Тэгтэл бидний өмнө нэг сайхан тэмээ бөмбөлзтөл хатирч явдаг боллоо. Тэмээ алга боллоо. Дараа нь араг үүрсэн, тоорцог малгай өмссөн хүрэн торгон дээлтэй хангинатал дуулаад өмнө бас баахан явлаа. Тэгж байгаад алга болсон. Бидэнд хор болсон юм байхгүй. 

	Тэр хоёр жолоочийн ярьж байсныг сонсоход тэр нүцгэн хүүхэн, олон жолоочтой дайралдаж байсан бололтой байлаа. 

	— Хийморь нь доройтсон, өвдөх үхэх хүнд л чөтгөр харагддаг юм гэх нь билээ. 

	— Үгүй, тэр худал. Бид хэн нь өвдөөд үхээгүй. Би өнөө 76 хүрчхээд зүгээр л явж байна. 

	— Тэр чөтгөр одоо бий болов уу?

	— Байхгүй. Чөтгөр ер нь 2—3 жилээс илүү байдаггүй юм. Тэгээд л үрэгдэж үгүй болно. 

	— Яагаад тэр вэ?

	— Сүнс нь (төрөл) олж чигээ олоход тэр чөтгөр алга болно. 

	— Хүн бүрийн сүнс өөр төрөл олохын өмнө чөтгөр хэлбэрээр оршдог юм бол энэ ертөнц чөтгөрөөр дүүрмээр юм. 

	— Үгүй, тийм биш. Үхсэн хүн бүр чөтгөр болохгүй. Гасалж гомдоллож сэтгэл санааны зовлонг хүчтэй эдэлж үхсэн хүний сүнс чөтгөр болдог бололтой юм. Би л тэгж санадаг даа. Зүгээр ерийн байдлаар үхсэн хүний сүнс чөтгөр болохгүй. Чөтгөрөөс айхгүй бол хорлож чадахгүй, айвал хорлогдоно. Чухамдаа чөтгөр хорлож байгаа хэрэг биш, айсан сэжиглэсэн сэтгэл нь өөртөө хор болж байгаа хэрэг. 

	(Аршаанжав, Увс аймгийн нисэх онгоцны буудлын дарга. 1974. 5. 18 

	Ц. Дамдинсүрэн “Бүрэн зохиол” II, 1996. 346—348-р талаас авав)

	 

	 

	ЧОЙПЭЛТЭЙ НОЦОЛДСОН ЧӨТГӨР

	 

	1951 онд би Увс аймгийн Баруун Турууны сангийн аж ахуйн дунд сургуульд сурч байлаа. Надтай хамт Янжлаа гэдэг бүсгүй хүүхэд сурч байсан. Түүний эцэг Чойпэл гэдэг ганган эр байдаг билээ. Чойпэл гуай шинэ жилийн баяраар охин Янжлааг гэртээ аваачиж хэд хонуулах гээд үдэш малаа хотолж дуусаад жороо хар морио унаад гэрээсээ гараад явж гэнэ. Баруун Туруун хүртэл хагас өртөө хэр газар юм. Шөнө Баруун Туруунд хүрч нэг айлд хоноод маргааш нь охиноо сундлаад буцах гэж бодож явжээ. Хар зуухт гэдэг хөндийгөөр уруудаж явтал өөдөөс нь цагаан тэмээ унасан цагаан дээлтэй (хүн) угтаад ирж явжээ. Тэр цагаан тэмээтэй хүн ирээд тэмээнээсээ бууж байхад Чойпэл түүнтэй уулзъя гэж бодоод бас мориноосоо бууж морио тушиж орхиод угтаж очив. Гэтэл хүн мэндэлсэн юм байхгүй шууд мөрөн дээрээс нь барьж аваад ноцолдов. Тэгэхлээр Чойпэл аргагүй түүнтэй ноцолдож гэнэ. Бариад авахад баригдах юм байдаггүй, ташаад унагахад унаж байгаа нь мэдэгдэхгүй, ийм юм байжээ. Нэг самбаандаа тушаатай мориндоо очиж тэнзэн ташуураа мулталж аваад өнөөхийг чинь балбаад байж гэнэ. Тэгсэн ташуур нь гурав хугарчээ. Өнөөх нь босож ирээд л байж. Тэгж ноцолдсоор байтал шөнө дунд өнгөрч үүр цайх шахаж байжээ. Нэг мэдсэн нь бүс нь суларсан байжээ. Чойпэл бүсээ чангалаад ноцолдох гэсэн нь өнөөх алга болчихжээ. Морин дээрээ хүрээд ирсэнд морь нь тэрийгээд үхчихсэн байжээ. Чойпэлийн хамаг бие нь буларч их ядарсан байжээ. Чойпэл явган яваад үүрээр нэг айлд хүрч хоол унд идэж уугаад унтаж амарсан гэдэг. 

	Хар Зуухын амны хэдэн модноос нэг жилийн урьд Зоригт гэдэг залуу яагаад ч юм мэдэхгүй боож үхсэн, тэр чөтгөр болсон юм байжээ. Эр хүнийг бүсээ засахаар чөтгөр их айдаг юм гэнэ. Чойпэлийг бүсээ засахад зугтаасан хэрэг байжээ. Чойпэлийг дийлэхгүй болохлоор морийг нь үхүүлээд арилсан юм байжээ. Тэр зун охин Янжлаа өвдөж байгаад намар нь үхсэн. Түүнийг бас Зоригт хорлосон байж магадгүй гэдэг. 

	Аршаанжав, Увс аймгийн Нисэх онгоцны буудлын дарга ярив. 1974. 5. 18. 

	(Ц. Дамдинсүрэн “Бүрэн түүвэр зохиол” II боть. Уб., 1996— гаас авав)

	 

	 

	НАЙРАН НАМЖИЛ

	 

	1930 хэдэн оны үед Сан бэйсийн хошууны Найран Намжил гэдэг баян хүн Бадмишийн өртөөний албыг хааж байгаад өвдөөд үхжээ. Тэгээд Найран Намжилийг чөтгөр болсон гэж ард олон ярьдаг боллоо. Түүний дүү бөөрөн (?) Гэндэн үхээд бас чөтгөр болж ахтайгаа нийлсэн гэдэг. Тэд хонь малаа хариулах хүртэл ажлыг хийдэг, гэр орондоо заримдаа биеэр үзэгддэг болжээ. Өртөөгөөр замын элчийн унасан морийг хутгалан шархдуулж ганзагалсан богцыг хүү татан огтолдог болжээ. Ингээд замын хүнийг амар явуулахгүйн учирт Матадын хошуу тамгын газраас Алтан— Очиртын сүмийн эрх баригчдад тамгатай албан бичиг ирүүлж тэр чөтгөрийг дарах чадвартай сайн ламыг явуул гэж тушаажээ. Тэр бичгийг би үзсэн. Манай авга Өндрийн Жанцан сүмийн эрх баригчдын тоонд тэр үед орж байсан. Түүнээс би тодорхой сонссон юм. Тэр чөтгөрийг даруулахаар Горигжаагийн Жамъян зочийг яв гэжээ. Түүнийг дуртай хүнээ дагуулж яв гэхэд Жамъян, Наваан—Осор гэдэг шавиа дагуулж явъя гэжээ. Тэр хөсөгтэй жодгортой Бадмаш-д очиж 3 хоног Лүйжин уншсан гэдэг. Хожим нь над Наваан—Осор ярьж байсан. Шөнө лүйжин уншихад чөтгөрүүд хашхиралдаад чарлалдаад ирдэг байсан. Ном уншиж дуусаад унтах гэхэд шөнө унтуулахгүй, дээл хувцас хуу татдаг байлаа. Би хоёр шөнө нүд аньж чадаагүй. Харин 3 дахь шөнө чөтгөр шуугихаа больсон. Би жаахан унтсан. Чөтгөр шуугилдах ер нь их аймаар байсан. Би багшдаа найдаад номыг нь уншилцдаг байсан. Тэгээд чөтгөр дарагдах шиг болсон. Бид буцаад сүм дээр ирлээ. Багш маань арай гэж сүм дээр хүрч ирсэн. Замдаа өвдөж бие муудлаа гэж ярьж байсан. Удалгүй Жамъян зоч нас барсан. “Чөтгөрийг дарсан боловч чөтгөрт амиа өглөө” гэж лам нар ярьж байсан. Түүнээс хойш Бадмишийн чөтгөр алга болсон. 

	Гэвч Бадмишийн “чөтгөр” бүрмөсөн дарагдаагүй гэж хүмүүс ярьдаг байлаа. Манай хошуунд Гардийн Дамбадаржаа гэдэг лам байлаа. Тэр хөдөөгийн эхнэр хүүхэдтэй лам юм. Дамбадаржаа дайны үед Халх голын Баянцагаанд цэргийн түлш аргал хүргэж өгөөд буцаж явах замдаа Бадмишд шөнө сайхан хулсан ташуураа морин дээрээс унагажээ. Буугаад ташуураа авах гэсэн ташуур нь олддоггүй гэнэ. Тэгэхлээр сайхан хулсан ташуураа хаях нь хайран гэж нөхдөдөө хэлээд тэнд бууж хонож гэнэ. Өглөө нь босоод эрсэн ташуур байдаггүй гэнэ. Дамбадаржаа жаахан сэжиглэсэн юм байх. Гэртээ ирээд удалгүй нас барсан. Тэгээд хэд хонотол дүү хүүхэн Пагма нь гэнэт өвдөөд бас үхжээ. Бас хэд хонотол Дамбадаржаагийн эхнэр нас баржээ. Норов эмч тэднийг эмнэх гэж очоод буцах замдаа мориноос ойчиж гараа хугалсан. Өндөр Балдан гэдэг жаахан эрваа лам тэднийд ном унших гэж бас нас барсан. Энэ бүгдийг Бадмишаас дагаж ирсэн чөтгөрийн хорлол гэж хүмүүс ярьдаг юм. 

	Богинын амны зуслангийн манаач Самбуу манайд сүү авчирч өгөв. Хүү нь хоёр морио бариад гадаа зогсож байх хооронд Самбуу гуайн ярьсан нь:

	— Найран Намжилыг та асууж байна уу? Айхтар чөтгөр байсан юм гэдэг. Морины сугаар хутгалж, хүний ганзагалж яваа богцыг зүсэж байсан юм гэдэг шүү. Харин би ердөө тэр чөтгөртэй дайралдаагүй. Би Тамсагийн цэрэгт хүргэх аргал тээгээд Бадмишаар бишгүй л явсан. Чөтгөртэй ердөө дайралдаагүй. Чөтгөр дарагдсанаас хойш явсан болохлоор юу нь ч дайралдах вэ дээ!

	Найран Намжил Бадмишид өртөө хийж байгаад үхжээ. Тэгээд тэр хавиас 20—30 хүн үхсэн юм гэдэг. Найран Намжил чөтгөр болоод бусдыг үхүүллээ гэж ярилцсан хэрэг шүү. Чухам үнэнийг хэн мэдэх вэ!

	 

	 

	ДОЛООН АЙЛЫН ХОНИЙГ НЭГ ГАЗАР БӨӨГНӨРҮҮЛСЭН НЬ

	 

	— Цэст гуай та 84 нас хүртлээ чөтгөр үзсэн үү?

	— Үзээгүй. 

	— Ер бусын хачин явдал танд тохиолдсон уу?

	— Үгүй гэх үү дээ. Нэг хачин явдал болохыг би үзсэн. 

	— Түүнийгээ ярьж өгнө үү?

	— За тэгье. Энэ бол 1930 оны намар Өвөрхангай аймгийн Баянбулаг сумын нутагт болсон хэрэг! Арвайхээрийн хүрээний эрдэм номтой нэлээд лам нар Онгийн голын хавьд байгаа хэдэн айл дээр гарч амарч айраг ууж бие тэнхрүүлж байсан юм. Би залуухан лам тэнд байж байлаа. Тэнд байсан айлууд бол Шиндүг нярав, Цэдэн—Иш, Жаргал, Гэндэн зэрэг долоон чинээлэг хот айл байсан юм. Онгийн голын хөвөөнд Нүдэн булаг гэдэг сайхан бэлчээртэй газар байсан. Тэнд чөтгөртэй болсон гээд айл нутаглахаа больсон юм. Тэгээд ч бэлчээр нь сайхан, мал идэхгүй болохлоор ногоо нь соргог хэвээрээ байгаа хэрэг. Лам нарын хөдөөлж байсан айлууд нэлээд лам нар байгаа учраас чөтгөрөөс айхгүй болж Нүдэн булгийн тэнд очиж бууцгаав. Тэгээд хэд хоноход ямар ч юм мэдэгдэхгүй тайван байлаа. Би Шиндүг нярвынд хонож өглөө босох гэж байтал хүмүүс:

	— Хоттой хонь алга, Яачхав аа! гэцгээж байна. “Юу бол оо юм бол?” гэж бодоод гадаа гараад харсан чинь, нээрээ хэдэн гэрийн мянга гаруй хонь байдаггүй, хороо нь хоосон байна. Хүмүүс цөм гайхацгаав. Хэдэн хүн морьтой эрэхээр явцгаав. Бусад айлуудын хонь бас цөм байдаггүй гэнэ. Хүмүүс ийш тийшээ давхицгаав. Тэгсэн чинь, тэр айлуудаас одоогоор бодвол 5—10 километрийн зайтай нэг хонхорт долоон айлын түм орчим хонийг нийлүүлээд хураачихсан байж билээ. Хэн тэгж хонийг хөөж аваачаад хураасан нь огт мэдэгдэхгүй. Айлууд хонио таньж ялгаж авах гэж бөөн хар ажил болж үд өнгөртөл олон хүн ажиллаж арай гэж хонио ялгаж салгаж авлаа. Тэгээд маргааш өглөө нь болсон чинь, бас айлуудын хонь хотондоо байдаггүй, өнөөх хонхорт бүх айлуудын хонийг нийлүүлээд хураачихсан байлаа. Бас л арай гэж хонио ялгаж аваад гурав дахь шөнө зарим айл хонио манаж хоносон боловч тус болсонгүй, бас л өнөөх хонхорт бүх хонийг шөнө аваачаад хураачихсан байв. Өөр мэдэгдэх харагдах юм юу ч байгаагүй. Тэгээд бүр ядаад тэндэх айлууд бүгдээр нүүж Нүдэн булгаас холхон газар очиж буусан. Тэгээд л зүгээр. Айлуудын хонь хотондоо хонодог болох нь тэр. Үүнээс өөр, хүн амьтан өвдөж зовох юм уу, элдэв хачин дуу чимээ гарсан ч юм байхгүй. Тэгээд хүмүүсийн ярьсан нь: “Нүдэн булгийн тэнд чөтгөр байна. Тэр чөтгөр айлуудын хонийг нийлүүлж хорлоод хөөж нүүлгэсэн хэрэг” гэж бодоцгоосон. Үүнийг өөрөөр тайлбарлах аргагүй юм гэж Цэст ярьсан. 

	1980. 7. 30. 

	(Ц. Дамдинсүрэн “Бүрэн зохиол” II, 1996. 367—369-р талаас)

	 

	 

	САХИУСНААС САЛСНЫ ГАЙ

	 

	1970-аад оны үед Баянхонгорын Баацагаан суманд эр эм хоёр малчин байлаа. Эм нь хэдэн хүүхэд гаргасан боловч нэг нь ч амьдарч өсөж чадсангүй, нялхдаа нас баржээ. Тэгээд одоо эхнэр нь жирэмсэн болоод тэр хүүхдээ хүн болгох гэж нэг мэргэн өвгөнд хадаг мөнгө өгч гуйсан гэнэ. Тэгэхлээр тэр өвгөн төлөг үзээд “Үүнийг хүүхдээ гарахлаар хүзүүнд нь зүүж өг. Үүнээс салж болохгүй" гэж хэлээд нэг зангиа тарнидаж өгсөн гэнэ. Тэр эр эм хоёр хүүхдээ гарахлаар хүзүүнд нь өвгөний өгсөн зангиаг зүүж өгөөд ердөө авдаггүй байжээ. Хүүхэд нь мэнд сайн дөрөв таван нас хүрчээ. 

	Тэгж байтал тэр хүүхэд нь жаахан ханиад хүрчээ. Аав нь хүүхдээ аваад аймгийн төвд очиж эмчид үзүүлэх болж гэнэ. Хүүхэд зангиатай байх нь эвгүй гэж бодоод зангиаг авч өвөртлөөд хүүхдээ эмчид үзүүлжээ. Эмч эм тан бичиж өгсөн гэнэ. Тэр хүн, хүүхдээ авч гараад аптект очиж эм аваад шуудангийн машин Баацагаан суманд явах гэж байхлаар түүнд хүүхдээ аваад сууж гэнэ. 

	Тэгээд шуудангийн машин дүүрэн (хүн) ачаад нэлээд олон хүн суулгасан Баацагаан сумыг чиглээд хөдөлж гэнэ. Бартаагүй газар шулуун сайхан замаар явж байж гэнэ. Тэр машин дээр энэ зүйлийг (ярьсан) Баасанжав хүү явж байж гэнэ. Машин дээр хүмүүс айсан байдалтай гэдрэг хараад байхлаар Баасанжав хойш харж гэнэ. Тэгсэн чинь машины араас тал биетэй сэгсгэр үстэй хүн шиг нэг муухай амьтан хөөж яваа харагджээ. Суусан хүмүүсийн дотроос шашны ном мэддэг нь тэр номоо уншиж, ном мэддэггүй нь хоёр гараараа нүүрээ таглаад сууж байжээ. Тэр муухай амьтан машины араас цоройн машин дээр гарч ирэв. Хүмүүс далдиран толгойгоо зайлуулав. Баасанжавыг харсаар байтал тэр муухай амьтан өнөөх таван настай хүүг шүүрч аваад гадагш хаяв. Тэгээд тэр хачин амьтан алга болов. Машин дээрх хүмүүс хашхиралдав. Жолооч машинаа зогсоов. Хүмүүс бүгдээр бууж үзвэл тэр хүүхэд бяцарч үхсэн байв. 

	Сүүлд нь цагдаа нар ирж байцааж үзээд жолоочийг шийтгэх болов. Машинаа донсолгож хүүхэд унагаж үхүүлсэн гэж жолоочийг яллав. Хэдэн хүн, машин донслоогүй гэж гэрчлэв. Хэдэн хүн, машин дээр муухай амьтан гарч ирээд хүүхдийг аваад шидсэн гэж гэрчлэв. Шүүхийн дарга нар: "Та нар битгий шашин шүтлэгээр ардыг мунхруулаад бай!” гэж тэднийг зандраад тэдний мэдүүлэг гэрчилгээг огт хайхарсангүй. Жолоочийг хэдэн жил шоронд суулгахаар шийтгэв. Үхсэн хүүгийн эцэг Гомдолгүй гэж хэлсэн боловч бас хайхарсангүй гэдэг. 

	Үхсэн хүүгийн эцэг сүүлд хүнд ярьж байхыг Баасанжав сонссон байна. Түүний ярьсан нь: “Би хүүгээ эмнэлэгт үзүүлэхдээ зангиаг авч өвөртөлсөн юм. Дараа нь машинд суухдаа зангиаг хүүдээ зүүж өгөхөө мартсан юм. Миний хүү зангиагүй явсан учраас чөтгөрт алгадуулсан юм” гэж харамсан ярьж байв. Цэрэг Баасанжавын ярьсныг оюутан Жанлав над дам ярив. 

	1984. 3. 25. 

	Ц. Дамдинсүрэн “Бүрэн зохиол” II; 1996. 381—382

	 

	 

	СЭЭМИЙ ЛУВСАН

	 

	Урьдын Зоригт вангийн хошуу одоогийн Төв аймгийн Бүрэн суманд Сээмий Лувсан гэдэг хүн эрдэм ном багатай, хөдөөгийн лам байжээ. Хийд дээр хааяа очиж цагийн хуралд хурахаас биш цаг үргэлж хөдөө хэдэн мал маллаж амьдардаг хүн байжээ. Лувсан нэг өдөр гэртээ сууж байтал нохой нь хуцаж гэнэ. Гадаа гараад харсан чинь баруун зүгээс жороо морь унасан хүрэн торгон дээлтэй ноён хүн ирж гэнэ. “Зоригт ван биш юм даа, Мишиг гүн юм болов уу?” гэж бодож байж. Энэ бол автономит засгийн үед юм байжээ. Тэр ноён ирж гэрт нь ороод Лувсанд хэлж гэнэ: “Та маргааш гэртээ бэлэн байгаарай. Би таныг залах гэж яваа. Маргааш би ирнэ” гэж гэнэ. “Ноёны нутаг хаана вэ?” гэсэнд “Эрдэнэ толгойд” гэжээ. “Ноёны алдар хэн бэ?” гэсэнд “Эрдэнэ толгой” гэжээ. Лувсан бүр гайхаад олон үг асууж чадсангүй гэнэ. Мишиг гүний хошууны зүүн хойд биед Эрдэнэ толгой гэдэг нэг уул байдаг. Тэр л Лувсангийн санаанд орж байжээ. Ноён мордоод явчихжээ. Лувсан маргааш нь гэртээ сууж л байж. Нохой нь хуцаж гэнэ. Хамт суудаг охин нь гарч хараад хойноос хэдэн хонь туусан хоёр морьтой хүн ирж явна гэж гэнэ. Охин нь дахин гарч хараад бүр айчихсан орж ирж гэнэ. “Та өөрөө гар. Туусан юм нь хонь биш, чоно бололтой" гэж гэнэ. Лувсан гараад харсан чинь өнөөх хүрэн торгон дээлтэй ноён өөр нэг хүн дагуулаад нэг чононд жижиг тэрэг хөллөж туугаад ирж гэнэ. Лувсан ухаан алдталаа айж гэнэ. Чоно нь хэлээ гаргаад аахилж байж гэнэ. Хоёр хүний морь бас их хөлөрчихсөн байх юм гэнэ. Ноён хэлж гэнэ. “За Лувсан хурдан энэ тэргэн дээр суу” гэнэ. Лувсан хурдан шинэ дээлээ сольж өмсөөд айсаар тэргэн дээр нь сууж гэнэ. Тэгээд Лувсанг чоно хөллөсөн тэргэн дээр суулгаад өнөөх хоёр хүн туугаад баруун хойшоо давхиж гэнэ. Их хол явж Мишиг гүний Эрдэнэ толгой гэдэг ууланд хүрч очиж гэнэ. Тэр уулын энгэр дээр хоёр цагаан гэр байж гэнэ. Хавь ойр нь мал хогшил юу ч байдаггүй. Өвсийг нь гишгэлсэн янз огт байсангүй гэнэ. Баруун гэрт Лувсанг оруулж гэнэ. Гэрт жигтэйхэн сайхан гоёл тавилтай байж. Нэг ч хүн байсангүй. Лувсан айгаад зогсож л байж. Тэгж байтал хүн шиг биетэй хачин толгойтой хэдэн амьтан орж ирээд “Ноён ирж явна” гэж ярилцаж байна гэнэ. Тэгтэл нэг урт хүрэн могой орж ирээд хойно байгаа түшлэг дээр гарч ноён болж хувираад сууж гэнэ. Бас нэг могой орж ирээд нөгөө түшлэг дээр гарч хатан болж хувираад сууж гэнэ. Лувсанг тэдний доод талд олбог дээр суулгаж гэнэ. Тэгээд ноён айлдаж гэнэ: “Энэ зүүн гэрт манай хүү өвчтэй хэвтэж байгаа юм. Түүнийг чи эмнэж өг”. Лувсан хэлжээ: “Ноён минь би хүн эмнэж чаддаггүй, эм тан барьдаггүй” гэж гэнэ. Ноён айлдаж гэнэ: “Чи чадна аа чадна. Чамайг чадна гэж Мишиг гүний зурхайч Жамбааш хэлсэн" гэж гэнэ. Нээрээ Мишиг гүний хошууны зурхайч Жамбааш гэж овоо эрдэмтэй лам байдаг юм гэнэ. Түүнийг Лувсан таньдаг юм гэнэ. Тэр Жамбааш Эрдэнэ толгой уулыг их тахиж шүтдэг хүн юм гэнэ. Лувсан зүүн гэрт нь орж гэнэ. Нэг өвчтэй хүн орон дээр хэвтэж байж гэнэ. Хөнжлийг сөхөөд үзсэн чинь хүн цээжтэй могой бөгстэй амьтан байж гэнэ. Могой бөгсөнд нь гадас шаалттай байж гэнэ. Тэр гадсыг нь суга татаад хаяж гэнэ. “Яасан сайхан юм. Нэг бие амарлаа” гэж тэр амьтан хэлж гэнэ. Хүрэн торгон дээлтэй ноён айлдаж гэнэ: “За гялайлаа. Чи миний хүүгийн өвчнийг эдгээлээ. Энд Очирбат тайжийнх гэж баян айл нутагладаг юм. Тэднийх олон ботготой юм. Зарц хүүхэн ботгоо сэлж аргамжихдаа гадсаа авдаггүй орхиод өөр газар шинэ гадас шаадаг юм. Нэг гадсыг миний хүүгийн бөгсөн дээр шаагаад өвчтэй болгож хатаасан юм. Тэр хүүхэн ч өөрөө өвчтэй хатаж байгаа даа. Одоо миний энэ хүү зүгээр болохлоор тэр хүүхэн ч зүгээр болно. Би чамд өргөл барьц өгмөөр боловч чамд хэрэг болох юм над байхгүй. Чиний хэдэн унааг харж хандаж байхыг би Дөхөмийн хойд ууланд захья" гээд Лувсанг гэрт нь хүргэж өгсөн гэдэг. Тэр ноён бол Эрдэнэ толгойн эзэн лус байсан гэдэг. Зурхайч Жамбаашийн хүү бидний үед их мэргэн хүн байсан. Гэвч манай багш түүнээс юм битгий асуу гэдэг байсан. Тэдэнд хадир лус оршсон хүмүүс гэдэг байсан. 

	1974. 6. 21

	(Ц. Дамдинсүрэн “Бүрэн зохиол" Уб., 1996 номоос авав)

	 

	 

	БАЯНХОНГОРЫН БААЦАГААН СУМАНД БОЛСОН ХЭРЭГ

	 

	Баасанжав гэдэг залуу цэрэг Зүүн хязгаарт очоод нөхдөдөө ярьсан юм. Би арваад настай нэг үдэш гаднаа тоглож байв. Эх нь, мөн зэргэлдээ байгаа хэдэн эхнэр хүүхнүүд үнээгээ саацгааж байв. Нэг харвал хэдэн гэрийн гадна нэг цагаан морьтой хүн ирээд морио тушиж орхиод гэрт ороод явчхав. Тэднийд хүн ирж байгаа юм байна гэж бодоод онц анхаарсан ч үгүй. Жаахан байзнаж байтал тэр гэрийн тооноор нэг муур гараад явчхав. Цагаан морьтой хүн ч алга болчхов. Тэр гэрийн (эзэгтэй) oнээгээ сааж дуусаад гэртээ орж гэрэл ноцоогоод уйлж бархирч гарав. Тэгсэн чинь тэдний гэрт унтаж байсан таван настай хүүхэд үхсэн байжээ. Тэр хүүхэд уг нь эв эрүүл байсан юм. Яав ийв гээд авгайчууд гайхацгаав. Би цагаан морьтой (хүн) танай гэрт орсон, сүүлд нь муур тооноор гараад явчихсан гэж хэлэв. Тэгэхэд тэр морьтой хүн, муур хоёрыг надаас өөр нэг ч хүн хараагoй байсан. Эрлэгийн элч ирээд хүүхдийг үхүүлсэн байх гэж настай хүмүүс сүүлд нь тайлбарлаж ярьж байсан. Хэрэв тэр цагаан дээлтэй хүн чөтгөр байсан юм болбол би тийм нэг чөтгөр үзсэн дээ. 

	Баасанжавын ярьсныг оюутан Жанлав над дам ярив. 

	1984. 3. 25. 

	(Ц. Дамдинсүрэн “Бүрэн зохиол" II, 1996. 382—383-р талаас)

	 

	 

	ХАР ЦАГААН МОРЬТНУУД БУГ ЧӨТГӨР ҮҮ? БУРХАН САВДАГ УУ?

	 

	Ховд аймгийн Мянгад сумын Баянбулаг багийн нутагт Баянхар, Цахир гэдэг хар нагаан хоёр уул бий. Ад зэтгэр, хий үзэгдэлтэй гэгддэг эл уул руу нутгийнхан тэр бүрийд зүглээд байдаггүй. Арга ч үгүй биз дээ. Зэргэлдээ орших энэ хоёр ууланд тус сумынхан эцэг дээдсийнхээ шарилыг хэдэн үеэрээ онголсоор ирсэн юм чинь. Гэхдээ аль оршуулгын газрыг тэр гэх вэ. Адаглаад Улаанбаатар хотын Далан давхар, Нарангийн энгэр, Цагаан даваа, Алтан— Өлгий, Оросуудын булш гээд олон оршуулгын газартай айлууд хаяа дэрлээд л оршиж байна. Харин эл уулын оршуулгын газраар хар морьтой хар хүн (Баянхар ууланд), цагаан морьтой цагаан хүн (Цахир ууланд нь) явдаг аж. Энэ тухайд итгэхэд бэрх нэгэн явдлыг багын анд маань ярьж билээ. Тэр бээр өнгөрөгч зун наадмын өмнөхөн айлуудын зуншлага шалгах ажлаар гэрээсээ гарчээ. Адгийн айлаас аяга тагш, дээд талынх нь айлаас бидоноор нь нэрмэл хүртсээр нэлээд халамцсан мань эр харуй бүрий болсон хойно Баянбулагт байдаг гэртээ очихоор морджээ. Өдөржин нэрмэл гударсан хүн чинь салхинд гараад л нам цохиулсан нь ойлгомжтой. Бүдэг бадаг ухаантай байсан тэр бээр цаашаа морин дээрээ тогтож явж дийлэхгүйгээ там тумхан ойлгоод мориноосоо буугаад унаад өгчээ. Шөнө дунд хүн дуудаад байх шиг санагдахаар нь өндийгөөд бостол өмнө нь хар морьтой өндөр хар хүн сарны гэрэлд бараантан харагджээ. Архи нь сайн гараагүйн харгайгаар тэр хүнтэй үг солих гэсэн боловч дуу нь гарсангүй. Бие нь ер бусын хүчинд захирагдаад ч байх шиг санагджээ. Харин согтуу хүн сохор ухаантай гэгчээр цулбуураа гартаа бөх гэгчийн ороочихсон байжээ. Хүчлэн босоод мориндоо мордох гэтэл морь нь хөдлөхгүй байхаар нь байдлыг гэнэтхэн мэдэрч айх гайхах зэрэгцээд мориныхоо хөл рүү шээчхээд хөдөлжээ. Тэгээд эргээд хартал мөнөөх хүн хойноос нь дагаад явж байв. Нэлээд явсаар Цахир уулын бэл рүү орж иртэл өмнөөс нь цагаан морьтой, цагаан хувцастай хүн ирж яваа нь үзэгдэх нь тэр. Энэ үед тэр бээр нутаг нугынхны дунд явдаг цуу яриа үнэн болохыг ойлгоод “Яавал ч яаг” гэсэн бодлоор цагаан морьтой, цагаан хүн рүү шулуухан явж очжээ. Харин энэ үеэр хойноос нь дагаж явсан хар морьтой хүн алга болсон байлаа. Бодвол Баян хар ууландаа үлдээ биз. Бүх юм түүний бодсоноор болж цагаан морьтон түүнийг дагуулж явсаар Цахир уулнаас буулгаж Баянбулагийн эх рүү оруулж өгөөд буцжээ. Цагаан морьтон өөрт нь ямар ч болов гай болохгүйг мэдэрсэн мань эр хамт явж байхдаа элдвийг асуусан боловч цаадах нь огтхон ч дуугараагүй гэдэг. Нутгийнхны дунд яригддаг, тэгээд ч багын андтай минь тааралдсан хар, цагаан морьтнууд буг чөтгөр байв уу? Бурхан савдаг байв уу?

	 

	 

	ЗАЙРАН ЧАГНАА: БУГ ЧӨТГӨР ДАРАХ ЭРДМИЙГ ЧОЙЖОО ЗАЙРАНГААР ЗААЛГАСАН НЬ

	 

	Манай Хөвсгөл аймгийн нутагт Хөх Хөтөл гэж маш өндөр даваа байдаг л даа. Нэг талаасаа очиход даваа, гүвээ гэж юу байгаа нь ч мэдэгдэхгүй. Гэнэтхэн эгц уруу гарч ирээд машин тэрэг онхолдоод байдаг. 1980-аад оны эхэн үе юм даг. Чойжил зайран нэг өдөр надад “За Чагнаа минь Хөх хөтөл айхтар гүйдэлтэй болсон гэнэ. Хоёулаа тийшээ очно. Түүнийг л аргалахыг бодно доо” гээд намайг дагуулаад явлаа. Тэгээд бид хоёр Мөрөнгөөс баруун тийш явж байгаа шатахууны машинд ороод суучихсан. Чойжил зайранг хэн ч Хөх хөтлийн буг чөтгөрийг дараад өг гэж гуйгаагүй. Олондоо буян болох сайхан сэтгэлээр л явж байгаа нь тэр. Бид явсаар байгаад орой бүрий тасрахын алдад тэр газар очлоо. Манай Чойжоо зайран тэгээд чөтгөр шуламсыг нь дуудахаар боллоо. Тэр хүний хувхайрчихсан сүүжний яс аваад ирж. Түүгээрээ даллаад л шившээд байсан. Миний толгойтой үс ч арзайгаад ирэх нь тэр. Надад нэг л эвгүй зүйл мэдрэгдээд ирсэн л дээ. Гэнэтхэн миний хоёр хөл хөдлөхөө больчихлоо. Гэтэл Чойжоо зайран “Хурдхан шиг хөл рүүгээ шээчих” гэдэг байгаа. Гар салгалаад өмднийхөө товчийг тайлж чаддаггүй. Тэгж тэгж нэг юм шээсэн чинь хөл маань хөдөлж байх юм. Тэгээд Чойжоо зайран ихээхэн хэншүү гаргаад, давс шатаагаад, өргөстэй улаан харганаар хий ороолгон дүвчигнэж эхэллээ. Ийм маягаар үүр цайтал үзэлцсэн дээ. Чойжоо зайран ч бөөлөөд, би юмыг нь бэлдэж өгөөд гүйгээд байсан. Тэгж л нэг юм дарсан даа. Чөтгөр гэдэг бол хий хоосон л зүйл шүү дээ. Гэхдээ харагдана. Хөх хөтлийн чөтгөр бол зэвхий цагаан царайтай, гөлийсөн нүдтэй хүүхэн л байсан юм даг. Яг үүр цайхын өмнөхөн үнэгэн харанхуйгаар агаарт яг усны уур шиг л манараад алга болчихсон. Давс шатааж, өргөстэй харганаар ороолгодог нь сүнс, хий үзэгдэл бас хооллодогтой холбоотой. Сүр хийнэ гэж байдаг. Жишээлбэл арвайн гурил энэ тэрийг шатаахад үнэрээр нь хооллодог юм. Чухамдаа үүнийг л ашиглаад хэншүү гаргаж байгаад давс шатаачхаж байгаа юм. Тэгэхээр нь давс нь бүдүүлгээр хэлэхэд гэдэс дотор нь ороод тэсэрч байна гэсэн үг. Мөн өргөстэй харганаас айдаг. Ер нь монголчууд оройн цагаар хүүхдээ айгаад уйлагнахаар ширэг гэж нэг юм хийдэг шүү дээ. Тэр чинь л юм даа. 

	 

	 

	ГАНЦ ХУДГИЙН ПОДВАЛ ДАХЬ Нэгэн КАМЕРТ БУГ ЧӨТГӨРТЭЙ

	 

	Ямар ч шийртэй аавын хүүгийн зүрхэнд шар ус хуруулж элгийг нь эмтэлдэг газар бол германы фашистуудын хэв загвараар босгосон алдарт Ганц худаг. Тэр дундаа мөнгө төгрөг танил талгүй, архаг хүнд гэмт хэрэгтнүүд хоригддог подвалын хэсэг нь бүр ч аймшигтай. Уг подвал болон тэнд байрладаг нэгэн камерт тун ч олон аавын хүүхэд алтан аминаасаа хагацсан гэдэг. Энэ аймшигт газар ядаж байхад чийгтэй бүгчим тасалгаа, бөөс хуурс, өтгөн шингэний өмхий самхай үнэр, рецедив хэрэгтнүүдийн дарамтаас гадна буг чөтгөр, хий үзэгдэл нүүрлэсэн байдаг гэнэ. Угийн цонхгүй энэ хонгилд шөнө ч гэрлийг нь унтраадаггүй. Харин тог цахилгаан тасарсан үед мөнөөхөн хий үзэгдлүүд нь идэвхжин мэдрэгдэж эхэлдэг бололтой. Энэ тухайд тус камерт гурван сар орчим хоригдож байсан А гэдэг залуу маш сонирхолтой бас дотор хирдхийлгэм зүйлийг ярьж өгсөн юм. Манай улсын онцгой объектуудын нэг болох Ганц худагт хааяа нэг гэрэл цахилгаан тасрах тохиолдол байдаг гэнэ. Анх тэнд хий үзэгдэл байдгийг 1999 оны зун 22-хон мянган төгрөгийн эд зүйлс хулгайлсан хэргээр хоригдож байсан залуу мэдэрчээ. Тэр зун үнэхээр халуун байсныг хэн хүнгүй мэдэж буй бөгөөд наранд байсан бид нар ч хүртэл орох гарах газраа олж ядан тэлчилж байхад бүгчим подвалд байсан хөөрхий хүмүүс хэрхэн тарчилж байсан нь ойлгомжтой. 22-хон мянган төгрөгийн хэрэгтэй залуу шөнө дундын үед гэнэтхэн орилоод босоод иржээ. Тэр бээр үүдэнд зогсож байгаа үхсэн хүн намайг авах гээд инээгээд байна хэмээн галзуурсан мэт орилсоор байв. Гэрэл чийдэн асаалттай. Тэгээд хэн ч харсан ч юу байхгүй байсан нь тодорхой. Дэргэдэх хулгарууд нь юу ч байхгүй байгаа тухай хэлсэн авч тусыг олсонгүй. Бүр сүүлдээ аргаа бараад дарамтлах гэж оролдсон авч мөн л нэмэр болоогүй аж. Тэгсээр байгаад ухаан алдаад уначихсан байна. Харин сэргэснийх нь дараа хүмүүс тэр тухай нь асуухад “Тийм ээ, надад цонхигор царайтай үхдэлүүд харагддаг. Тэгээд намайг нааш ир хэмээн дуудаад байх болсон. Би та нарыг зодох байх гэж айгаад энэ тухай дуугардаггүй байсан юм” гэж хэлжээ. Удаач үгүй мөнөөхөн залуу мөн л энэ тухайгаа хашхичин солиорсоор хоёр хоногийн дараа өөд болсон гэдэг. Эмнэлгийн түүхэнд чөтгөр шуламсаас айсан гэдэг онош байдаггүй хойно “халуунаас болж галзуурсан” гэдэг оноштойгоор уг залуугийн хавтаст хэрэг хаагдах нь тэр. Харин хэдхэн хоногийн дараа шөнө дунд гэнэтхэн тог тасрахад л талийгаачийн хэлж байсан үг үнэн болох нь батлагдсан аж. Бие биеэ дэрлээд унтаж байсан хоригдлуудыг хэн нэгний учирлан дуудах шивнээ үгс, уйлан хашхичих чимээ сэрээжээ. Гайхаж сэрсэн хоригдлуудын нүдэнд үл ялиг цайвар цэнхэр гэрэл сацруулсан туранхай хэрзгэр үхдэлүүд эгнээд зогсчихсон байх нь харагджээ. Алгын чинээхэн камерт чихэлдсэн арван хэдэн хоригдлоос дуугарах зоригтой хүн нэг ч байсангүй. Харин аз болоход гэрэл цэлсхийн ассанаар буг чөтгөр хий үзэгдлүүдээс түр ч болов хөндийрчээ. Энэ бол ердөө ганцхан тохиолдол. Уг явдлын гэрч А-гийн өгүүлж байгаагаас үзэхэд подвалын хонгилоор хэн нэгний алхах чимээ, үглэх уйлах дуун байнга сонсогдохоор барахгүй ямар нэгэн далдын хар хүчин нөлөөлөөд байгаа нь мэдрэгддэг гэнэ. Түүгээр ч үл барам камерт хоригдож буй хүмүүсийн зүүдэнд дээрх үхдэлүүд байнга орон зовоодог ажээ. Үүнийг нотлохын тулд хоригдлууд гэгээн цагаан өдрөөр сүнс дуудаж туршсан нь ёстой л амар байна уу гэсэн биш гай болох шахжээ. Засаг цагаан хэмээх төмөр тавагт камерын амны олсон усыг хийж, лаа барьчхаад сүнсээ дуудаад эхэлтэл гэнэтхэн л сүр сархийн лаа нь камерынх нь гэрэлтэй хамт унтран орилоон хашхираан, салхины чимээ, чөтгөрийн гэгддэг хөх гал сүүмэлзэн бөөн юм болсон гэнэ. Энэ байдал 10-аад минут үргэлжилсний дараагаар камерынх нь гэрэл ч мөн л гэнэтхэн асав. 10-аад эрс бие биеийнхээ царай зүсийг ажихад яг л үхдэл мэт цонхийн цайцгаачихсан байжээ. Уншигч авхай та А-гийн энэ ярианд заавал үнэмших албагүй. Гэхдээ л... 

	 

	 

	ТАЛИЙГААЧИЙН ШАРИЛ РУУ МУУР ШЭЭСНЭЭС ЧӨТГӨР БОЛСОН НЬ

	 

	Муур эзнээ үхээсэй гэж шөнө бүр гэрээ гурав тойрдог, харин нохой эзнээ үхчих вий гэж мөн л шөнө бүр гэрээ гурав тойрдог гэсэн яриа байдаг. Тиймдээ ч монголчууд муурыг чөтгөрийн нохой гэж үзэж төдийлөн таатай байдаггүй. Тэр ч бүү хэл шарил хадгалж байгаа газар муурыг ойртуулахаас маш их цээрлэдэг. Энэ үнэхээр учиртайг 1980-аад оны эхээр Говь—Алтай аймгийн ойролцоо байдаг Хонгорын бууц гэдэг газар болсон хэрэг явдал гэрчилнэ. Алтай хотоос гучаадхан км-ийн зайтай орших эл өвөлжөөнд айл нутаглах нь бүү хэл ойр хавиар адуу мал үзэгддэггүй. Хэдэн жилийн өмнө болсон Баянхонгорын зуднаар тусламжийн бараа хүргэж явсан С. Очирбаатар гэдэг жолооч эр ажлынхаа далимаар Говь—Алтайн Дарви суманд байдаг хадмындаа очихоор Баянхонгорын нутагт байдаг Үнээн усны фермээс шөнө дүл болж байхад гарч давхиад Алтай орж чадалгүй төөрчихжээ. Баянхонгорт зуд турхан болоод байсан учраас нэгэн балархай жим дов толгодоор хөтөлж явсаар нурж ойчсон чулуун хороотой өвөлжөөнд хүргэчхэж. Саргүй шөнийн харанхуйд өвөлжөө рүү машиныхаа гэрлийг хэдэнтээ тусгаж үзээд ойрын хэдэн жил айл нутаглаагүйг нь олж мэдэнгүүтээ аргагүйн эрхэнд нүднийхээ хорыг гаргаж гэгээ оруулахаар шийджээ. Гэтэл хэвтээд жаахан дугхийтэл хүүхэд уйдах чимээ гарчээ. Айх гайхах зэрэгцэн сайтар чагнатал “Мяу мяу" гэсэн муурын дуу гарахаар нь тайвширч, бас чиг ойр хавьд айл байж магадгүй гэсэн горьдлого төрөөд кабинаас гарах гэтэл машиных нь хамар дээр шөнийн харанхуйд нэг хүн сүүтийгээд сууж байх нь тэр. Үнэхээр айл байна гэдэгт баттай итгэсэн, бас машиных нь хамар дээр хүн сууж байсан болохоор айхаасаа илүү баярласан Очирбаатар кабиныхаа гэрлийг асаачихжээ. Гэтэл юу харагдсан гэж санана. Прожектор шиг гэрэлтсэн нов ногоон нүдтэй, нүүр биеэрээ дүүрэн үс бүрхсэн, адгуус, хүн хоёрын аль нь ч үл мэдэгдэх амьтан шүдээ ярзайлгаад сууж байжээ. Ухаан алдталаа айсан жолооч эр санд мэнд машинаа асаагаад хөдөлтөл сайх амьтан алга болчхож. Тэгээд ирсэн жимээ олох санаатай мунгинаж явтал машиных нь гэрэлд мөнөөх амьтан нэг орж ирээд л, нэг гараад л байж. Яг замаа олоод хөдлөхөд эгц урд нь зогсож байхыг хараад дүүрсэн хэрэг гэж бодоод тэр чигээр нь дайраад гарчээ. Гэтэл нөгөө амьтан чинь үхээгүйгээр барахгүй даажин тохуу хийж байгаа юм шиг байн байн үзэгдэж, тэр байтугай машиных нь гишгүүр дээр зогсож хүртэл үзэгдэв. Очирбаатар хаа хамаагүй улаан галзуу юм шиг цаг гаруй давхисаар үүр цайхын алдад айлын бараа харжээ. Тэгээд тэр айлд хэрхэн орсноо мэдээгүй бөгөөд ямар ч байсан “чөтгөр, муур, алмас” гэхээс өөр юм хэлж чадалгүй хэсэгтээ шокт орсон гэдэг. Харин уг айлын хүмүүс хэрэг явдлыг гадарласан учраас жолооч эрийг тайвшруулан өдөр болсон хойно хэрэг явдлын учгийг тайлж өгчээ. Үүний учир гэвэл 1980-аад оны эхээр энэ газар Цэдэнхүү гэдэг айл нутагладаг байсан бөгөөд тэр бээр мориноосоо унаж чирэгдээд нас барсан аж. Хүн бүл муутай байсан, тэгээд ч хурга ишгээ хаварт оруулдаг банаг буюу илүү гэртээ талийгаачийн шарилыг оруулахдаа хаяа хатавчийг нь сайн хамхиагүйгээс болж тэжээвэр муур нь орчихжээ. Үүнийг мэдсэн нутгийн өвгөн сандраад илүү гэрт ороход мөнөөх муур талийгаачийн толгой руу шээчхээд нүүрийг нь долоож байжээ. Ингэж л тэр хүн чөтгөр болж хувирсан байна. Үүнийг дуулсан нутгийнхан нь талийгаачийн оршуулгад нь ч оролгүй дайжиж одсон бөгөөд ах дүүс нь арга буюу оршуулах аяджээ. Тэгээд ч тэр жилдээ эхнэр хүүхэд нь гэртээ унтаж байгаад шатаж үхсэн аж. Ийм л гашуун бөгөөд үнэн түүхийг чөтгөр язгуурт муураас гаралтай бугтай тааралдсан жолооч эр С. Очирбаатар хүүрнэсэн юм. 

	 

	 

	ТАВИАД ЖИЛ ТАЙЛАГДААГҮЙ УЧРАЛ

	 

	Одоо бодоод өөрөө тайлж чаддаггүй олон хүн сонсоод үнэмшиж итгэхээргүй учралыг бодит үнэнээр нь болсон байдлаар бичихийг оролдов. Ах маань 23-тай би 13 настай байлаа. 10 ах хүн гэдэг бүр том юм бүхнийг мэддэг хашир хүн шиг надад санагддаг байсан учир ахын хэлсэн үг харсан харц зангасан заасан бүхнийг даган биелүүлнэ. Ах нэгэн өдөр маргааш хоёулаа Шийрийн хар уул хүртэл анд явна. Тэнд цөөвтөр хэдэн хар сүүлт байхыг харсан гэв. Ангийн буу үүрсэн ахын араас даган аливаад алдаа гаргаж ахдаа тус биш ус болчих вий гэж цогивол цогьж шогшвол шогшсоор үдээс хойшхон зорьсон газраа ирцгээв. Шаргал толгод намрын шар наранд улам шаргалтан харагдана. Шар ах маань хэтрүүлэлгүй хэлэхэд хэрээнээс дутахгүй сайн нүдтэй хүн байлаа. Өндөр хадны өвөрт суун алсыг хэсэг харснаа тээр алсад хэдэн хар сүүлт байна. Мордож дөхье гэв. Нэлээд яваад ажиглатал хэдэн зээр идэх нь идэж хэвтэх нь хэвтэж, зогсох нь зогсож харагдана. Ах намайг морьдтойгоо нэгэн судагт үлдээгээд дов толгодоор биеэ халхлан гүйж одов. Ахын бууны дуу, хавь ойрын хад толгодыг нүргүүлэн дуугармагц морьдоо аван хоромхон зуур ах дээр ирмэгц ах ойролцоох энгэр лүү зааж нэг юм унагасан тэр харагдаж байна. Тийш очъё гэв. Хоёул мордоод дөхтөл дөхөх тусам нөгөө зээр бүдгэрч, гавар луугаа шингээд байх шиг харагдав. Ах ч гайхсан шинжтэй над руу харснаа үг дуугүй хурдлан ан дээрээ иртэл алга дарам цусны толбо л элсэрхэг шороонд үлдээд өөр юу ч байдаггүй. Хоёул дуугарах дуугүй гайхалцан дэмий л ойр тойрноо ажиглан байснаа би ахаа та босоод давхихыг нь харсан уу? гэхэд эзэн савдаг нь надаар тоглоогүй бол энд л унасан газраа хэвтэж л байсан даа. Гайхмаар юм нь ойртох тусам жижгэрээд байх шиг болсон юм гэв. Саяын ахын хэлсэн хэдэн үгнээс савдаг гэдэг үгнээс санаанд нэгэн дуртгал харван орж ирлээ. 5—6 насандаа Хонгор хайрхны хажуу энгэрт хургаа эргүүлж явтал цас шиг цагаан хувцастай цав цагаан морьтой нэгэн бүсгүй хүн миний дэргэд гэнэт ирээд тараг авах уу чи гэсэн юм. Тэвдэж айсандаа тэгээд хэлчихсэн юм уу. Тэнэг миний заяа ч байсан юм уу манайх тарагтай гэж хэлснээ санадаг юм. Хонгор уулын оройгоор нисэж байгаа шувуу шиг давахад нь хойноос гайхан хоцорч билээ. Энэ явдал учралаа гэрийнхэндээ ярьтал ээжийн ах бөндгөр цанид лам, ай хайрхан минь. Хайрханы савдагтай учирч дээ, авахгүй гэсэн бол гаднаа ганц малгүй явах, авъя гэсэн бол атгадаа багтахгүй алт эрдэнэстэй явах байж манайх тарагтай гэсэндээ хоосон хонохгүй хоёр идэхгүй болж явах юм байна зүгээр гэж билээ. Тэр явдал санаанд бууж ах аа та морьтой савдаг ирээд шүүрч аваад нисээд явчихыг нь харсан юм уу? Гэтэл савдаг чинь морьтой ч, морьгүй ч үзэгдсэн ч үзэгдээгүй ч өгөхийгөө өгч хайрласан харамласнаа нууж ч чаддаг хамаагүй догшруулбал хариуг нь хайрлахгүй авдаг юм гэсэн шүү. Юу л болов доо гэхэд ах “өр төлөөсийг нь сайн өгвөл олдож ч мэднэ” гээд богцоо уудлаад хүнс идээнээсээ өргөж байна. Цамцныхаа энгэрийн уутнаас цагаан мөнгө хэдийг гаргаад шороонд булчхав. Ойролцоох хадны дэргэд суугаад аяны хүнсээ идэх зуур байн байн өнөөх газар луу хоёул харсаар суув. Хар Аргалантын сүүдэр буух үеэр ах буцъя даа гэв. Дотор дотроо элдэв юм бодон явтал айлын бараа бүрэнхийд харагдав. Ах маань, олоод ирлээ шүү. Энэ чинь мэргэн Дайдаа гуайнх, орж асууна аа гэв. Амар мэндээ мэдээд аяга цай уугаад ах болсон явдлаа ярив. Өвгөн хэдэн хуудас шинэ үсгийн ном дэлгэн хэдэн үг аман дотроо давтан уншив. Тэгснээ бидэнд дуулдахаар эрдэнэ сувд элсэн дор нуугдаастай хэл сургийг хээрийн жигүүртэн гаргана гэж бас хэд уншсанаа байна, байна тэр газартаа байна. Энд хоноод өглөө үүрээр морд, нэгэн шувуу та хоёрт анг чинь олж өгнө гэв. Ах бүр итгээд хоёул хоноод маш эртлэн мордсон болов чиг өнөө газрын бараа харагдах төдийд өглөөний нар мандаж байлаа. Гэв гэнэт бидний ар талаас нэгэн хон хар хэрээ зорьсон газрын зүг гуагчин хурдлав. Би тэссэнгүй за тэр мэргэн Дайдаа өвгөний явуулсан хэрээ ирлээ гэж дооглонгуй хэлтэл дуугүй яв. Юмыг яаж мэдэх вэ гэж ах зандрав. Гэтэл өнөө хэрээ яг нөгөө газар буугаад нэгэн зүйл тонголзон тонших шиг. Ах ч морио ташуурдан хурдлав. Ойртоод иртэл хэрээ ч нисээд нэгэн хадны оройд суучхав. Үнэмшмээргүй юм харлаа. Хар сүүлт яг тэр газартаа хэв хэвдээ бүрэн бүтнээрээ. Харин хар хэрээ 2 нүдийг нь хэдийн ухаж амжжээ. Харамсаад байгаа толгойг нь хайрхны савдгийн зараал хар хэрээнд өргөе гээд Баньдхайгаар заалгасан бага зэрэг хэдэн юм шивгэнээд хэрээ суугаа хадны оройд тавив. Ангаа аваад бид хоёр ч буцав. Арав хорин жил манай нутгийнхан энэ сониныг ярьж Аргалант ууланд ан хийхээс болгоомжилдог болсон доо. Савдаг лус аль нь ч гэсэн хорлонтой муу санаагч ялгадаг, ховдог шуналтай сэтгэлийг ч таньдаг, өрөвдсөн хайрласныг ивээдэг өгсөн өргөснийг хариулдаг юм билээ. 

	 

	 

	ЦЭНХЭР ЦУВТНУУДТАЙ ХАРЬЦДАГ ҮЛ МЭДЭГДЭХ ХАЧИН ХҮМҮҮС

	 

	Сэтгэл мэдрэлийн өвчтөн Сарантуяа эмнэлгээсээ оргож эмч нар дээр дооргүй эрэл сурал болцгоолоо. Түүнтэй хамт нэг өрөөнд хэвтэж байсан Цэцгээ гэгч өвчтөн “Харуй бүрий болохын үед цэнхэр цувтай хүн цонхон дээр ирж түүнийг дуудсан. Сарантуяа гарахгүй гэж орны толгойноос зуурч байсан ч нэг мэдэхэд л татагдан татагдсаар цонхны өмнө очиход урт нарийхан шөвгөр гар орж ирээд чирээд явчихсан. Бид дараа нь цонх руу очиж харвал юу ч болоогүй юм шиг байсан” гэжээ. Эмч нар Цэцгээгийн үгэнд итгэлгүй бусад өвчтөнүүдээс асуусан ч яг л тэр үгийг давтаж байлаа. Тэгээд тэр өдөр ээлжтэй байсан асрагчаас нь лавлахад “Тэр цэнхэр цувтай хүний нүүр нь их цонхигор хэр нь толгой нь их том байсан. Сарантуяаг орны толгойноос зуураад бархирах үед тэр хүний царайнаас хөхөвтөр туяа гарч өрөөний гэрлийг бүдгэрүүлж байсан” гэж ярьжээ. Эмч залуу “Энэ асрагч олон жил сэтгэл мэдрэлийн өвчтөнүүдийн дунд байсаар байгаад бас л согогтой болчхож” гэж бодсон байна. Тэгээд тэр Сарантуяагийн өвчний түүхийг нь олж уншив. Түүний өвчний түүхэнд “Гэнэтийн зүйлд цочирдсоноос болж хий юм харж ганцаараа байхаас ихэд айдаг” гэснээс өөр онц зүйл байсангүй. Харин Сарантуяа нь одон орон судлаач мэргэжилтэй бөгөөд одоо хүртэл хань ижилгүй явсан нэгэн ажээ. Бүр эцэг эхийнх нь ч овог нэр байхгүй байлаа. Эмч залууд хоёр давхрын төмөр сараалжтай цонхоор өвчтөн яагаад ч гарах боломжгүй мэт санагдаж зарим ажилчид, өвчтөнүүд хуйвалдаж байна гэж бодох болов. Тэр бээр Сарантуяагийн гэрийнх нь хаягийг олж аваад өөрөө баривчилж ирэхээр явлаа. Түүний суудаг байсан гэх таван давхар ягаан байшингийн үүдэнд сууж байсан эмгэнээс “Танай байранд Сарантуяа гэдэг хүн байдаг уу?” гэхэд эмгэн “Тийм ээ, тун сайхан охин байсан юм. Даанч болохгүй улстай нийлж яваад бусдад хорлогдчихсон юм” гэжээ. Түүний үгэнд гайхсан эмч “Ямар хүмүүс” гэвэл эмгэн “Цэнхэр цувтнууд” гэсэн байна. Тэр бээр эмгэний үгийг нэг их тоолгүй явсаар Сарантуяагийн амьдарч байсан байрны хаалгыг тогшвол нэлээд удсаны эцэст “Хэн бэ?” гэсэн хөгшин хүний дуу гарлаа. Эмч “Аа, би Сарантуяагийн эмч нь байна” гэхэд хаалга нээгдэж хөв хөх царайтай туранхай өвгөн гарч ирлээ. Тэр бээр толгойгоо цухуйлгаад “Түүнийг олчих оо юу” гэхэд эмч “Үгүй ээ, үгүй тэр эмнэлгээс оргочихлоо” хэмээвэл өвгөн баярласан байртай хаалгаа дэлгэж орохыг урив. Гэрт нь орвол энд тэндгүй цаас хөглөрч цонхоор нь өвлийн хүйтэн салхи сэнгэнэж байлаа. Тэр бээр өвгөнийг эргэн ажиглавал хөвөнтэй өмд цамц, нэхий бээлий өмссөн харагдлаа. Эмч “Уучлаарай, өвөө. Сарантуяа аль өрөөнд суудаг юм бэ?” гэхэд өвгөн “Чиний харж байгаа өрөөнд л Сарантуяа суудаг байсан. Би түүний эд зүйлсийг энд хадгалж байгаа” гээд харанхуй өрөөнд орууллаа. Тэр өрөөнийх нь цонх мөн л ялгаагүй дэлгээтэй байх бөгөөд энд тэндгүй дуран авайнууд байх ажээ. Эмч “та Сарантуяагийн хамаатан уу” гэхэд өвгөн “Яалаа гэж. Би зүгээр л манаач нь” гэв. Мань эрд тэр хачирхалтай байр, өвгөн зэрэг урьдаас бэлдсэн юм шиг санагдаад явчхав. Тэр бээр “Та Сарантуяагийн аав, ээж болон одоо байж болох хаягийг нь мэдэх үү" гэтэл өвгөн “Түүний аав ээжийг нь ч мэдэхгүй” гэжээ. Эмч явахаар шийдээд үүдэн дээр очоод эргэн харж “Өвөө тэр цэнхэр цувтай хүн гэдэг чинь хэн юм бэ” гэвэл өвгөний царай хувьсхийж цонх руу хартал ямар нэгэн хүний сүүдэр үзэгдэв. Тэрхүү сүүдэр тодорч цэнхэр цувтай хүн харагдсанаа хажуу тийш алга болоход өвгөн “Алив чи эндээс хурдан яв. Албан газар хүн байлгаж болохгүй” гээд түүнийг түлхэн гаргаж хаалгаа хаалаа. Эмч залуу яаран сандран гүйсээр гадагшаа гарч нөгөө цонхнуудыг эргэн харвал хав харанхуй хэр нь хөх туяа бүхий хүмүүс түүний араас харж байх шиг санагдсан байна. Тэр бээр гэртээ ирээд цонхоо хааж аваад орондоо орсон ч нөгөө өвгөнийд харсан хөх царайтай хүнийг бодсоор л байв. Эргэж хөрвөөсөөр байгаад өглөө болгоод ажилдаа очтол сувилагч бүсгүй нөгөө өвчтөн Сарантуяа чинь эргээд ирсэн шүү” гэлээ. Эмч гадуур хувцсаа тайлалгүй явсаар өрөөнд нь орвол Сарантуяа цонхоор тэнгэр ширтээд зогсож байлаа. Тэгэхээр нь араас нь дөхөж очоод “Та юу харж байгаа юм бэ” гэхэд “Хорон муу санаатныг харж байна" гэв. Энэ эмэгтэй 38 настай гэхэд санчгийнх нь үс бууралтаж, царай нь хөрзийж өнгө алдсан байв. Эмч залуу түүний гэр орон, аав ээж, манаач өвгөн, цэнхэр цувтай хүмүүсийн талаар асуусан ч тэр хариулахаас татгалзсан байна. Ингээд мань эр өрөөндөө ортол сувилагч бүсгүй Сарантуяагийн шархыг боох болсныг дуулгалаа. Түүний цээжин дээр дөрвөн том түлэгдсэн мөр байв. Ямар нэгэн халуун төмрөөр өрөмдсөн мэт үзгийн толгой багтах хэмжээний нүх гарсан байлаа. Сарантуяа шархандаа нэг их зовуурилан шаналахгүй байгаа нь илт байсан бөгөөд энэ өдрөөс хойш эмч түүнийг хараанаасаа салгалгүй ажиглаад цоо эрүүл болохыг нь олж мэдлээ. Тэгээд нэг өдөр түүнийг дуудаж өрөөндөө оруулаад “Та маш олон жил сэтгэл мэдрэлийн өвчтөний дүрд тоглолоо" хэмээхэд эмэгтэй түүн рүү нэг хачин харснаа “Тийм шүү. Би энд яг таван жил зургаан сар найм хоног хэвтсэн байна. Эндээс явахын өмнө нэг галзуу эмэгтэйн тухай ярьж өгье" гэхэд эмч дуугүй толгой дохилоо. Тэр бээр “энэ дэлхийг тойроод хүмүүсийн мэдэхгүй гараг ертөнц үй олноороо байдаг. Бид биш, тэд биднийг сонирхож алган дээрээ тавиад харж байдаг юм. Хүн төрөлхтөн шоргоолжийг дээрээс нь хардаг шиг л ширтэж байдаг. Дэлхийн шинжлэх ухаан даанч хөгжөөгүй болохоор сансар огторгуйгаас ирдэг олон мянган өөр ертөнцийнхнийг үздэггүй. Миний тэр мэдэх эмэгтэй оюутан байхаасаа эхлэн од гараг руу ширтэж байгаад өөр ертөнцийн хүмүүсийг олоод харчихсан юм. Тэд түүнийг мэдэнгүүтээ л онцолж шинжилгээ туршилт хийх болсон. Эмэгтэй өөрийн сонссон мэдсэнээ тэдэнд дамжуулж байхгүй бол устгах нь ойлгомжтой байсан. Хамгийн сүүлд тэр хүмүүсийн сэтгэл мэдрэлийн өвчний талаар мэдээлэл цуглуулах үүрэг авсан бололтой. Харь ертөнцийнхөнтэй холбоотой хүмүүс бидний дунд зөндөө олон бий. Залуу минь худлаа гэвэл тэр хүнийг хар” гээд цонх руу заахад эмч давхийн эргэж харсан ч юу ч олж харсангүй. Төд удалгүй Сарантуяа өрөөнийхөө хаалгаар бус хаагуур нь ч юм бэ гараад алга болсон байлаа. Өвчтөнүүд болон асрагч нараас түүнийг асуувал нөгөө л хачин түүхээ ярих авч хэн хэн нь нөгөө эмэгтэйг дахин олж хараагүй гэнэ. 

	 

	 

	ХЭНТИЙН НУРУУНД НОХОЙГООР НӨХРӨӨ ХИЙСЭН ЭМЭГТЭЙЧҮҮД АМЬДАРЧ БАЙЖЭЭ

	 

	Энэ ертөнц дээр харь гараг, чөтгөр шулам, хий үзэгдэл гээд тайлагдаагүй оньсого мэт зүйлс хүн төрөлхтнийг хүрээлсээр байгаа билээ. Нэрт түүхч А. Амар “Монголд охидын овог улс байсан. Тэдний эрчүүд нь дайн байлдаанд алагдсан учир эмэгтэйчүүд нь ширэнгэ ойд очиж амьдрах болжээ. Харин яаж үржиж хөгжиж байсан нь сонин” гэжээ. Үүний сацуу Оросын нэрт эрдэмтэн Владимирцов “монголд охидын омог Хэнтий нурууны хөвчид байсан” гэж бичиж үлдээсэн байна. Эдгээр сонин баримтууд дээр эрдэмтэн Х. Пэрлээ гуай нэмэр өргөж “Хэнтийн ууланд Якутаас гаралтай нохой эртэй эмэгтэйчүүд байсан гэж тэмдэглэжээ. Тэр бээр Хэнтий аймагт очоод энэ талаар нэлээд судалгаа шинжилгээ хийж байсан гэдэг. Эрдэмтэн Х. Пэрлээ гуайд нэгэн сонин явдлыг нутгийн иргэд ярьж өгчээ. Тэр нутагт Сэрээтэр гэгч Хэнтий нуруунд гарч ян хөвчид явж байгаад гүн шугуйд байшинархуу модон овоохойнууд байхыг олж үзсэн байна. Тэр бээр шууд очихоос эмээж холоос ажиглавал дандаа хар зүсмийн арваад нохой анд явахыг харжээ. Харин байшингаас нь арьсан дээлтэй хүүхнүүд гарч түлээ бэлдэж байгаа үзэгдэв. Төд удалгүй нохойнууд бор гөрөөс, зээрийн махыг хэсэглэн авчирч гэр гэртээ оруулах ажээ. Сэрээтэр ийнхүү холоос хэсэг ажигласны эцэст нохдыг анд явсны дараа нэг байшинд ороод явчхаж. Тийм ч царай муутай гэмээргүй эмэгтэй түүнийг ихэд гайхсан байртай харсан боловч мэндэлсэнгүй. Мань эрийг дөхөж очуут түүний толгойнх нь үс нохойны сэрвээ шиг арзайн босож шүдээ ярзайлган байна. Түүний аманд нохойн шүд шиг хурц соёо гялалзаж байв. Сэрээтэр байшингаас гаруут дагаж гарсан эмэгтэйг цохиж унаган ухаан алдуулаад мориндоо дүүрч аваад давхижээ. Тэгээд тэр бээр уулнаас арваад км зайтай холдсоны дараа ноход араас нь нэхэж явааг харжээ. Мань эр сайн морьтойдоо эрдээд давхиж явтал нэг том хар нохой юу юугүй араас нь ороод ирсэн байна. Тэр нохой морийг нь үе үе өсгийдөн хориод км газар хөөсний эцэст ард нь хоцорчээ. Тэгээд Сэрээтэр урцандаа очиж нөгөө хүүхэнд хоол унд өгсөнд идсэнгүй. Харин түүхий мах шороон дээр хаятал ухасхийгээд үмхчхэж байв. Тэр эмэгтэйг сар гаруй дэргэдээ байлгасан ч чанасан мах идүүлж чадаагүй байна. Ингээд нэг өдөр мөнөөх хүүхнийг зугтаах гэхэд нь араас нь буудаад алчихжээ. Энэ нь ам дамжсан яриа хэдий ч үнэний ортой байж болох юм. Ганц Пэрлээ гуай ч биш нэлээд олон хүн монголд хорхой нүдтэй хүмүүс болон нохой эртэй эмэгтэйчүүд байсан гэж ярьдаг. Эр нохой, хүүхэн хоёрын дундаас гарсан үр удмынх нь эр нь гөлөг, эм нь охин хүүхэд гардаг байжээ. 

